
ᑐᓂᔭᑦ ᐅᕗᖓ 

 

ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 
 

ᐃᒪᐃᑦᑐᒧᑦ 

 

ᑐᓴᕋᑦᓴᑦ:  X      ᐃᓱᒪᓕᐅᕈᑎᑦᓴᑦ: 

 

ᐃᓄᐃᑦ ᖃᐅᔨᒪᔭᑐᖃᖏᑦ ᐊᓪᓚᖖᒍᐊᓂᒃ ᐊᐱᖅᓱᕈᑏᑦ 

 

ᖃᓄᐃᓯᒪᓂᖓ:  ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (ᐆᒪᔪᓕᕆᔨᕐᔪᐊᑦ ᐅᕝᕙᓘᓐᓃᑦ ᑲᑎᒪᔩᑦ) ᑭᖑᓪᓕᕐᐹᒥᒃ 

ᑲᑎᒪᑎᓪᓗᒋᑦ ᐃᖃᓗᒃᑑᑦᑎᐊᖅᒥ ᔫᓂ 2016, ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᓂᓯᓚᐅᕐᒪᑕ ᖃᐅᔨᔭᒥᓂᒃ ᖃᐅᔨᓴᕐᓂᕐᒥᒃ 

ᑲᒪᒋᔭᑦ ᐊᓪᓚᖖᒍᐊᓂᒃ ᓴᓐᓂᕈᑎᐅᑉ ᐃᒪᖓᓂ ᐱᑕᖃᕐᑐᓂᒃ.  ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᑦᓯᕋᕐᓯᒪᔪᑦ ᐆᒪᔪᓕᕆᔨᕐᔪᐊᑦ 

ᐃᓱᒪᓕᐅᕈᑎᖓᓂᒃ ᐊᒥᓱᕈᕆᐊᕐᓗᒋᑦ ᐱᔭᑦᓴᑦ ᐱᖓᓱᐃᓂ ᐊᐅᓚᑦᓯᒡᕕᐅᔪᓂ (ᑰᒐᓇᔫᑉ ᐃᒪᖓ, ᑲᖏᕐᖢᒃ, ᐊᒻᒪᓗ 

ᑲᓇᓐᓇᖓᓂ ᕿᑭᖅᑖᓘᑉ) ᐊᒻᒪᓗ ᐃᓄᐃᓴᓪᓕᒋᐊᕐᓗᒋᑦ ᐊᑕᐅᓯᕐᒥ ᐊᐅᓚᑦᓯᒡᕕᐅᔪᒥ (ᑲᖏᕐᖢᐊᕐᔪᒃ). 

 

ᔪᓚᐃ 2016ᒥ, ᐆᒪᔪᓕᕆᔨᕐᔪᐊᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ ᐱᓕᕆᖃᑎᖃᓚᐅᕐᑐᖅ ᑎᓴᒪᓂᒃ 

ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᓐᓂᒃ ᑲᓇᓐᓇᖓᓂ ᕿᑭᖅᑖᓘᑉ - ᐃᒃᐱᐊᕐᔪᒃ, ᒥᑦᑎᒪᑕᓕᒃ, ᑲᖏᕐᑐᒑᐱᒃ 

ᐊᒻᒪᓗ ᕿᑭᖅᑕᕐᔪᐊᖅ - ᓄᐊᑦᑐᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᓪᓚᖖᒍᐊᓂᒃ.  ᐆᒪᔪᓕᕆᔨᕐᔪᐊᑦ ᐋᕿᑦᓱᐃᓚᐅᕐᒥᔪᑦ 

ᐅᕘᓇ ᕿᑭᖅᑖᓗᒃᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐊᒻᒪᓗ ᐊᓚᒃᑲᐃᓪᓗᑎᒃ ᐱᔨᑦᓯᓂᕐᒧᑦ ᐊᖏᖃᑎᒌᒍᒻᒥᒃ ᑲᒪᒋᓪᓗᒋᑦ 

ᑮᓇᐅᔭᓕᕆᓃᑦ ᑕᒪᑦᓱᒧᖓ ᐱᒻᒪᕆᐅᔪᒧᑦ ᓄᐊᑦᓯᓂᕐᒧᑦ ᐃᓄᐃᑦ ᖃᔨᐅᒪᔭᑐᖃᖏᓐᓂᒃ ᐊᓪᓚᖖᒍᐊᓂᒃ.  ᐊᐅᒡᒍᔅᑎᒥ, 

ᐆᒪᔪᓕᕆᔨᕐᔪᐊᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ ᓂᐅᒡᕈᓚᐅᕐᑐᖅ ᕿᑭᖅᑕᕐᔪᐊᖅᒧᑦ ᑲᒪᒋᓪᓗᒋᑦ ᐊᐱᖅᓱᕐᓃᑦ 

10ᓂᒃ ᐃᓄᓐᓂᒃ, ᐊᒡᕌᒍᖃᕐᑐᑦ ᐱᒋᐊᕐᑐᑎᒃ 30ᒥᒃ ᐅᕗᖓ 70ᒧᑦ ᐊᒡᕌᒍᓖᑦ.  ᑲᖏᕐᑐᒑᐱᒃᒥ ᐊᒻᒪᓗ ᒥᑦᑎᒪᑕᓕᒃᒥ 

ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐃᖅᑲᓇᐃᔭᕐᑎᑦᓯᓚᐅᕐᑐᑦ ᓄᓇᖓᓐᓂ ᐊᐱᖅᓱᕐᑎᒥᒃ ᑲᒪᓪᓗᑎᒃ ᓇᒻᒥᓂᖅ 

ᐊᐱᖅᓱᓂᕐᓂᒃ.  ᐃᒃᐱᐊᕐᔪᒃᒥ ᐅᒡᒍᐊᓇᕐᒪᑦ ᐱᖃᑕᐅᓚᐅᖏᑦᑐᑦ ᑕᐃᑦᓱᒪᓂ ᐱᔾᔪᑕᐅᓪᓗᑎᒃ ᓂᕆᐅᓇᖏᑦᑐᑦ ᐊᓚᒃᑲᕐᑐᑦ. 

 

ᐊᐱᖅᑯᑏᑦ ᐊᔾᔨᒌᓚᐅᕐᑐᑦ ᐊᑐᕐᑕᑦ ᕿᑭᖅᑕᕐᔪᐊᖅᒥ, ᑲᖏᕐᑐᒑᐱᒃᒥ ᐊᒻᒪᓗ ᒥᑦᑎᒪᑕᓕᒃᒥ.  ᐊᐱᖅᑯᑏᑦ 

ᑲᒪᓂᐅᓗᐊᓚᐅᕐᑐᑦ ᐊᕙᑖᓂᒃ, ᓲᕐᓗ ᐊᓯᔾᔨᕈᑏᑦ ᓯᑯᒧᑦ, ᐃᖏᒡᕋᕙᓐᓂᖏᓐᓄᑦ ᐊᓪᓚᖖᒍᐊᑦ, ᐊᓯᔾᔨᕈᑏᑦ 

ᐃᓕᖅᑯᓯᖏᓐᓄᑦ ᐊᓪᓚᖖᒍᐊᑦ, ᓇᒥ ᐃᕐᓂᐅᐸᒻᒪᖔᑕ, ᐅᑭᐅᕐᓯᐅᐸᒻᒪᖔᑕ, ᐊᓯᔾᔨᕈᑏᑦ ᐱᑕᖃᕐᑐᓄᑦ, ᐊᓯᔾᔨᕈᑏᑦ 

ᐊᓂᒍᕐᑐᓂ ᖁᓕᓂ ᐊᒡᕌᒍᓂ, ᐊᓯᔾᔨᕈᑏᑦ ᖃᓄᐃᑦᑑᕙᓐᓂᖏᓐᓄᑦ ᐊᑕᐅᓯᕐᓃᖔᕐᑐᑦ, ᐊᒻᒪᓗ ᐊᔾᔨᒌᖖᒋᒍᑎᖏᑦ 

ᑕᐅᑦᑐᖏᑕ.  ᐃᓘᓐᓇᑎᒃ ᐊᐱᖅᑯᑏᑦ ᑭᐅᔭᐅᓚᐅᕐᑐᑦ. 

 

ᐊᒥᓲᓂᕐᓴᑦ ᐊᐱᖅᓱᕐᑕᑦ ᐅᖃᓚᐅᕐᑐᑦ ᐃᒫᒃ ᐊᓪᓚᖖᒍᐊᑦ ᐃᓄᐃᓴᓪᓕᕙᓪᓕᐊᖏᒻᒪᑕ ᐊᒻᒪᓗ ᐱᔾᔪᑎᖃᕐᓂᕋᕐᑐᒍ ᑕᒪᓐᓇ 

ᑕᑯᔭᐅᕙᓐᓂᖏᓐᓄᑦ ᐃᓅᖃᑖᑦ ᖃᖓᑐᐃᓐᓇᒃᑯᑦ ᐊᒡᕌᒍᒥ.  ᕿᑭᖅᑕᕐᔪᐊᖅᒥ ᐊᐱᖅᓱᕐᑕᑦ ᐅᖃᐃᓐᓇᓚᐅᕐᑐᑦ ᐃᒫᒃ 

ᐊᓪᓚᖖᒍᐊᑦ ᐅᐸᑉᐸᒻᒪᑕ ᐊᕐᕚᖅᑐᖅᒧᑦ.  ᐊᐱᖅᓱᕐᑕᑦ ᐅᖃᓚᐅᕐᒻᒥᔪᑦ ᐃᒫᒃ ᒥᑭᔫᑏᑦ ᐃᓅᕙᒻᒪᑕ ᐊᕐᕚᖅᑑᖅᒥ.  ᑕᒪᓐᓇ 

ᐃᓚᖓ ᐊᖅᕚᖅᑑᑉ ᐊᖑᓇᓱᒃᐸᑦᑐᑦ ᐊᓪᓚᖖᒍᐊᓂᒃ ᐅᐱᕐᖔᒃᑯᑦ ᐊᒻᒪᓗ ᐊᐅᔭᒃᑯᑦ.  ᐊᐱᖅᓱᕐᑕᑦ ᐃᓱᒪᔪᑦ ᐃᒫᒃ 

ᐊᓪᓚᖖᒍᐊᑦ ᑕᒫᓃᑉᐸᒋᐊᖏᑕ ᐅᐱᕐᖓᑦᓵᒥᒃ ᐅᑭᐊᑦᓵᒧᑦ.  ᐅᖃᐃᓐᓇᓚᐅᕐᑐᑦ ᐃᒫᒃ ᐊᕐᕖᑦ ᐊᒥᓱᕈᕐᐸᓪᓕᐊᒥᒻᒪᑕ 

ᐊᒡᕌᒍᑕᒫᑦ, ᐊᔾᔨᒐᓚᖓᓂ ᐱᐅᓯᓖᑦ ᐊᓪᓚᖖᒍᐊᑎᑐᑦ. 

 

ᐊᐱᖅᓱᕐᑕᑦ ᐅᖃᓚᐅᕐᒥᔪᑦ ᐊᓯᔾᔨᖁᑎᓂᒃ ᓯᑰᑉ ᐱᐅᓯᖓᓄᑦ, ᐱᓗᐊᕐᑐᒥᒃ ᓯᑯ ᓵᓪᓕᕙᓪᓕᕐᓯᒪᓕᕐᒪᑦ ᖃᓂᒋᔭᖓᓂ 

ᓄᓇᖏᑕ.  ᐅᖃᕐᑐᖃᓚᐅᕐᑐᖅ ᓵᓪᓕᕙᓪᓕᕐᓯᒪᓂᖏᑦ ᖃᐅᔨᔭᐅᔪᑦ ᐱᔾᔪᑕᐅᑐᐃᓐᓇᕆᐊᖃᕆᐊᖏᑦ ᐊᓯᔾᔨᕐᓂᖏᓐᓄᑦ 

ᐊᓪᓚᖖᒍᐊᑦ ᓇᒦᓐᓂᖏᑕ, ᐱᓗᐊᕐᑐᒥᒃ ᐊᓪᓚᖖᒍᐊᑦ ᖃᓂᒋᔭᖓᓃᑉᐸᒻᒪᑕ ᓄᓇᓖᑦ ᐊᑯᓂᐅᓂᕐᓴᖅ ᓯᕗᕐᖓᒍᑦ 

ᐊᐅᓪᓚᖏᓐᓂᕐᒥᓂ ᐅᑭᐅᕐᓯᐅᕐᕕᒃᒥᓄᑦ. 

ᐊᐱᖅᓱᕐᑕᑦ ᐅᖃᓚᐅᕐᒥᔪᑦ ᐃᒫᒃ ᐊᓪᓚᖖᒍᐊᑦ ᐅᑭᐅᕐᓯᐅᕐᐸᒋᐊᖏᑦ ᐃᒪᐅᖏᓐᓇᕐᑐᒥ ᐊᑯᕐᖓᓂ ᕿᑭᖅᑖᓘᑉ ᐊᒻᒪᓗ 

ᑲᓛᖠᑦ ᓄᓈᑕ, ᐱᖓᓱᐃᓂ ᓇᓗᓇᐃᕐᑕᓂ ᓇᓕᖏᑦ. 

 

ᑎᑎᕋᕐᑕᖏᑦ ᐆᒪ:  ᓰᓚ ᐅᓛᔪ, ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ 

ᐅᓪᓗᖓ:  ᓅᕕᒻᐱᕆ 10, 2016 

ᕿᑭᖅᑕᕐᔪᐊᖅ ᐃᓄᐃᑦ ᖃᐅᔨᒪᔭᑐᖃᖏᑦ ᑑᒑᓖᑦ ᒥᔅᓵᓄᑦ ᐊᐱᖅᓱᕐᓂᖅ 

 

ᕼᐋᓕ ᐊᓗᑭ ᕿᑭᖅᑕᕐᔪᐊᕐᒥᐅᖅ, ᐃᔅᓯᕙᐅᑕᕆᔭᐅᔪᖅ ᓇᑦᑎᕙᒃ ᐆᒪᔪᕐᓂᐊᑎᒃᑯᓐᓄᑦ ᐊᒻᒪᓗ 

ᐊᓯᕙᖅᑎᐅᓪᓗᓂ 

ᓰᓚ: ᓇᒥ ᐃᓅᓂᖅᑭᑦ? 

ᕼᐋᓕ: ᒫᓂ ᐃᓅᓂᑰᙱᑦᑐᖓ, ᐹᓪᓚᕕᒻᒥ ᐃᓅᔪᒥᓂᐅᔪᖓ ᐊᕐᕌᒍ 1962-ᖑᑎᓪᓗᒍ ᐅᑭᐊᔅᓵᒃᑯᑦ. ᐃᒻᒪᖄ 

ᐊᕌᒍᖃᓕᖅᑐᖓ ᑎᓴᒪᓂᒃ 1967-ᖑᑎᓪᓗᒍ ᓅᑕᐅᓚᐅᖅᓯᒪᔪᒍᑦ ᕿᑭᖅᑕᕐᔪᐊᒧᑦ ᓯᓚ ᐃᒪᐃᓕᖅᑎᓪᓗᒍ.  

ᓰᓚ: ᑕᐃᒪᙵᑦ ᑕᒫᓂ ᓄᓇᖃᖅᑭᑦ? 

ᕼᐋᓕ: ᐄ, ᑕᐃᒪᙵᑦ ᑕᒫᓂ ᓄᓇᖃᐃᓐᓇᖅᑐᖓ 

ᓰᓚ: ᕿᓚᓗᒐᖅᑕᖃᖅᐸᑦᑐᖅ ᑕᒪᐅᓇ ᐊᖅᑯᓵᖅᐸᑦᑐᓂᒃ ᐃᖏᕐᕋᔪᓂᒃ ᐅᐱᕐᖔᒃᑯᑦ ᐅᑭᐊᔅᓵᑯᓪᓗ? 

ᕼᐋᓕ: ᐄ 

ᓰᓚ: ᑕᐃᒃᑯᐊ, ᖃᓄᖅ ᓄᐊᑦᑎᕙᓪᓕᐊᒐᓱᒃᑲᑦᑕ ᐃᓄᐃᑦ ᖃᐅᔨᒪᔭᖏᓐᓂᒃ ᐃᓄᓐᓃᖔᖅᑐᓂᒃ 

ᐊᑐᕋᔭᖅᑕᑎᓐᓂᒃ ᖃᐅᔨᓴᖅᑕᐅᓲᖑᒻᒪᑕ ᐆᒪᔪᐃᑦ ᖃᓄᐃᑦᑐᑦᑐᐃᓐᓇᐃᑦ, ᐱᑕᖃᕋᓗᐊᖅᑎᓪᓗᒍ 

ᐅᓂᒃᑳᓕᐊᖑᓯᒪᔪᓂᒃ ᐃᓄᓐᓃᖔᖅᑐᓂᒃ ᐱᑕᖃᑦᑦᑎᐊᖏᒻᒪᑦ ᑕᐃᒫᒃ ᑕᒪᐅᙵᕈᑎᒋᓯᒪᒐᒃᑯ.  

ᐊᒥᓲᙱᑦᑑᒐᓗᐊᓂᒃ ᑭᓱᓂᒃ ᐃᓱᒪᖅᓴᖅᓯᐅᕈᑎᔅᓴᐅᒍᓐᓇᖅᑐᓂᒃ ᐊᐱᖅᑯᑎᓂᒃ ᑎᑎᕋᔪᒐᒪ, ᑖᒃᑯᐊ 

ᑭᐅᖃᑦᑕᕈᓐᓇᕐᓂᐊᕈᕕᒋᑦ? 

 ᕼᐋᓕ: ᐄ, ᐋᕼᐊᑕᒃᑰ ᑭᐅᖃᑦᑕᕈᓐᓇᖅᑖᓗᒃᑲ. ᐱᓗᐊᖅᑐᒥᓪᓗᖃᐃ ᓱᖅᑯᐃᓱᓗᐊᙱᒃᑲᓗᐊᖅᑐᖓᓕ 

ᐱᓗᐊᖅᑐᒥᓪᓕ ᒫᓂ ᓄᓇᖃᓕᖅᑎᓪᓗᑕ ᕿᓚᓗᒐᕐᓂᒃ ᐊᓪᓚᙳᐊᓂᒃ ᐊᓪᓚᙳᐊᖑᙱᑦᑐᓂᓪᓗ 

ᖃᑯᖅᑕᓂᒃ ᐃᓱᖅᑕᓂᓪᓗ ᐊᖏᓪᓕᕙᓪᓕᐊᓂᓐᓂᑦᑕᐅᖅ ᓲᔪᖅᓴᖃᑦᑕᓕᔪᔪᖓ ᑕᒪᒃᑯᓂᖓ. 

ᓰᓚ: ᐅᑯᐊ ᐊᐱᖅᑯᑏᑦ ᐅᖃᓕᒫᕈᓐᓇᕐᒥᔭᑎᑦ, ᐅᖃᓕᒫᕈᓐᓇᕐᒥᔭᒃᑲ ᐃᓕᓐᓄᑦ 

ᕼᐋᓕ: ᐃᒻᒪᖄ ᐊᐱᕆᒍᕕᙵᖃᐃ ᑖᒃᑯᐊ ᑭᐅᒍᓐᓇᑕᒃᑲ ᖃᐅᔨᒪᔭᒃᑯᑦ 

ᓰᓚ: ᐅᖃᖅᑲᐅᒐᕕᑦ ᐹᓪᓚᕕᒻᒥ ᐱᕈᖅᓴᓂᑰᓪᓗᑎᑦ ᑕᒪᐅᖓ ᕿᑭᖅᑕᕐᔪᐊᒧᑦ ᓅᓐᓂᑰᓪᓗᓯ ᐊᑯᓂᐅᙱᑦᑐᖅ, 

ᐃᓛ ᓱᕈᓯᐅᑎᓪᓗᑎᑦ, ᑕᐃᒪᙵᑦ ᖃᐅᔨᕙᓪᓕᐊᓯᒪᓂᕆᔭᐃᑦ ᒪᓕᑦᑐᒍ ᑐᑭᓯᕙᓪᓕᐊᓂᕆᔭᐃᓪᓗ, 

ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᖃᐅᔨᓯᒪᕕᑦ ᐊᕙᑎᑦᑎᓐᓂ, ᓲᕐᓗ ᓯᑰᑉ ᐃᔾᔪᓂᖓ, ᐅᕝᕙᓘᓐᓃᑦ 

ᓯᑯᓴᕋᐃᓐᓂᖅᓴᐅᕙ, ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙᑉᐸ?  

ᕼᐋᓕ: ᑕᐃᔅᓱᒪᓂᓕ, ᑕᐃᔅᓱᒪᓂ ᓱᕈᓯᐅᓚᐅᖅᓯᒪᒐᒪ ᑕᒪᓐᓇ ᓯᓚ ᐊᓯᔾᔨᖅᓯᒪᓕᕐᓂᖓᓂᒃ 

ᓲᔪᖅᓴᖅᓯᒪᓕᖅᑐᖓ ᐱᓗᐊᖅᑐᒥᖃᐃ ᓯᑯ ᐱᔾᔪᑎᒋᓪᓗᒍ, ᑕᐃᔅᓱᒪᓂ ᑭᖑᓂᑦᑎᓐᓂ, ᐃᓛ ᓯᕗᓂᖔᑦᑎᓐᓂᒃ 

ᓯᑯ ᓯᑰᑦᑎᐊᖅᐸᓚᐅᖅᓯᒪᒐᓗᐊᕐᖓᑦ ᑖᒃᑯᐊᓗ ᑕᖅᑮᑦ ᒪᓕᑦᑐᒋᑦ ᓯᑰᒍᓐᓃᓲᖑᓪᓗᓂ ᑕᐅᕙᙵᓪᓕ 

ᑭᖑᓂᖔᑦᑎᓐᓂ ᓯᑯᖃᕐᓂᖅᓴᐅᕙᔪᒐᓗᐊᕐᖓᑦ 

ᓰᓚ: ᐄ 

ᕼᐋᓕ: ᓯᓈᖓᓗ ᑕᐅᓇᓃᓐᓂᖅᓴᐅᓪᓗᓂ.  ᐊᕐᕌᒍ ᐃᓚᖏᓐᓂᒃ ᓯᑯ ᐊᔾᔨᒌᒍᓐᓃᕐᓂᖓᓂᒃ 

ᑕᐃᒪᓐᓇᓪᓗᐊᑯᓗᒃ ᐃᔾᔪᑎᒃᑲᓗᐊᖅᑐᓂ, ᐅᑭᐅᖅᓯᐅᑦᑎᐊᕋᓗᐊᖅᑐᑕ ᐅᓪᓗᒥᐅᓕᖅᑐᖅ ᓯᑯ 

ᐊᐅᔅᓴᕋᐃᓐᓂᖅᓴᐅᓕᖅᑐᖅ. ᑕᐃᔅᓱᒪᓂᓕ ᐅᐱᕐᖔᒃᑯᑦ ᐊᐅᑉᐸᓪᓕᐊᓕᖅᑎᓪᓗᒍ ᐃᒻᒪᑎᑉᐸᓚᐅᖅᓯᒪᒻᒪᑦ ᐃᓛ 

ᐃᒻᒪᑦᑎᓚᐅᖅᑎᓐᓇᒍ ᑕᕝᕙᓂ ᑕᖅᑭᖓᓂ ᐊᐃᑉᐳᕈ, ᒪᐃ ᑖᕙᓂ ᐊᐳᑎᖓ ᐅᓐᓄᐊᕈᕋᐃᒻᒪᑦ 

ᕿᖅᓱᖃᖅᐸᓚᐅᖅᓯᒪᒐᓗᐊᕐᖓᑦ ᐅᓐᓄᐊᑯᓪᓗ ᐊᓯᕙᖅᑏᑦ ᐊᓯᕙᕋᔪᓐᓂᖅᓴᐅᕙᔪᓪᓗᑎᒃ ᐅᖓᓯᑦᑐᒧᑦ. 

ᐅᓪᓗᒥᐅᓕᖅᑐᖅ ᐊᔾᔨᒋᔪᓐᓃᕐᖓᒍ ᐅᐱᕐᖔᕆᔭᕗᑦ ᑕᒪᑐᒪᓂ ᑕᐃᒪ ᑕᒫᓂ ᐊᕐᕌᒍᒥ 2016 ᐅᐱᕐᖔᖓᓂ 

ᑕᐃᒪᓐᓇᓴᐃᓐᓇᖅ ᓂᕆᐅᓲᖑᒐᑦᑕ ᐊᓯᕙᖅᑎᐅᓪᓗᑕ ᑭᓯᐊᓂ ᐊᔾᔨᐅᒍᓐᓃᐸᓪᓕᐊᑐᐃᓐᓇᖅᑐᖅ, 

ᐅᐱᕐᖓᕋᐃᒻᒪᑦ ᕿᖅᓱᖃᕈᓐᓇᐃᓕᔪᖅ, ᕿᖅᓱᖃᕋᔭᙳᐊᕋᓗᐊᖅᑎᓪᓗᒍᓗ 

ᕿᖅᓱᖃᖓᑲᐃᓐᓈᕐᔪᑐᐃᓐᓇᐸᑦᑐᖅ, ᓕᖅᑐᖅ, ᐊᒻᒪᓗ ᐃᒻᒪᑦᑎᓲᖑᖃᑦᑕᖅᐸᔪᒐᓗᐊᕐᖓᑦ ᒪᕐᕈᐊᑎᖅᑐᓂ, 

ᐅᓪᓗᒥ ᐃᒻᒪᑎᑉᐸᓕᖅᑐᖅ ᐊᑕᐅᓯᐊᑐᐃᓐᓇᖅᑐᓂ, ᓴᓗᐊᕈᓚᐅᖅᑎᓐᓇᒍ ᓯᑯᐃᖅᐸᓕᖅᑐᖅ. ᑕᐃᔅᓱᒪᓂᓕ 

ᑕᒪᐅᙵᕋᑖᒥᓂᐅᓪᓗᑕ ᑖᕙᓂ 1970-ᖏᓐᓂ, ᕿᖅᓱᖃᖅᓯᐅᓇᑦᑎᐊᖅᑐᓂᓗ, ᕙᓚᐅᖅᓯᒪᔪᖅ ᐊᒻᒪᓗ 

ᐃᒻᒪᑦᑎᒐᐃᒻᒪᑦ, ᐃᒻᒪᑦᑎᒍᓐᓃᖅᑐᓂ ᓴᓗᖅᑭᑦᑐᓂ ᐊᒻᒪᓗ ᑭᖑᓂᐊᒍᑦ ᐃᒻᒪᑎᒃᑲᓂᖅᑐᓂ ᑕᐃᒪ 

ᐃᒻᒪᑎᔅᓯᒪᒍᓐᓃᕐᖓᑦ ᑕᐃᒪ ᐱᓇᓱᐊᕈᓯᒐᓚᐅᒍᓐᓃᖅᑐᑦ ᓯᑯᐃᓛᓕᖅᑯᖅ ᑕᐃᒪᐃᓕᖓᕙᔪᒐᓗᐊᕐᖓᑦ 

ᑕᐃᔅᓱᒪᓂ ᑭᓯᐊᓂᓕ ᐅᓪᓗᒥ ᐃᒻᒪᑎᒃᑲᓐᓂᕋᔭᙳᐊᖅᑑᔭᕋᓗᐊᖅᑎᓪᓗᒍ ᓯᑯᐃᖅᐸᓕᕐᓂᖓᓂᒃ ᑕᒪᓐᓇ 

ᒪᓗᒋᓯᒪᔭᕋᓕ ᑕᒫᓂ ᕿᑭᖅᑕᕐᔪᐊᒥ. 

ᓰᓚ: ᑕᒪᓐᓇᖃᐃ ᐊᑦᑐᐃᓂᖃᖅᓯᒪᕙ ᕿᓚᓗᒐᕐᓂᒃ ᑑᒑᓕᓐᓂᒃ? 

ᕼᐋᓕ: ᐊᑐᐃᓂᖃᖅᓯᒪᓗᐊᖅᑑᔮᙱᑐᕐᓕ ᒪᐅᖓᓕ ᕿᓚᓗᒐᐃᑦ ᓯᑯᐃᕋᑖᒥ ᓯᑯᐃᓚᐅᙱᓱᖓᖅᑎᓪᓗᒍᓗ 

ᒪᐅᓈᕈᓐᓇᖏᓐᓂᖅᓴᐅᓕᖅᑐᑦ. ᑖᓐᓇ ᐃᑭᕋᓴᕗᑦ ᐊᐅᒃᑲᕐᓂᐅᓕᕋᐃᒻᒪᑦ ᓯᑯᐃᓚᐅᖅᑎᓐᓇᒍ ᕿᓚᓗᒐᑦ 

ᑑᒑᓖᑦ ᑕᒪᐅᓈᖅᐸᓚᐅᖅᓯᒪᔪᑦ ᐊᒻᒪᓗ ᖃᑯᖅᑕᐃᑦ, ᐃᓱᖅᑕᐃᑦ ᑕᒪᐅᓈᖅᐸᓚᐅᖅᓯᒪᒻᒥᔪᑦ ᐅᐱᕐᖔᒃᑯᑦ. 

ᐅᐱᕐᖔᖅ ᐊᕐᕌᒍᐃᑦ ᖃᑦᑎᐅᓕᖅᑐᒃᑭᐊᖅ ᖁᓕᐅᓕᖅᑐᖅᑲᐃ ᕿᓚᓗᒐᕐᓂᒃ ᑕᒪᐅᓇ 

ᐃᑭᕋᓴᒃᑰᖅᑐᖃᓚᐅᖅᓯᒪᒍᓐᓃᖅᑐᖅ ᐅᐱᕐᖔᒃᑯᑦ ᑕᑉᐸᐅᖓ ᐊᒡᒍᖔᑦᑎᓐᓄᑦ ᐃᓚᖏᑦ ᑕᑉᐸᐅᖓ 

ᑲᖏᒧᖔᖅ ᐃᖏᕐᕋᓲᖑᕙᑦᑐᑦ ᑕᒫᓂ ᒫᑦᓯ, ᐊᐃᑉᐳᕈ ᑕᑉᐸᐅᖓ.  ᐹᓂᓕ ᐊᕐᕚᖅᑑᖑᓂᕋᖅᑕᑎᓐᓂ Home 

Bay-ᒥ ᑕᑉᐸᐅᖓ ᕿᓚᓗᒃᑭᐊᐸᒃᑲᑦᑕ ᐅᐱᕐᖓᓵᒃᑯᑦ ᓯᓈᖓᓂ ᐊᒻᒪᓗᑕᐅᖅ ᐊᐅᔭᙳᑎᓪᓗᒍ ᑕᑉᐸᐅᖓ 

ᐊᕐᕚᖅᑑᒧᑦ Home Bay-ᒧᓂᓛᒃ ᕿᓚᓗᒃᑭᐊᓲᖑᔪᒍᑦ ᑕᑉᐸᓐᓇ ᕿᓚᓗᒐᖃᐃᓐᓇᐅᔭᓲᖅ 

ᐋᕐᕈᔮᖅᑑᖑᓂᕋᖅᑕᕗᑦ ᑕᑉᐹᓂ ᐃᓱᖅᑑᒻᒪᑦ ᑕᐃᒪᑦᑐᓛᓕᓐᓂᓪᓗ ᐱᑕᖃᓲᖑᓪᓗᓂ ᐊᐅᔭᑕᒫᑦ ᑕᒪᓐᓇ 

ᑕᐃᒪᐃᓕᐅᖏᓐᓇᖅᑐᖅ ᑕᐃᒪᙵᓂᒃ ᓱᖅᑯᐃᓱᓕᖅᑎᓪᓗᖓ ᑕᑉᐸᐅᖓ ᕿᓚᓗᒃᑭᐊᖅᑐᖃᐃᓐᓇᐸᑦᑐᖅ 

ᕿᓚᓗᒐᖅᑐᖃᐃᓐᓇᐸᑦᑐᖅ ᐊᐅᔭᑕᒫᑦ ᐊᒻᒪᓗ ᐊᐅᔭ ᐃᓛ ᐅᑭᐅᔅᓴᒋᐊᓕᖅᑎᓪᓗᒍ, ᐃᓛ ᑕᐃᒃᑯᐊ 

ᑕᑉᐹᓃᑉᐸᑦᑐᑦ Home Bay-ᒥ ᐊᒥᓲᒻᒥᔪᑦᑕᐅᖅ ᑖᒃᑯᐊ ᐊᓯᕙᖅᑏᑦ ᖃᐅᔨᒪᔭᖏᑦ ᖃᐅᔨᒪᓂᖏᑦ ᐃᓛ 

ᕿᑭᖅᑕᕐᔪᐊᕐᒥᐅᑦ ᑕᑉᐸᓐᓇ ᕿᓚᓗᒐᖅᑕᖃᓲᖅ ᑕᐃᒪᐃᑦᑐᐊᕋᖏᓐᓂᓪᓗ ᐱᑕᖃᓲᖑᓪᓗᓂ. 

ᐊᐅᔭᓪᓗᐊᖑᓕᖅᑎᓪᓗᒍ ᐃᒪᐃᓕᖅᑎᓪᓗᒍ ᒪᕐᕈᐃᓕᖅᑲᖓᐅᔭᓲᖑᒻᒪᑕ ᕿᓚᓗᒐᐃᑦ ᒫᓂ ᕿᑭᖅᑕᕐᔪᐊᑉ 

ᖃᓂᒋᔮᓃᑦᑐᑦ ᐃᓚᖏᑦ ᑕᑉᐸᐅᖓ Home Bay-ᒧᑦ, ᑲᖏᖅᑐᒑᐱᒻᒧᑦ, ᒥᑦᑎᒪᑕᓕᐅᑉ ᒥᔅᓵᓄᑦ ᐅᐱᕐᖔᒃᑯᑦ 

ᑕᑉᐸᐅᖓᖅᑐᑦ. ᑕᐃᒪᓕ ᓯᑯᐃᖅᓯᒪᓕᖅᑎᓪᓗᒍ ᐊᕐᕚᖅᑑᒥ ᕿᓚᓗᒃᑭᕆᕙᓐᓂᐊᒥᒻᒪᑕ ᓰᑏᕝᕙᕈᕋᓱᓐᓂᖓᓂ, 

ᑕᑉᐹᓃᑦᑐᑦ ᕿᓚᓗᒐᐃᑦ, ᐄ, ᑕᐃᒃᑯᐊ ᖃᐅᔨᒪᔭᕗᑦ, ᑕᑉᐹᓃᑦᑐᖃᐃᓐᓇᐅᔭᖅᐸᑦᑐᖅ ᐊᕐᕚᖅᑑᒥ… 

ᓰᓚ: ᐊᓪᓚᙳᐊᓂᒃ? 

ᕼᐋᓕ: ᐄ, ᐊᓪᓚᙳᐊᓂᒃ ᐃᓚᓐᓂᑯᓪᓗ ᖃᑯᖅᑕᓂᒃ ᕿᓚᓗᒐᖅᑕᖃᖅᐸᑦᑐᖅ ᐊᒻᒪ ᐃᓱᖅᑕᓂᒃ. ᑕᕝᕙ 

ᑕᑉᐹᓃᑦᑐᑦ ᐱᒐᓗᐊᕐᒥᑎᓪᓗᒋᑦ ᑕᐅᓇᓂᑦᑕᐅᖅ ᐹᓪᓚᕝᕕᐅᑉ ᖃᓂᒋᔮᓂ ᑕᐅᓇᓃᑦᑐᖃᐃᓐᓇᐅᔭᖅᐸᒻᒥᔪᖅ 

ᑭᓯᐊᓂ ᐊᒥᓲᙱᑦᑐᑦ ᑕᒫᓂ ᐃᒻᒪᖄ, ᑕᐅᕙᓂ ᐊᕐᕌᒍᑦ ᖄᖏᖅᑕᑎᓐᓂ ᐃᒻᒪᖄ ᖁᓕᖏᓃᑦᑐᑦ, 10-ᓗᑭᐊᖅ 

ᑕᐅᓇᓃᒃᑲᔪᐃᓐᓇᐸᒻᒥᔪᑦ ᐅᓇᓂ ᐹᓪᓚᕝᕕᐅᑉ ᒥᔅᓵᓂ. ᐊᐅᔭᒃᑯᓪᓕ, ᐃᓛ ᐅᐱᕐᖔᒃᑯᑦ 

ᑕᑉᐸᐅᖓᖅᐸᓪᓕᐊᒐᒥᒃ, ᑕᐃᒃᑯᐊᓕ ᓵᓪᓗᐊᑎᓐᓂ ᐃᑭᕐᒥ ᖃᐅᔨᒪᔭᕗᑦ ᑕᑉᐸᐅᖓᖅᐸᓪᓕᐊᕙᑦᑐᑦ 

ᐅᐱᕐᖔᒃᑯᑦ ᐊᒻᒪ ᐅᑭᐊᔅᓴᓕᖅᑎᓪᓗᒍ ᓰᑏᕝᕙᒥ ᐊᑦᑑᕝᕙᒥᓗ ᑕᑉᐹᙶᓕᓲᖑᒻᒥᔪᑦ ᓯᑯᕙᓪᓕᐊᓂᖓ, 

ᐃᒃᑮᓇᖅᓯᕙᓪᓕᐊᓕᕋᐃᒻᒪᑦ ᐅᑭᐊᔅᓵᒃᑯᑦ ᑕᒪᐅᓈᓕᖅᐸᑦᑐᑦ, ᑕᕝᕙᓂ ᓰᑏᕝᕙ, ᐊᑦᑑᕝᕙ 

ᑕᒫᓃᕋᔭᓪᓚᕆᓕᖅᐸᑦᑐᑦ. ᓯᑯᑐᐃᓐᓇᐸᑦᑐᖅ ᕿᓚᓗᒐᖅᑕᖃᐃᓐᓇᑎᓪᓗᒍ ᕿᑭᖅᑕᕐᔪᐊᑉ ᖃᓂᒋᔮᓂ 

ᐅᕙᒍᓪᓗ ᑕᕝᕙᓂ ᓄᓇᑦᑎᓐᓂ ᐊᓯᕙᖅᑎᐅᔪᒍᑦ ᑕᑉᐹᙶᓕᕋᐃᒻᒪᑕ ᐅᓄᖓ ᕿᓚᓗᒐᒃᑯᕕᑦᑕᖃᕐᖓᑦ ᑕᐃᒪ 

ᐊᑯᑭᑦᑐᐃᓪᓗ ᕿᑭᖅᑖᓘᓪᓗ ᐊᑯᓐᓂᖓᓂ ᐅᑭᐅᒃᑯᑦ, ᐅᑭᐅᓪᓗᐊᒃᑯᑦ ᑕᐅᓇᓃᕋᔭᓲᑦ ᐅᐸᒍᓐᓇᐸᙱᑕᕗᓪᓕ 

ᐱᓇᓱᐊᖅᐸᙱᑕᕗᑦ ᑕᐅᓇᓃᓕᕋᐃᒻᒪᑕ, ᒪᓐᓇ ᑕᐅᓄᖓ ᐃᑭᐊᓘᒻᒪᑦ ᒪᓃᑦᑐᐊᓘᓪᓗᓂᓗ ᓯᓈᖓᑕ 

ᒥᔅᓯᕗᑦ, ᐊᐅᓚᓂᐅᑉ ᒥᔅᓯᕗᑦ. ᑖᒃᑯᐊ ᒪᕐᕈᐃᓕᖅᑲᖓᐅᔭᓲᑦ ᖃᐅᔨᒪᔭᕗᓪᓕ ᑕᕝᕙᓂ ᕿᑭᖅᑕᕐᔪᐊᒥ, ᑑᒑᓖᑦ 

ᑕᐅᓇᓂ ᑭᑎᖔᑦᑎᓐᓂ ᖃᑦᑏᓇᐅᓂᖅᓴᐃᑦ ᑭᓯᐊᓂ ᐹᓂ ᐊᒡᒍᖔᑦᑎᓐᓂ Home Bay-ᒥ ᐊᒥᓲᓂᖅᓵᓘᓲᑦ 

ᓰᓚ: ᑕᐃᒃᑯᐊᓕ ᒫᓃᓐᓂᕋᖅᑕᓯ ᑭᑎᖔᔅᓯᓐᓂ, ᑕᒫᓂ ᕿᑐᕐᖏᐅᕐᕕᑦᑕᖃᕐᖓᖅᑲᐃ? 

ᕼᐋᓕ: ᑕᐃᒃᑯᐊ, ᐅᓇᓂ ᑭᑎᖔᑦᑎᓐᓂᓕ ᖃᐅᔨᒪᔭᖃᙱᑦᑐᖓ ᕿᑐᕐᖏᐅᐸᒻᒪᖔᑕ 

ᑕᐃᒪᐃᑦᑐᓛᓕᑦᑕᖃᕐᐸᒻᒪᖔᑕ, ᑕᐃᒪᐃᑦᑐᓛᖃᙱᓂᖅᓴᐅᕙᑦᑐᓪᓕ ᑕᑯᔭᐅᕙᑦᑕᑐᑦ ᑕᐅᓇᓂ ᐅᓇᓂ 

ᐹᓪᓚᕝᕕᐅᑉ ᒥᔅᓵᓂ.  ᐃᒃᑯᐊ ᕿᓚᓗᒐᐃᑦ ᐊᔾᔨᒌᙱᑑᒻᒪᑕ, ᐊᓪᓚᙳᐊᖑᓂᕋᖅᑕᕗᓪᓗ, ᐊᓪᓚᙳᐊᑦ, 

ᕿᕐᓂᕐᓗᐃᑦ, ᕿᓚᓗᒐᑯᑖᑦ, ᕿᓚᓗᒐᑲᓪᓚᓪᓗ ᐊᔾᔨᒌᙱᒻᒪᑕ ᑕᒪᐅᖓ ᕿᑭᖅᑕᕐᔪᐊᒧᑦ ᑎᑭᐸᑦᑐᑦ. ᑕᐃᒃᑯᐊ 

ᕿᕐᓂᖅᑖᓗᐃᑦ ᐊᖏᔪᐊᓗᐃᑦ ᑕᑉᐹᓂ ᓯᓈᓂ ᑕᑯᒃᑲᔪᓐᓂᖅᓴᕆᔭᕗᑦ ᐊᒻᒪᓗ ᐅᑭᐊᔅᓵᖑᓕᕋᐃᒻᒪᑦ 

ᕿᓚᓗᒐᐃᑦ ᑕᑉᐹᙶᓕᕋᐃᒻᒪᑕ ᑕᒪᐅᓇ ᐊᔾᔨᒌᙱᑦᑐᖅ ᕿᓚᓗᒐᑦ ᐊᖅᑯᓵᖅᐸᒻᒪᑕ, ᐃᓚᖏᑦ 

ᕿᕐᓂᕐᓗᐊᓗᐃᑦ, ᐃᓚᖏᑦ ᐊᓪᓚᙳᐊᑦ, ᖃᑯᖅᓯᓃᓪᓗ, ᕿᓚᓗᒐᑯᑖᓪᓗ, ᕿᓚᓗᒐᑲᓪᓚᓪᓗ, ᑕᐃᒪᐃᑦᑐᑦ, 

ᐊᔾᔨᒌᙱᑦᑐᓂᒃ ᕿᓚᓗᒐᕐᓂᒃ ᑕᑯᕙᑦᑐᒍᑦ.  ᐅᓪᓗᒥᐅᓕᖅᑐᕐᓕ ᑕᒪᒃᑯᐊ ᖃᐅᔨᒪᔪᒻᒪᕇᑦ scientists-

ᖑᓂᕋᖅᑕᐅᔪᑦ ᐅᓂᒃᑳᓕᕋᐃᒻᒪᑕ ᐅᑉᐱᕆᕙᔪᙱᒻᒥᔭᕋᓗᐊᒃᑲ ᓱᓇᐅᕝᕙ ᐊᔾᔨᒌᙱᑑᓐᓂᕐᖓᑕ ᕿᓚᓗᒐᐃᑦ 

population-ᖏᖅᑲᐃ, ᑕᐃᒫᓪᓕ ᓲᔪᕆᓯᒪᔭᒃᑲ 

ᓰᓚ: ᑕᐃᒃᑯᐊ ᕿᓚᓗᒐᑲᓪᓚᐃᑦ ᕿᓚᓗᒐᑯᑖᓪᓗ ᐊᓪᓚᙳᐊᖑᕙᑦ ᐅᕝᕙᓘᓐᓃᑦ ᖃᑯᖅᑕᐃᑦ? 

ᕼᐋᓕ: ᐄ, ᐊᓪᓚᙳᐊᑦ, ᐊᓪᓚᙳᐊᖑᓲᑦ. ᐃᓚᖏᑦ ᓂᕿᔅᓴᖃᑦᑎᐊᖅᑐᒥᓂᐅᒐᐃᒻᒪᑕ ᐅᑭᐊᔅᓵᒃᑯᑦ 

ᖁᐃᓂᔪᐊᓗᐃᑦ ᑕᒪᐅᓈᖅᐸᑦᑐᑦ ᐃᓚᖏᑦ ᒪᓗᒋᕙᒻᒥᔭᕗᑦ ᐃᓚᖏᑦ ᓴᓪᓘᓂᖅᓴᐅᓲᑦ, ᕿᓚᓗᒐᑯᑖᑦ 

ᐃᓚᖏᑦ ᐃᓗᐊᒍᑦ, ᒪᑯᐊ ᓱᓂᕋᓲᕗᑦ, ᑎᓪᓘᔭᖅᑑᔮᓲᑦ ᑭᓱᒧᒃᑭᐊᖅ, ᑐᓗᖅᑕᖅᑕᒥᓂᐅᓪᓗᑎᓪᓗᑭᐊᖅ 

ᐅᕝᕙᓘᓐᓃᑦ ᐋᕐᓗᓄᖅᑲᐃ ᐸᕝᕕᓴᑦᑕᐅᔪᒥᓂᐅᑎᓪᓗᒋᑦ ᓴᓪᓘᓂᖅᓴᐅᔮᓲᖑᒻᒥᔪᑦ ᑕᐃᒃᑯᐊ 

ᕿᓚᓗᒐᑯᑖᖑᓂᕋᖅᑕᒃᑲᓖ, ᑕᒪᒃᑯᓄᖓᖃᐃ ᐋᕐᓗᓄᑦ ᐊᖑᔮᕆᔭᐅᕙᑦᑐᑎᒃ ᐅᕝᕙᓗ ᖃᓄᑭᐊᖅ 

ᐱᓇᓱᑦᑕᐅᕙᓐᓂᖏᓐᓄᖅᑲᐃ ᓴᓪᓘᓂᖅᓴᐅᕙᒻᒥᔪᑦ ᑕᐃᒃᑯᐊ 

ᓰᓚ: ᐊᔾᔨᒋᙱᒻᒥᔭᖏᑦ? 

ᕼᐋᓕ: ᐄ, ᐊᔾᔨᒌᙱᒻᒥᔪᑦ ᕿᓚᓗᒐᐃᑦ, ᐃᓚᖏᑦ ᖁᐃᑦᑎᑦᑎᐊᓲᕌᓗᐃᑦ ᐅᑭᐊᔅᓵᒃᑯᑦ ᑕᑉᐹᙶᓕᕋᒥᒃ 

ᐃᓚᖏᓪᓗ ᓴᓪᓘᓂᖅᓴᐅᓲᖑᒋᓪᓗᑎᒃ 

ᓰᓚ: ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑲᑦ ᑕᐃᒪᙵᑦ 

ᖃᐅᔨᖃᑦᑕᓕᖅᓯᒪᒐᕕᒋᑦ? 

ᕼᐋᓕ: ᐄ, ᐊᓯᔾᔨᖅᓯᒪᓕᖅᑐᓪᓕ ᐅᕙᓐᓄᑦ ᓲᔪᖅᓴᖅᓯᒪᔪᖓᑦᑕᐅᖅ ᐱᓗᐊᖅᑐᒥ ᓯᓈᓐᓂᐊᖃᑕᐅᓲᖑᒐᒪ 

ᐅᐱᕐᖔᒃᑯᑦ ᕿᓚᓗᒐᕋᓱᖃᑕᐅᓪᓗᖓ, ᑕᐃᔅᓱᒪᓂ ᐅᐊᑦᑎᐊᕈ ᕿᓚᓗᒐᑦ ᓯᓈᖓᓃᑦᑐᓂ, ᐱᓱᕝᕙᓗᑦᑐᒥᒃ 

ᑐᓴᖅᓴᕋᐃᑦᑐᐊᓘᒻᒪᑕ ᑕᐃᒪᐃᑦᑕᖅᐸᓚᐅᖅᓯᒪᕗᖅ, ᒫᓐᓇᐅᓕᖅᑐᖅ ᐊᕐᕌᒍᖅᑲᐃ ᐱᖓᓱᑦ 

ᓲᔪᖅᓴᖅᓯᒪᓕᕐᒥᔪᖓ ᐅᐊᑦᑎᐊᕈ ᓯᑭᑑᒃᑯᑦ ᓯᓈᖓᓃᑦᑐᓂ, ᓯᑭᑑᓂᒃ ᑐᓵᕙᓚᐅᖅᓯᒪᙱᑦᑐᑦ, 

ᒪᓗᒋᓯᒪᓕᕐᒥᔭᒃᑲ ᐅᓪᓗᒥᐅᓕᖅᑐᖅ ᓯᓈᖓᓃᑦᑐᓂ ᓯᑭᑑᕐᕙᓗᒻᒥᒃ ᐃᓕᓴᖅᓯᓴᕋᐃᑦᑐᐊᓘᔮᓕᕐᓂᖏᓐᓂᑦ 

ᕿᒪᔅᓯᓴᕋᐃᓂᖅᓴᐅᓕᕐᒥᔪᑦ ᑐᓴᖅᑐᒥᓂᐅᑎᓪᓗᒋᑦ 

ᓰᓚ: ᐊᓱ. ᐊᐱᕆᕙᓪᓚᐃᖅᑲᐅᒐᓗᐊᕐᒥᔪᖓ ᐊᒻᒪ ᐅᖃᖅᐸᓚᐃᖅᑲᐅᒐᓗᐊᕐᒥᔪᑎᑦ, ᐊᓯᔾᔨᖅᓯᒪᓂᖓ, 

ᐊᓯᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᕼᐋᓕ: ᑕᐅᓅᓈᕐᓂᖅᓴᐅᕙᓕᕐᓂᖏᓐᓂᓪᓕ ᓇᓗᓇᖅᐸᒍᓐᓃᖅᑐᖅ, ᐅᐱᕐᖓᖅᓴᕙᓪᓕᐊᓕᖅᑎᓪᓗᒍ 

ᐊᓯᕙᖅᑏᑦ ᓯᓈᓕᐊᖃᑦᑕᓕᓲᖑᒻᒪᑕ ᑕᐅᓇᙵᑦ ᐹᓪᓚᕝᕕᐅᑉ ᒥᔅᓵᓂᒃ ᐅᐱᕐᖓᐸᓪᓕᐊᓂᖓ ᒪᓕᑦᑐᒍ 

ᑕᑉᐸᐅᖓ ᓯᓈᓐᓂᐊᐸᓪᓕᐊᓕᓲᖑᔪᒍᑦ ᑕᐅᓇᙵᑦ ᖃᓂᒋᔭᑦᑕ ᓵᖓᓂᒃ ᐅᐱᕐᖔᕈᖅᐸᓪᓕᐊᓂᖓᓄᑦ. 

ᐅᐱᕐᖓᐸᓪᓕᐊᓂᖓ ᑕᑉᐸᐅᖓᖅᐸᓪᓕᐊᓲᖑᔪᒍᑦ, ᓇᓗᓇᙱᑦᑐᖅ ᕿᓚᓗᒐᑦ ᑕᐅᓇᓂ ᐃᓛᓐᓂᒃᑯᑦ 

ᑕᑯᔭᐅᓲᑦ ᓯᓈᖓᓂᒃ ᑭᓯᐊᓂ ᒪᐅᓇ ᐃᒪᖅᑕᖃᙱᓗᐊᕐᓂᖓᓄᖅᑲᐃ ᑕᐅᓅᓈᕋᔪᓐᓂᖅᓴᐅᓲᑦ ᐅᐱᕐᖔᒃᑯᑦ, 

ᑕᐅᓅᓇ ᓵᑦᑎᒍᑦ, ᑕᑉᐸᐅᖓ ᐃᖏᕐᕋᓯᕙᓪᓕᐊᓲᑦ 

ᓰᓚ: ᑖᔅᓱᒻᒪ ᕿᑭᖅᑕᕐᔪᐊᑉ ᐅᖓᑎᖔᖓᒍᑦ?  

ᕼᐋᓕ: ᐄ, ᑕᐅᓅᓇ ᓵᖔᖓᒍᑦ, ᑕᐅᓅᓇ ᑭᑎᖔᑦᑎᒍᑦ ᑕᑉᐸᐅᖓ ᐅᐱᕐᖓᐸᓪᓕᐊᓂᖓᓄᑦ 

ᑕᑉᐸᐅᖓᖅᐸᓪᓕᐊᓲᑦ. ᑕᑉᐸᐅᖓᓕ ᐃᖏᕐᕋᕙᓪᓕᐊᓲᖑᓂᖏᓐᓂᒃ ᖃᐅᔨᒪᔭᒃᑲ 

ᓰᓚ: ᐄ…ᐊᕐᕚᖅᑑᒨᓲᖑᓂᕋᖅᑲᐅᒐᕕᒋᑦ, ᑕᑉᐸᐅᖓᖅᐸᓪᓕᐊᓪᓗᑎᒃ ᑕᐅᓇᙵᑦ ᐊᕐᕚᖅᑑᒥ ᐃᓂᖃᕋᔪᑦᑐᑦ? 

ᕼᐋᓕ: ᐄ, ᑕᐹᓃᒃᑲᔪᑦᑑᑦ. ᑕᑉᐹᓂ Home Bay-ᒥ ᓯᓈᖓᓃᖃᑦᑕᕋᑦᑕ, ᐃᓚᖓᒍᑦ 

ᐱᓇᓱᑦᑕᒥᓂᕆᒐᐃᒐᑦᑎᒍᑦ, ᑕᐅᓄᖓ ᐅᓪᓘᓐᓂᒃ ᒪᕐᕉᓐᓂᒃ ᐃᑭᕐᒦᓲᑦ ᐅᑎᓕᕆᓪᓗᑎᓪᓗ, 

ᑕᐃᒪᓐᓇᓴᐃᓐᓇᖅᑕᐅᖅ, ᐊᐅᔭᒃᑯᑦ ᑕᑉᐹᓂ ᕿᓚᓗᒐᕐᓂᐊᕋᑦᑕ ᐊᕐᕚᖅᑑᒥ ᑕᑉᐹᓂ ᐱᓇᓱᒐᐃᒐᑦᑕ 

ᐋᕐᕈᔮᖅᑑᖑᓂᕋᖅᑕᑎᓐᓂ, ᐋᕐᕈᔮᖅᑑᒥ, ᐱᓇᓱᑐᐊᕐᓂᕈᑦᑎᒍᑦ ᐅᓪᓗᖓᒍᑦ ᐅᓪᓘᑉ ᐊᐃᑉᐸᖓᓂ 

ᐱᖓᔪᐊᓐᓂᓗ ᑕᐅᓇᓂ ᐃᑭᖅᐸᓲᑦ, ᑕᐅᓇᓂ ᐃᑭᕐᒦᓚᐅᖅᑎᓪᓗᒋᑦ, ᓄᓇᖅᐸᓕᓲᖑᒻᒥᔪᑦ ᐅᑎᓲᑦ, 

ᐅᑎᓕᓲᖑᒻᒥᔪᑦ ᑕᐃᒃᑯᐊ ᑕᑉᐹᓂ ᑕᑯᓲᕗᑦ. 

ᓰᓚ: ᕿᕐᓂᕐᓗᐃᑦ ᐅᕝᕙᓘᓐᓃᑦ ᐊᓪᓚᙳᐊᑦ? 

ᕼᐋᓕ: ᐊᔾᔨᒌᙱᑦᑑᓲᑦ. ᐊᓪᓚᙳᐊᓪᓚᕇᑦ ᑕᐃᒃᑯᐊᓗ ᕿᕐᓂᕐᓗᐊᓗᐃᑦ ᐊᖏᔪᐊᓗᐃᑦ ᐊᒻᒪᓗᑦᑕᐅᖅ 

ᐊᓪᓚᙳᐊᑦ ᒫᕋᓛᓖᑦ ᑕᐃᒪᐃᑦᑐᓛᓖᑦ, ᐊᔾᔨᒌᓲᖑᙱᑦᑐᑦ. 

ᓰᓚ: ᒫᕋᓛᖃᖅᑐᑎᒃ ᑕᐅᓇᙶᓲᑦ? 

ᕼᐋᓕ: ᑕᐅᓇᓂᓕ ᑕᐃᓐᓇ ᐅᖃᐅᓯᕆᔭᕋ ᐋᕐᕈᔮᖅᑑᑦ ᐃᓱᖅᑐᐊᓘᒻᒪᑦ ᑕᐃᒪᐃᑦᑐᓕᐅᕐᕕᐅᒻᒪᑦ, 

ᕿᓚᓗᒐᕐᒪᑯᐊ ᐃᓱᖅᑐᒥ ᑭᓯᐊᓂ ᒪᕐᕋᒥᓗ ᕿᑐᕐᖏᐅᓲᖑᕙᓪᓚᐃᒻᒪᑕ ᑕᐃᓐᓇ ᐊᕐᕈᔮᖅᑑᑦ ᑕᐃᒪᐃᑦᑑᒻᒪᑦ 

ᕿᓚᓗᒐᖏᑦ ᑕᐃᒃᑯᐊ ᑕᑉᐹᓃᓲᑦ ᑕᐃᒃᑯᐊ ᑕᑉᐸᐅᖓᖅᑕᖅᑐᑦ ᑕᐃᒪᐃᑦᑐᐊᕋᖃᓲᑦ, ᒪᕌᓛᓕᑯᓘᓲᑦ ᑕᐃᒃᑯᐊ 

ᐃᓚᖏᑦ, ᑕᐃᒃᑯᐊᓕ ᐱᓇᓱᓲᕆᙱᑕᕗᑦ ᑎᐊᒪᐃᑦᑐᐊᕋᖃᖅᑎᓪᓗᒋᑦ ᑕᑉᐹᓂ ᑕᑯᓲᕗᑦ ᐋᕐᕈᔮᖅᑑᒥ 

ᓰᓚ: ᐅᐱᕐᖔᒃᑯᑦ? 

ᕼᐋᓕ: ᐃᒪᐃᓕᖅᑎᓪᓗᒍ, ᐊᐅᔭᕈᖅᐸᓪᓕᐊᓕᖅᑎᓪᓗᒍ, ᐅᐱᕐᖔᒃᑯᑦ ᓯᑯᐃᖅᐸᓪᓕᐊᓕᖅᑎᓪᓗᒍ 

ᑕᑉᐸᐅᖓᖅᐸᓪᓕᐊᓕᓲᑦ ᑕᐃᒪᐃᑦᑐᐊᕋᖅᑖᕆᐊᖅᑐᓕᖅᑐᑎᖅᑲᐃ 

ᓰᓚ; ᐸᐅᖓᒃᑲᓐᓃᓲᖑᓱᒋᕕᒋᑦ ᐸᐅᖓ ᒥᑦᑎᒪᑕᓕᐅᑉ ᒥᔅᓵᓄᑦ? 

ᕼᐋᓕ: ᐄ, ᑕᐃᒃᑯᐊ ᓵᑦᑎᓃᑉᐸᑦᑐᑦ ᑕᑉᐸᐅᖔᓘᖅᐸᑦᑐᑦ ᓇᓗᓇᙱᑦᑐᖅ ᑕᐃᒃᑯᐊ ᐊᕐᕚᖅᑑᒥ, 

ᐊᕐᕉᔮᖅᑑᒦᓚ ᑕᑯᕙᑦᑕᕗᑦ ᑕᐃᒃᑯᐊᓕ ᑕᑉᐹᓂ ᑕᐃᒪᐃᑦᑐᐊᕋᓖᑦ, ᑕᐃᒪᐃᑦᑐᐊᕋᖅᑖᕆᐊᖅᑐᖅᑐᖃᖅᐸᒻᒥᔪᖅ 

ᑕᑉᐹᓂ ᑕᑯᕙᒃᑲᑦᑕ ᐊᓯᕙᖅᑎᐅᓪᓗᑕ ᐊᐅᔭᑕᒫᑦ 

ᓰᓚ: ᑖᓐᓇ ᐅᖃᕋᑖᖅᑕᐃᑦ, ᐅᓇ ᐊᐱᖅᑯᑎ ᖄᖏᑐᐃᓐᓇᓕᖅᑕᕋ ᐊᐱᕆᕋᑖᕋᒪ ᐃᓛ ᐋᕈᔮᖅᑑᒥ 

ᐅᖃᐅᓯᕆᕋᑖᖅᑕᐃᑦ ᐃᕐᓂᐅᕐᕕᒃ, ᐃᕐᓂᐅᕐᕕᐅᒋᐊᖓ ᐅᖃᐅᓯᕆᕋᑖᖅᑕᐃᑦ.  ᕿᓚᓗᒐᕋᓱᕝᕕᐅᓲᖅ 

ᐃᕐᓂᐅᕐᕕᐅᒐᓗᐊᕋᒥ? 

ᕼᐋᓕ: ᐄ, ᑕᐃᒃᑯᐊᓕ ᕿᓚᓗᒐᐃᑦ ᐃᖏᕐᕋᒻᒪᑕ, ᑕᕝᕙᓂᔅᓴᐃᓐᓈᕈᓐᓇᖏᓐᓂᖏᓐᓄᑦ.  ᐄ 

ᐊᓯᕙᖅᑎᐅᓪᓗᑕ ᕿᓚᓗᒐᕋᓱᓲᖑᔪᒍᑦ ᑑᒑᓕᓐᓂᓪᓕ ᐱᓗᐊᙳᐊᕋᓱᓲᖑᔪᒍᑦ ᐊᒻᒪᓗ ᐊᕐᕌᓂᓴᕐᓂᒃ. 

ᓂᕿᑦᑎᐊᕙᐅᔫᒥᔪᓂᒃ ᐱᓇᓱᓲᖑᔪᒍᑦ. ᐃᓐᓇᕆᔭᕗᑦ ᑕᐃᒪᐃᑦᑐᓛᓂᒃ ᐱᔪᒪᓲᖑᒐᓗᐊᑦ ᐱᔪᖃᓲᖑᓪᓗᓂ 

ᐃᓛᓐᓂᒃᑯᑦ ᑭᓯᐊᓂᓕ ᑕᐃᒪᐃᑦᑐᐊᕋᓖᑦ ᐱᓇᓱᙱᓐᓂᖅᓴᕆᓲᕆᔭᕗᑦ ᓄᓇᑦᑎᓐᓂ ᐃᓛ 

ᐊᓯᖃᑐᐊᖅᑎᓪᓗᒋᑦ 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᕼᐋᓕ: ᐄ ᑕᐃᒪ ᒪᕐᕉᒻᒪᑎᒃ ᐃᑭᕋᓵᓗᐊᓂ ᐃᓛ ᒫᓂ ᕿᑭᖅᑖᓗᒻᒥ, ᑕᕝᕙᓂ, ᐱᖓᓲᒻᒪᑕ ᐅᑮᕐᕕᖏᑦ 

ᖃᐅᔨᒪᓕᖅᑕᕗᑦ, ᐃᒪᕐᒥᐅᑕᓕᕆᔨᒃᑯᑦ ᖃᐅᔨᓴᖃᑦᑕᖅᓯᒪᔭᖏᑦ ᒪᓕᑦᑐᒋᑦ ᐊᑕᐅᓯᕐᒥᒃ ᒫᓂ ᖃᓂᒋᔭᑦᑎᓐᓂ 

ᐃᑭᕐᒥ ᐊᑯᑭᑦᑑᓪᓗ ᕿᑭᖅᑖᓘᓪᓗ ᐊᑯᓐᓂᖓᓂ ᑕᕝᕙᓂ, ᑕᐅᓇᓂ ᐅᑭᐅᒃᑯᑦ ᑕᐅᓇᓃᓲᖑᑦᑕᖅᑯᑦ 

ᐊᒻᒪᓗᑦᑕᐅᖅ ᑕᐅᕙᓂ ᐊᑯᑭᑦᑐᐃᑦ ᐃᓪᓗᐊᓂᖔᖅ, ᑕᑉᐹᓂ, ᐊᑭᓪᓗᐊᑎᓐᓂ ᐊᑯᑭᑦᑐᐃᑦ ᖃᓂᒋᓂᖅᓴᖓᓂ 

ᑖᕙᓂ ᑕᐃᒪᐃᑦᑐᖅᑕᖃᑦᑕᕆᕗᖅ ᐅᑮᕐᕕᖃᑦᑕᕆᕗᑦ ᐊᒻᒪᓗᑦᑕᐅᖅ ᑕᑉᐹᓂ ᐊᐅᓱᐃᑦᑑᑉ ᖃᓂᒋᔮᓂ 

ᐊᑯᑭᑦᑐᐃᑦ ᒥᔅᓯᕙᓪᓗᖔᖓᓂ ᑕᑉᐹᓂᑦᑕᐅᖅ ᐅᑮᕐᕕᖃᕐᒥᔪᑦ. ᐅᕙᒍᓪᓕ ᖃᐅᔨᒪᔭᕗᑦ ᑕᐅᕙᓂ 

ᖃᓂᒋᔭᑦᑎᓐᓂ ᐅᓇ ᓵᑦᑎᓐᓃᑦᑐᖅ ᖃᐅᔨᒪᓕᖅᑕᕗᑦ 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? 

ᕼᐋᓕ: ᐄ ᑕᐃᒪ ᐅᖃᖅᑲᐅᒐᒪ ᐅᓇᓂ ᑕᐃᒃᑯᐊ ᐹᓪᓚᕝᕕᐅᑉ ᖃᓂᒋᔮᓃᑦᑐᖅ ᐊᒥᓱᕈᖅᐸᓪᓕᐊᓗᐊᙱᑦᑐᑦ 

ᑭᓯᐊᓂ ᑕᑯᔪᖃᓲᖑᔪᖅ ᐃᓛᓐᓂᒃᑯᑦ ᐃᓛ ᕿᓚᓗᒐᐃᑦ ᑕᐅᓄᖓ ᐹᓪᓚᕝᕕᐅᑉ ᒥᔅᓵᓅᖅᑐᑦ ᐊᕐᕌᒍ 

ᐊᔾᔨᒌᙱᒻᒪᑦ ᐃᓛᓐᓂᒃᑯᑦ ᐊᒥᓲᓂᖅᓴᐅᓲᖑᓪᓗᑎᒃ ᐃᓛᓐᓂᒃᑯᑦ ᖃᑦᑏᓐᓇᐅᓂᖅᓴᐅᓲᖑᓪᓗᑎᒃ ᑖᒃᑯᓇᓂ 

ᐊᕐᕌᒍᓂ ᑕᓪᓕᒪᓂ, ᑕᐃᒃᑯᐊᓕ ᖃᑦᑏᓐᓇᐅᓂᖅᓴᐃᑦ ᑕᐅᓇᓃᔅᓯᒪᖃᑦᑕᖅᑐᑦ ᐃᒻᒪᖄ ᑕᐅᕙᓂ 

ᓯᕗᓂᑦᑎᓐᓂ ᐊᒥᓲᓂᖅᓴᐅ…ᐃᓛ ᐊᒥᓲᓂᖏᑦ ᐊᔾᔨᒌᒍᓐᓇᖏᒻᒪᑕ, ᑕᐃᒃᑯᐊᓕ ᑕᐅᓇᓃᖏᓐᓇᖅᑐᑦ 

ᖃᐅᔨᒪᔭᕗᑦ ᐊᒥᓱᕈᖅᐸᓪᓕᐊᙱᓂᖅᓴᐃᑦ ᐹᓂ ᐊᒡᒍᑎᓐᓃᖔᖅᑐᓂᒃ. ᐅᑭᐊᔅᓴᓕᖅᑎᓪᓗᒍ ᐊᔾᔨᒌᙱᑦᑐᓂᒃ 

ᕿᓚᓗᒐᕐᓂᒃ ᑕᑯᓲᖑᔪᒍᑦ, ᑖᒃᑯᐊ ᕿᑭᖅᑕᕐᔪᐊᕐᒥᐅᑦ ᑕᑯᓲᑦ ᐊᔾᔨᒌᙱᑦᑐᓂᒃ.  ᐃᓚᖓᓂᓪᓗ 

ᐋᕐᓗᑦᑕᖃᖅᑎᓪᓗᒍ ᑕᐅᓇᓂ ᐃᑭᕐᒥ ᕿᓚᓗᒐᕐᓂᒃ ᐊᒥᓲᓂᖅᓵᓗᓐᓂᒃ ᑕᒪᐅᙵᖅᑐᖃᓲᖑᒻᒥᔪᖅ, 

ᑕᑉᐹᙶᓕᖅᑎᓪᓗᒋ 

ᓰᓚ: ᐅᑭᐊᔅᓵᒃᑯᑦ? 

ᕼᐋᓕ: ᐅᑭᐊᔅᓵᒃᑯᓪᓗ ᑕᒫᓂ ᖃᓂᒋᔭᑦᑎᓐᓂ ᑕᒪᐅᓈᕋᔭᙳᐊᓕᕋᓗᐊᖅᑎᓪᓗᒋᑦ ᐋᕐᓗᑦᑕᖃᓗᐊᖅᑎᓪᓗᒍ 

ᑕᒪᐅᙵᕐᓇᓵᓲᖑᒻᒥᔪᑦ ᐊᖅᑯᓵᕐᓇᓵᓲᖑᒻᒥᔪᑦ. ᑕᕝᕙᓂ ᕿᑭᖅᑕᕐᔪᐊᕐᒥ ᐊᑕᐅᓯᐊᕋᑕ ᐊᓯᕙᖅᑏᑦ ᐋᕐᓗᓂᒃ 

ᕿᓚᓗᒐᕐᓂᐊᖃᑎᖃᖅᓯᒪᓕᕐᒥᔪᑦ.  ᑖᒃᑯᐊᓕ ᐊᓯᕙᖅᑏᑦ ᓂᕿᔅᓴᓯᐅᕐᒥᒻᒪᑕᑦᑕᐅᖅ ᑖᒃᑯᐊᓗ ᐋᕐᓗᐃᑦ 

ᑕᐃᒫᔅᓴᐃᓐᓇᖅ ᓂᕿᔅᓴᖅᓯᐅᕆᓪᓗᑎᒃ 

ᓰᓚ: ᐅᕘᓇ ᐃᑭᕋᓴᖓᒎᓲᖑᕙᑦ? 

ᕼᐋᓕ: ᐄ, ᑕᕝᕘᓈᖅᑐᖃᓕᓲᖅ ᐊᒻᒪ ᑕᐅᓅᓇ ᑭᑎᖔᑦᑎᒍᑦ ᐸᐅᖓ ᒪᑦᑖᑐᔾᔭᓇᒧᑦ, ᑕᒫᓂᓕ ᐅᑭᐊᔅᓵᒃᑯᑦ 

ᓰᑏᕝᕙ, ᐊᑦᑑᕝᕙ ᑕᑉᐹᙶᓕᖅᑎᓪᓗᒋᑦ ᑕᕝᕙᓂ ᐃᑭᕋᓴᑦᑎᓐᓃᓲᑦ ᑕᒫᓂᓗ ᖃᓂᒋᔭᑦᑎᓐᓂ ᐊᒻᒪᓗ 

ᑕᐅᓇᓂ ᒪᑦᑖᑐᔾᔭᓇᐅᓂᕋᖅᑕᑎᓐᓂ, ᐱᑕᖃᐃᓐᓇᐅᔭᓲᖅ ᐅᑭᐊᔅᓵᒃᑯᑦ ᓯᑯᓚᐅᙱᓐᓂᖓᓂ 

ᓰᓚ: ᐊᓯᔾᔨᖅᓯᒪᓂᖅᑕᖅᑲᖃ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᕼᐋᓕ: ᐄᖑᔮᖅᓯᒪᔪᖅ ᑕᒪᐅᓈᓲᓪᓕ ᐅᑭᐊᔅᓵᒃᑯᑦ ᐊᒥᓲᓂᖅᓵᓘᔮᓲᖑᓕᖅᑐᑦ. ᐊᒥᓲᓂᖅᓵᓘᓪᓗᒋᓪᓕ 

ᑕᑯᖃᑦᑕᓲᕆᓕᖅᑕᒃᑲ ᐅᑭᐊᔅᓵᒃᑯᑦ ᐊᒻᒪᓗ ᐃᓚᖏᑦ ᕿᓕᕈᖃᐅᕐᓂᖅᓴᐅᕙᓕᕐᒥᔪᑦ ᒪᒥᓯᒪᔪᓂᒃ ᑖᒃᑯᐊ 

ᒪᓗᒋᓯᒪᓗᐊᙳᐊᑕᒃᑲᓕ ᐊᒻᒪᓗ ᑕᐃᒃᑯᐊ ᕿᕐᓂᖅᑖᓗᐃᑦ ᐊᖏᔪᐊᓗᐃᑦ ᓴᖅᑭᒃᑲᔪᓐᓂᖅᓴᐅᓕᕐᒥᔪᑦ ᐊᒻᒪᓗ 

ᑑᒑᓕᓐᓂᒃ ᐃᓪᓗᒌᓕᓐᓂᒃ ᐱᑕᖃᓲᕈᖅᐸᓪᓕᐊᓂᖅᓴᐅᔮᕐᒥᔪᖅ ᑭᓯᐊᓂ ᐱᔭᕐᓂᖏᑦᑐᐊᓗᐃᑦ ᑕᐃᒃᑯᐊ 

ᐱᑕᖃᓚᐅᖅᑎᓐᓇᒋᓪᓕ 

ᓰᓚ: ᐊᓯᔾᔨᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᓕᖅᑎᓪᓗᒋᑦ, ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ? 

ᕼᐋᓕ: ᐃᓛᓐᓂᒃᑯᑦ ᒪᓗᒋᓗᐊᙳᐊᓲᕋᓕ ᕿᓚᓗᒐᐃᑦ ᑕᑉᐹᙶᓕᖅᑎᓪᓗᒋᑦ ᓯᑯᕙᓪᓕᐊᒋᐊᓕᖅᑎᓪᓗᒍ, 

ᕿᓚᓗᒐᐃᑦ ᑕᒫᓂ ᓂᕆᒐᓱᒃᑳᓗᐃᑦ ᓯᑯᓚᐅᙱᓐᓂᖓᓂ ᐊᒻᒪᓗ ᐊᒥᓲᓂᖅᓴᐃᑦ ᕿᓚᓗᒐᕐᓂᒃ 

ᑕᑯᓲᖑᓪᓗᑎᒃ ᐅᑭᐊᔅᓵᒃᑯᑦ ᑲᑎᓲᖑᓂᖏᓐᓂᒃ ᕿᓚᓗᒐᐃᑦ ᓇᓗᓇᙱᑦᑐᖅ ᓯᑯᓚᐅᖅᑎᓐᓇᒍ ᐃᓛᓐᓂᒃᑯᑦ 

ᑲᑎᕉᑕᕆᓲᖑᕙᓪᓚᐃᔪᑦ ᑕᐃᒃᑯᐊ ᐅᖃᐅᓯᕆᕋᑖᖅᑕᒃᑲ ᐅᑭᐅᑐᐊᖅᑲᑦ ᐅᕙᓂ ᐅᑮᕐᕕᖓᓂ ᕿᑭᖅᑖᓘᑉ 

ᐊᑯᓐᓂᖓᓂ ᐊᕙᓂᓗ ᐊᑯᑭᑦᑐᓂ ᐊᒻᒪᓗ ᐹᓂ ᖁᑦᑎᑦᑐᒥᐅᑦ ᑕᐅᕙᓂ, ᑖᒃᑯᐊ ᑲᑎᓲᖑᕙᓪᓚᐃᒻᒪᑕ 

ᓯᑯᓚᐅᖅᑎᓐᓇᒍ ᓂᕆᓇᓱᖃᑎᒌᓲᖑᕙᓪᓚᐃᔪᑦ 

ᓰᓚ: ᐊᓱ.  ᑖᒃᑯᐊ ᐊᔾᔨᒌᙱᑦᑑᑕᐅᓂᕋᖅᑕᑎᑦ ᖃᓄᐃᑦᑑᕙᑦ? ᖃᓄᐃᑦᑑᓱᕆᕕᒋᑦ ᐊᔾᔨᒌᙱᓐᓂᖏᑦ? 

ᕼᐋᓕ: ᐊᔾᔨᒌᙱᔾᔪᑎᒋᕙᓪᓚᐃᔭᖏᑦ, ᑕᐃᒪᐃᒃᑲᑦᑕ ᐃᓅᓪᓗᑕ…. 

ᓰᓚ: ᐃᓛᒃ ᑕᐃᒃᑯᐊ ᐅᖃᖅᑲᐅᔭᑎᑦ, ᕿᕐᓂᕐᓗᐊᓗᐃᑦ, ᐊᓪᓚᙳᐊᑦ, ᕿᓚᓗᒐᑯᑖᑦ, ᕿᓚᓗᒐᑲᓪᓚᐃᑦ 

ᕼᐋᓕ: ᐄ, ᑕᐃᒃᑯᐊ ᐱᓗᐊᖅᑐᒥᖃᐃ ᕿᕐᓂᓗᓪᓚᕇᑦ ᑕᐃᒃᑯᐊ, ᐃᑭᕐᒥᐅᑕᕈᔪᓪᓚᕆᐊᓗᐃᑦ, ᑕᐅᓐᓇ 

ᐊᐅᓚᓗᐊᖅᑎᓪᓗᒍᖃᐃ, ᒪᓪᓕᓗᐊᖅᑎᓪᓗᒍ ᒪᐅᖓ ᓄᓇᖅᐸᓲᖑᒻᒪᑕ ᐊᒻᒪ ᑕᐃᒃᑯᐊ ᕿᓚᓗᒐᑲᓪᓚᐃᑦ 

ᑭᖑᓪᓕᐅᓲᓪᓕ, ᓱᒃᑲᐃᓂᖅᓴᐅᒻᒪᑕ ᐊᖏᔪᐊᓘᒐᓗᐊᖅᑐᑎᒃ, ᖁᐃᑦᑎᓲᖑᒻᒪᑕ, ᑕᑉᐸᐅᖓ 

ᓴᓪᓘᓚᐅᖅᑐᒥᓂᐅᕙᓪᓚᐃᒐᓗᐊᖅᑐᑎᒃ ᓂᕿᔅᓴᖃᑦᑎᐊᕐᓂᖏᓐᓄᑦ ᒪᐅᓈᓕᕋᐃᒻᒪᑕ ᖁᐃᓂᔪᐊᓗᓐᓂ 

ᑕᒪᐅᓈᓕᖅᑐᖃᓲᖑᒻᒪᑕ ᐊᔾᔨᒋᙱᑕᖏᓐᓂᒃ ᓂᕿᔅᓴᖃᑦᑎᐊᖅᑐᒥᓂᐅᑐᐊᖅᑎᓪᓗᒋᖅᑲᐃ 

ᓰᓚ: ᑭᓱᓂᓪᓗ ᐃᓚᓯᒃᑲᓐᓂᕈᒪᕕᑦ? ᐅᑯᐊᓕ ᐊᐱᖅᑯᑏᑦ ᓈᒌᕐᖓᑕ 

ᕼᐋᓕ: ᑕᕝᕙᑐᐊᖑᔮᖅᑐᓪᓕ ᖃᐅᔨᒪᔭᒃᑲ, ᖃᐅᔨᒪᔭᓐᓂᑦᑕᐅᖅ ᐅᖃᐅᓯᕆᔭᒃᑲ. ᐃᓛ 

ᐊᓯᔾᔨᓗᐊᖅᓯᒪᔫᔭᙱᑐᓪᓕ ᕿᓚᓗᒐᐃᑦ ᓂᕿᐅᓂᖏᓐᓂᒃ ᖃᐅᔨᒪᒐᑦᑎᒍ, ᐃᓚᖏᓪᓗ, 

ᑐᓗᖅᑕᖅᑕᐅᔪᒥᓃᓪᓕ ᐃᓚᖏᑦ ᐅᕝᕙᓘᓐᓃᑦ ᐃᓗᐊᒍᑦ ᐃᒻᒪᔅᓯᒪᔪᒥᓃᑦ ᐅᖅᓱᖓᑕ ᐃᑭᐊᖓᒍᑦ ᑕᒪᒃᑯᐊᓕ 

ᓂᕆᑦᑕᐃᓕᒪᓲᕆᒻᒥᔭᕗᑦ ᑐᓗᖅᑕᖅᑕᒥᓂᐅᓚᐅᖅᑎᓪᓗᒋᑦ ᖃᓄᖅ ᑎᓪᓘᔭᖅᑐᐊᓘᔮᕐᖓᑕ ᐃᓗᐊ 

ᐊᐅᕈᔪᐊᓘᔮᖅᑐᓂ ᓂᕆᔪᒥᓇᑦᑎᐊᓲᖑᙱᒻᒪᑕ ᑕᒪᒃᑯᐊᓕ ᓂᕆᓲᕆᙱᑕᕗᑦ 

ᑕᐃᒪᐃᑦᑐᖃᒐᓚᓗᐊᙱᑦᑑᒐᓗᐊᖅ ᑭᓯᐊᓂ ᐋᕐᓗᑦᑕᖃᓚᐅᖅᑐᒥᓂᐅᑎᓪᓗᒍ ᑕᐃᒪᐃᑦᑐᖅᑕᖃᓲᖅ 

ᓰᓚ: ᑕᐃᒃᑯᐊ ᐅᖅᓱᖓᑕ ᐃᑭᐊᖓᓃᑦᑐᑦ ᐃᒪᓖᑦ ᖃᐅᔨᓴᕋᔅᓴᓂᒃ ᐊᐅᓪᓚᑎᑦᑎᔪᖃᓚᐅᖅᓯᒪᒻᒪᖔᖅ 

ᖃᐅᔨᒪᕕᑦ? 

ᕼᐋᓕ: ᐊᐅᓪᓚᑎᑦᑎᔪᖃᓚᐅᖅᓯᒪᒻᒪᖔᖅ ᖃᐅᔨᓚᐅᖅᓯᒪᔫᔮᙱᑦᑐᖓ ᐃᒻᒪᖃ ᑐᓴᐅᒪᑦᑎᐊᕈᑦᑕᖃᐃ 

ᐊᓯᕙᖅᑏᑦ ᖃᐅᔨᓴᖅᑐᖃᕈᓐᓇᓪᓗᐊᖅᑑᒐᓗᐊᖅ 

ᓰᓚ: ᐃᓛ ᖃᐅᔨᔭᐅᒐᓱᓚᐅᖅᓯᒪᙱᑦᑑᑦ? 

ᕼᐋᓕ: ᐄ, ᐃᓚᖏᑦ ᒪᑯᐊ, ᓯᒃᑯᔾᔭᐅᓲᖑᓂᖏᓐᓂᒃ ᖃᐅᔨᒪᒐᑦᑕ ᐃᓚᖏᓪᓗ ᕿᓚᓗᒐᐃᑦ ᒪᓗᓐᓇᐸᑦᑐᖅ 

ᕿᓕᕈᓕᐊᓗᐃᑦ ᕿᑦᑐᑦᑕᐅᓂᑯᐊᓗᐃᑦ ᓂᕆᒍᒥᓇᕈᓐᓃᖅᓯᒪᔪᑦ ᐊᓪᓛᑦ, ᑕᐃᒃᑯᐊᓕ ᓂᕆᔾᔭᐃᖅᓯᒪᓲᕗᑦ 

ᓇᓄᕐᓄᓘᓐᓃᑦ ᐋᕐᓗᓄᓪᓘᓐᓃᑦ ᐱᓇᓱᑦᑕᒥᓂᐅᑎᓪᓗᒋᑦ ᓂᕆᒍᒥᓇᙱᒻᒪᑕ ᑲᒪᒋᔭᒥᓂᐅᑎᓪᓗᒋᑦ 

ᓯᒃᑯᔾᔭᐅᓯᒪᔪᒥᓂᐅᑎᓪᓗᒋᑦ ᕿᓚᓗᒐᐃᑦ. ᑕᐃᒪᐃᑦᑐᓂᒃ ᐱᑕᖃᓚᐅᓲᖑᒻᒥᔪᖅ. ᕿᓚᓗᒐᖅᑐᖃᓚᐅᓲᖅ 

ᖃᕗᓂᓪᓗ ᐊᓐᓇᐃᔭᐅᓂᑯᒥᓂᕐᓂᓪᓗ ᓂᕐᔪᑎᓄᑦ, ᐃᓚᖏᓪᓗ ᕿᓚᓗᒐᐃᑦ ᓴᖅᐱᖏᑦ ᐃᓚᙶᓯᒪᓲᑦ 

ᑮᔭᐅᓂᑯᑦ ᓇᓗᓇᓲᖑᙱᑦᑐᖅ ᐋᕐᓗᒧᑦ ᐃᓚᖏᓪᓗ ᑕᓕᕈᖏᑦ ᐊᒡᒐᐅᔮᓲᑦ ᑮᔭᐅᓂᑯᒥᓂᐅᑐᐊᕋᐃᒐᒥᒃ 

ᐋᕐᓗᒧᑦ, ᐋᕐᓗᔅᓴᑐᐊᓄᑦ ᑕᐃᒪᔅᓴᑐᐊᖅ ᐊᒡᒑᖅᓯᒪᔫᔮᓱᑦ ᐃᓚᖏᑦ ᑮᔭᐅᓂᑯᒥᓂᐅᑎᓪᓗᒋᑦ 

ᓰᓚ: ᐊᓱᖅᐹᓗᒃ ᐊᐱᖅᑯᑎᔅᓴᒃᑲᓕ ᓈᒻᒪᑕ…. 

ᕼᐋᓕ: ᐃᓛᒃ ᐱᓇᓱᐊᑦᑎᐊᐸᑦᑐᒍᓪᓕ ᑕᒫᓂ ᑕᐃᒫᓪᓗ ᐊᐱᖅᓱᕈᕕᑦ ᓇᓗᓇᙱᑦᑐᖅ ᐊᓯᕙᖅᑏᑦ 

ᖃᐅᔨᓯᒪᔭᖏᓐᓂᒃ ᑐᓴᖅᑎᑕᐅᒃᑲᓂᕐᓂᐅᓴᑐᐃᓐᓇᙳᓱᑦᑐᑎᑦ, ᐅᕙᖓᓕ ᖃᐅᔨᒪᔭᖓᓂᒃ ᓂᓪᓕᐊᕕᒋᕙᒋᑦ 

ᓰᓚ: ᖁᔭᓐᓇᒦᖅᐹᓗᒃ 

ᕼᐋᓕ: ᐄ, ᐊᔅᓱᐊᓗᓪᓕ 

ᓵᒥᐅᓪ ᓄᕿᙵᖅ 

ᕿᑭᖅᑕᕐᔪᐊᖅ ᐃᓄᐃᑦ ᖃᐅᔨᒪᔭᑐᖃᖏᑦ ᑑᒑᓖᑦ ᒥᔅᓵᓄᑦ ᐊᐱᖅᓱᕐᓂᖅ 

 

ᓰᓚ: ᓵᒥᐅᓪ ᓄᕿᙵᖅ ᕿᑭᑕᕐᔪᐊᕐᒥᐅᖅ. ᑕᒫᓂ ᐃᓅᓂᑰᕕᑦ? ᖃᖓ? 

ᓵᒥᐅᓪ: ᔪᓚᐃ 1ᔅᑦ, 71 

ᓰᓚ: ᐊᐱᖅᓱᖃᑦᑕᕋᒪ ᑑᒑᓖᑦ/ᕿᕐᓂᕐᓖᑦ ᒥᔅᓵᓄᑦ, ᐃᓄᐃᑦ ᖃᐅᔨᒪᔭᖓᒍᑦ, 

ᐅᖃᓕᒫᕋᔅᓴᓕᐅᕋᓱᑦᑐᖓ…ᐃᓛ ᐃ ᑲᔪᕈᑎᔅᓴᐅᒐᔭᖅᑐᓂᒃ ᐃᓄᓐᓄᑦ ᐃᓄᓐᓃᖔᖅᑐᓂᒃ ᑲᑎᒪᔨᓄᑦ 

ᑐᓂᒐᔭᖅᑕᓐᓂᒃ ᐃᒪᕐᒥᐅᑕᓕᕆᔨᒃᑯᑦ ᓴᖅᑮᔪᒻᒪᑕ ᔫᓂᐅᑎᓪᓗᒍ ᑲᑎᒪᓂᖃᖅᑎᓪᓗᒋᑦ, 

ᐃᑲᔪᕈᑎᔅᓴᑲᓐᓂᐅᒐᔭᖅᑐᓂᒃ ᐃᓱᒪᓕᐅᕈᑎᔅᓴᐅᒋᐊᖃᓕᕐᓂᖅᑲᑕ ᐃᓅᑉ ᖃᐅᔨᒪᓂᖓ ᑭᓪᓕᓯᓂᐊᖅᑏᓪᓗ 

ᖃᐅᔨᒪᓂᖓ ᓇᓕᖅᑲᑦᑎᒌᑎᑕᐅᒋᐊᖃᓲᖑᒻᒪᑕ ᐃᓱᒪᒋᔭᐅᒋᐊᖃᓲᖑᓂᖏᓐᓄᑦ ᑕᐃᒫᒃ ᑕᒫᓃᑦᑐᖓ.  

ᑭᐅᔪᓐᓇᖅᑕᑎᑦ ᑭᐅᖃᑦᑕᕈᓐᓇᖅᑕᑎᑦ ᑭᐅᔪᓐᓇᙱᑕᑎᑦ ᐃᓱᒫᓗᓐᓇᙱ 

ᓵᒥᐅᓪ: ᐄ 

ᓰᓚ: ᐅᑯᐊ ᐊᐱᖅᑯᑏᑦ Marine Biologist-ᒥᑦ ᐊᐃᑉᐸᖃᖅᑐᖓ ᐋᖅᑭᔅᓱᔪᔭᕗᑦ, ᑭᓱᓂᒃ ᕿᓂᓲᖑᓱᒋᑦᑎᕕᑦ 

ᐊᐱᖅᓱᖅᑐᒍ, ᑭᓱᓂ ᖃᐅᔨᒐᓱᐊᓲᖑᓱᒋᑦᑎᕕᑦ ᑭᓪᓕᓯᓂᐊᖅᑎᓂᒃ, ᖃᐅᔨᒪᔭᐅᒋᐊᖃᖅᑐᒋᔭᑎᑦ ᐃᓄᐃᑦ 

ᓄᓇᖓᓐᓃᓕᖅᑐᑎᑦ ᑭᓱᓂᒃ ᖃᐅᔨᓯᒪᕕᑦ, ᓚᓪᓗᒍ ᐊᐱᖅᑯᑎᓂᒃ ᐋᖅᑭᔅᓱᐃᓚᐅᖅᓯᒪᒐᓐᓄᒃ ᐊᒻᒪ 

ᐊᖑᓇᓱᑦᑎᓂᒃ ᑐᓴᖅᐸᓪᓕᐊᔭᕗᑦ ᒪᓕᑦᑐᒋᑦ ᑐᓴᕋᔪᓲᕗᑦ ᑭᓱ ᐅᖃᐅᓯᐅᒐᔪᓲᑦ, ᐃᓛ ᐱᔪᓐᓇᖅᑕᑎᑦ 

ᐱᓂᐊᕋᕕᒋᑦ. ᓯᕗᓪᓕᖅᐹᖅ, ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᓲᔪᖅᓴᖅᓯᒪᕕᑦ ᐊᕙᑎᑦᑎᓐᓂ?  ᓲᕐᓗ ᓯᑯ, 

ᓯᑯᐃᖅᓴᕋᐃᑉᐸᓪᓕᐊᓂᖓ, ᓯᑯᓴᕋᐃᐸᓪᓕᐊᓂᖓ, ᐃᒫᒐᓚᒃ? 

ᓵᒥᐅᓪ: ᐄ 

ᓰᓚ: ᖃᐅᔨᓯᒪᕕᑦ? 

ᓵᒥᐅᓪ: ᐄ, ᓯᑯᐃᖅᓴᕋᐃᓐᓂᖅᓴᐅᓕᖅᐸᑦᑐᓂ ᐊᒻᒪ ᓯᑯᓇᓵᕐᓂᖅᓴᐅᓕᖅᐸᑦᑐᓂ ᑭᓯᐊᓂ ᐊᕐᕌᒍ 

ᐊᔾᔨᒌᑉᐸᖏᒻᒪᑦ ᑕᕝᕙᑐᐊᑦᑎᐊᖅ ᐃᓛᓐᓂᒃᑯᑦ ᐅᑭᐊᔅᓵᒃᑯᑦ ᓯᑯᓇᓱᓕᖅᑎᓪᓗᒍ 

ᖃᓐᓂᖃᑦᑕᖏᑦᑐᒥᓂᐅᑎᓪᓗᒍ ᓯᑯᑦᑎᐊᑐᖅᐹᓘᑦᑕᖅᑯᖅ ᓯᑯᓇᓱᓕᖅᑎᓪᓗᒍ ᖃᓐᓂᖃᑦᑕᑎᓪᓗᒍ 

ᓯᑯᓗᓐᓂᖅᓴᐅᓕᓲᖅ ᑕᐃᒪᐃᓲᖑᓂᖓᓂᓪᓕ ᖃᐅᔨᓯᒪᔭᕋ 

ᓰᓚ: ᐃᔾᔪᓂᖓᓕᑭᐊᖅ, ᐊᔾᔨᒌᑉᐸᖏᓐᓂᕙ? 

ᓵᒥᐅᓪ: ᐄ, ᐊᔾᔨᒌᑉᐸᖏᒻᒥᔪᖅ, ᓇᑦᑏᑦ ᑭᒃᑯᓕᖏᑦ ᐊᔾᔨᒌᑉᐸᖏᒻᒥᔪᑦ 

ᓰᓚ: ᑭᓱᖏᑦ? ᐊᓪᓗᖏᑦ? 

ᓵᒥᐅᓪ: ᐄ, ᐊᓪᓗᖏᑦ, ᐊᔾᔨᒋᕙᙱᒻᒥᔭᖏᑦ, ᐃᓛᓐᓂ ᐃᓚᖏᑦ ᓵᑦᑐᖅᐹᓘᑕᖅᑯᐃᑦ ᐃᓚᖏᑦ 

ᑕᐃᒪᐃᙱᑦᑎᐊᕆᓪᓗᑎᒃ ᑕᐃᒪᐃᓲᑦ 

ᓰᓚ: ᕿᓚᓗᒐᕋᓱᖃᑕᐅᓲᖑᒐᕕᑦ ᑕᒫᓂ, ᐅᐱᕐᖔᒃᑯᑦ ᐅᑭᐊᔅᓵᑯᓪᓗ? 

ᓵᒥᐅᓪ:  ᐄ, ᐊᐅᔭᒃᑯᓪᓗ, ᐹᓂ ᐊᕐᕚᑑᓚᔭᐅᓲᒥᒃ ᑕᑉᐸᐅᖓᖃᑕᐅᓲᖑᔪᖓ ᑕᐸᓐᓇ ᕿᓚᓗᒐᕐᓄᑦ 

ᓄᓇᒋᔭᐅᒻᒪᑦ ᖃᐅᔨᒪᒐᑦᑎᒍ, ᕿᓚᓗᒐᖅᑕᖃᕐᓂᐅᓴᑐᐃᓐᓇᓪᓚᕆᒻᒪᑦ ᑕᑉᐸᓐᓇ. ᑕᐃᒪ ᒫᓐᓇ ᒪᐃᖑᑎᓪᓗᒍ 

ᓯᓈᖓᓃᖃᑦᑕᓚᐅᕋᒪ ᒪᕐᕈᐊᑎᖅᑐᖓ ᕿᓚᓗᒐᓕᐊᓘᕙᓚᐅᖅᑐᖅ ᐊᒻᒪ ᕿᓚᓗᒐᐃᑦ ᖃᖓᑐᐃᓐᓇᖅ 

ᕿᑐᕐᖏᐅᕐᓂᖏᓐᓂᒃ ᖃᐅᔨᓯᒪᒻᒥᔭᕋ 

ᓰᓚ: ᖃᖓᑐᐃᓐᓇᖅ? 

ᓵᒥᐅᓪ: ᐄ, ᐊᔾᔨᒋᙱᑎᐊᕐᒥᔭᖏᑦ ᖃᑯᖅᑕᑦ,  

ᓰᓚ: ᕼᐄ, 

ᓵᒥᐅᓪ: ᐊᓪᓚᖑᐊᓪᓖ…ᓯᓈᖃᕋᓗᐊᖅᑎᓪᓗᒍ ᕿᑐᕐᖏᐅᓲᑦ 

ᓰᓚ: ᐊᓪᓚᙳᐊᑦ? 



 pg. 11 

ᓵᒥᐅᓪ: ᐄ, ᐊᔾᔨᒋᙱᑎᐊᕐᒥᔭᖏᓪᓕ, ᐃᓛ ᖃᑯᖅᑕᓂᓪᓕ ᖃᐅᔨᒪᓪᓚᕆᙱᑦᑐᖓ. ᑕᐃᒪᐃᑦᑐᒥᒃ 

ᕿᓚᓗᒐᕐᓂᐊᖃᑕᐅᓚᐅᖅᓯᒪᙱᓕᒫᕋᒪᓕ ᑑᒑᓖᓐᓇᕐᓂᒃ ᐋᒡᒐᐅᒐᓗᐊᖅ ᑲᖏᒧᐊᕈᒪᓕᖅᑎᓪᓗᒋᑦ ᓯᓈᖓᓂ 

ᑕᑉᐹᓂ, ᐅᓇᓂ ᐱᑕᖃᓲᖑᒻᒥᔫᒐᓗᐊᖅ ᓇᓗᓇᙱᑦᑐᖅ ᑕᐅᓐᓇᓕ ᐅᐸᒐᔪᙱᒻᒥᒐᒃᑯ ᐸᐅᖓᖔᖅ ᑭᓯᐊᓂ.  

ᓯᓈᓕᐊᖃᑦᑕᕐᓂᑰᓪᓗᖓ ᐊᕐᕌᒍᑦ ᖃᑦᑎᒃᑭᐊᖅ ᐊᓂᒍᖅᓯᒪᓕᖅᑐᑦ ᓯᓈᓕᐊᓕᑕᐃᓐᓇᓚᐅᕐᒥᒐᒪ, 

ᓯᓈᓕᐊᖃᑕᐅᕙᑦᑐᖓ ᑕᑯᐃᓐᓇᓲᖑᕙᓚᐅᖅᑐᖓ ᒫᓐᓇᓗ ᑕᐃᒪᐃᓚᐅᕆᓪᓗᓂ ᒪᐃᖑᑎᓪᓗᒍ, ᒪᐃ, ᔫᓂ, 

ᓯᓈᖓᓃᖃᑕᐅᖃᑦᑕᓚᐅᕋᒪ ᒪᕐᕈᐊᖅᑎᖅ 

ᓰᓚ: ᐃᕝᕕᑦ ᐊᑖᑕᖓᓂᒃ ᐃᓕᓐᓂᑰᕕᑦ? 

ᓵᒥᐅᓪ: ᐃᓚᐅᕙᑦᑐᖓ ᐃᓕᕝᕕᒋᓯᒪᑦᑕᖅᑲᕋ ᐊᒻᒪ ᑕᖅᑲᒃᑯᓇᙵᑦ ᐊᓯᕙᖅᑎᐅᖃᑎᓐᓂᒃ 

ᕿᓚᓗᒐᕐᓂᐊᖃᑎᒋᓲᓐᓂᒃ ᐃᓕᓯᒪᒋᓪᓗᖓ. ᐱᓇᓱᑦᑐᒋᓪᓕ ᖃᐅᔨᒪᔭᒃᑯᓪᓕ ᓯᓈᖓᓂ 

ᐱᒋᐊᖅᑕᒥᓂᕆᓪᓗᒋᑦ ᐅᓪᓘᓐᓂᒃ ᒪᕐᕉᓐᓂᒃ ᓴᖅᑭᓲᖑᙱᑦᑐᑦ, ᐅᓪᓘᒃ ᒪᕐᕉᒃ ᐊᓂᒍᕋᐃᒻᒪᑎᒃ ᑭᓯᐊᓂ 

ᓴᖅᑭᑕᓯᓐᓇᓕᑦᑕᖅᑯᑦ 

ᓰᓚ: ᐅᖓᒻᒧᔅᓯᒪᑲᐃᓐᓇᓲᑦ? 

ᓵᒥᐅᓪ: ᐃᑭᖅᐸᖅᓯᒪᓲᑦ ᐅᕝᕙᓗ ᐊᓯᐊᓅᖔᑐᐃᓐᓇᖅᑐᑎᒃ ᖃᐅᔨᓴᕋᐃᑦᑐᖅᐹᓘᒻᒪᑕ ᕿᓚᓗᒐᐃᑦ. 

ᐅᖅᓱᐊᑎᓪᓗᒍ ᐱᓇᓱᒐᔅᓴᐅᙱ ᖃᐅᔨᓴᕋᐃᓗᐊᕐᓂᖏᓐᓄᑦ…. 

ᓰᓚ: ᕼᐄ, ᐊᓱ 

ᓵᒥᐅᓪ: ᕿᒪᕉᑎᓴᕋᐃᑦᑐᐊᓗᐃᑦ ᑐᓵᔪᑦ, ᐅᐱᓐᓇᕋᓂᑦᑕᐅᖅ ᐅᕙᑦᑎᑎᑐᑦ ᑐᓵᔪᑦ ᐃᒪᕐᕙᓗᑦᑎᓪᓗᒍ 

ᖃᐅᔨᓂᐅᓴᙱᓂᖅᓴᐃᑦ. 

ᓰᓚ: ᖃᖓᒃᑯᑦ, ᖃᑦᑎᐅᑎᓪᓗᑎᑦ ᕿᓚᓗᒐᕋᓱᖃᑕᐅᒋᐅᖅᐸᓪᓕᐊᓕᕐᓂᖅᑭᑦ? 

ᓵᒥᐅᓪ: ᓇᒻᒥᓂᖃᐃ, ᐊᑎᖃᕈᓐᓇᖅᓯᑎᓪᓗᖓ 16-ᖑᓪᓗᖓᖃᐃ. ᐊᓕᐊᓇᐃᒋᕙᔪᙱᑕᕋᓗᐊᕋᓕ 

ᐃᓚᐅᖃᑦᑕᓕᕋᑖᖅᑐᖓ ᐊᑯᓂᐅᓗᐊᖅᑐᐊᓗᒃ ᐊᖅᑲᐅᒪᕙᒻᒪᑕ. ᓱᓇᐅᕝᕙ ᐊᓕᐊᓇᐃᒋᓂᖅᐹᕋ 

ᐆᒪᔪᕋᓱᓲᓐᓂᒃ ᕿᓚᓗᒐᕐᓂᐊᕐᓂᖅ. 

ᓰᓚ: ᑕᐃᒪᙵᑦ ᕿᓚᓗᒐᕋᓱᖃᑦᑕᓕᕋᕕᑦ ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ 

ᐊᓯᔾᔨᖅᓯᒪᓂᖃᖅᑲᑦ? 

ᓵᒥᐅᓪ: ᓯᓚᑦᑐᕈᖅᐸᓪᓕᐊᑐᐃᓐᓇᖅᑑᔮᖅᑐᑦ ᐱᓇᓱᑦᑕᐅᖃᑦᑕᕐᓂᖏᓐᓄᖅᑲᐃ ᐃᓛᓐᓂᒃᑯᑦ 

ᐳᓯᙵᑦᑕᐅᑎᒋᓪᓗᑎᒃ ᐳᐃᓲᖑᓪᓗᑎᒃ ᐊᒻᒪ ᐊᓂᖅᓵᙱᐅᔭᓲᖑᒋᓪᓗᑎᒃ ᓱᕐᓗᐃᓐᓇᖏᓐᓄᑦ ᐳᑦᑕᓪᓗᑎᒃ, 

ᐱᒃᑲᖅᐹᓗᐃᑦ ᕿᓚᓗᒐᐃᑦ ᐱᔭᕐᓂᕈᓐᓃᐸᓪᓕᐊᑐᐃᓐᓇᖅᑐᑦ 

ᓰᓚ: ᐅᓇᙶᑎᓪᓗᒋᑦ ᐃᑭᕐᒥᑦ ᐅᕝᕙᓪᓘᓐᓃᑦ ᓇᑭᒃᑭᐊᖅ ᑕᐅᓇᙵᑦ ᑕᑉᐸᐅᖓ ᐊᕐᕚᖅᑑᒨᖅᐸᓪᓕᐊᔪᑦ 

ᑕᑉᐹᖔᖅᑐᓘᓐᓃᑦ ᐊᔾᔨᒌᙱᓐᓂᖃᕆᕙᑦ? ᐹᙶᑎᓪᓗᒋᓪᓕ ᐱᓇᓱᑦᑕᐅᓂᑰᓕᓲᖑᒻᒪᑕ? 

ᓵᒥᐅᓪ: ᐹᙶᑎᓪᓗᒋᑦ, ᐃᓛ ᒪᓐᓇᓕ ᓄᓇᕗᑦ ᐊᖅᑯᓵᒐᑐᐃᓐᓇᐅᒻᒪᑦ ᐅᑭᐊᔅᓵᒃᑯᑦ ᑕᑉᐹᖔᖅᑐᓂᒃ, ᑕᐃᒫᒃ 

ᕿᓚᓗᒐᓕᐊᓘᓕᑲᐃᓐᓇᐸᑦᑐᖅ ᐊᒻᒪ ᑕᑉᐸᓐᓇ ᐊᕐᕚᖅᑑᖅ ᐅᐸᓲᕗᑦ ᓯᑯᐃᕋᑖᒥᓂᐅᑎᓪᓗᒍ 

ᕿᓚᓗᒐᓕᐊᓘᕙᒃᑭᓪᓗᓂ ᑭᓯᐊᓂ ᐅᑎᕐᓂᐅᓴᑐᐃᓐᓇᖅᑐᑦ ᐱᓇᓱᓚᐅᕋᓗᐊᖅᑐᒋᑦ, ᐊᓯᐊᓄᑦ 

ᑲᖏᖅᑐᒐᓚᐅᒻᒪᑕ ᑕᑉᐹᓂ, ᐊᓯᖏᓐᓄᑦ ᑲᖏᖅᑐᓄᑦ ᐳᓚᑦᑕᖅᑯᑦ ᐃᑭᖅᐸᖅᑐᐊᓘᔮᓚᐅᕋᓗᐊᖅᑐᑎᒃ 

ᑭᓯᐊᓂ ᐅᑎᕐᓂᐅᓴᑐᐃᓐᓇᖅᑐᑦ ᑕᑉᐸᔅᓱᒥᖓ ᖃᐅᔨᒪᒐᒥᒃ. ᐃᓚᕙᓪᓕᐊᑐᐃᓐᓇᕐᓂᖏᓐᓂᒃ ᖃᐅᔨᓯᒪᔭᒃᑲ 

ᕿᓚᓗᒐᐃᑦ 

ᓰᓚ: ᐊᔾᔨᒌᙱᑦᑑᑎᐅᕙᑉᐸᑦ? ᓲᕐᓗ ᑐᓴᖅᑲᐅᒐᒪ ᕿᕐᓂᕐᓗᐊᓗᓐᓂᒃ, ᐊᓪᓚᙳᐊᑦ ᐊᔾᔨᒋᙱᒻᒥᔭᖏᑦ 

ᑕᐃᒃᑯᐊ ᐊᖏᓂᖅᓴᐃᑦ 

ᓵᒥᐅᓪ: ᕿᕐᓂᕐᓗᐃᑦ ᐊᖏᓂᖅᓵᓗᐃᑦ, ᐊᖏᓂᖅᓴᐅᓂᐅᓴᑐᐃᓐᓇᖅᑑᔮᖅᑐᑦ ᑭᓯᐊᓂ ᒫᓐᓇ ᓯᓈᖓᓃᒃᑲᒪ, 

ᐃᓛ ᓯᓈᖓᓃᖃᑕᐅᒐᒪ ᑕᐃᒪᐃᑦᑑᑎᐅᓂᖅᓵᓘᓚᐅᖅᑐᐃᑦ ᕿᕐᓂᕐᓗᐊᓗᐃᑦ 

ᐊᓪᓚᙳᐊᑕᖃᑦᑎᐊᖏᑦᑐᐊᓘᓪᓗᑎᒃ ᐊᒻᒪ ᑎᒡᒐᐅᑎᐊᓘᓪᓗᑎᒃ ᑕᑯᕙᓚᐅᖅᑕᕗᑦ ᑕᑉᐹᓂ 

ᓰᓚ: ᐱᔭᕐᓂᖏᓐᓂᖅᓴᐃᑦ? 

ᓵᒥᐅᓪ: ᐄ, ᐊᖏᔪᐊᓗᐃᑦ, ᐃᑭᓕᖅᑕᐅᓯᒪᔪᑦ ᐊᒥᓱᑦ, ᐃᓛ ᓇᒥᑭᐊᖅ ᐃᑭᓕᖅᑕᐅᓚᐅᖅᓯᒪᓂᑯᐃᑦ 

ᓰᓚ: ᐱᕕᒋᒻᒥᔭᕋᓗᐊᓯ? 

ᓵᒥᐅᓪ: ᐋᒡᒐᐃ ᐱᕕᒋᔪᙱᑕᕗᑦ ᐊᑲᐅᓈᔪᙱᒻᒪᑦ. ᕿᓚᓗᒐᓕᐊᓘᓚᐅᖅᑐᖅ ᑕᑉᐸᓐᓇ ᓯᓈᖓ 

ᓰᓚ: ᖃᐅᔨᓯᒪᕕᑦ ᑕᐃᒪᙵᑦ ᕿᓚᓗᒐᕋᓱᖃᑦᑕᕋᕕᑦ ᐊᖅᑯᑎᒋᕙᑦᑕᖓ ᐊᓯᔾᔨᖅᓯᒪᒻᒪᖔᖅ ᐅᐱᕐᖔᒃᑯᑦ 

ᐅᑭᐊᔅᓵᑯᓪᓘᓐᓃᑦ? 

ᓵᒥᐅᓪ: ᐊᓯᔾᔨᓗᐊᖅᓯᒪᔫᔮᙱᑦᑐᖅ ᑭᓯᐊᓂ ᐊᕐᕌᓂ ᐊᑦᑑᕝᕙᐅᓕᖅᑎᓪᓗᒍ ᑎᑭᑕᐅᒐᔪᓲᖑᒐᑦᑕ ᑭᓯᐊᓂ 

ᑎᑭᓐᓇᓵᕐᓂᕆᓚᐅᖅᑕᖏᑦ ᐅᔾᔨᕆᓚᐅᖅᑕᕗᑦ ᐊᕐᕌᓂ ᑕᒪᐅᖓᓖ, ᑕᑉᐸᓐᓇᓕ ᐅᐸᔅᓯᒪᔪᒻᒥᒐᒃᑯ ᐊᐅᔭᒃᑯᑦ 

ᑕᑉᐹᓃᔪᒻᒥᒐᒪ ᐊᐅᔭᒃᑯᑦ ᒪᕐᕈᐊᑎᖅᑐᖓ ᑕᐃᒃᑯᐊᓕ ᑕᑉᐹᓃᑉᐸᑦᑐᐃᑦ ᑕᑉᐹᓃᔪᔫᒐᓗᐊᑦ ᕿᓚᓗᒐᐃᑦ 

ᖃᓄᐃᒪᒃᑭᐊᖅ ᐅᑭᐊᔅᓵᖑᓚᐅᖅᑐᖅ ᐊᕐᕌᓂ ᑎᑭᓐᓇᓵᖅᑐᕕᔾᔪᐊᕌᓗᓚᐅᖅᑐᐃᑦ ᒪᐅᖓ 

ᓰᓚ: ᐋᕐᓕᕆᔪᒥᓃᖅᑲᐃ? 

ᓵᒥᐅᓪ: ᖃᓄᓪᓚᕆᑭᐊᖅ, ᐃᓛ ᐄᖑᑦᑕᑐᐃᓐᓇᕆᐊᖃᕆᓪᓗᓂ ᖃᓄᓪᓚᕆᐅᒐᓗᐊᑭᐊᖅ, ᐋᕐᓕᕆᑎᓪᓗᒋᓪᓕ 

ᓇᓗᓇᙱᑦᑐᐊᓘᒻᒥᔫᒐᓗᐊᑦ 

ᓰᓚ: ᖃᓄᐃᓲᑦ? 

ᓵᒥᐅᓪ: ᐊᓂᓂᐅᓴᙱᑎᐊᖅᑐᑦ ᑲᖏᖅᑐᒥ ᑕᒫᓃᑦᑐᖃᖅᑐᒥᓂᐅᑎᓪᓗᒍ ᐱᓇᓱᒃᑲᓗᐊᖅᑐᒋᑦ ᑕᑉᐸᐅᖓ 

ᑲᖏᒧᑦ ᐅᑎᕐᓂᐅᓴᔪᐊᓗᑐᐃᓐᓇᐃᑦ 

ᓰᓚ: ᐃᕐᓂᐅᕐᕖᑦ, ᐃᓛ, ᒫᕋᓛᖃᓲᖑᓂᕋᖅᑲᐅᒐᕕᒋᑦ ᖃᖓᑐᐃᓐᓇᒃᑯᑦ ᐃᕐᓂᐅᓲᑦ, ᓇᒥ 

ᐃᕐᓂᐅᕕᖃᓪᓚᑖᕐᒪᖔᑕ ᖃᐅᔨᒪᕕᑦ? 

ᓵᒥᐅᓪ: ᐋᒡᒐᐃ, ᐃᓛ ᑲᖏᖅᑐᒥ, ᑲᖏᖅᑐᒨᖅᐸᑦᑐᑦ ᑕᐃᒪ ᐃᕐᓂᐅᕆᐊᖅᑐᖅᑐᑎᒃ ᓇᓗᓇᖅᐸᖏᒻᒥᔪᖅ 

ᐱᓇᓱᑦᑕᕗᑦ ᐃᓛᓐᓂᒃᑯᑦ ᐃᕐᓂᐅᐸᒃᑭᓪᓗᑎᒃ ᕿᓚᓗᒐᕐᓂᐊᕋᓗᐊᖅᑐᑎᒍᑦ, ᑕᒫᓂ ᖃᓂᒋᔭᖓᓂ 

ᕿᓚᓗᒐᕐᓂᐊᕕᑦᑕ ᐃᕐᓂᔪᖃᓚᐅᓲᖑᒻᒥᒻᒪᑦ ᐱᓇᓱᒃᑲᓗᐊᖅᑎᓪᓗᑕ, ᑕᕝᕙᓂᕋᑖ ᐱᒡᒐᕋᓗᐊᖅᑐᓂ 

ᒫᕋᓛᑯᓗᒃ ᑭᓯᐊᓂ ᐱᔭᕆᐅᓲᖅ ᕿᓚᒥᐊᓗᒃ 

ᓰᓚ: ᑕᐃᒃᑯᐊ ᐱᓇᓱᓲᕆᕕᓯᐅᒃ? 

ᓵᒥᐅᓪ: ᐋᒡᒐᐃ ᕿᑐᕐᖓᓛᓕᓐᓂᒃ ᐱᓇᓱᒋᐊᖃᙱᓇᑦᑕ ᐃᓛ ᐋᖅᑭᔅᓱᐃᓯᒪᒻᒪᑕ ᐊᓯᕙᖅᑏᑦ 

ᐆᒪᔪᕐᓂᐊᑎᒃᑯᑎᒍᑦ ᐱᓇᓱᒋᐊᖃᙱᓇᑦᑎᒍᑦ ᐱᓇᓱᑉᐸᙱᑕᕗᑦ 

ᓰᓚ: ᐊᓯᔾᔨᓗᐊᖅᓯᒪᙱᑦᑐᖅ ᑕᐃᒪᐃᒃᑲᓗᐊᖅᑎᓪᓗᒍ, ᕿᓚᓗᒐᕋᓱᑦᑎᓪᓗᓯ ᐃᕐᓂᔪᖃᖅᑐᒥᓂᐅᓪᓗᓂ 

ᑕᕝᕗᖓ ᐅᑎᖅᑕᕐᓂᐅᓴᑐᐃᓐᓇᖅᑐᑦ? ᐅᓇᙶᖅᑲᑕᓘᓐᓃᑦ ᐹᙶᖅᑲᑕᓘᓐᓃᑦ? 

ᓵᒥᐅᓪ: ᐄ, ᒫᕋᓛᑦ ᐊᔅᓱᖅᐹᓗᒃ ᐊᓐᓂᕆᔭᐅᓂᖏᓐᓂᒃ ᖃᐅᔨᔾᔪᑎᒋᓯᒪᒻᒥᔭᕋ ᕿᓚᓗᒐᕐᓄᑦ 

ᑎᒡᒐᐅᑎᐊᓗᓐᓄᑦ ᑕᒫᓃᑎᓪᓗᒍ ᕿᒪᑦᑕᐅᔮᙱᑦᑐᖅ, ᕿᒪᑦᑕᐅᓂᐅᓴᙱᒻᒪᕆᑦᑐᖅ 

ᐅᑎᕐᓂᐅᓴᔪᐊᓗᑐᐃᓐᓇᐃᑦ. ᐱᔮᖅᑯᑕᐅᙱᑦᑐᒥᒃ ᐊᕐᓇᐃᖅᑕᐅᔪᖃᖅᑎᓪᓗᒍ ᒫᕋᓛᓕᒻᒥᒃ 

ᖃᐅᔨᙱᑦᑐᒥᓂᐅᑎᓪᓗᑕ, ᐊᕐᓇᐃᖅᑕᐅᒐᐃᒻᒪᑕ ᐊᓯᐊᓄᑦ ᑎᒍᐊᖅᑖᕆᔭᐅᒌᓲᑦ 

ᓰᓚ: ᐄ, ᐊᓱ 

ᓵᒥᐅᓪ: ᖃᓄᖅᐹᓗᑭᐊᖅ, ᑕᐃᒫᕐᔪᐊᕌᓗᒃ ᐊᖅᑲᐅᒪᑎᑕᐅᕙᒻᒥᔪᐃᑦ ᒫᕋᓛᕌᓗᐃᑦ ᖃᓄᐊᓗᑭᐊᖅ 

ᐊᓂᖅᓵᑐᕐᕕᐅᕙᑦᑐᓪᓗᑭᐊᖅ, ᖃᓄᑭᐊᖅ ᐊᒫᖅᑕᐅᓪᓗᑎᒃ ᐃᓛ ᖄᖓᓃᑎᑕᐅᓪᓗᑎᒃ, ᐆᑦᑑᑎᒋᓗᒍ 

ᐊᖅᑲᐅᒪᓐᓂᖅᑲᑕ 30 to 45 ᑎᑦᑕᓪᓚᐃᑦ ᓯᕿᙳᔭᕐᒥ ᑕᐃᒫᓪᓗᐊᑦᑕᐅᖅ ᐊᖅᑲᐅᒪᖃᑕᐅᔪᓐᓇᖅᑐᐃᑦ 

ᓰᓚ: ᐃᓅᕋᑖᒥᓃᑦ? 

ᓵᒥᐅᓪ: ᐄ, ᐊᓐᓂᕆᔭᖅᐹᓗᐃᑦ ᕿᓚᓗᒐᕐᓄᑦ ᒫᕋᓛᑦ, ᕿᒪᑦᑕᐅᓂᐅᓴᙱᒻᒪᕆᑦᑐᑦ 

ᓰᓚ: ᑕᐃᒪ ᕿᑐᕐᖏᐅᕋᓗᐊᖅᑎᓪᓗᒋᑦ ᖃᐅᔨᒍᔅᓯ ᐃᕐᓂᕙᓪᓕᐊᔪᒥᓘᓐᓃᑦ ᒫᓂᖔᖅ, ᐊᓯᐊᓂᖔᖅ ᓱᓕ 

ᕿᓚᓗᒐᕋᓱᒍᓐᓇᖅᑐᓯ? 

ᓵᒥᐅᓪ: ᐄ, ᐊᓯᖃᖅᑎᓪᓗᒋᓪᓖ ᕿᓚᓗᒐᕐᓂᐊᐸᑦᑐᒍᑦ. ᐃᓛ ᐊᒥᓲᒐᔪᓐᓂᐅᓴᑐᐃᓐᓇᕐᖓᑕ, ᒫᓐᓇ 

ᐅᓇᓃᒃᑲᑦᑕ ᑕᑯᓚᐅᙱᑦᑐᖓᐅᒐᓗᐊᖅ 6-ᓂᒃ ᕿᓚᓗᒐᖅᑕᖃᕐᓂᕋᖅᑕᐅᒻᒪᑦ ᑕᐃᒫᒃ ᖃᑦᑏᓇᐅᑎᒋᔪᓂᒃ 

ᐱᑕᖃᒐᓚᓗᐊᙱᑦᑐᖅ ᕿᒻᒪᑯᓂᒃ ᐋᒡᒐᐅᒐᓗᐊᖅ ᐊᒻᒪ ᐱᓇᓱᒐᑎᒍ ᐃᑭᖅᐸᕆᐊᖅᑕᐅᑎᒋᓲᖑᒻᒪᑕ 

ᕿᓚᓗᒐᑦ ᑭᓯᐊᓂ ᑕᐃᒃᑯᐊ ᐱᓇᓱᑦᑕᐅᓚᐅᖅᑐᐃᑦ ᑲᖏᒧᐊᑐᐃᓐᓇᓚᐅᕐᖓᑕ ᑕᐃᒪ ᑭᓯᐊᓂ ᐊᓯᖃᕋᒥᒃ 

ᑲᖏᐊᓂ ᐃᓛ ᑕᑉᐹᓐᓂ ᓄᓇᖅᐸᓯᒻᒥ ᐃᑭᖅᐸᓲᖑᒐᓗᐊᕐᖓᑕ ᕿᓚᓗᒐᐃᑦ, 

ᐃᑭᖅᐸᓐᓂᐅᓴᑐᐃᓐᓇᖅᑑᒐᓗᐊᑦ ᑭᓯᐊᓂ ᐋᕐᓗᑦᑕᖃᖅᑎᓪᓗᒍ ᐅᑎᕐᓂᐅᓴᑐᐃᓐᓇᓪᓚᕆᑦᑐᑦ 

ᓰᓚ: ᐅᖒᕆᕙᑉᐱᓯ? 

ᓵᒥᐅᓪ: ᐄ, ᐅᖒᖅᐸᑦᑕᕗᑦ ᑲᖏᒧᑦ, ᐅᖒᕈᓐᓇᙱᒐᐃᒐᑦᑎᒍ ᑕᐅᓇᓂ ᐃᒪᕕᒻᒥ ᐱᓇᓱᓲᕆᒻᒥᔭᕗᑦ ᐃᑭᕐᒥ. 

ᓰᓚ ᐊᐅᓚᓐᓇᖏᒻᒫᑦ? 

ᓵᒥᐅᓪ: ᐊᐅᓚᓐᓇᖅᑑᒐᓗᐊᖅ ᑭᓯᐊᓂ ᐊᖅᑲᖅᑎᒋᐊᑦᑕᐅᑎᒋᔭᖅᑐᒋᑦ ᐃᔾᔭᙳᓕᓲᖑᒻᒪᑕ, 

ᐊᖅᑲᖅᑎᒋᐊᖃᑦᑕᕐᓇᒋᑦ ᐃᔾᔭᙳᓕᔾᔮᖏᑦᑎᐊᕐᖓᑕ.  ᐊᖅᑲᖅᑎᒋᐊᖃᑦᑕᖅᑐᒋᑦ ᖁᑭᐊᓪᓗᓂ, ᐅᕝᕙᓗ 

ᑕᐅᓄᖓ ᐃᑭᕐᒧᑦ ᖁᑭᐊᓪᓗᓂ ᑕᒪᐅᖓ ᑲᖏᒧᑦ ᕿᒪᔅᓯᓂᐅᓴᑐᐃᓐᓇᖅᑐᑦ ᓴᕗᖅᑕᕐᕙᓗᑦᑐᒥᒃ ᑐᓵᓪᓗᑎᒃ 

ᑕᐃᒫᒃ ᑲᖏᒧᐊᕐᓂᐅᓴᑐᐃᓐᓇᐸᓗᑦᑐᑦ ᑭᓯᐊᓂ ᐊᔪᕐᓇᕐᒥᔪᐃᑦ ᐃᑭᖅᐸᕋᓱᓪᓚᕆᓕᖅᑎᓪᓗᒋᑦ, 

ᓄᖅᑲᖓᑎᑕᔅᓴᐅᖏᑦᑎᐊᖅᑐᑦ ᓄᖅᑲᖓᑎᒐᓱᒃᑲᓗᐊᖅᑐᒋᑦ ᐅᒥᐊᒐᓛᓘᒐᓗᐊᖅᑐᑎᒃ ᓴᐱᕐᓇᐸᓘᔭᖅᑐᐃᑦ 

ᐃᑭᖅᐸᕆᐊᖅᑎᓪᓗᒋᑦ 

ᓰᓚ: ᓯᕗᓕᖅᑎᖃᓲᖑᒋᕙᑦ? 

ᓵᒥᐅᓪ: ᐄ, ᐄᖑᕙᑦᑐᖅ, ᑕᐃᒪᐃᓕᕙᑦᑐᒍᓪᓕ ᐅᐊᑦᑎᖏᑦ ᑕᕝᕙ ᓴᖅᑭᖅᑕᕆᕗᑦ, ᐱᖓᓱᑦ, ᑎᓴᒪᑦ, 

ᐱᓇᓱᙱᑯᑦᑎᒍᑦ ᑭᖑᓂᐊᒍᓪᓗ ᐊᒥᓱᕐᔪᐊᕌᓗᐃᑦ ᓴᖅᑭᐊᓕᖅᑐᑎᒃ. ᐱᒋᐊᑦᑕᐅᑎᒋᔪᓐᓇᐸᙱᑕᕗᑦ 

ᖃᑦᑏᓐᓇᐅᑎᓪᓗᒋᑦ, ᓴᖅᑭᕋᑖᒥᓂᐅᑎᓪᓗᒋᑦ ᐊᑯᓂᐅᙱᑦᑐᖅ ᓴᖅᑭᖅᑐᖃᓲᖅ ᐊᒥᓱᐊᓗᓐᓂᒃ ᐊᒻᒪ 

ᑕᑯᓇᓵᖅᑐᓂ, ᐆᑦᑑᑎᒋᑐᐃᓐᓇᕐᓗᒍ ᑕᑯᓇᓵᓕᕋᐃᒐᑦᑕ ᑕᑉᐹᓂ ᐊᕐᕚᖅᑑᒥ ᑕᑯᓇᓵᓕᕋᐃᒐᑦᑕ ᕿᓚᓗᒐᕐᓂᒃ 

ᓄᓇᒦᑲᑕᑦᑐᑕᓗ ᐊᒻᒪ ᐅᒥᐊᖅᑐᖅᑐᑕ, ᑕᕝᕙ ᐊᑕᐅᓯᕐᒥᒃ ᑕᑯᕗᒍᑦ ᐱᑕᖃᓚᐅᖅᑎᓐᓇᒍ ᑕᕝᕙ ᐊᑕᐅᓯᕐᒥᒃ 

ᑕᑯᓚᐅᖅᑐᑕ ᑕᒪᔾᔭᐅᓕᕆᕗᑦ ᐊᒥᓱᕐᔪᐊᕌᓗᐃᑦ ᓯᓚᑦᑐᖅᐹᓗᐃᑦ ᕿᓚᓗᒐᑦ 

ᓰᓚ: ᐄᖑᕙᓗᑦᑐᖅ. ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᓵᒥᐅᓪ: ᖃᐅᔨᒪᓪᓚᑖᙱᑦᑐᖓ ᑐᓴᐅᒪᑐᐃᓐᓇᖅᑐᖓᓕ ᑕᒫᓂ ᑕᐃᓐᓇ ᖃᓕᕋᓕᓐᓂᐊᕐᕕᐅᔭᕆᐊᖃᙱᑦᑐᖅ 

ᑕᐅᓇᓃᓲᖑᓂᖏᓐᓂᒃ ᑭᓯᐊᓂ ᓱᑯᑦᑎᐊᓅᓪᓚᕆᑉᐸᒻᒪᖔᑕ ᖃᐅᔨᒪᙱᑦᑐᖓ 

ᓰᓚ: ᒫᓂ ᐃᑭᕐᒦ? 

ᓵᒥᐅᓪ: ᐄ, ᑕᐅᓇᓂᖃᐃ ᐃᑦᑕᔭᕋᓕᐅᑉ ᖃᓂᒋᔮᓂ. ᑕᐃᓐᓇ Narwhal zone-ᓚᔭᐅᓲᖅ ᑕᐅᓇᓂ… 

ᓰᓚ: ᐅᓇᓃ? 

ᓵᒥᐅᓪ: ᐄ, ᐃᑦᑕᔭᕋᓕᐅᑉ ᖃᓂᒋᔮᓂ ᑕᐅᓇᓃᓲᖑᓂᕋᖅᑕᐅᒻᒪᑕ ᐃᒪᕐᒥᐅᑕᓕᕆᔨᒃᑯᓐᓂ 

ᖃᐅᔨᒪᓪᓚᑦᑖᙱᒻᒥᔭᕋᓕ 

ᓰᓚ: ᐃᒪᕐᒥᐅᑕᓕᕆᔨᒃᑯᓂᓪᓕ ᑐᓴᐅᒪᔭᐃᑦ? 

ᓵᒥᐅᓪ: ᐄ, ᓯᑯᓇᓱᓐᓂᓕᒫᖓᓂᓪᓕ ᒫᓂ ᐱᑕᖃᐃᓐᓇᓕᓲᖑᒻᒪᑦ ᑕᐅᓄᖓ ᐊᓂᒍᐊᔪᒥᓂᐅᒐᓗᐊᖅᑎᓪᓗᒋᑦ 

ᑕᑉᐹᖔᖅᐸᓪᓕᐊᔪᓪᓗ ᓴᖅᑭᓲᖑᒻᒪᑕ ᐹᙵᖅᑲᐃ ᐊᐅᓱᐃᑦᑐᖅ, ᐃᑉᐱᐊᕐᔪᒃ ᑕᐹᖔᖅᐸᓪᓕᐊᔪᑦ ᐊᒻᒪ 

ᑲᖏᖅᑐᒑᐱᒻᒥᒃ ᕿᓚᓗᒐᕐᓂᐊᖅᑐᖃᖅᑐᒥᓂᐅᑎᓪᓗᒍ ᑐᓴᕋᐃᒐᑦᑕ ᐅᓪᓗᑦ ᒪᕐᕉᒃ, ᐱᖓᓱᑦ ᐊᓂᒍᕋᐃᒻᒪᑕ 

ᑕᒪᐅᖓ, ᒫᓂ ᖃᓂᑦᑐᒥ ᑕᑯᔭᐅᓕᓲᑦ ᐅᑭᐊᔅᓵᒃᑯᑦ 

ᓰᓚ: ᓂᕆᐅᓇᖅᓯᓲᑦ 

ᓵᒥᐅᓪ: ᐄ, ᓴᖅᑭᕐᓂᐅᓴᑐᐃᓐᓇᐸᓗᑉᐸᑦᑐᑦ, ᐃᓛᓐᓂᒃᑯᑦ ᓴᖅᑭᖐᓐᓇᐸᒃᑭᓪᓗᑎᒃ ᑕᐅᓅᓇᖃᐃ 

ᐃᑭᖅᐸᓂᖅᓴᐅᓕᕋᐃᒻᒪᑕ, ᓯᓚᑖᒍᑦ.  ᒪᓐᓇ ᒪᑦᑖᑐᔾᔭᓇᐅᓂᕋᖅᑕᐅᕙᑦᑐᖅ ᑕᒪᓐᓇ 

ᕿᓚᓗᒐᖅᑕᖃᕐᓂᐅᓴᑐᐃᓐᓇᐸᓗᓪᓚᕆᑦᑐᖅ ᑕᐹᖔᖅᑐᒥᓂᕐᓂᒃ 

ᓰᓚ: ᒪᐅᓇ ᐃᑭᕋᓴᖓᒎᓲᑦ? 

ᓵᒥᐅᓪ: ᒪᐅᓇ ᐃᑭᕋᓴᖓᒎᑦᑕᐸᒃᑭᕗᑦ ᐃᓛᓐᓂᒃᑯᑦ ᑕᐅᓅᓇ ᑕᑉᐸᐅᖓ ᑲᖏᒨᖅᐸᑦᑐᐃᑦ 

ᓰᓚ: ᒪᑦᑖᑐᔾᔭᓇᐅᓂᕋᖅᑕᐃᑦ ᑕᐃᓐᓇ ᐅᓇᓂ ᑲᖏᖅᑐᖅ? 

ᓵᒥᐅᓪ: ᐄ, ᑕᒃᑯᐊ ᐱᖓᓲᒻᒪᑕ ᖃᓂᒌᑦᑎᐊᑦ ᒪᑦᑖᑐᔾᔭᓇ, ᐃᓪᓚᐅᓕᑦᑑᖅ ᐊᒻᒪ ᐸᓐᓂᖅᑑᕈᓗᒃ ᑖᒃᑯᐊ 

ᕿᓚᓗᒐᖃᕋᔪᑦᑐᑦ ᐅᑭᐊᔅᓵᒃᑯᑦ ᕿᓚᓗᒐᖅᑕᖃᖅᑎᓪᓗᒍ ᐃᑭᖅᐸᖅᑐᒥᓂᐅᑎᓪᓗᒋᑦ ᐃᓛᓐᓂᒃᑯᑦ ᑕᒫᓂ 

ᓇᓂᙱᒐᐃᒐᑦᑎᒍᑦ ᑕᐅᓇᓂ ᐅᓇᓂ ᖃᓂᑦᑐᕈᓗᒻᒥ ᑕᐅᓇᓃᕋᔭᑦᑎᓪᓗᒋᑦ ᐅᓕᒥᒃ ᖃᐅᔨᒪᒋᐊᕐᒥᒻᒪᑕᑦᑕᐅᖅ 

ᐅᓕᑦᑎᓪᓗᒍ ᑎᓂᙵᑎᓪᓗᒍ ᑕᑉᐹᓃᒐᔪᙱᓂᖅᓴᐃᑦ ᐅᓕᙵᓕᕋᐃᒻᒪᑦ ᑭᓯᐊᓂ 

ᓰᓚ: ᐅᓕᓐᓂᑭᑦᑐᕈᓘᒐᓗᐊᕐᖓᑦ? 

ᓵᒥᐅᓪ: ᐄ, ᐃᓛ ᑎᓂᓐᓂᑭᑦᑐᖅ, ᐃᓛ ᑎᓂᒃᑲᕈᖅᑐᐊᓗᒃ 

ᓰᓚ: ᑎᓂᓐᓂᑭᑦᑐᐊᓗᒃ 

ᓵᒥᐅᓪ: ᑎᓂᒃᑲᖅᐹᓘᓕᖅᑐᒍᓪᓕ 

ᓰᓚ: ᐅᑕᖅᑭᓚᐅᕐᒥᔪᖓ ᑎᓂᑦᑏᓪᓗᖓ, ᑎᓂᙵᕙᓪᓚᐃᖏᑦᑐᖅ ᐅᓕᑦᑐᕐᓗᑭᐊᖅ, ᐃᒪᐃᓕᐅᓚᐅᕐᒥᔪᖓ 

ᓵᒥᐅᓪ: ᑎᓂᒃᑲᕈᖅᐸᓪᓕᐊᑐᐃᓐᓇᖅᑐᒍᑦᑕᐅᖅ. ᐅᓪᓘᓐᓂᒃ ᒪᕐᕉᓐᓂᒃ ᓯᓂᓱᐃᑦᑑᖃᑕᐅᓯᒪᒋᕗᖓ 

ᕿᓚᓗᒐᕐᓂᐊᖅᑐᑕ ᓴᐱᓕᕈᓐᓇᖏᑦᑐᐃᑦ ᕿᓚᓗᒐᑦ 

ᓰᓚ: ᐄ? 

ᓵᒥᐅᓪ: ᐄ, ᑕᑉᐹᓃ ᐊᕐᕚᖅᑑᒥ, ᑕᐃᒫᒃ ᐊᒥᓲᓪᓗᑎᒃ ᑕᖃᔨᐊᕆᔭᐅᖔᑐᐃᓐᓇᖅᑐᒍᓪᓕ ᕿᓚᓗᒐᕐᓄᑦ 

ᓰᓚ: ᐅᐊᕼ 

ᓵᒥᐅᓪ: ᐱᒃᑲᖅᐹᓗᐃᑦ ᕿᓚᓗᒐᐃᑦ 

ᓰᓚ: ᑕᕝᕙᓂᔅᓴᐃᓈᕐᒥᔫᒐᓗᐊᑦ, ᓯᓈᖓ ᐃᒪᖅᑕᐅᒻᒪᑦ? 

ᓵᒥᐅᓪ: ᐄ, ᐃᓛ ᓯᓈᖓᓂᓪᓕ ᑕᑉᐹᓂ ᐱᑕᖃᕋᔪᓐᓂᖅᓴᖅ ᐅᓐᓇ ᐱᑕᖃᓲᖑᓂᕋᖅᑕᐅᒐᓗᐊᖅ 

ᖃᐅᔨᒪᓗᐊᙱᓇᒃᑯᓕ ᑕᐅᓄᖓᒐᓚᙱᓐᓇᒪ…ᐅᐱᓐᓇᕋᓂ ᐃᒪᖅ ᐱᑕᖃᕐᓂᐅᓴᑐᐃᓐᓇᖅᑐᖅ 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? 

ᓵᒥᐅᓪ: ᐃᓚᕙᓪᓕᐊᑐᐃᓐᓇᖅᑑᔮᖅᑐᑦ 

ᓰᓚ: ᐄ? 

ᓵᒥᐅᓪ: ᐊᒥᓱᕈᖅᐸᓪᓕᐊᑐᐃᓐᓇᖅᑐᑦ, ᐃᓛ ᖃᖓᑐᐃᓐᓈᕐᓂᖏᓐᓄᖅᑲᐃ ᕿᑐᕐᖏᐅᕐᖓᑕᓕ 

ᖃᖓᑐᐃᓐᓇᑦᑎᐊᖅ ᕿᓚᓗᒐᐃᑦ 

ᓰᓚ: ᑐᓴᕐᓇᓲᖑᒻᒥᒻᒪᑦ ᑕᐃᒃᑯᐊ ᓯᕗᓪᓖᑦ ᐊᒻᒪ ᑭᖑᓪᓖᑦ, ᐊᔾᔨᒌᙱᓐᓂᖃᕐᖓᑖ? ᓯᕗᓪᓖᑦ ᖃᓄᐃᑦᑐᐃᑦ? 

ᑭᖑᓪᓖᑦ ᖃᓄᐃᑦᑐᐃᑦ? 

ᓵᒥᐅᓪ: ᐄ, ᐊᔾᔨᒌᙱᓐᓂᖃᕐᒥᔪᐃᑦ. ᓇᓗᓇᙱᑎᐊᕐᒥᒻᒪᑕ ᐊᕐᕌᓂᓴᕈᓗᐃᑦ ᕿᓚᓗᒐᐃᑦ. ᐃᓛᓕ 

ᕿᕐᓂᖅᑕᐅᑎᐅᓂᖅᓴᑯᓘᔮᖅᑐᐃᑦ…. ᖃᓄᐃᒻᒪᒃᑭᐊᖅ 

ᓰᓚ: ᓯᕗᓪᓖᑦ ᑕᐃᒃᑯᐊ ᐱᓇᓱᑦᑕᐅᑕᖅᑯᑦ, ᑕᐃᒃᑯᐊ ᑭᖑᓪᓖᑦ ᐱᔪᒥᓇᕆᔭᐅᓂᖅᓴᐅᔮᕐᕙᓗᑉᐸᒻᒪᑕ 

ᓵᒥᐅᓪ: ᓯᕗᓪᓕᐅᒐᔪᓐᓂᖅᓴᐅᔮᖅᑐᑦ ᑑᒑᑭᓐᓂᖏᑦ 

ᓰᓚ: ᐄ? 

ᓵᒥᐅᓪ ᑭᖑᓪᓖᑦ ᑎᒡᒐᐅᑎᐅᓂᖅᓵᓘᓕᓲᖑᒋᓪᓗᑎᒃ, ᐃᓛ ᑎᒡᒐᐅᑎᖃᓲᖑᒻᒥᔫᒐᓗᐊᑦ ᑭᓯᐊᓂ 

ᑕᐃᒫᕐᔪᐊᕌᓗᒃ ᑎᒡᒐᐅᑎᖃᕈᓐᓇᑑᔭᖅᐸᖏᑦᑐᑦ 

ᓰᓚ: ᕿᕐᓈᖓᓂᖅᓴᐃᑦ? 

ᓵᒥᐅᓪ: ᐄ, 

ᓰᓚ: ᑕᐃᒃᑯᐊ ᑭᖑᓪᓖᑦ? 

ᓵᒥᐅᓪ: ᐄ, ᑎᒡᒐᐅᑎᐅᓂᖅᓵᓗᐃᑦ, ᐃᓛ ᖃᐅᔨᓴᖅᑎᖃᖅᑑᔭᖅᐸᒥᒻᒪᑕ ᐃᓛ ᐅᐊᑦᑎᔫᔮᖅᑐᒥᒃ ᑭᖑᓂᖓᒍᑦ 

ᐊᒥᓱᐊᓗᓐᓂᒃ ᓴᖅᑭᖅᑐᖃᓕᓲᖑᒻᒥᔪᖅ. ᐅᖅᓱᐊᕌᓘᒐᓗᐊᒥ ᐱᑕᖃᙱᑦᑑᔮᕈᓐᓇᖅᑐᑦ ᐃᒡᒐᐅᔮᓐᓄᑦ 

ᕿᓂᑲᑕᒃᑲᓗᐊᖅᑐᒋᑦ ᐱᑕᖃᔾᔭᙱᓚᑦ ᑕᕝᕙ ᐅᒥᐊᖅᑐᖅᑐᖃᓕᕐᖓᑦ ᕿᓚᓗᒑᓗᐃᑦ ᓴᖅᑭᐊᑦᑕᓕᕆᕗᑦ 

ᑕᕝᕙ ᐱᑕᖃᓚᐅᙱᑦᑐᑦ, ᐱᒃᑲᖅᐹᓗᐃᑦ ᕿᓚᓗᒐᐃᑦ 

ᓰᓚ: ᓱᕐᓗᖏᑎᒍᑦ, ᐃᓛ ᓇᑦᑎᖅᑎᑐᑦ, ᓇᑦᑎᕐᒥᒃ ᑕᑯᓐᓇᙳᐊᕋᒪ, ᐳᐃᓯᒪᓲᖑᓂᕋᖅᑲᐅᔭᑎᑦ? 

ᓵᒥᐅᓪ: ᐄ, 

ᓰᓚ: ᓱᕐᓗᖏᑎᒍᐃᓐᓇᖅ ᐊᓂᖅᓵᑐᖅᑐᑎᒃ? 

ᓵᒥᐅᓪ: ᐄ, ᐊᓂᖅᓵᑐᖅᑐᑎᒃ, ᐊᓪᓛᑦ ᓂᐱᖃᙱᑦᑐᐊᓗᒻᒥᒃ ᐊᓂᖅᓵᖅᑐᓲᑦ ᐊᓂᖅᓵᕋᓗᐊᖅᑐᑎᒃ 

ᐳᓯᓯᒪᑦᑕᐅᑎᒋᓪᓗᑎᒃ ᐳᐃᒐᓗᐊᖅᑐᑎᒃ ᑕᐃᒪᒐᔪᓲᖑᔮᙱᒃᑲᓗᐊᕐᖓᑕ ᑭᓯᐊᓂ ᐳᓯᓯᒪᑦᑕᐅᑎᒋᓪᓗᑎᒃ 

ᐃᓛᓐᓂᒃᑯᑦ ᐳᐃᓲᖑᓕᖅᑐᑦ 

ᓰᓚ: ᐳᔅᓯᖓᒃ? 

ᓵᒥᐅᓪ ᐄ, ᐳᐃᒐᓗᐊᖅᑐᑎᒃ ᑕᕝᕙᓂ ᓄᖅᑲᑦᑕᐅᑎᒋᓪᓗᑎᒃ, ᑕᐃᒫᒃ ᐳᔅᓯᖓᓂᕋᖅᑕᐅᒻᒪᑦ 

ᓄᖅᑲᖓᑐᐃᓐᓇᖅᑐᖅ, ᑕᐃᒫᒃ ᓂᐱᑭᑦᑐᐊᓘᔮᖅᑐᒥᒃ ᐊᓂᖅᓵᑐᖅᑐᑎᒃ, ᐃᓛ ᐊᓂᕐᓂᖃᖅᑑᔮᕋᑎᒃ 

ᓰᓚ: ᐳᓪᓚᕐᕙᓗᙱᑦᑐᑦ? 

ᓵᒥᐅᓪ: ᐄ 

ᓰᓚ: ᓱᔪᒃᑭᐊᕐᖓᐃ? 

ᓵᒥᐅᓪ: ᐱᓇᓱᑦᑕᐅᓂᖏᓐᓄᖅᑲᐃ ᖃᐅᔨᒪᓪᓗᑎᒃ, ᐃᓛᓪᓕ ᐊᓂᖅᓵᑦᑎᐊᑲᑕᒃᑲᓗᐊᕐᖓᑕ 

ᖃᐅᔨᒪᑎᓐᓇᒋᓪᓕ, ᐱᒋᐊᖅᑐᒋᑦ ᐳᐃᓲᑦ…. ᐱᒋᐊᖅᑕᒥᓂᕆᓯᒪᓕᖅᑐᒋᑦ. ᐃᓛ 

ᓯᓚᑦᑐᕈᖅᐸᓪᓕᐊᑐᐃᓐᓇᖅᑑᔮᖅᑐᑦ ᐊᕐᕌᒍᑕᒫᑦ ᕿᓚᓗᒐᐃᑦ. 

ᓰᓚ: ᐃᓕᓴᕐᓇᐸᒃᑭᕙᑦ? 

ᓵᒥᐅᓪ: ᐄ, ᐃᓕᓴᕐᓇᖅᑐᐊᓘᕙᒻᒥᔪᐃᑦ, ᐃᓚᖏᓪᓗ ᐊᕐᕌᓂ ᐱᓇᓱᑦᑕᒥᓂᕗᑦ ᑕᒪᒃᑯᐊᓪᓗᐊᖑᓲᖑᒋᓪᓗᑎᒃ 

ᐃᓚᖏᑦ, ᐃᑭᖏᑎᒍᑦ ᓇᓗᓇᖅᐸᖏᑦᑎᐊᖅᑐᐃᑦ 

ᓰᓚ: ᐋᕐᓕᕆᔪᓂᒃ ᖃᐅᔨᓂᑰᕙᓗᒃᑲᕕᑦ, ᐋᕐᓗᓂᒃ ᐆᒪᔪᕋᓱᖃᑎᖃᓚᐅᖅᓯᒪᒋᕕᑦ? 

ᓵᒥᐅᓪ: ᐋᒡᒐᐃ ᐱᓇᓱᖃᑎᖃᓚᐅᖅᓯᒪᙱᑦᑐᖓ, ᐊᙳᑎᒡᒐᐃᓐᓇᔪᒻᒥᒐᒪ ᑎᓴᒪᓪᓗᑭᐊᖅ ᑕᓪᓕᒪᓪᓗᑭᐊᖅ 

ᐊᕐᕌᒍᐃᑦ ᖄᖏᓕᖅᑐᑦ ᑕᑉᐹᓂ ᕿᓚᓗᒐᕐᓂᐊᑎᓪᓗᒋᑦ ᑕᒪᔾᔭ ᐋᕐᓗᐊᓗᐃᑦ 

ᓰᓚ: ᐋᕐᓗᐃᑦᑕᐅᖅ ᕿᓚᓗᒐᕐᓂᐊᕐᒥᔪᑦ? 

 ᓵᒥᐅᓪ: ᐄ, ᐋᕐᓗᐃᑦ. ᖃᐅᔨᓪᓚᑦᑖᓚᐅᖅᓯᒪᙱᑦᑐᖓ, ᐃᓛ ᐋᕐᓗᐃᓪᓕ 

ᓴᖅᑭᓲᕈᖅᐸᓪᓕᐊᑐᐃᓐᓇᖅᑑᔮᖅᑐᑦ ᐊᕐᕌᒍᑕᒫᑦ ᑕᒪᐅᖓᓕ 

ᓰᓚ: ᐊᒥᓲᕙᒃᑭᕙᑦ? 

ᓵᒥᐅᓪ: ᐄ, ᐊᒥᓱᕈᖅᐸᓪᓕᐊᑐᐃᓐᓇᐸᓪᓕᐊᔪᑦ ᐃᒃᑯᐊ 

ᓰᓚ: ᖃᖓᐅᑎᓪᓗᒍ ᖃᐅᔨᖃᑦᑕᓪᓚᕆᓕᖅᑕᒥᓂᖅᑎᑦ? 

ᓵᒥᐅᓪ: ᒫᓐᓇᐸᓗᕈᓗᒃ ᖃᐅᔨᖃᑦᑕᐱᓪᓕᐊᖃᑕᐅᓕᑕᐃᓐᓇᔪᒐᒪ ᒫᓂᓕ ᖃᓂᑦᑐᒥ ᑕᑉᐹᓂᓕ 

ᑕᑯᓪᓚᕆᓚᐅᖅᓯᒪᙱᑦᑐᖓ ᐊᓯᕙᖅᑎᐅᖃᑎᒃᑲᓕ ᑕᑯᖃᑦᑕᕐᓂᑰᒐᓗᐊᑦ ᐋᕐᓗᓂᒃ ᒫᓂᓕ 

ᑕᑯᖃᑕᐅᓂᑰᒐᓗᐊᖅᑐᖓ ᐊᑕᐅᓯᐊᖅ ᑭᓯᐊᓂ ᐋᕐᓗᑕᖃᐃᓐᓇᐸᓗᑦᑑᔮᓕᖅᑐᖅ ᐊᕐᕌᒍᑕᒫᑦ 

ᓰᓚ: ᐄ? 

ᓵᒥᐅᓪ: ᐄ 

ᓰᓚ: ᐊᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? ᓲᕐᓗᖃᐃ 

ᐊᖅᑯᑎᒋᕙᑦᑕᖓ ᐅᕝᕙᓗ ᑕᐃᒫᔅᓴᐃᓐᓇᐅᒐᔪᑦᑐᖅ ᑕᒪᐅᓇᔅᓴᐃᓐᓈᕋᔪᓲᑦ ᐅᕝᕙᓐᓘᓐᓃᑦ ᑕᐃᒃᑯᐊ 

ᑐᓴᕐᓇᓲᑦ ᓯᕗᓪᓖᑦ ᐃᓚᖃᖅᑐᑎᒃ ᑭᖑᓪᓕᕐᓂᒃ ᐃᒫᖑᒐᔪᓕᖅᑲ? ᐅᕝᕙᓘᓐᓃᑦ ᖃᓄᖅ? 

ᓵᒥᐅᓪ: ᓇᓗᓇᐸᓗᑦᑐᖅ ᐊᒥᓱᕈᖅᐸᓪᓕᐊᓂᖏᑦ ᐅᔾᔨᕆᓯᒪᑐᐃᓐᓇᖅᑕᕋ ᐊᒻᒪ ᕿᕐᓂᕐᓗᐃᑦ 

ᐊᒥᓲᓂᖅᓴᕈᖅᐸᓪᓕᐊᑐᐃᓐᓇᖅᑑᔮᖅᑐᑎᒃ ᑕᒪᓐᓇᓕ ᖃᐅᔨᓯᒪᔭᕋ ᐃᓛ ᕿᓚᓗᒐᐃᑦ 

ᐊᒥᓱᖅᐹᓗᐃᑦ…ᓯᓈᖓᓂ ᐱᓇᓱᖃᑕᐅᓪᓗᓂ ᑕᐃᒫᒃ ᓱᕋᑉᐸᓪᓕᐊᓂᖓᓄᑦ ᓯᑯ ᑕᑉᐸᐅᖓ 

ᑲᖏᒧᐊᑉᐸᓪᓕᐊᓂᐅᓴᑐᐃᓐᓇᖅᑐᑦ, ᑕᑉᐹᓂᓕ ᒪᓐᓇᓕ ᐱᑕᖃᒐᔪᙱᒻᒪᑦ ᐋᒡᒐᐅᔪᔅᓴᐅᕙᑦᑐᒥᓂᐅᒐᓗᐊᖅ 

ᐅᐊᑦᑎᐊᕈ ᖃᐅᔨᒪᙱᑦᑐᖓᓕ, ᑕᑉᐸᔅᓱᒪᙵᐃᓇᕐᓕ ᖃᐅᔨᒪᔪᖓ ᐊᕐᕚᖅᑑᒥᒃ, ᐅᐸᖃᑦᑕᖅᓯᒪᙱᑯᒃᑯ 

ᖃᐅᔨᒪᓗᐊᕋᔭᙱᒻᒥᔭᕋᓗᐊᕋ ᑭᓯᐊᓂ ᐅᐸᖃᑦᑕᕐᓂᑯᒋᓪᓗᒍ ᐊᒻᒪ ᕿᓚᓗᒐᕐᓂᐊᕐᓂᖅ ᐊᓕᐊᓇᐃᒋᓪᓗᒍ 

ᑕᐃᒫᒃ ᖃᐅᔨᔾᔪᑎᒋᓯᒪᓗᐊᐸᓗᑦᑕᕋ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᓕᖅᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ? 

ᑖᓐᓇ ᐊᔾᔨᓴᐃᓐᓇᐸᓗᓪᓗᐊᑐᐃᓐᓇᖓ  

ᓵᒥᐅᓪ: ᐊᑕᐅᑦᑎᒃᑰᒐᓚᓗᐊᖅᑑᔮᙱᑦᑐᑦ ᐃᓛᓐᓂᒃᑯᑦ ᐊᒥᓱᐊᓗᐃᑦ ᓴᖅᑭᓲᖑᒋᓪᓗᑎᒃ 

ᐱᑕᖃᓪᓚᕆᑦᑐᒥᓂᐅᑎᓪᓗᒍ ᐊᒻᒪ ᖄᖏᖅᓯᒪᓕᕋᓗᐊᖅᑎᓪᓗᒋᑦ ᑭᖑᓂᖓᒍᑦ ᑕᑉᐹᙵᑦ 

ᐊᒡᒍᑎᓐᓃᖔᖅᑐᒥᓂᐅᑎᓪᓗᒋᑦ ᒥᑦᑎᒪᑕᓕᒻᒦᖔᖅᑐᒥᓂᐅᑎᓪᓗᒋᑦ ᐅᕝᕙᓗᑭᐊᖅ ᑲᖏᖅᑐᒑᐱᒻᒥᑦ 

ᑕᑉᐹᖓᖅᐸᓯᒃ ᑕᐃᒫᕐᔪᐊᑲᓐᓂᐊᓗᑐᐃᓐᓇᖅ ᐊᒥᓱᕐᔪᐊᕌᓗᐃᑦ ᓴᖅᑭᑦᑕᕆᕗᑦ ᐊᑕᐅᑎᒃᑰᕈᓐᓇᖏᒻᒥᔪᐊᓗᐃᑦ 

ᓲᕐᓗ ᓯᕗᓪᓖᑦ ᓴᖅᑭᖅᑲᑕ ᐱᓇᓱᑦᑕᖅᑲᕗᑦ ᑕᕝᕙᓴᐃᓐᓇᖅ ᖄᖏᖅᐸᖏᒻᒪᑕ ᐅᓪᓗᐃᑦ ᐱᖓᓱᑦ, ᑎᓴᒪᑦ 

ᐅᕝᕙᓘᓐᓃᑦ ᑕᓪᓕᒪᑦ ᑕᕝᕙᓂ ᑲᖏᖅᑐᒦᕋᔭᑉᐸᑦᑐᑎᒃ ᐃᑭᖅᐸᑲᐃᓐᓇᐸᒃᑲᓗᐊᖅᑐᑎᒃ ᑕᐃᒫᒃ 

ᐅᑎᖅᑕᕋᑦᑕᖅᑯᑦ ᖄᖏᑦᑕᓯᓐᓇᓕᓲᑦ ᑕᒫᓂᓖ, ᑕᐃᒃᑯᐊᓕ ᑕᒫᓂ ᐱᓇᓱᑉᐸᑦᑕᕗᑦ ᐃᑭᖅᐸᑕᖅᑯᑦ 

ᐅᑎᑦᑕᖅᑯᑦ ᑕᐃᒪᐃᓕᐅᕐᓂᐅᓴᑐᐃᓐᓇᖅᑐᑦ ᑕᑉᐹᓂ ᐃᓛ ᖃᐅᔨᒪᒐᒥᒃ ᕿᑐᕐᖏᐅᕐᕕᒥᓂᕐᒥᖃᐃ 

ᑕᑉᐹᓃᑦᑐᓂᓕ ᑕᐃᒫᒃ ᒫᓂ ᐱᓇᓱᓲᕆᒐᑦᑎᒍᑦ ᔭᒐᑉᐸᖏᑦᑐᑦ ᐅᑎᕐᓂᐅᓴᑐᐃᓐᓇᖅᑐᑦ ᑕᑉᐸᓐᓇ 

ᑲᖏᖅᑐᒐᓚᑦᑐᕈᓘᒻᒪᑦ ᓄᓪᓗᐃᑦ ᐅᖓᑖ ᐊᕐᕚᑑᓚᔭᐅᓲᖅ, Home Bay ᖃᓪᓗᓈᑎᑐᑦ 

ᑲᖏᖅᑐᒐᓚᓐᓂᖓᓄᑦ ᓇᓪᓕᐊᓐᓄᑦ ᐳᓚᑕᑐᐃᓐᓇᓕᓲᑦ ᐱᓇᓱᑦᑕᖅᑲᕗᑦ ᐅᕙᓂ ᑲᖏᖅᑐᒥ 

ᖃᐅᑎᓪᓗᒍᓘᓐᓃᑦ ᐅᕝᕙᓪᓘᓐᓃᑦ ᓱᕐᕋᖏᑦᑐᒥᓂᐅᑎᓪᓗᒋᑦ ᖃᐅᑎᓪᓗᒍ ᐱᓇᓱᑦᑕᖅᑲᕗᑦ ᐊᐃᑉᐹᓂ 

ᑲᖏᖅᑑᑉ ᐱᑕᖃᕐᒥᒻᒪᑦ ᑖᕙᓂ ᐃᑎᕕᐊᓂ, ᐃᑎᕕᒃᑲᓐᓂᐊᓂ ᓇᓂᑦᑕᓕᕆᕙᕗᑦ ᑕᐃᒪᐃᓕᐅᑐᐃᓐᓇᖅᑐᑦ 

ᐊᒥᓱᑲᓪᓛᓗᓐᓂᒃ ᑕᕝᕘᓇ ᖄᖏᖅᑐᖃᑦᑕᖅᑯᖅ ᐱᓇᓱᑦᑕᖅᑲᕗᑦ ᐅᓪᓗᒐᓚᐃᑦ ᐊᓂᒍᖅᑎᓪᓗᒋᑦ 

ᓇᓂᔭᔅᓴᐅᔪᓐᓃᕋᐃᒻᒪᑕ ᓇᓗᓇᖅᐸᖏᑦᑐᖅ ᑕᐃᒪ ᐃᑭᖅᐸᑦᑐᒥᓃᑦ ᐃᓛ ᖄᖏᖅᑐᒥᓃᑦ ᑕᐃᒪ ᐊᓯᖏᓐᓄᑦ 

ᑎᑭᑕᐅᓂᐊᓕᕆᕗᒍᑦ ᓇᓗᓇᓲᖑᙱᒻᒥᔪᖅ ᐊᑕᐅᑦᑎᒃᑯᐊᓘᕈᓐᓇᖏᒻᒥᔪᐃᑦ ᑖᒃᑯᐊ ᐊᑕᐅᓯᕐᒦᑦᑐᑦ 

ᑲᑎᙵᐃᓇᖅᐸᓪᓚᐃᕙᑦᑐᐃᑦ ᑕᐃᒃᑯᐊ ᑭᖑᓪᓖᑦ ᑲᑎᙵᐃᓇᕐᓂᑯᒥᓃᑦ ᑲᑎᙵᐃᓇᑦᑕᕆᕗᐃᑦ 

ᑕᐃᒪᐃᑦᑑᔮᖅᐸᑦᑐᑦ 

ᓰᓚ ᑕᐃᒃᑯᐊ ᑭᖑᓪᓕᐅᓂᕋᖅᑲᐅᔭᑎᑦ ᑎᒡᒐᐅᑎᐅᒐᔪᓐᓂᖅᓴᐃᑦ? 

ᓵᒥᐅᓪ: ᑎᒡᒐᐅᑎᐅᒐᔪᓐᓂᖅᓴᐃᑦ, ᑕᐃᒃᑯᐊᓕ ᓯᕗᓪᓖᑦ ᐊᕐᕌᓂᓴᐃᑦ ᑎᒡᒐᐅᑎᑕᖃᙱᓂᖅᓴᐃᑦ 

ᑕᐃᒪᐃᒐᔪᓲᖑᔮᖅᑐᑦ ᒪᐅᓇᓖ ᑕᑯᕚᓪᓗᑦᑕᕗᑦ ᐃᓛᓐᓂᒃᑯᑦ ᑎᒡᒐᐅᑎᑕᖃᑦᑕᐅᑎᒋᓲᕌᓘᒻᒥᔫᒐᓗᐊᖅ ᑭᓯᐊᓂ 

ᑭᖑᓪᓖᑦ ᐱᐅᔫᑕᐅᓂᖅᓴᐅᓂᐅᓴᑐᐃᓐᓇᖅᑑᔮᖅᑐᑦ ᓯᕗᓕᕐᓂ, ᑕᐃᒫᑦᑕᐅᖃᐃ ᐅᐊᑦᑎᔪᑦ, ᖃᓄᑭᐊᖅ 

ᖃᓄᓪᓚᕆᐅᒐᓗᐊᑭᐊᖅ. ᑭᖑᓪᓖᑦ ᑑᒑᓕᐅᑎᐅᓂᐅᓴᑐᐃᓐᓇᖅᑐᑦ ᐊᒻᒪ ᐃᓪᓗᒌᓕᑦᑕᖃᖅᑎᓪᓗᒍ ᐃᓪᓗᒌᓕᒃ 

ᕿᑎᖓᓃᓐᓂᐅᓴᑐᐃᓐᓇᖅᑐᖅ 

ᓰᓚ: ᐄ? 

ᓵᒥᐅᓪ: ᕿᓚᓗᒐᒐᓛᓘᑉᐸᑕ ᒫᓂ ᓴᓂᕐᕙᖅᓱᒪᔪᓐᓇᖏᑦᑐᑦ ᓴᐳᒻᒥᔭᐅᔮᖅᑐᖅ ᕿᓚᓗᒐᐅᖃᑎᙱᓐᓄᑦ, 

ᕿᑎᖓᓃᒐᔪᑦᑐᐊᓗᒃ 

ᓰᓚ: ᐱᔭᕐᓂᖏᑦᑐᕈᓗᐃᑦ? 

ᓵᒥᐅᓪ: ᐱᔭᕐᓂᖏᓐᓂᖅᓴᐃᑦ, ᐃᓛ ᓴᐳᑎᔭᐅᕙᓪᓚᐃᔪᑦ 

ᓰᓚ: ᐄ? 

ᓵᒥᐅᓪ: ᐄᖑᔮᓲᖅ. ᐊᑕᐅᓯᐊᕐᓇᖓ ᐃᓪᓗᒌᓕᓐᓂᐊᖃᑕᐅᓯᒪᓕᕋᒪ ᑕᐃᒪᐃᓐᓂᐅᓴᑐᐃᓐᓇᖅᑑᔮᖅᑐᑦ 

ᓴᐳᑎᔭᐅᓪᓚᑖᖅᑑᔮᖅᑐᖅ ᐃᓪᓗᒌᓕᒃ 

ᓰᓚ: ᖃᐅᔨᒐᓱᓚᐅᖅᓯᒪᕕᑦ ᕿᓚᓗᒐᖅᑐᒥᓂᐅᑎᓪᓗᑎᑦ ᐊᕿᐊᕈᕐᒥᖏᓐᓂᒃ? 

ᓵᒥᐅᓪ: ᐋᒡᒐᐃ ᖃᐅᔨᒐᓱᓚᐅᖅᓯᒪᙱᑎᐊᖅᑐᖓ 

ᓰᓚ: ᐄ? ᑭᓱᒥᒃ ᓂᕆᓲᖑᒻᒪᑕ? 

ᓵᒥᐅᓪ: ᖃᓕᕋᓕᓐᓂᐅᓂᕋᖅᑕᐅᓲᖅ 

ᓰᓚ: ᐄ 

ᓵᒥᐅᓪ: ᑭᓯᐊᓂ ᑭᓱᒥᒃ ᐊᕿᐊᕈᕐᒥᐅᑕᖃᕐᒪᖔᑕ ᖃᐅᔨᒐᓱᓚᐅᖅᓯᒪᙱᓕᒫᖅᑐᖓ. ᑕᕝᕙ ᒪᑦᑖᖅᑖᕋᑦᑕ, 

ᓂᕿᖓᓂᒃ ᓂᒃᑯᔅᓴᒥᒃ ᐱᑦᑕᖅᑯᒍᑦ ᐊᒻᒪ ᐋᖅᓯ, ᑖᓐᓇ ᑐᓕᒫᖓᑕ ᖁᓕᑦᑎᐊᖓᓃᑦᑐᖅ ᒪᒪᖅᑐᖅᐹᓘᒻᒪᑕ 

ᐋᖅᓰᑦ 

ᓰᓚ: ᑕᐃᓐᓇ ᑐᓴᓲᕋ. ᖃᓄᐃᑦᑑᕙᑦ ᐊᔾᔨᒌᙱᓐᓂᖏᑦ? What are the different characteristics? 

ᓲᕐᓗ ᐊᔾᔨᒌᖏᓐᓇᐅᔮᕋᓗᐊᕐᖓᑕᓕ ᐅᕙᖓ ᐃᓱᒪᒋᓪᓗᒋᑦ, ᕿᕐᓂᕐᓖᑦ ᐊᓪᓚᙳᐊᑦ 

ᑖᒃᑯᐊᓴᐃᓐᓇᐅᔮᖅᑑᒐᓗᐊᑦ ᑭᓯᐊᓂ ᐊᔾᔨᒌᙱᓐᓂᖃᕐᓂᒥᒻᒪᑕ, ᒥᑭᓂᖅᓴᐃᑦ, ᐊᖏᓂᖅᓴᐃᑦ, ᑕᑭᓂᖅᓴᐃᑦ, 

ᖃᓄᐃᓐᓂᖅᓴᐃᑦ 

ᓵᒥᐅᓪ: ᕿᕐᓂᕐᓗᖅ ᐊᖏᓂᖅᓴᐅᓂᐅᓴᑐᐃᓐᓇᖅᑑᔮᖅᑐᖅ ᐊᓪᓚᖑᐊᓂᒃ ᐃᓛᓐᓂᑯᓪᓗ 

ᖃᑯᖅᑕᐃᓐᓇᓪᓚᑦᑖᐸᓗᓐᓂᒃ ᐊᓪᓚᖑᐊᖅᑕᖃᓲᖑᒋᓪᓗᓂ ᑕᑯᓲᕗᑦ, ᐃᒫ ᐊᓪᓚᙳᐊᓛᒐᓛᕌᕐᔪᑦᑐᐊᓗᒃ 

ᖃᑯᖅᑕᐃᓐᓇᐸᓗᐊᓘᔮᖅᑐᖅ ᖃᑯᖅᓯᓂᑯᓗᐊᐱᒃ ᐊᒻᒪ ᖃᓄᐃᒻᒪᒃᑭᐊᖅ ᕿᕐᓂᕐᓗᐃᑦ 

ᐊᖏᓂᖅᓴᐅᓂᐅᓴᔪᐊᓗᑐᐃᓐᓇᐃᑦ ᐊᓪᓚᙳᐊᓂᒃ ᐃᓛᓐᓂᒃᑯᑦ ᓇᓗᓇᖅᐸᖏᒻᒥᔪᖅ ᐱᓇᓱᑦᑐᒍ ᐅᐱᓐᓇᕋᓂ 

ᑭᕕᔨᓚᐅᓲᖑᔪᒍᑦ ᓴᓪᓗᑯᓗᐊᐲᑦ ᐱᓇᓱᑦᑕᐅᓂᑯᐃᑦ ᓇᓗᓇᖅᐸᖏᑦᑐᖅ ᐋᕐᓗᓄᑦ ᕿᒪᑲᑕᑦᑎᑕᐅᓂᑯᐃᑦ 

ᓴᓪᓘᓲᕈᓘᒻᒥᒻᒪᑕ ᐃᓛᓐᓂᒃᑯᑦ ᖁᐃᓂᔪᖅᐹᓘᕙᒃᑭᓪᓗᑎᒃ 

 ᓰᓚ: ᕿᓚᓗᒐᕋᓱᑦᑐᓯ ᓇᐅᓕᔅᓯᒐᓱᖅᑳᓲᖑᕕᓯ ᐅᕝᕙᓗ ᖁᑭᐅᒻᒧᑦ? 

ᓵᒥᐅᓪ: ᐃᓛ ᑕᒪᒃᑮᓲᖑᔪᒍᑦ ᓇᐅᒃᑭᐊᖃᑦᑕᖅᑐᑕᓗ ᐊᒻᒪᓗ ᖁᑭᐅᒻᒨᑕᖅᑯᒍᑦ. ᖃᑦᑎᐊᑎᖅᑐᖓᑭᐊᖅ 

ᐃᑭᖃᙱᑦᑐᒥᒃ ᕿᓚᓗᒐᖃᑕᐅᖃᑦᑕᖅᓯᒪᔪᖓ ᓇᐅᒃᑭᐊᑐᐃᓐᓇᖃᑦᑕᖅᑐᖓ 

ᓰᓚ: ᖃᐅᔨᓯᒪᒻᒥᒐᒪ, ᐃᓛ ᑐᓵᓯᒪᓪᓗᖓᓗ ᐃᓐᓇᕐᒥᒃ ᐃᓂᖅᑎᕆᔪᖃᖅᑎᓪᓗᒍ, ᓇᐅᓕᑦᑕᐅᖄᖅᑲᑦ 

ᔭᒐᔾᔭᐃᖅᓯᒪᓂᖅᓴᐅᒐᔭᕐᖓᑦ ᓇᐅᓕᔅᓯᖅᑳᕋᓱᖃᑦᑕᓚᐅᕆᔅᓯ, ᖁᑭᕈᒥᓇᕐᓂᖅᓴᐅᓕᕋᔭᕐᖓᑦ ᐃᒪᐃᓕᐅᖅᑐᒥᒃ, 

ᐆᒥᖓ ᐱᔾᔪᑎᖃᖅᑐᓂ ᖁᑭᖅᓯᖅᑳᕋᓱᒃᑯᕕᑦ ᓇᐅᓕᓕᑕᐃᓐᓇᕐᓗᒍ, ᓇᐅᓕᒃᑲᕕᐅᒃ ᐆᒪᔪᙱᑕᐃᑦ, 

ᖁᑭᖅᓯᔫᑉ ᐆᒪᔪᖅᑕᖓ 

ᓵᒥᐅᓪ: ᑕᐃᒪᐃᓕᐅᕈᑕᐅᕙᑦᑑᒐᓗᐊᖅ ᑕᒫᓂᑦᑕᐅᖅ ᑭᓯᐊᓂ ᒪᑯᐊ ᕿᓚᓗᒐᕐᓂᐊᖃᑦᑕᓕᕋᑖᒥᓃᑦ 

ᐊᔾᔨᒋᙱᒻᒥᔭᕗᑦ ᐱᓇᓱᖃᑦᑕᖅᓯᒪᔪᑐᖃᐅᔪᑎᒍᑦ ᐃᓛ ᒫᓐᓇ ᓄᑲᖅᑎᐅᓂᖅᓴᐅᔪᑦ 

ᖁᑭᕆᐊᖅᑕᐃᓕᒪᙱᓂᖅᓴᐅᓕᖅᑐᑦ ᐊᓪᓛᑦ ᐅᒥᐊᑉ ᓇᓛᒍᑦ ᖁᑭᕆᐊᖅᑕᐃᓕᒪᙱᓂᖅᓴᐅᔮᓕᖅᑐᓪᓕ 

ᐅᑭᐊᔅᓵᑯᓪᓕ ᒫᓂ, ᐃᓛ ᐊᓕᐊᓇᐃᒋᒧᓪᓗᑭᐊᖅ ᕿᓚᓗᒐᕐᓂᐊᖃᑕᐅᒋᐊᖓ ᑭᓯᐊᓂ 

ᐃᓕᒪᓇᑲᐃᓐᓇᓲᖑᒻᒥᔪᖅ ᐃᓛᓐᓂᒃᑯᑦ ᐅᖃᐅᑎᒐᓱᒃᑲᓗᐊᖅᑐᒋᑦ ᐱᔪᒪᓂᕐᒧᓗᑦᑕᐅᖑᕙᓪᓚᐃᔪᖅ 

ᑕᐃᒪᐃᓕᓲᑦ ᐊᒻᒪ ᐃᓚᖏᑦ ᐱᙱᑕᒥᓂᒃ ᐱᓲᖑᒋᓪᓗᑎᒃ ᐃᑭᓖᖅᑳᖅᑐᖅ ᐅᕝᕙᓗ ᓇᐅᓕᔅᓯᔪᖅ, ᐃᓛ 

ᓇᐅᓕᔅᓯᔪᕐᓕ ᐱᓂᐅᓴᑐᐃᓐᓇᖅᑑᒐᓗᐊᖅ ᑭᓯᐊᓂ ᐃᑭᓖᔪᖅ ᖃᐅᔨᓇᓲᖑᒻᒥᒻᒪᑦ ᑭᓇ ᐃᑭᓖᒻᒪᖔᑦ 

ᐊᓯᐊᓄᑦ ᐱᔭᐅᑎᓪᓗᒍ ᐊᓕᐊᓇᐃᑦᑎᐊᖏᒻᒥᔪᖅ 

ᓰᓚ: ᐅᐱᓐᓇᕋᓂ. ᖃᐅᔨᒪᒐᔭᙱᓐᓇᒪᓕ ᑭᓇ ᐃᑭᓖᒐᓗᐊᕐᒪᖔᖅ. ᕿᓚᓗᒐᕐᓂᐊᖅᑐᓃᖃᑦᑕᖅᓯᒪᒐᓗᐊᕋᒪ 

ᑕᐃᒪᐃᑦᑐᓂᓪᓕ ᕿᕐᓂᕐᓕᕐᓂᒃ/ᐊᓪᓚᙳᐊᓂᒃ ᐱᓇᓱᑦᑐᓃᓚᐅᖅᓯᒪᙱᓐᓇᒪ, ᖃᐅᔨᒪᙱᓇᒃᑭᓪᓕ 

ᓵᒥᐅᓪ: ᐅᕙᖓ ᖃᑯᖅᑕᓂᓪᓕ ᖃᐅᔨᒪᙱᑎᐊᖅᑐᖓ ᑕᐃᒪᐃᑦᑐᓂᓪᓕ ᐱᓇᓱᑦᑐᖃᖅᑎᓪᓗᒍ 

ᖃᐅᔨᓪᓚᕆᓚᐅᖅᓯᒪᙱᓐᓇᒪ ᑕᐃᒪ ᒫᓂ ᐊᑕᐅᓯᐊᖅ ᓯᑯᐃᖅᐸᓪᓕᐊᑎᓪᓗᒍ ᖃᐅᔨᓚᐅᖅᓯᒪᒐᓗᐊᖅᑐᖓ 

ᖃᓄᖅ ᐊᖅᑲᐅᒪᑎᒋᓲᖑᒻᒪᖔᑕ ᖃᐅᔨᒪᐸᓗᙱᑎᐊᖅᑐᖓ ᖃᑯᖅᑕᓂᒃ ᐊᓪᓚᙳᐊᑦ ᓴᓂᐊᓂ 

ᓰᓚ: ᐊᓪᓚᙳᐊᑦ ᑐᓴᐅᒪᓇᖅᑐᑦ ᐳᐃᑲᑕᒃᑲᐅᓂᖅᓴᐅᒋᐊᖏᓐᓂᒃ ᑕᐃᒃᑯᐊ ᖃᑯᖅᑕᐃᑦ 

ᐊᑯᓂᐅᓂᖅᓵᓲᕈᓗᐃᑦ. ᖃᓄᑐᐃᓐᓇᑦᑎᐊᖅ ᐃᓚᓯᒃᑲᓐᓂᕈᒪᒍᕕᑦ ᐃᓚᓯᒃᑲᓐᓂᕈᓐᓇᖅᑐᑎᑦ. ᐅᑯᐊᓕ 

ᒪᓕᑦᑕᒃᑲ ᓈᒻᒪᑕ 

ᓵᒥᐅᓪ: ᐃᓛ ᓄᖑᑉᐸᓕᐊᓂᕋᖅᑕᐅᑉᐸᑕ ᐅᑉᐱᕈᓱᖃᑕᐅᒐᔭᙱᑦᑐᖓ ᕿᓚᓗᒐᖅᐹᓘᒻᒪᑕ. 

ᐊᑕᐅᑦᑎᑰᖅᑕᖏᓐᓂᖏᓄᖅᑲᐃ ᐊᒥᓱᐊᓘᕙᑦᑐᐃᑦ 

ᓰᓚ: ᒥᔅᓴᐅᓴᒍᓐᓇᖅᑭᑦ ᐅᕙᙵᑦ ᐱᒋᐊᕐᓗᒍ ᑕᐃᓐᓇ ᓯᕗᓪᓕᖅᐹᖅ ᑭᖑᓪᓖᑦ ᐃᑯᖓ ᐃᓱᐸᓗᙳᐊᖓᓄᑦ 

ᐅᑭᐊᔅᓵᒃᑯᑦ ᑕᑉᐹᙶᖅᑎᓪᓗᒋᑦ ᐅᕝᕙᓘᓐᓃᑦ ᑕᑉᐸᐅᖓᖅᑎᓪᓗᒋᑦ. ᖃᑦᑎᐅᒐᔭᖅᑑᑎᒋᙳᐊᕋᔭᖅᑕᑎᑦ? 

ᓵᒥᐅᓪ: ᐊᒥᓱᐊᓗᐃᑦ ᖃᑦᑎᓪᓚᕆᐅᒐᔭᕐᒪᖔᑕ, ᐃᓛ ᐊᒥᓱᐊᓗᐃᑦ.  ᐃᓛ ᑕᑉᐸᐅᖓᓕᖅᑎᓪᓗᒋᓪᓕ 

ᖃᐅᔨᒐᔪᙱᓇᑦᑎᒍ. ᒪᓐᓇ ᓯᑯᓗᖃᑦᑕᕐᓂᖓᓄᑦ, ᒪᓃᕈᓘᔭᒧᑦ ᑕᒪᓐᓇᓕ ᐅᐊᑦᑎᕙᙱᓇᑦᑎᒍᑦ. 

ᑐᓴᕐᓇᓕᕇᓲᖑᒻᒪᓪᓕ ᐅᐱᕐᖓᐸᓪᓕᐊᓕᖅᑎᓪᓗᒍ ᑕᑉᐸᓐᓇ ᕿᓚᓗᒐᖃᕐᓂᕋᖅᑕᐅᓕᕇᖅᑎᓪᓗᒍ ᐸᒃᑯᐊ 

ᖁᑦᑎᑐᒥᐅᑕᐅᓂᖅᓴᐃᑦ ᐅᕙᑦᑎᓐᓂ. ᒫᓂ ᓯᓈᖃᖃᑦᑕᖅᑲᑦ ᖃᓂᔾᔫᒥᔪᒥ ᓇᓗᓇᙱᑦᑐᖅ 

ᖃᐅᔨᓂᖅᓴᐅᖃᑦᑕᕋᔭᕋᓗᐊᖅᑐᒍᑦ ᐅᐊᑦᑎᓗᐊᖅᐸᖏᓐᓇᑕ ᓯᓈᖓᓂ ᓇᑦᑎᕋᓱᑦᑐᑕ ᐋᒡᒐᐅᓚᐅᓲᖑᒐᓗᐊᖅ 

ᐊᒻᒪ ᓯᑯᕙᓪᓕᐊᓕᖅᑎᓪᓗᒍ ᐅᑭᐊᔅᓵᒃᑯᑦ ᑕᑯᓇᕐᓂᐅᓴᑐᐃᓐᓇᓲᖅ ᕿᓚᓗᒐᕐᓂᒃ ᓱᓕ ᖄᖏᐊᑎᓐᓇᒋᑦ 

ᑕᒫᓂ ᐃᒫᓃᕋᔭᑐᐃᓐᓇᖅᑐᑦ ᑕᒪᓐᓇ ᓯᑯᑦᑕᐅᑎᒋᕙᙱᓐᓂᖓᓄᑦ ᑕᐅᓐᓇ ᐃᒪᕕᐊᓗᒃ 

ᓯᒃᑯᔾᔭᐅᔪᖃᖃᑦᑕᖅᓯᒪᕙᓪᓚᐃᔫᒐᓗᐊᖅ ᑕᒫᓂ ᖃᓂᒋᔭᑦᑎᓐᓂ ᖃᓅᒐᓗᐊᑭᐊᖅ ᖃᐅᔨᕙᙱᑦᑐᖓ 

ᓰᓚ: ᖃᐅᔨᓴᖅᑐᓃᖃᑕᐅᖃᑦᑕᕐᓂᑰᒋᕕᑦ? ᓈᓴᐃᔪᓂᒃ… 

ᓵᒥᐅᓪ: ᐋᒡᒐᐃ ᖃᐅᔨᓴᖅᑐᓂᖃᑕᐅᖃᑦᑕᕐᓂᑰᙱᑎᐊᖅᑐᖓ ᑭᓯᐊᓂ ᐆᒪᔪᕐᓂᐊᑎᒃᑯᓐᓄᑦ 

ᐃᔅᓯᕙᐅᑕᐅᑎᓪᓗᖓ ᑲᑎᒪᔭᖅᑐᖃᑕᐅᓯᒪᓪᓗᖓ ᑕᐃᒃᑯᐊ ᐃᒪᕐᒥᐅᑕᓕᕆᔨᒃᑯᑦ ᐅᖃᖃᑦᑕᖅᓯᒪᔫᒐᓗᐊᑦ 

ᖃᖓᑐᐃᓐᓈᖏᓐᓂᖏᓐᓂᒃ ᕿᑐᕐᖏᐅᖅᑐᑦ ᑭᓯᐊᓂ ᐋᒡᒐᐃ, ᖃᖓᑐᐃᓐᓈᑎᐊᕐᖓᑕᓕ ᐊᓪᓚᙳᐊᑦ 

ᖃᖓᑐᐃᓐᓇᑦᑎᐊᖅ ᕿᑐᕐᖏᐅᖅᑐᐃᑦ ᑕᐃᒫᖏᒃᑯᐊ ᐃᓚᕙᓪᓕᐊᕐᔪᐊᖅᑐᐃᓐᓇᐸᓪᓚᐃᔪᐃᑦ 

ᖃᖓᑐᐃᓐᓈᓗᐊᕐᓂᖏᓐᓄᑦ 

ᓰᓚ: ᖃᐅᔨᓯᒪᔭᐃᓪᓕ ᒪᓕᑦᑐᒍ ᖃᖓᑐᐃᓐᓇᖅ ᐃᕐᓂᐅᖅᑐᑦ? 

ᓵᒥᐅᓪ: ᐄ, ᖃᖓᑐᐃᓐᓇᑎᐊᕐᓕ ᐃᕐᓂᐅᖅᑐᑦ ᑕᒪᒃᑯᐊ ᑕᐃᒫᔅᓴᐃᓐᓇᖅ ᐅᖃᕐᓂᐅᓴᑐᐃᓐᓇᖅᑐᑦ 

ᐊᓯᕙᖅᑎᐅᖃᑎᒃᑲ ᕿᓚᓗᒐᕐᓂᐊᓲᖑᖃᑎᒃᑲ ᑕᐃᒪᐃᑦᑐᐃᓐᓇᐃᑦ...ᐃᓛ ᖃᐅᔨᒪᔪᐃᓐᓇᒐᓛᓘᒻᒥᔫᒐᓗᐊᑦ 

ᕿᓚᓗᒐᕐᓂᐊᓪᓚᕆᓐᓂᖏᑦ ᐃᓛ ᕿᓚᓗᒐᕐᓂᐊᒐᓚᑦᑐᑎᒍᑦ ᖃᐅᔨᒪᔭᕗᓪᓕ ᑕᒪᓐᓇ 

ᖃᐅᔨᒪᒐᔭᙱᑎᐊᕐᒥᔪᖓᑦᑕᐅᖅ ᕿᓚᓗᒐᕐᓂᐊᖃᑦᑕᖏᒃᑯᒪ ᑕᐃᒃᑯᓇᙵᓪᓗ ᖃᐅᔨᒪᓂᖅᓴᐅᓯᒪᔪᓂᒃ 

ᐅᕙᓐᓂᒃ ᐱᓇᓱᖃᑕᐅᓪᓗᖓ ᐅᖃᐅᓯᖏᑦ ᐄ, ᑕᕝᕙᓪᓗᐊᖑᓂᐅᓴᑐᐃᓐᓇᖃᑦᑕᕐᓂᑯᐃᑦ 

ᓰᓚ: ᐊᓯᖏᓐᓂᒃ ᐊᐱᖅᑯᓯᔅᓴᖃᓪᓗᐊᕈᓐᓃᖅᑐᖓ, ᖁᔭᓐᓇᒦᒃ ᖃᐃᔪᓐᓇᖅᑲᐅᒐᕕᑦ 

ᓵᒥᐅᓪ: ᖁᔭᓐᓇᒦᑦᑕᐅᖅ 

 

 

 

 

 

ᓯᑏᕕ: ᐊᐅᓚᕿᐊᖅ 

ᕿᑭᖅᑕᕐᔪᐊᖅ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᓰᓚ: ᑭᓇᐅᒻᒪᖔᖅᐱᑦ, ᓇᒥ ᐃᓅᓂᑰᒻᒪᖔᕐᐱᑦ ᖃᖓᒃᑯᓪᓗ ᐅᖃᕈᓐᓇᖅᑭᑦ? 

ᓯᑏᕕ: ᓯᑏᕕ ᐊᐅᓚᕿᐊᖑᔪᖓ ᐸᓐᓂᖅᑑᒥ ᐃᓅᓚᐅᖅᓯᒪᔪᖓ ᓰᑏᕝᕙ 8ᖑᑎᓪᓗᒍ 1952 ᓯᕿᙳᔭᖅ 

6ᒨᓕᖅᑎᓪᓗᒍ ᑕᑭᔪᐊ 4ᒨᖅᑎᓪᓗᒍ 

ᓰᓚ: ᓰᑏᕝᕙ 8? 

ᓯᑏᕕ:: ᐄ, 1952 ᐃᓪᓗᐸᒻᒥ 

ᓰᓚ: ᐄ. ᑕᐃᒪ ᐊᐱᖅᓱᖃᑦᑕᕋᒪ, ᓇᓗᓇᐃᖅᓯᕕᒋᕋᑖᕆᒃᑭᑦ ᓂᐱᓕᐅᖅᑕᐅᒋᐊᔅᓴᖅ ᖃᓄᐃᔅᓴᖏᓐᓇᕕᑦ 

ᑲᔪᓯᕙᓪᓕᐊᓂᐊᕋᒪ.  ᐅᑯᐊ ᐊᐱᖅᑯᑏᑦ ᑕᑯᔭᑎᑦ ᑖᒃᑯᐊᓴᐃᓐᓇᓗᐊᑦᑎᐊᑦ ᓄᓇᓕᓐᓂ 

ᐊᐱᖅᑯᑎᐅᓂᐅᓴᒻᒥᔪᐃᑦ. ᐃᓚᓯᔪᒪᓐᓂᕈᕕᑦ ᐃᓚᓯᔪᓐᓇᓂᐊᖅᑐᑎᑦ ᐃᓛ ᑕᕝᕙᓃᑦᑐᖃᕐᓂᖏᑉᐸᑕ 

ᑕᐃᒫᔅᓴᐃᓇᓪᓗᐊᖅ ᓄᓇᓖᑦ ᐃᓚᓯᔪᓐᓇᕐᕕᖃᖅᑎᒻᒥᒐᑦᑎᒍ. ᓯᕗᓪᓕᖅᐹᖅ, ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ 

ᖃᐅᔨᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ ᓯᑯᓴᕋᐃᓐᓂᖅᓴᐅᕙᑉᐸ ᐅᕝᕙᓘᓐᓃᑦ 

ᓯᑯᓇᓵᕐᓂᖅᓴᐅᕙᑉᐸ? ᓕᖅᑲ? ᑕᐃᒪᙵᑦ ᒫᓃᓕᕋᕕᑦ 

ᓯᑏᕕ:: ᐄ, ᒫᓐᓇᐅᓕᖅᑐᖅ ᐊᓱᖅᐹᓗᒃ ᓯᑯᓇᓵᕐᓂᖅᓴᐅᖃᑦᑕᓕᖅᑐᖅ ᑭᓯᐊᓂᓗ 

ᓯᑯᐃᖅᓴᕋᐃᓐᓂᖅᓴᐅᕙᓕᖅᑐᓂ ᓯᑯᓇᓵᕐᓂᖅᓴᐅᕙᓕᖅᑐᓂ ᐊᕐᕌᒍᓂᒃᑯᐊ ᑎᓴᒪᐅᕙᓪᓚᐃᔪᑦ ᓈᑎᓪᓗᒋᑦ 

ᐅᒥᐊᖅᑐᓚᐅᖅᓯᒪᔪᒍᒃ ᑕᐃᓐᓇ ᑑᒥᓯ ᓄᕿᙵᐅᓚᐅᖅᑑᒐᓗᐊᖅ ᑭᖑᓪᓕᖅᐹᖑᓪᓗᓄᒃ ᐅᒥᐊᖅᑐᖅᑐᓄᒃ 

ᑏᓰᕝᕙ 2ᖑᑎᓪᓗᒍ ᐅᒥᐊᖅᑐᓚᐅᖅᓯᒪᔪᒍᒃ, ᓯᑯᐃᖅᓴᕋᐃᓐᓂᖅᓴᐅᓪᓗᓂᓗ ᔫᓂ ᓄᙳᑐᐃᓐᓇᖓᓂ ᑕᒫᓂ 

ᔪᓚᐃ ᐱᒋᐊᓕᖅᑎᓪᓗᒍ ᓯᑯᐃᕋᔪᓲᖑᒐᓗᐊᖅ ᕿᑭᖅᑕᕐᔪᐊᖅ ᑭᓯᐊᓂ ᒫᓐᓇ ᓯᑯᐃᕐᓇᓵᖅᑐᕈᓘᓚᐅᖅᑐᖅ 

ᐅᑭᐅᖅ ᐊᔾᔨᒋᑦᑎᐊᖏᓪᓚᕆᒻᒪᒍ. ᐅᑭᐅᖅ ᓯᓚᖅᑮᓐᓇᕈᔪᑦᑐᐊᓘᒐᑦᑕ ᖃᓐᓂᓚᐅᖅᓯᒪᒐᑕ ᑕᐃᒫᒃ 

ᓂᓪᓚᓱᑦᑐᕈᓘᕙᑦᑐᓂ ᐃᔾᔪᓯᔪᕈᓘᓚᐅᖅᐸᓚᐃᒻᒪᑦ ᑕᒪᓐᓇ ᓯᑯ ᑕᐃᒪ ᒫᓐᓇ ᓯᑯᐃᕐᓇᓵᕈᑎᒋᔭᖓ 

ᐊᔾᔨᒋᑦᑎᐊᖏᒻᒥᔭᖓ ᑕᐃᒃᑯᐊ ᐊᕐᕌᒍᑦ ᐊᑐᓚᐅᖅᑕᕗᑦ ᑕᓪᓕᒪᓪᓗᑭᐊᖅ ᑎᓴᒪᓪᓗᑭᐊᖅ ᑕᐃᒃᑯᐊ 

ᐊᔾᔨᒋᙱᒻᒥᔭᖏᑦ ᑕᒪᓐᓇ ᐊᕐᕌᒍ ᖃᓐᓂᖃᑦᑕᑎᐊᙱᑐᓪᓚᕆᐊᓘᓚᐅᕐᖓᑦ ᐅᑭᐅᖅ ᑕᐃᒫᒃ 

ᐃᔾᔪᓯᕈᓘᔭᖅᑐᓪᓚᕆᐊᓘᔪᔪᖅ ᓯᑯᐃᕐᓇᓵᕈᑎᒋᔭᕆᐅᖅᑕᖓ ᖃᖓᑐᖄᓗᓂᒃᑭᐊᖅ 

ᓰᓚ: ᑕᒪᓐᓇ ᐊᑦᑐᐃᓯᒪᓂᖃᖅᑐᒋᕕᐅᒃ ᕿᓚᓗᒐᕐᓂᒃ ᓯᑯᓇᓵᕈᑎᖓ ᓯᑯᐃᕐᓇᓵᕈᑎᖓᓘᓐᓃᑦ? 

ᓯᑏᕕ:: ᐋᒡᒐᐅᕙᓪᓚᐃᔪᖅ, ᐃᓛ ᐊᑦᑐᐃᓯᒪᓪᓗᐊᖃᑦᑕᖏᑦᑐᖅ ᐅᕘᓇ ᓯᑯᐃᓕᖅᑎᓪᓗᒍ ᕿᑭᖅᑕᕐᔪᐊᖅ 

ᐊᖅᑯᓵᖅᑕᐅᓗᐊᖃᑦᑕᖏᒻᒪᑦ ᐊᓪᓚᙳᐊᓄᓪᓖ. ᖃᖓᑐᖄᓘᓕᖅᑎᓪᓗᒍ ᑕᒪᒃᑯᐊ ᖃᑯᖅᑕᐃᑦ 

ᐊᖅᑯᓵᖃᑕᐅᓚᐅᓲᖑᒐᓗᐊᑦ ᐃᒻᒪᖃᓗᑭᐊᖅ ᐋᕐᓗᓄᑦ ᐊᕙᓚᑦᑎᑕᐅᔭᕋᐃᒐᒥᒃ ᑕᒪᐅᖓ ᐃᓛᓐᓂᒃᑯᑦ 

ᐊᕙᓚᑦᑎᑕᐅᔪᑦ ᐋᕐᓗᓅᔪᔅᓴᐅᔪᖅ, ᐊᕙᓚᑦᑎᑕᐅᔪᖃᕋᐃᒻᒪᑦ ᑕᒪᐅᓇ ᐊᖅᑯᓵᖅᑐᖃᓚᐅᓲᖑᒐᓗᐊᖅ, ᐋᒻ 

ᐆᒪᔪᖅᑎᓄᓪᓕ ᕿᓚᓗᒐᕐᓄᑦ ᑕᒪᓐᓇ ᓯᑯᐃᕐᓇᓵᖃᑦᑕᕐᓂᖓ ᓯᑯᓇᓵᖃᑦᑕᕐᓂᖓᓗ 

ᐊᕝᕕᐊᕈᑎᖃᖅᑑᔮᙱᑦᑐᖅ 

ᓰᓚ: ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑲᑦ? ᖃᐅᔨᓯᒪᔭᒃᑯᑦ 

ᓯᑏᕕ:: ᑕᐃᔅᓱᒪᓂ ᑕᕝᕙᓂ ᐱᕈᖅᓴᕙᓪᓕᐊᑎᓪᓗᖓ ᕿᑭᖅᑕᕐᔪᐊᒥ ᕿᓚᓗᒐᖃᖃᑦᑕᓚᐅᖅᓯᒪᙱᑦᑐᒍᑦ 

ᖃᐅᔨᓪᓚᕆᖃᑦᑕᓚᐅᖅᓯᒪᙱᑦᑐᖓ ᑭᓯᐊᓂᓕ ᒫᓐᓇ ᐆᑦᑑᑎᒋᙳᐊᕐᓗᒍᖃᐃ ᐊᕐᕌᒍᖃᓕᖅᑐᖓ 

16ᓂᓪᓗᑭᐊᖅ ᑕᒫᓂ ᕿᓚᓗᒐᖃᖃᑦᑕᓕᑕᐃᓐᓇᓚᐅᖅᓯᒪᔪᒍᑦ ᑕᒪᐅᓇ ᐊᖅᑯᓵᖅᑐᓂᒃ ᐸᐅᙵᖔᙱᑦᑐᓂᒃ 

ᑕᑉᐹᙶᖔᖅᑐᓂᒃ, ᑕᐃᒪ ᐊᖅᑯᓵᖃᑦᑕᓪᓚᕆᓕᑕᐃᓐᓇᓚᐅᖅᓯᒪᔪᑦ ᖃᓄᕐᓗ ᐊᖅᑯᓵᖃᑦᑕᓂᖏᒻᒪᖔᑕ 

ᓯᕗᓂᑦᑎᓐᓂ ᖃᐅᔨᒪᙱᑦᑐᖓ ᒫᓐᓇᓕ ᐊᖅᑯᓵᖃᑦᑕᓕᖅᑎᓪᓗᒋᑦ, ᓱᒻᒪᑦ ᐊᖅᑯᓵᖃᑦᑕᓕᑕᐃᓐᓇᕐᒪᖔᑕ 

ᖃᐅᔨᒪᙱᑦᑐᖓ ᑭᓯᐊᓂ ᐊᖅᑯᓵᖅᑕᐅᒐᔪᐃᓐᓇᓪᓚᕆᑦᑐᑯᓘᓕᖅᑐᒍᑦ ᐃᓛ ᐅᑭᐊᔅᓴᓕᕋᐃᒻᒪᑦ 

ᐊᖅᑯᓵᖃᑦᑕᕐᓂᖏᓪᓗ ᑕᐃᒫᒃ ᐊᓯᕈᖅᓯᒪᓗᐊᖅᑑᔮᙱᑦᑐᑦ 

ᓰᓚ: ᐊᒥᓲᓂᖏᑦ ᑕᐃᒫᔅᓴᐃᓐᓇᐅᕈᔪᒐᔪᑉᐸᑦ ᐅᕝᕙᓘᓐᓃᑦ ᐊᒥᓱᕈᖅᐸᓪᓕᐊᕙᑦ ᖃᑦᑏᓐᓇᕈᖅᐸᓪᓕᐊᕙᑦ? 

ᓯᑏᕕ: ᐊᕐᕌᒍᑦ ᑖᒃᑯᐊ ᐊᖅᑯᓵᖃᑦᑕᕐᓂᖏᑦ ᐊᔾᔨᒌᙱᑦᑐᑦ ᕿᓚᓗᒐᐃᑦ ᐃᓛᓐᓂ ᐊᒥᓱᓪᓚᕆᐊᓘᖃᑦᑕᖅᑐᑦ 

ᑕᒫᓃᖑᔭᖃᑦᑕᖅᑐᑎᓪᓗ ᓂᕆᓇᓱᑉᐸᓚᐃᓪᓗᑎᒃ ᑕᒫᓃᖑᔭᖃᑦᑕᖅᑐᑦ ᐊᒻᒪᓗ ᓯᑯᔮᓂᖓᓄᑦ ᐃᓛᓐᓂ 

ᑕᒫᓃᖃᑦᑕᖅᑐᑦ ᐃᓛᓐᓂᓪᓗ ᓂᕿᔅᓴᖃᑦᑎᐊᖏᒻᒪᓪᓗᑭᐊᖅ ᑕᒪᓐᓇ, ᐊᕐᕌᒍᑦ ᐊᔾᔨᒌᖃᑦᑕᖏᑦᑐᑦ ᐃᓚᖏᓪᓗ 

ᐊᐅᓪᓚᖅᓴᕋᐃᑉᐸᑦᑐᑎᒃ ᑕᒫᓂ ᓂᕿᔅᓴᖃᑦᑎᐊᙱᐸᓗᑦᑎᓪᓗᒍᖃᐃ ᐃᓛ ᑕᐃᒪᐃᖃᑦᑕᖅᑐᖅ ᐅᕝᕙᓗᑭᐊᖅ 

ᐅᓄᙵᕋᔪᖔᕐᔫᒥᖃᑦᑕᖅᑐᑦ ᐹᓪᓚᕝᕕᐅᑉ ᑕᐅᓄᖓ ᖃᓂᒋᔮᓄᑦ ᑕᒫᓃᔅᓱᔭᖅᓯᒪᙱᑦᑐᑦ 

ᓂᕿᔅᓴᖃᑦᑎᐊᖏᓐᓂᖓᓅᖅᑰᖅᑐᖅ, ᐃᓛ ᐃᓄᑦᑎᒍᑦ ᖃᐅᔨᒪᒐᑦᑕ ᓂᕿᔅᓴᓯᐅᖅᑐᑕ ᑭᓯᐊᓂ 

ᐊᐅᓪᓚᓲᖑᒐᑦᑕ ᓂᕐᔪᑎᓕᒫᑦ ᑕᐃᒪᐃᒻᒪᑕ ᑕᐃᒫᒃ ᐃᓛ ᐃᓱᒪᒋᔭᐅᖃᑦᑕᖅᑐᑦ ᑕᒪᒃᑯᓂᖓ ᐃᓐᓇᖅᑎᓐᓄᑦ 

ᓂᕿᔅᓴᖃᑦᑎᐊᖏᓐᓂᖓᓄᑦ ᑕᒫᓃᑲᐃᓐᓇᑐᐃᓐᓇᖅᑐᑦ ᓂᕿᔅᓴᖅᑕᖃᓪᓚᕆᒃᑯᓂ ᑕᒫᓃᖑᔭᕈᓐᓇᖅᑐᑦ 

ᓯᑯᔮᓂᖓᓄᑦ ᐃᓛᓐᓂ ᑕᒫᓃᖃᑦᑕᖅᑐᑦ 

ᓰᓚ: ᐅᕙᓂ ᐃᑭᕋᓴᖓᓂ? 

ᓯᑏᕕ: ᑕᕝᕙᓃᓐᓇᐅᖏᑦᑐᖅ, ᐃᑭᕋᓴᐃᓐᓇᕆᙱᑕᖓᓂ, ᐅᓇ ᖃᓂᑦᑐᖁᑎᕗᑦ ᑐᓴᕋᔪᖃᑦᑕᑕᔅᓴᕆᔭᐃᑦ 

ᒪᑦᑖᑐᔾᔭᓇᐅᓂᕋᖅᑕᕗᑦ ᐃᓪᓚᐅᓕᑦᑑᒃᑯᑦ ᐸᓐᓂᖅᑑᕈᓗᒃᑯᑦ ᑕᒪᒃᑯᐊ ᐊᕐᕌᒍᑕᒫᓪᓕ 

ᐱᑕᖃᐃᓐᓇᐅᔭᓪᓚᕆᑦᑐᑦ ᐊᒻᒪᓗ ᐅᓇᐅᒐᓗᐊᖅ ᐃᑭᕋᓴᕗᑦ ᐅᓐᓇᓗ ᓵᕗᑦ ᐱᑕᖃᐃᓐᓇᐅᔭᓪᓚᕆᑦᑐᑯᓗᒃ 

ᕿᕕᑦᑑᕐᓗ ᐱᑕᖃᐃᓐᓇᐅᔭᓪᓚᕆᑦᑐᐊᓘᓯᒪᔪᔅᓴᐅᔪᖅ ᒫᓐᓇ ᖃᓄᐃᒻᒪᒃᑭᐊᖅ ᑕᑉᐸᐅᖓ 

ᐊᓯᕙᕋᔪᑦᑎᐊᕈᓐᓃᕋᑦᑕ ᑕᑉᐸᓐᓇᓕ ᕿᓚᓗᒃᑭᐊᕐᕕᒋᓪᓚᕆᖃᑦᑕᓚᐅᖅᓯᒪᔭᕋᓗᐊᕗᑦ ᕿᕕᑦᑑᒧᑦ 

ᑎᑭᑦᑐᐊᓘᖃᑦᑕᔪᒻᒪᑕ 

ᓰᓚ: ᐅᑭᐊᔅᓵᒃᑯᑦ? ᐅᑭᐊᔅᓴᐸᓪᓕᐊᓕᖅᑎᓪᓗᒍ? 

ᓯᑏᕕ:: ᐄ. 

ᓰᓚ: ᐊᓯᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? ᑕᒪᓐᓇ 

ᐊᖅᑯᓯᕆᐊᖑᒻᒪᑦ, migration route 

ᓯᑏᕕ:: ᐅᕘᓇ ᐊᖅᑯᓵᓪᓚᕆᖃᑦᑕᖏᑦᑐᑦ ᐅᐱᕐᖔᒃᑯᑦ ᓵᖅᑯᓂᖅᓴᐅᓪᓚᕆᑉᐸᓪᓚᐃᕙᑦᑐᑦ ᑕᒪᐅᓇ 

ᑕᑉᐸᐅᖓᓕᖅᑐᑎᒃ ᑕᑉᐸᐅᖓ ᓇᔪᒐᒋᓪᓚᕆᒋᖃᑦᑕᖅᑕᖓᓄᑦ ᐊᕐᕚᖅᑑᒧᑦ ᐃᓛ ᑕᑉᐹᙵᑦ ᐊᕐᕚᑑᒥᑦ 

ᐱᒋᐊᖅᑐᒍ ᑕᑉᐸᐅᖓ ᐅᖓᑖᓄᑦ, ᒥᑦᑎᒪᑕᓕᒃ, ᑲᖏᖅᑐᒑᐱᒃᑯᑦ ᒥᑦᑎᒪᑕᓕᒃᑯᑦ ᑕᑉᐸᐅᖓ, 

ᑕᑉᐸᐅᖓᓕᖅᑎᓪᓗᒋᑦ ᐅᓅᓇ ᐃᑭᒃᑰᓂᖅᓵᓗᕙᓪᓚᐃᖃᑦᑕᖅᑐᑦ ᑭᓯᐊᓂᓕ ᐊᕙᓚᑦᑎᑕᐅᔪᓂᒃ ᐅᕗᖓ 

ᐋᕐᓗᓄᓪᓗᑭᐊᖅ ᐊᕙᓚᑦᑎᑕᐅᔪᑦ ᑕᕝᕘᓇ ᐊᖅᑯᓵᖅᑕᐅᓚᐅᓪᓚᓲᖑᔪᒍᑦ ᑕᑉᐸᐅᖓᖔᖅᑐᓂᒃ ᐅᑭᐊᔅᓵᑯᓪᓕ 

ᓱᖁᓯᖅᓯᒪᓪᓗᐊᑑᔮᙱᑦᑐᖅ ᑕᑉᐹᙵᑦ ᐊᖅᑯᓵᖃᑦᑕᕐᓂᖓᑦ, ᐊᖅᑯᓵᖏᓐᓇᐅᔭᖅᑐᑦ. 

ᐊᖑᑎᓪᓚᕆᐊᓘᓯᖃᑦᑕᖅᑐᒍᑦ ᐅᑭᐊᔅᓵᒃᑯᑦ ᐊᓱᖅᐹᓗᒃ 

ᓰᓚ ᐃᕐᓂᐅᕐᕕᖃᓲᖑᒻᒥᒻᒪᑕ ᕿᓚᓗᒐᐃᑦ, ᐃᓛᓪᓕ ᑕᐃᒃᑯᐊᓕ ᖃᑯᖅᑕᐃᑦ ᐅᕙᖓ ᑐᑭᓯᐅᒪᔭᖓᒍᑦ 

ᖃᐅᔨᒪᓂᖅᓴᕆᒐᒃᑭᑦ ᐃᓛ, ᐃᕐᓂᐅᕐᕖᑦ ᓇᒦᒻᒪᖔᑕ ᖃᐅᔨᒪᒐᓚᑉᐱᑦ ᐅᕝᕙᓘᓐᓃᑦ ᐊᕐᕌᒍ ᖃᖓᐅᑎᓪᓗᒍ? 

ᓯᑏᕕ:: ᖃᐅᔨᒪᑦᑎᐊᖏᑦᑐᖓ ᑭᓯᐊᓂᓕ ᒪᑯᓂᖓ ᐃᕐᓂᐊᕋᑖᒥᓂᑯᓗᓐᓂᒃ ᖃᐅᔨᖃᑦᑕᖅᓯᒪᓲᖑᔪᖓ ᐹᓂ 

ᐋᕐᕈᔮᖅᑑᖑᓂᕋᖅᑕᑎᓐᓂ ᐃᓛ ᐊᕐᕚᖅᑑᖑᓂᕋᖅᑕᑎᓐᓂ ᐅᐱᕐᖔᒃᑯᑦ ᐃᕐᓂᐊᕋᑖᒥᓂᑯᓗᓐᓂᑦ ᐊᒻᒪᓗ 

ᐅᑭᐊᔅᓵᒃᑯᑦ ᐃᕐᓂᐊᕋᑖᒥᓂᕐᓂᑦᑕᐅᖅ ᑕᑯᓚᐅᓪᓚᓲᖑᒻᒥᔪᒍᑦ ᒥᑭᔪᕋᓛᒻᒪᕆᑯᓗᓐᓂᑦ ᑕᐃᒫᒃ 

ᐅᑭᐊᔅᓵᒨᕙᓪᓚᐃᔪᖅ, ᖃᓄᖅ, ᐃᓄᑦᑎᑑᙱᒃᑯᑎᒃ ᑕᒪᒃᑯᐊ ᑑᒑᓖᑦ ᖃᐅᔨᒪᓪᓚᑦᑖᙱᑦᑐᖓ ᑕᕝᕙ 

ᖃᐅᔨᒪᔭᓐᓂᑦ ᑭᓯᐊᓂ ᐅᖃᕐᓂᐊᖅᑐᖓ ᐅᐱᕐᖔᒃᑯᑦ ᑕᐃᒪ ᐃᕐᓂᐊᕋᑖᒥᓂᑯᓗᓐᓂᑦ ᑕᑯᓲᖑᔪᒍᑦ ᐊᒻᒪᓗ 

ᐊᐅᔭᒃᑯᑦ ᐊᒻᒪᓗ ᐅᑭᐊᔅᓵᒃᑯᑦ ᑕᐃᒫᒃ ᐃᕐᓂᐊᕋᑖᒥᓃᑦ ᐅᕝᕙᓗᑭᐊᖅ ᑕᐃᒫᒃ ᐅᐱᕐᖔᓂᑦ ᐅᑭᐊᔅᓴᕐᓂᖓᓄᑦ 

ᑕᐃᒫᒃ ᐃᕐᓂᐅᐸᓪᓕᐊᓲᑦ ᐅᕝᕙᓗᑭᐊᖅ ᐃᓄᑦᑎᑑᓪᓚᕆᑦᑐᑦ ᖃᓄᓪᓚᑦᑖᖅ ᖃᐅᔨᒪᙱᑕᒃᑲ 

ᐃᕐᓂᐅᓲᖑᒻᒪᖔᑕ ᑭᓯᐊᓂ ᖃᐅᔨᒪᔭᒃᑲ ᐅᐱᕐᖔᓂᑦ ᐅᑭᐊᔅᓵᓄᑦ ᑎᑭᑦᑐᒍ ᑕᐃᒫᒃ ᒫᕋᓛᑯᓗᓐᓂᑦ 

ᑕᑯᓲᖑᒐᑦᑕ ᐃᕐᓂᐊᕋᑖᒥᓂᑯᓗᓐᓂᑦ ᐅᐱᕐᖔᓂᑦ ᐅᑭᐊᔅᓵᓅᖅᑰᖅᑐᖅ ᑕᐃᒫᒃ ᐃᕐᓂᐅᓲᖑᕙᓪᓚᐃᔪᑦ ᐃᓛ 

ᖃᓄᓪᓚᑦᑖᑭᐊᖅ 

ᓰᓚ: ᑕᑉᐹᓂᓕ ᐊᕐᕚᖅᑑᒥ ᖃᐅᔨᒐᔪᓐᓂᖅᓴᑎᑦ ᒫᕋᓛᓖᑦ ᑕᑉᐹᓂ ᐅᕝᕙᓗ ᒫᓂ ᐊᖅᑯᓵᖅᑎᓪᓗᒋᑦ? 

ᓯᑏᕕ: ᒫᓂᓕ ᐊᖅᑯᓵᕋᓗᐊᖅᑎᓪᓗᒋᑦ ᑕᐃᒪᐃᑐᐃᓐᓇᓲᑦ ᑕᐃᒪᐃᑦᑐᑦ ᒥᑭᔪᕋᓛᑯᓗᓐᓂᑦ ᑕᑉᐹᓂ 

ᒥᑭᔪᕋᓛᑯᓗᑦᑕᖃᑦᑕᖅᐳᖅ ᐃᓛ ᑕᐃᒫᒃ ᐃᕐᓂᐊᕋᑖᒥᓂᑯᓗᓐᓂᑦ ᐊᒻᒪᓗ ᐅᑭᐊᔅᓵᖑᓕᕋᓗᐊᖅᑎᓪᓗᒍ ᑕᒫᓂ 

ᑕᐃᒪᐃᓲᖑᒻᒥᔪᑦ ᐃᕐᓂᐊᕋᑖᒥᓂᑯᓗᐃᑦ ᑕᒫᓃᓲᖑᒻᒥᔪᑦ 

ᓰᓚ: ᕿᓚᓗᒐᕋᓱᑦᑕᐅᓲᖑᕙᑦ? 

ᓯᑏᕕ:: ᐱᔭᐅᒐᓱᓪᓚᕆᖃᑦᑕᖏᑦᑐᑦ ᐃᓛ ᑕᐃᒪᐃᑦᑐᓂᒃ ᐱᖁᔭᐅᙱᒃᑲᓗᐊᕋᑦᑕ ᐃᓛ 

ᐃᒪᕐᒥᐅᑕᓕᕆᔨᒃᑯᓐᓂᑦ ᒫᕋᓛᖁᔭᐅᙱᑦᑐᒍᑦ ᐊᒻᒪᓗ ᑖᓐᓇ ᐊᓈᓇᖓᑦ ᐱᖁᔭᐅᙱᑦᑑᒐᓗᐊᖅ. ᑭᓯᐊᓂᓕ 

ᐳᐃᑎᓪᓗᒋᑦ ᑕᒻᒪᐅᑕᐅᓚᐅᓱᖑᒻᒥᔪᑦ 

ᓰᓚ: ᐊᓈᓇᖐᑦ? 

ᓯᑏᕕ:: ᐄ, ᐊᓈᓇᖓ ᖁᑭᖅᑕᐅᓪᓗᓂ ᑖᓐᓇᓗ ᒫᕋᓛᖓ ᑕᒫᓃᓕᖅᑐᓂ ᓱᒃᑯᑐᐃᓐᓇᑕᕐᓂᐊᕆᐊᖓᓄᖅᑲᐃ 

ᐃᓱᒪᒋᔭᐅᓪᓗᑎᒃ ᑕᒪᒃᑮᒃ ᐱᔭᐅᑦᑎᐊᒻᒪᕆᓲᑦ 

ᓰᓚ: ᐃᓅᓪᓕ ᖃᐅᔨᒪᔭᖓᒍᑦ ᑕᐃᒫᖑᒋᕙ? ᒫᕋᓛᖁᔨᙱᑦᑐᑦ ᐊᓈᓇᖓᓂᓪᓘᓐᓃᑦ ᐱᖁᔨᙱᑦᑐᑦ ᐃᒫᒃ 

ᒪᓕᒐᖃᖅᓯᒪᒋᕙ? 

ᓯᑏᕕ:: ᐋᒡᒐᐃ ᖃᐅᔨᓚᐅᖅᓯᒪᙱᑦᑐᖓ ᑕᐃᒪᐃᑦᑑᔭᕆᐊᖃᕐᒪᖔᖅ ᓂᕿᔅᓴᐅᑐᐊᕈᓂᓕ 

ᐱᒐᓱᒋᐊᖃᕋᓗᐊᕋᑦᑎᒍ ᐃᒫ ᑕᒪᒃᑮᒃ ᓂᖀᓐᓇᐅᒻᒪᑎᒃ ᑭᓯᐊᓂᓕ ᐱᕋᔭᙱᑦᑎᐊᕋᓗᐊᖅᑎᓪᓗᑕ 

ᐱᕋᔭᕈᖅᑎᑕᐅᓲᖑᔪᒍᑦ ᑕᐃᒫᒃ ᐱᔪᖃᖅᑐᒥᓂᐅᑎᓪᓗᒍ. ᐃᒫᒃ ᕿᓚᓗᒑᓗᐃᑦ ᐳᐃᑎᓪᓗᒋᑦ ᐃᓚᖏᑦ 

ᑑᒑᒥᓂᒃ ᐳᐃᖃᓯᐅᔾᔨᒍᓐᓇᖏᒻᒪᑕ ᐳᐃᕌᕐᔪᑐᐃᓐᓇᖅᑐᑎᒃ ᑕᐃᒫᒃ ᐃᓚᖏᑦ ᑕᒻᒪᐅᑕᐅᓚᐅᓲᖑᒻᒪᑕ 

ᖁᑭᕆᐊᖅᑕᐅᓪᓗᑎᒃ ᖁᑭᖅᑕᐅᓪᓗᑎᓪᓗ ᑐᖁᑕᐅᑦᑕᐅᑎᒋᓪᓗᑎᓪᓗ ᓱᓇᐅᕝᕙ 

ᒫᕋᓛᓕᒥᓂᐅᒐᓗᐊᖅᑎᓪᓗᒋᑦ 

ᓰᓚ: ᑑᒑᓖᑦ ᐊᕐᓇᐅᒐᔪᑉᐸᑦ ᐅᕝᕙᓗᓐᓃᑦ ᐊᖑᑎᐅᒐᔪᑉᐸᑦ? 

ᓯᑏᕕ: ᑑᒑᓖᑦ ᐊᖑᑎᐅᒐᔪᑦᑐᑦ ᑭᓯᐊᓂ ᐊᕐᓇᐃᑦ ᐃᓚᖏᑦ ᑑᒑᖃᓲᖑᒻᒥᔪᑦ ᐃᒫ ᐊᒥᑦᑐᑯᑖᑯᓗᓐᓂᑦ 

ᐊᔅᓱᖅᐹᓗᒃ ᐱᐅᔪᓂᒃ ᖃᐅᔨᖃᑦᑕᖅᓯᒪᔪᖓ ᑑᒐᓕᖃᖅᑐᖃᖅᑎᓪᓗᒍ ᓄᓂᕐᓂᒃ ᐄᓛ ᓄᓂᖅ 

ᑑᒑᖃᖅᑎᓪᓗᒍ ᒪᕐᕈᐊᑎᖅᓯᒪᕙᓪᓚᐃᔪᖓ, ᑑᒑᖏᑦ ᐊᒥᑦᑐᑯᑖᑦᑎᐊᕙᓪᓚᕆᐊᓗᐃᑦ, ᑕᒪᒃᑯᐊ ᑎᒃᑲᓗᐃᑦ 

(ᑎᒡᒐᓗᐃᑦ) ᑎᒡᒐᐃᓪᓗ ᑑᒑᓕᐊᓘᒐᓗᐊᑦ ᑕᒪᒃᑯᐊᑦᑕᐅᖅ ᓄᓃᑦ ᑑᒑᖃᕐᒥᔪᑦ ᐃᓚᐃᓐᓇᕆᕙᓪᓚᐃᔭᖏᑦ 

ᑕᐃᒪᐃᓚᐅᓪᓚᓲᑦ 

ᓰᓚ: ᐃᒻᒪᖃᖃᐃ ᓄᓂᑐᖃᐅᓂᖅᓴᐅᓕᖅᑎᓪᓗᒋᑦ? 

ᓯᑏᕕ: ᐋᒪᐃ ᖃᓄᑭᐊᖅ, ᖃᓄᓪᓚᑦᑖᖅ ᖃᐅᔨᒪᙱᑕᕋ ᐅᕝᕙᓗᑭᐊᖅ ᑕᐃᒫᒃ ᐱᕈᖅᐸᓕᐊᓪᓗᑎᒃ 

ᓄᐃᑦᑎᔪᒥᓂᐅᒍᑎᒃ – ᖑᔪᔅᓴᐅᔪᖅ ᑕᐃᒪ ᓄᓂᐅᒐᓗᐊᕈᓂ ᐃᓗᐊᒍᑦ, ᐃᓛ ᓄᓂᐅᒐᓗᐊᕈᓂ ᓂᐊᖁᖓᑕ 

ᐃᓗᐊᒍᑦ ᑑᒑᕈᓯᓖᓐᓇᑦᑎᐊᖑᒻᒪᑕ ᑕᒪᒃᑯᐊ ᐊᕐᓇᐅᒐᓗᐊᑦ, ᓄᓂᐅᒐᓗᐊᑦ ᑑᒑᕈᓯᖃᕐᖓᑕ ᐊᒻᒪᓗ 

ᑎᒡᒐᐃᓪᓗ ᑑᒑᖃᖅᑐᑎᒃ ᐃᓪᓗᐊᒍᓪᓗ ᑑᒑᕈᓯᖃᖅᑐᑎᒃ ᑕᐃᒫᒃ ᐱᕈᖅᐸᓕᐊᓪᓗᑎᖅᑲᐃ ᑕᒪᒃᑯᐊ 

ᓄᓂᐅᒐᓗᐊᑦ ᓄᐃᑦᑎᔪᒥᓂᐅᑎᓪᓗᒋᑦ ᑕᐃᒫᒃ ᑑᒑᖅᑖᓲᑦ 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᓯᑏᕕ: ᖃᐅᔨᒪᓪᓚᑖᙱᑦᑐᖓ ᐃᓛ ᐅᓇᓂ, ᐅᓇᓃᖏᓐᓇᕈᔪᑉᐸᓪᓚᐃᔪᐃᑦ ᐃᑭᕐᒥ ᑕᐅᓇᓂ 

ᐃᒪᐅᖏᓐᓇᖅᑐᒥ ᐅᓐᓇ ᑐᓴᐅᒪᔭᕋᓗᐊᕋ ᐃᑦᑕᔭᕋᓕᐅᑉ ᓵᖓ ᑕᐅᓐᓇ ᐃᒪᐅᖏᓐᓇᐅᔭᖅᑐᖅ 

ᕿᓚᓗᒐᐃᒡᒎᖅ ᑕᐅᓇᓃᖃᑦᑕᖅᑐᑦ ᑕᐃᒫᒃ ᑐᓴᖅᓯᒪᒐᓗᐊᖅᑐᖓ ᑭᓯᐊᓂᓕ ᓇᒻᒥᓂᖅ 

ᖃᐅᔨᓚᐅᖅᓯᒪᙱᑦᑐᖓ 

ᓰᓚ: ᐃᓐᓇᕆᔭᓐᓂᒃ ᑐᓴᖅᓯᒪᕕᑦ ᐅᕝᕙᓘᓐᓃᑦ ᐊᖑᓇᓱᑦᑎᐅᖃᑎᓐᓂᒃ? 

ᓯᑏᕕ: ᐆᒪᔪᕐᓂᐊᖅᑎᖃᓚᐅᖅᓯᒪᒐᑦᑕ ᑕᐃᒃᑯᓂᖓ ᖃᕋᓴᐅᔭᒃᑯᑦ ᖃᐅᔨᒪᐃᓐᓇᐅᔭᖅᑐᒥᒃ ᐃᓛ ᑑᒑᓖᓂᒃᑯᐊ 

ᐃᓚᖏᑦ ᓈᓚᐅᑎᖅᑕᐅᓯᒪᒻᒪᑕ ᑕᐃᒃᑯᓄᖓᐅᔪᔅᓴᐅᔪᖅ ᖃᐅᔨᒪᔾᔪᑎᖃᓚᐅᖅᓯᒪᔪᖅ ᑕᐃᓐᓇ 

ᐆᒪᔪᕐᓂᐊᖅᑎᕗᑦ ᐅᓇᓂᒎᖅ ᐃᑦᑕᔭᕋᓕᐅᑉ ᓵᖓᓂ ᑕᐅᓇᓃᖃᑦᑕᖅᑐᑦ ᑑᒑᓖᑦ ᕿᓚᓗᒐᐃᑦ ᑕᐅᓇᓃᑦᑐᑦ 

ᓰᓚ: ᐃᑦᑕᔭᕋᓕᒃ, Cape Dyer? 

ᓯᑏᕕ:: Cape Dyer 

ᓰᓚ ᐄ, Cape Dyer. ᑭᑎᖔᖓᓂ? 

ᓯᑏᕕ: ᐄ, ᑕᐅᓇᓂ ᐃᑭᕐᒥ ᑕᐅᓐᓇ ᐃᒪᐅᖏᓐᓇᐅᔭᕐᖓᑦ 

ᓰᓚ ᐄ, ᐊᓱ.  ᖃᐅᔨᓯᒪᕕᑦ ᐊᓯᔾᔨᖅᓯᒪᓂᖃᕐᒪᖔᑕ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? ᓱᕐᕋᐹᓪᓕᖅᓯᒪᕙᑦ?  

ᓯᑏᕕ:: ᓱᕐᕋᐹᓪᓕᖅᓯᒪᙳᐊᓚᐅᖅᓯᒪᙱᑦᑐᑦ ᒫᓂᓖ. ᐃᓛ ᐊᖅᑯᓵᖅᑐᑦ ᓱᕐᕋᐹᓪᓕᖅᓯᒪᓪᓗᐊᖃᑦᑕᖏᑦᑐᑦ 

ᐃᒫ ᓱᕐᕋᔅᓯᒪᔪᐊᓘᖃᑦᑕᖏᑦᑐᑦ ᐃᓛᓐᓂ ᖃᑦᑏᓐᓇᐅᓂᖅᓵᕐᔪᕈᓘᕙᓪᓚᐃᕙᑦᑑᒐᓗᐊᑦ ᐃᓛᓐᓂᓗ 

ᐊᒥᓱᕐᔪᐊᒪᕆᐊᓘᕙᑦᑐᑎᒃ ᐃᓛᓐᓂ ᕿᓚᓗᒐᖃᓪᓚᕆᑦᑎᓪᓗᒍ, ᐸᐅᕐᖓᓂᒃ ᓄᓂᕙᓲᖑᒐᑦᑕ, 

ᓄᓂᕙᓚᐅᖅᑐᒋᑦ ᓯᑯᙱᓕᖅᑐᓂ ᐸᐅᕐᖔᓗᓐᓂᒃ ᑕᑯᓐᓇᓕᕐᓇᓲᖑᒻᒪᑦ ᑕᐃᒫᒃ ᕿᓚᓗᒐᕐᓂᐊᓚᐅᖅᑐᓂ 

ᐊᒥᓱᓪᓚᕆᐊᓗᓐᓂᒃ ᑕᐃᒫᒃ ᓯᑯᙱᑲᐃᓐᓇᖅᑐᓂ ᐊᖅᑲᕆᐊᖅᑐᐊᓗᓐᓂᒃ ᑕᑯᓐᓇᕐᓇᓲᖑᒻᒥᔪᖅ 

ᓰᓚ ᐊᓱ 

ᓯᑏᕕ: ᐃᓛᓐᓂ ᐊᒥᓱᓪᓚᕆᐊᓘᓲᑦ 

ᓰᓚ: ᐊᓯᔾᔨᖅᓯᒪᓂᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᓯᑏᕕ: ᐊᓯᒡᒋᖅᓯᒪᔪᖃᓪᓗᐊᖅᑑᔮᙱᑦᑐᖅ. ᐊᓯᒡᒋᖅᓯᒪᔪᓂᒃ ᑕᒪᒃᑯᓂᖓ ᖃᐅᔨᓯᒪᓪᓗᐊᖏᑦᑐᖓ ᑭᓯᐊᓂ 

ᐃᓛᓐᓂ ᑭᖑᓪᓕᐅᓚᐅᓲᑦ ᑑᒑᓖᑦ ᐃᓛᓐᓂᓗ ᓯᕗᓪᓕᐅᓚᐅᓲᖑᓪᓗᑎᒃ ᐃᒪᓐᓇᐃᑦᑐᑦ ᖃᓄᓪᓚᑦᑖᖑᒻᒪᖔᖅ 

ᑕᒪᓐᓇ ᖃᐅᔨᒪᙱᑕᕋ ᐃᓛᓐᓂᒃ ᑑᒑᓖᑦ ᑎᑭᖅᑳᓲᑦ ᐃᓛᓐᓂ ᑭᖑᓪᓕᐅᓪᓗᑎᒃ ᑎᑭᓲᖑᒻᒥᔪᑦ 

ᐃᒪᐃᓕᐅᖅᓯᒪᑐᐃᓐᓇᖃᑦᑕᖅᑑᔮᖅᐸᑦᑐᑦ ᐃᓛᓐᓂᓗ ᐊᑕᐅᑦᑎᒃᑯᐊᓘᖃᑦᑕᖅᑐᑎᒃ 

ᓰᓚ: ᑕᐃᒃᑯᐊ ᐊᔾᔨᒌᙱᓐᓂᖃᕆᕙᑦ?  

ᓯᑏᕕ: ᐄ 

ᓰᓚ: ᓲᕐᓗ ᓯᕗᓪᓖᑦ ᐊᒻᒪ ᑭᖑᓪᓖᑦ, ᑕᐃᒃᑯᐊ ᓯᕗᓪᓖᑦ ᖃᓄᐃᓐᓂᖅᓴᐅᕙᑦ ᑭᖑᓪᓕᕐᓂ ᑕᐃᒪᐃᓲᖑᑉᐸᑕ 

ᓯᑏᕕ: ᐊᔾᔨᒌᙱᓐᓂᖃᖅᑑᔮᙱᑦᑐᑦ ᑭᓯᐊᓂᓕ ᕿᓚᓗᒐᐃᑦ ᐊᔾᔨᒌᙱᓐᓂᖏᓐᓂᒃ ᖃᐅᔨᓯᒪᒻᒥᔪᒍᑦ ᑕᕝᕙᓂ 

ᕿᑭᖅᑕᕐᔪᐊᒥ ᑕᐃᒃᑯᐊ ᑎᒡᒑᓗᐃᑦ ᖃᑯᖅᓯᓂᐊᓘᓲᖑᒻᒪᑕ ᐃᓛ ᑕᐃᒪᐃᑦᑐᒐᔪᒐᓱᖃᑦᑕᖅᑐᒍᑦ ᑎᒡᒐᓂᒃ 

ᖃᑯᖅᓯᓂᐊᓗᐃᑦ ᖃᐅᔨᒪᓕᕇᕋᑦᑎᒍᑦ ᑎᒡᒐᐅᓂᕋᖃᑦᑕᖅᑕᕗᑦ ᐊᒻᒪᓗ ᕿᓚᓗᒐᖅᑕᖃᕐᒥᔪᖅ ᑕᐃᒃᑯᓂᖓ 

ᑎᒡᒑᓗᓐᓂᒃ ᖃᑯᖅᓯᓂᐊᓗᓐᓂᒃ ᐊᖏᓂᖅᓴᒻᒪᕆᐊᓘᓪᓗᑎᒃ ᖃᑯᖅᓯᓂᐅᙱᑦᑐᐊᓘᓪᓗᑎᒃ ᑕᐃᒃᑯᐊ 

ᑑᒑᒃᑭᓪᓚᕆᐊᓗᐃᑦ, ᕿᕐᓂᐊᓘᓪᓗᑎᒃ ᐃᓛᓐᓂᓗ ᐃᓱᐊᖓᕈᔪᑦᑐᐸᓗᐊᓘᓪᓗᑎᒃ ᒪᓐᓇ ᒪᑦᑖᓗᐊ 

ᑕᓕᕈᖏᓪᓗ ᐊᔾᔨᒋᒻᒥᓇᓂᒋᑦ, ᑕᓕᕈᖏᑦ ᖁᒻᒧᑦ ᓴᖑᖓᐅᔭᖅᑐᑦ, ᒪᑯᐊ ᕿᓚᓗᒐᐃᑦ ᖃᑯᖅᓯᓂᐅᒐᓗᐊᕋᒥᒃ 

ᒪᑯᐊ ᑕᓕᕈᖏᑦ ᐃᓯᕙᙵᓪᓗᐊᐸᓘᔭᕐᖓᑕ ᑕᐃᒫᒃ ᑎᒡᒑᓘᒐᓗᐊᕈᑎᒃ ᑕᐃᒃᑯᐊ ᕿᕐᓂᐊᓗᐃᑦ 

ᐊᖏᔪᓪᓚᕆᐊᓗᐃᑦ ᑕᓕᕈᖏᑦ ᖁᒻᒧᑦ ᓴᖑᖓᐅᔭᖅᑐᑦ ᐊᖏᔪᖅᐹᓘᓲᑦ ᑕᐃᒃᑯᐊ ᐃᓛᓐᓂᓪᓗ 

ᑎᑮᓐᓇᖅᑑᔮᕋᑎᒃ ᑕᒪᐅᖓ ᑎᑭᓚᐅᓪᓚᒐᐃᒻᒪᑕ ᐃᒫ ᖃᐅᔨᒪᓲᕗᑦ ᐊᖏᔪᖅᐹᓗᐃᑦ 

ᐃᑭᕐᒦᕈᔪᐃᓐᓇᑐᓪᓗᑭᐊᖅ ᖃᓄᑭᐊᖅ ᐅᕝᕙᓗᑭᐊᖅ ᑕᒪᐅᖓ ᐋᕐᓕᕆᕈᔪᑦᑐᑎᓪᓗᑭᐊᖅ ᑕᒪᐅᙵᓲᑦ 

ᐅᕝᕙᓗᑭᐊᖅ ᑕᐃᒃᑯᓂᖓ ᕿᓚᓗᒐᐅᖃᑎᖏᓐᓂᒃ ᒪᓕᑦᑐᑎᒃ ᑕᒪᐅᙵᓚᐅᓪᓚᓲᑦ ᑭᓯᐊᓂ ᐊᕐᕌᒍᑕᒫᑦ 

ᐱᑕᖃᐃᓐᓇᖏᑦᑐᖅ ᐅᕝᕙᓗᑭᐊᖅ ᓈᒻᒪᓈᙱᑐᐃᓐᓇᖃᑦᑕᖅᑕᕋᓗᐊᕗᑦ ᑕᐃᒫᒃ ᕿᓚᓗᒐᕐᓂᐊᖅᑐᑕ, ᑕᐃᒫᒃ 

ᐱᔪᖃᓚᐅᓪᓚᓲᖅ ᐊᖏᔪᖅᐹᓗᓐᓂᒃ ᐃᒫ ᖃᑯᖅᓯᓂᐅᙱᑦᑐᐊᓗᐃᑦ ᕿᕐᓂᓪᓚᕆᐊᓘᓪᓗᑎᒃ ᐊᖏᔪᖅᐹᓗᐃᑦ 

ᑑᒑᕆᕐᔪᐊᖅᑐᐊᓗᐃᑦ ᑕᐃᒃᑯᐊ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᑎᓪᓗᒋᑦ ᓲᕐᓗ ᑲᑎᙵᑎᓪᓗᒋᑦ 

ᐃᓕᖅᑯᓯᕆᓲᖏᑦ ᐊᓯᔾᔨᖅᓯᒪᓂᖃᖅᑑᔮᖅᑲ ᑕᕝᕘᓇ ᐅᕝᕙᓘᓐᓃᑦ, ᐃᓛ ᐊᒥᓲᓂᖏᓐᓂᓪᓕ 

ᑭᐅᖅᑲᐅᒐᓗᐊᖅᑐᑎᑦ ᖃᐅᔨᓯᒪᔭᖃᖅᑭᑦ ᖃᓄᑐᐃᓐᓇᖅ? 

ᓯᑏᕕ: ᐋᒡᒐᐃ, ᖃᐅᔨᓯᒪᙱᑎᐊᖅᑐᖓ ᐊᓯᒡᒋᖅᓯᒪᓂᖃᓪᓗᐊᖅᑐᖃᖅᑑᔮᙱᑦᑐᖅ ᐃᓛᓐᓂ ᑲᑎᒪᔪᐊᓗᐃᑦ 

ᐊᒥᓱᐊᓘᖏᓐᓇᓲᑦ ᑕᐃᒪᐃᖏᓐᓇᐅᔭᐸᓗᑦᑐᑦ ᐃᓛᓐᓂᓗ ᒪᑯᐊ ᒥᑭᔪᕋᓛᖑᓃᑦ ᐃᓛ ᐊᑯᓐᓈᕿᔪᕈᓗᐃᑦ, 

ᐃᓛᓪᓖᓛᒃ ᑎᒡᒑᓗᐃᑦ ᑕᐃᒫᒃ ᑲᑎᒪᐃᓐᓇᕈᔪᓲᑦ ᒪᑯᐊ ᑭᓯᐊᓂ ᑕᒪᒃᑯᓂᖓ ᓄᓂᕐᓂᒃ 

ᑲᑎᒪᑦᑏᓐᓇᕈᔪᓲᐸᓘᔮᖅᑐᑦ ᐃᓛ ᐊᓯᒡᒋᖅᓯᒪᓂᖃᖅᑑᔮᙱᑦᑐᖅ ᑕᐃᒪᐃᖏᓐᓇᐅᔭᐸᓗᑦᑑᔮᖅᑐᑦ 

ᐅᕝᕙᓗᑭᐊᖅ ᕿᓚᓗᒐᐃᑦ ᑕᐃᒫᒃ ᐃᓕᖅᑯᓯᓖᑦ, ᖃᓄᑭᐊᖅ 

ᓰᓚ: ᐅᖃᖅᑲᐅᒐᓗᐊᖅᑐᑎᑦ ᐊᔾᔨᒌᙱᓐᓂᖃᕐᓂᖏᓐᓂᒃ ᑕᐃᒃᑯᐊ ᑎᒡᒐᐃᑦ ᕿᕐᓂᐅᓂᖅᓴᐃᑦ, ᐊᓯᖏᓐᓂᒃ 

ᖃᐅᔨᒪᔭᖃᕆᕕᑦ? ᖃᓄᐃᑦᑑᕙᑦ ᐊᔾᔨᒌᙱᓐᓂᖏᑦ? ᐊᑎᖏᓪᓘᓐᓃᑦ ᑕᐃᒍᖅᑕᐅᒍᓯᖏᑦ ᐊᔾᔨᒌᙱᓐᓂᖏᑕ 

ᐅᕝᕙᓘᓐᓃᑦ, ᑕᐃᓐᓇ ᑕᓕᕈᖓ ᐅᖃᖅᑲᐅᔭᐃᑦ ᖁᒻᒧᐊᖓᔪᖅ, ᓇᓗᓇᐃᕈᓐᓇᑕᓐᓂᒃ… 

ᓯᑏᕕ: ᐋᒡᒐᐃ, ᖃᓄᖅ ᑕᐃᒃᑯᐊ ᑕᐃᔭᐅᒻᒪᖔᑕ ᐅᖃᖅᑐᖃᖅᑎᓪᓗᒍ ᑐᓴᓚᐅᖅᓯᒪᙱᑦᑐᖓ ᑕᐃᒃᑯᐊ 

ᕿᓚᓗᒐᐃᑦ ᕿᕐᓂᐊᓗᐃᑦ ᐊᖏᔪᐊᓗᐃᑦ ᑕᓕᕈᖏᑦ ᑕᕝᕗᓇ ᖁᒻᒧᑦ ᓴᖑᖓᔪᑦ ᑕᐃᔭᐅᓂᖏᓐᓂᒃ ᖃᓄᕐᓗ 

ᐊᑎᖃᖅᑎᑕᐅᒻᒪᖔᑕ ᑐᓴᓚᐅᖅᓯᒪᙱᑦᑐᖓ ᑕᐃᒪ ᕿᓚᓗᒐᕐᒥᒃ ᑕᑯᔭᕋᐃᒐᑦᑕ ᑕᐃᒫᒃ ᕿᓚᓗᒐᕐᒥᒃ 

ᑕᐃᖏᓐᓇᖅᑕᕗᑦ ᑭᓯᐊᓂᓕ ᑕᐃᒃᑯᐊ ᖃᑯᖅᑕᐃᑦ, ᖃᑯᖅᑕᐅᓂᕋᓲᕗᑦ ᑕᒪᐅᓇ ᐊᖅᑯᓵᓚᐅᓪᓚᓲᖑᒐᓗᐊᑦ 

ᓰᓚ: ᐅᖃᖅᑲᐅᒐᕕᑦ ᑕᐃᒃᑯᐊ ᒥᑭᓂᖅᓴᐃᑦ ᓄᓂᐅᓪᓗᑎᓪᓗ ᑎᒡᒐᐃᓪᓗ, ᑐᓴᓚᐅᕐᒥᒐᒪ ᑕᐃᒃᑯᐊ 

ᑭᓲᓂᕋᖅᑕᐅᓚᐅᖅᑐᓂᒃᑯᐊ, ᑎᑎᕋᓚᐅᖅᑕᑲᐃᒃᑯᐊ, ᕿᕐᓂᕐᓗᐃᑦ, ᐊᓪᓚᙳᐊᑦ, ᕿᓚᓗᒐᑯᑖᑦ, 

ᕿᓚᓗᒐᑲᓪᓚᐃᑦ, ᐃᒫᒃ ᓇᓗᓇᐃᔭᐃᔪᒥᒃ ᕿᓚᓗᒐᕋᓱᑦᑐᒥᓪᓘᓐᓃᑦ ᖃᓄᐃᑦᑑᓂᖓᓂᒃ ᓇᓗᓇᐃᖅᓯᑎᓪᓗᒍ 

ᑐᓴᓚᐅᖅᓯᒪᕕᑦ? 

ᓯᑏᕕ: ᒪᑦᑖᑦᑎᐊᕆᑦᑑᓂᕋᖅᑕᕗᑦ ᑕᒪᒃᑯᐊ ᖃᑯᖅᓯᓂᐅᙱᑦᑐᑦ ᐃᓱᖅᑕᓪᓚᕆᐸᓗᑯᓗᐃᑦ ᐅᕝᕙᓘᓐᓃᑦ 

ᕿᕐᓂᑯᓗᐃᑦ ᐊᒻᒪᓗ ᐊᓪᓚᙳᐊᖑᓂᕋᖅᑐᑎᒍᑦ ᑕᒪᒃᑯᐊ ᐊᓪᓚᙳᐊᑐᐃᓇᓪᓚᑦᑖᑦᑎᐊᑦ ᐊᒻᒪᓗ 

ᖃᑯᖅᓯᓂᐊᓘᓂᕋᖅᑐᑎᒍᑦ ᑕᒪᒃᑯᐊ ᑎᒡᒑᓗᐃᑦ ᑕᒪᔾᔭ ᑖᒃᑯᐊ ᐊᔾᔨᒌᙱᓐᓂᖏᑦ ᐱᖓᓱᑦ ᖃᐅᔨᒪᔭᑐᐊᒃᑲ 

ᓰᓚ ᑎᒡᒐᐃᑦ, ᑎᒡᒐᐅᒐᔪᑦᑐᑦ ᖃᑯᖅᓯᓃᑦ? 

ᓯᑏᕕ ᐄ, ᖃᑯᖅᓯᓃᑦ ᑎᒡᒐᐅᒐᔪᑦᑐᑦ ᐊᕐᓇᓗᐃᓪᓗ ᑕᐃᒪ ᖃᑯᖅᓯᓂᐅᒐᔪᒻᒥᔪᑦ ᕿᓚᓗᒐᑐᖃᐅᒐᒥᖅᑲᐃ 

ᐃᓛ ᑑᒑᖃᙱᒃᑲᓗᐊᖅᑐᑎᒃ ᓄᓃᑦ 

ᓰᓚ: ᐊᐱᖅᑯᓯᔅᓴᒃᑲᓕ ᓈᒻᒪᑕ ᐃᓚᓯᒍᒪᒍᕕᑦ ᐃᓚᓯᒍᓐᓇᑎᐊᕐᒥᔪᑎᑦ 

ᓯᑏᕕ: ᐱᓐᓇᔭᑦᑐᑎᒃ, ᐃᓛ ᖃᓄᐃᓕᐅᕐᓇᒋᑦ, ᐱᓐᓇᔭᑦᑐᑎᒃ ᐱᓐᓇᔭᒃᑲᓪᓚᕆᐊᓗᐃᑦ ᐊᒻᒪᓗ ᐊᑯᓂᐊᓗᒃ 

ᐊᖅᑲᐅᒪᔪᓐᓇᖅᑐᑦ ᖃᐅᔨᒪᓕᖅᑕᒃᑲ ᒪᓕᓚᐅᖅᓯᒪᒐᑦᑕ ᐹᓂ ᐋᕐᕈᔮᖅᑑᖑᓂᕋᖅᑕᑎᓐᓂ ᓯᕿᙳᔭᐅᑉ 

ᐊᕝᕙᓪᓗᐊᓪᓚᕆᖓᓂᒃ ᐊᖅᑲᐅᒪᔪᓐᓇᖅᑐᑦ ᖃᐅᔨᒪᔪᖃᖅᑐᓴᐅᒻᒥᔪᖅ ᐊᑯᓂᐅᓂᖅᓴᑲᓐᓂᕐᒥᒃ 

ᐊᖅᑲᐅᒪᔪᓐᓇᕈᓐᓇᖅᑐᓂᒃ ᑕᕝᕙᓂᔅᓴᐃᓈᓪᓚᕆᑦᑐᑯᓘᓪᓗᑎᒃ ᐃᓛᓐᓂᒃ ᓅᓚᐅᙱᑎᐊᖅᑐᑎᒃ ᑕᐃᒫᒃ 

ᐊᖅᑲᐅᒪᔪᓐᓇᖅᑐᑦ ᐃᒻᒪᖃᓗᑭᐊᖅ ᑕᐅᓇᓂ ᐹᒻᒪᖓᑐᐃᓐᓇᖅᑐᑦ ᐃᑭᐊᖅᓯᐅᑐᐃᓐᓇᖅᑐᑎᓪᓗᑭᐊᖅ ᑕᐃᒫᒃ 

ᕿᒫᙱᑎᐊᖅᑐᑎᒃ ᑕᐃᒫᒻᒪᑯᐊ ᓯᓚᑦᑐᓪᓚᕆᐊᓗᐃᑦ ᑕᐃᒪᓐᓇ ᐊᖅᑲᐅᒪᔪᓐᓇᖅᑐᑦ ᐃᓛᓐᓂ 

ᕿᒫᒃᑲᓪᓚᕆᐊᓘᓪᓗᑎᒃ ᕿᒫᔪᓐᓇᑎᐊᙱᑦᑐᐊᓘᓪᓗᑎᓪᓗ ᑕᐃᒪᓐᓇ ᐃᓕᖅᑯᓯᖃᐅᔭᕐᒥᔪᑦ ᑕᒪᒃᑯᐊ 

ᕿᓚᓗᒐᐃᑦ ᑭᓯᐊᓂ ᓄᖑᓕᔾᔮᕙᓪᓚᐃᖏᑦᑐᑦ ᐊᒥᓱᖅᐹᓗᓐᓂᒃ ᖃᐅᔨᓯᒪᒐᒪ ᐊᐅᔭᑕᒫᑦ 

ᐅᒥᐊᕐᔪᐊᒃᑰᖃᑦᑕᕋᒪ ᐹᓂ ᑕᓪᓗᕈᑎᐅᓂᕋᖅᑕᐅᑉ ᑕᑉᐹᓂ ᓄᓇᖓᓂ ᐊᑕᐅᓯᐊᖅᑐᑕ ᐃᑉᐱᐊᕐᔪᒻᒦᖔᖅᑐᑕ 

ᒥᑦᑎᒪᑕᓕᒻᒨᐸᓪᓕᐊᓪᓗᑕ ᑕᑉᐸᓐᓇᓕᒫᖅ ᐃᑉᐱᐊᕐᔫᑉ ᖃᓂᒋᔮᓂᑦ ᒥᑦᑎᒪᑕᓕᐅᑉ ᖃᓂᒋᔮᓄᑦ ᐃᒫᒃ 

ᐊᒥᓱᓪᓚᕆᐊᓗᓐᓂᒃ ᕿᓚᓗᒐᖅᑕᖃᓚᐅᖅᓯᒪᔪᖅ ᐅᕙᑦᑎᓐᓂᒃ ᕿᒫᕈᔪᑦᑑᔮᖅᑐᑎᒃ ᐊᒻᒪ ᑕᒪᐅᖓ 

ᒥᔅᓯᒨᖅᐸᓪᓕᐊᒐᑦᑕ ᑲᖏᖅᑐᒑᐱᐅᑉ ᖃᓂᒋᔮᓄᑦ ᓱᓇᐅᕝᕙ ᑕᒪᔾᔮᓘᒋᓪᓗᑎᒃ ᑕᐃᒫᑦᑕᐅᖅ ᕿᒫᕈᔪᑦᑐᑦ 

ᐊᔾᔨᓕᐅᖅᑕᐅᔪᒪᖃᑦᑕᕋᓗᐊᖅᑐᑎᒃ ᖃᓪᓗᓈᓄᑦ ᐃᒫ ᑲᑉᐱᐊᓵᙱᑕᕋᓗᐊᕗᓪᓕ ᐃᒫ ᕿᒫᕈᔪᑦᑐᑦ. 

ᐊᕐᕌᒍᖅᑎᓪᓗᒍ ᐊᓯᐊᓄᑦ, ᑖᔅᓱᒧᖓ ᓱᓕ ᐅᒥᐊᕐᔪᐊᒨᕆᓪᓗᖓ ᐸᐅᙵᓚᐅᖅᓯᒪᒐᑦᑕ Alert ᖃᓂᒋᔮᓄᑦ 

ᑕᑉᐹᓂ ᐅᒥᐊᕐᔪᐊᒥᒃ ᐃᖅᓯᖏᑦᑎᐊᖅᑐᑦ? ᐃᒫ ᓯᕗᐊᓗᐊᑕ ᓴᓂᐊᓅᓕᕋᐃᒻᒪᑕ ᐃᓱᒪᑕᕗᑦ 

ᓴᖑᒋᐊᑐᐃᓐᓇᖔᖃᑦᑕᖅᑐᖅ ᐃᒫ ᑲᑉᐱᐊᓱᙱᑎᐊᖅᑐᑦ, ᐅᒥᐊᕐᔪᐊᒥᓪᓗᑭᐊᖅ ᑕᑯᓚᐅᖅᓯᒪᙱᑦᑐᑦ 

ᐅᕝᕙᓗᑭᐊᖅ ᐱᓇᓱᑦᑕᐅᓚᐅᖅᓯᒪᙱᑦᑐᑦ ᑕᒪᒃᑯᐊ ᕿᓚᓗᒐᐃᑦ ᑲᑉᐱᐊᓱᙱᑎᐊᖅᑑᔮᖅᑐᑦ ᐅᒥᐊᕐᔪᐊᒥᒃ 

ᑲᑉᐱᐊᓱᙱᓐᓂᖏᓐᓂᒃ ᑲᑉᐱᐊᓱᓐᓂᖏᓐᓂᓪᓗ ᑕᒪᓐᓇ ᖃᐅᔨᔾᔪᑎᒋᓚᐅᖅᓯᒪᒻᒥᔭᕋ 

ᐱᓇᓱᑦᑕᐅᓚᐅᖅᓱᒪᙱᑦᑐᑦ ᑕᒪᒃᑯᐊ ᕿᓚᓗᒐᐃᑦ ᐃᒫ ᑲᑉᐱᐊᓱᑉᐸᓚᐃᙱᑦᑐᑦ ᐃᓚᖏᓪᓗ ᑕᒪᒃᑯᐊ 

ᐱᓇᓱᑦᑕᐅᖃᑦᑕᕐᓃᑦ ᐃᒃᑯᓪᓗᕈᔪᑦᑐᓂᒃ ᕿᒫᒃᑲᓪᓚᕆᐊᓗᐃᑦ 

ᓰᓚ: Alert-ᒧᑦ ᑕᑉᐸᐅᖔᓗᒃ, ᐃᓛ ᕿᓚᓗᒐᐃᑦ ᑕᑉᐸᐅᖔᓘᕋᔭᒻᒥᔪᑦᑕᐅᖅ? 

ᓯᑏᕕ: ᐃᓛ ᑕᑉᐱᑯᖓᓪᓚᑖᙱᑦᑑᒐᓗᐊᖅ Alert ᐅᒥᐊᕐᔪᐊᒃᑯᑦ ᖃᓪᓕᓚᐅᖅᓯᒪᔭᕗᑦ ᐃᒻᒪᖃ 90 miles-

ᖑᓕᖅᑎᓪᓗᒍ ᐅᑎᕆᐊᓚᐅᖅᓯᒪᔪᒍᑦ ᑕᑉᐱᓐᓇ Alert, ᑕᑉᐸᑳᓗᐃᑦᑕᐅᖅ 

ᓰᓚ: ᓄᖑᓕᕐᓂᐅᓴᙱᑦᑐᑦ 

ᓯᑏᕕ: ᓄᖑᓕᔾᔮᕙᓪᓚᐃᖏᑦᑐᑦ ᐊᒥᓱᖅᐹᓗᐃᑦ. 

ᓰᓚ: ᐊᓯᖏᓐᓂᒃ ᐊᐱᖅᑯᓯᔅᓴᖃᙱᑎᐊᖅᑐᖓ ᖁᔭᓐᓇᒦᒃ ᖃᐃᔪᓐᓇᖅᑲᐅᒐᕕᑦ 

ᓯᑏᕕ: ᐃᓛᓕ 

ᓰᓚ: ᖁᔭᓐᓇᒦᓪᓗ ᓂᐱᓕᐅᕋᒃᑭᑦ, ᓂᐱᓕᐅᕈᒪᒐᒃᑭᑦ ᖃᓄᐃᔅᓴᖃᐅᙱᓐᓇᕕᑦ, ᒫᓂ ᐊᑎᓕᐅᕈᓐᓇᖅᑭᑦ? 

  

 

ᔪᓚᐃ ᓄᕿᙵᖅ 

ᕿᑭᖅᑕᕐᔪᐊᖅ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᓰᓚ: ᑭᓇᐅᒻᒪᖔᖅᐱᑦ, ᑕᐃᒪᐃᓖᓐᓇᕋᒪ, ᑭᓇᐅᒻᒪᖔᖅᐱᑦ, ᓇᒥ ᐃᓅᓐᓂᕐᒪᖔᖅᐱᑦ ᖃᖓᒃᑯᓪᓗ 

ᐅᖃᕈᓐᓇᖅᑭᑦ? 

ᔪᓚᐃ: ᔪᓚᐃ ᓄᕿᙵᐅᔪᖓ ᐃᖃᓗᓐᓂ ᐃᓅᓂᑰᔪᖓ, ᔪᓚᐃ 27, 1980 

ᓰᓚ: ᔪᓚᐃ ᓄᕿᙵᖅ. ᔪᓚᐃ 27, 1980, ᑕᒫᓂ ᐱᕈᖅᔅᓴᓂᑰᕕᑦ? 

ᔪᓚᐃ: ᐄ 

ᓰᓚ: ᑭᒃᑯᓐᓂᑦ ᐊᖏᔪᖅᑳᖃᖅᑭᑦ? 

ᔪᓚᐃ: ᒦᑲ ᓄᕿᙵᖅ ᐊᓈᓇᒐ ᐊᒻᒪ ᑑᒪᓯᐅᔪᔫᒐᓗᐊᖅ ᐊᑖᑕᒋᔪᔭᕋ 

ᓰᓚ: ᑑᒑᓖᑦ ᒥᔅᓵᓄᑦ ᐊᐱᖅᓱᕐᓂᐊᕋᒃᑭᑦ ᐅᓇ ᐱᒋᐊᕈᑎᒋᓗᒍ.  ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᖃᐅᔨᓯᒪᕕᑦ 

ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ, ᓯᑯᐃᖅᓴᕋᐃᓂᖅᓴᐅᕙᑉᐸ ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙᑉᐸ 

ᖃᓄᑐᐃᓐᓇᖅ ᖃᐅᔨᓯᒪᔭᖃᖅᑭᑦ?  

ᔪᓚᐃ: ᓯᑯᓇᓵᕐᓂᖅᓴᐅᖃᑦᑕᓕᖅᑐᖅ ᒫᓐᓇᐅᓕᖅᑐᖅ ᓯᑯᓴᕋᐃᓐᓂᖅᓴᐅᖃᑦᑕᔪᔫᒐᓗᐊᕐᓕ 

ᓯᑯᓇᓵᕐᓂᖅᓴᐅᖃᑦᑕᓕᕐᖓᑦ, ᓱᕈᓯᐅᑎᓪᓗᖓ ᐊᑦᑑᕝᕙᒥ ᒪᐅᓕᕆᐊᖃᑦᑕᓚᐅᖅᓯᒪᔫᒐᓗᐊᑦ ᒫᓐᓇ 

ᐅᒥᐊᖅᑐᖃᑦᑕᓕᖅᑐᒍᑦ ᐊᑦᑑᕝᕙᐅᑎᓪᓗᒍ ᓅᕖᕝᕙᒥ ᑭᓯᐊᓂ ᒪᐅᓕᕆᐊᖃᑦᑦᑕᕈᓐᓇᖅᓯᔪᐃᑦ 

ᓰᓚ: ᐊᓱᖅᐹᓗᒃ. ᑭᓱᑭᐊᕐᖓᐃ ᐱᔾᔪᑎᒋᓪᓗᒍ ᑕᐃᒪᐃᑦᑐᒋᕕᐅᒃ? 

ᔪᓚᐃ: ᓯᓚᐅᖅᑲᐃ ᐊᓯᔾᔨᐸᓪᓕᐊᓂᖓᓄᑦ ᑕᐃᓐᓇ global warming-ᖑᓂᕋᖅᑕᐅᕙᑦᑐᖅ ᑕᐃᔅᓱᒧᖓᖃᐃ 

ᑕᐃᒪᐃᑦᑐᖅ 

ᓰᓚ: ᕿᓚᓗᒐᐃᑦ, ᐃᓛ ᑑᒑᓖᑦ ᓄᑦᑕᕐᓂᕆᕙᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑐᒋᕕᒋᑦ 

ᑕᒪᓐᓇ ᐱᓪᓗᒍ? 

ᔪᓚᐃ: ᐋᒡᒐᐅᔮᖅᑐᖅ, ᐃᓛᖏᒃᑯᐊ ᐊᔾᔨᒌᖃᑦᑕᖏᒻᒪᑕ ᐊᕐᕌᒍ ᑭᖑᕙᖅᐸᑦᑐᑎᓪᓗ ᑎᑭᓴᕋᐃᑉᐸᑦᑐᑎᓪᓗ 

ᓇᓗᓇᕐᖓᑦ ᑕᒪᓐᓇ 

ᓰᓚ: ᐊᓯᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ ᑑᒑᓖᑦ? 

ᔪᓚᐃ: ᐊᓯᒡᒋᖅᓯᒪᓂᖃᓪᓗᐊᖅᑑᔮᙱᑦᑐᑦ ᑕᒫᓂᔅᓴᐃᓐᓇᕈᔪᒃ ᑎᑭᓲᖑᒻᒪᑕ ᐅᑭᐊᔅᓵᑯᑦ ᑭᓯᐊᓂ ᒪᐅᖓ 

ᑎᑭᓲᖑᒻᒪᑕ ᐃᓚᓐᓂᒃᑯᑦ ᐊᐅᔭᒃᑯᑦ ᑎᑭᓲᕈᓘᒐᓗᐊᑦ ᐋᕐᓗᑕᖃᖅᑎᓪᓗᒍ ᑭᓯᐊᓂᖃᐃ, 

ᐊᓯᒡᒋᖅᓯᒪᔫᔮᙱᑦᑐᖅ ᑕᒪᓐᓇ 

ᓰᓚ: ᐃᕐᓂᐅᕐᕖᑦ ᓇᒦᒻᒪᖔᑕ ᖃᐅᔨᒪᐸᓗᑉᐱᑦ ᐃᓛ ᐃᕐᓂᐅᕐᕕᖃᓲᖑᒻᒪᑕ ᑕᐃᒃᑯᐊᓕ ᖃᑯᖅᑕᐃᑦ 

ᖃᐅᔨᒪᔭᒃᑲ ᐃᕐᓂᐅᕐᕕᖃᓲᖑᒻᒪᑕ, ᑕᐃᒫᒃ ᖃᐅᔨᓯᒪᒋᕕᑦ? 

ᔪᓚᐃ: ᐃᓚᐃᓐᓇᖏᑦ ᖃᐅᔨᓯᒪᔭᒃᑲ, ᐃᓚᖏᑦ ᖃᐅᔨᓯᒪᙱᒻᒥᔭᒃᑲ ᑕᑉᐹᓂ ᐊᕐᕚᖅᑑᖑᓂᕋᖃᑦᑕᑕᑦᑎᓐᓂ 

ᖃᐅᔨᓯᒪᔭᕋᓗᐊᕋ ᑕᐃᒪ ᐊᒻᒪ ᐅᓇᓂ ᐹᓪᓚᕕᒻᒥᐅᕙᓪᓚᐃᔪᖅ, ᑕᐅᓇᓃᑦᑐᑦ ᖃᐅᔨᒪᔭᕋᓗᐊᒃᑲ 

ᓰᓚ: ᖃᐅᔨᓯᒪᕕᑦ?  ᐃᕐᓂᔪᓂᒃ ᖃᐅᔨᖃᑦᑕᖅᓯᒪᕕᑦ?  

ᔪᓚᐃ: ᐊᑕᐅᓯᐊᖅᑐᖓᖃᐃ ᖃᐅᔨᓂᑰᔪᖓ ᑐᖁᖓᓱᒋᑦᑎᓪᓗᑕ ᑕᓕᕈᐊᕿᓯᒪᒻᒪᑦ ᐅᐸᓚᐅᖅᓯᒪᒐᑦᑎᒍᑦ 

ᖃᓪᓕᒐᑦᑎᒍᑦ ᐊᖅᑲᕐᔫᒥᔪᖅ ᓱᓇᐅᕝᕙᐅᓇ ᐃᕐᓂᒐᓱᑦᑐᖃᐃ 

ᓰᓚ: ᑳ 

ᔪᓚᐃ: ᑕᐃᒪᑑᔮᖅᑐᖅ ᖃᐅᔨᓯᒪᔭᕋ ᐅᓇᓂ 

ᓰᓚ: ᐅᓇᓂᖔᖅ? 

ᔪᓚᐃ: ᐄ 

ᓰᓚ: ᐊᐅᔭᒃᑯᑦ? 

ᔪᓚᐃ: ᐄ, ᐊᐅᔭᒃᑯᑦ ᓯᑯᐃᕋᑖᒥᓂᐸᓘᑎᓪᓗᒍ 

ᓰᓚ: ᑕᐃᒪᐃᑎᓪᓗᒋᑦ ᑐᓴᕐᓯᒪᕕᓪᓘᓐᓃᑦ ᖃᐅᔨᓯᒪᕕᓪᓘᓐᓃᑦ ᕿᓚᓗᒐᕋᓱᕝᕕᐅᓲᖑᒻᒪᖔᑕ ᐃᕐᓂᐅᕐᕖᑦ, 

ᐃᓛ ᒪᑯᐊᓕ ᑐᑦᑐᐃᑦ ᐃᕐᓂᐅᕐᕕᖃᓲᖑᒻᒪᑕ ᐹᓂ ᐳᖅᑐᔪᒥ, ᑕᐃᒫᒃ ᑕᐃᑯᖓᔅᓴᐃᓐᓇᖅ ᐅᐸᓲᖑᒻᒪᑕ, 

ᕿᓚᓗᒐᐃᑦ ᑕᐃᒪᐃᑦᑐᒋᒋᕕᒋᑦ? 

ᔪᓚᐃ: ᐄ, ᑕᐃᒪᐃᑉᐸᓪᓚᐃᔪᑦ ᐅᑎᕐᓂᐅᓴᑐᐃᓐᓇᕐᖓᑕᑦᑕᐅᖅ ᑖᕙᓃᕝᕕᒋᓚᐅᖅᓯᒪᔭᒥᓄᑦ 

ᓰᓚ: ᕿᑐᕐᖏᐅᕋᓗᐊᖅᑎᓪᓗᒋᑦ ᕿᓚᓗᒐᕋᓱᑦᑐᖃᓲᖅ? 

ᔪᓚᐃ: ᐄ, ᑕᐅᓇᓂᓕ ᕿᓚᓗᒐᕋᓱᓚᐅᖅᓯᒪᔪᒍᑦ ᕿᑐᕐᖏᐅᕋᓗᐊᖅᑎᓪᓗᒋᑦ ᑑᒑᓖᓐᓇᕐᓂᒃ ᐱᓇᓱᓲᖑᒐᑦᑕ 

ᕿᑐᕐᖓᓖᑦ ᑑᒑᖃᙱᑦᑐᑦ ᖃᐅᔨᒪᓇᕐᖓᑕ ᕿᑐᕐᖓᖃᕐᖓᑕ 

ᓰᓚ: ᖃᓄᖅ ᐊᔾᔨᒌᙱᓐᓂᓖᑦ? ᐊᔾᔨᒌᙱᓂᖏᓐᓂᒃ ᖃᐅᔨᓯᒪᒋᕕᑦ ᑑᒑᓖᑦ ᐊᒻᒪ ᑕᐃᒃᑯᐊ ᕿᑐᕐᖓᓖᑦ? 

ᔪᓚᐃ: ᐊᔾᔨᒌᐸᓗᕈᓗᑐᐃᓐᓇᐃᑦ ᑑᒑᖏᑦ ᑕᕝᕙ ᐊᔾᔨᒌᙱᓐᓂᑐᐊᕆᔮᖅᑕᖏᑦ ᐊᒻᒪ ᐊᕐᓇᐃᑦ ᐃᓚᖏᑦ 

ᑑᒑᖃᓲᖑᒋᓪᓗᑎᒃ ᐊᒥᓐᓂᖅᓴᐅᓲᑦ ᑑᒑᖏᑦ ᐊᒥᑦᑐᑯᑖᕈᓘᓲᑦ. 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᔪᓚᐃ: ᑕᐅᓄᖓ ᓵᑦᑎᓐᓄᑦ, ᕿᑭᖅᑖᓘᑉ ᐊᑯᑭᑦᑑᓪᓗ ᐊᑯᓐᓂᖓᓃᓐᓂᕋᖅᑕᐅᓲᑦ ᐅᑭᐅᒃᑯᑦ 

ᐃᖃᓗᒐᓱᕝᕕᐅᖁᔭᐅᙱᒻᒪᕆᑦᑐᖅ ᑕᐅᓐᓇ ᓇᔪᖅᑕᐅᓲᖑᒻᒪᑦ ᐅᑭᐅᒃᑯᑦ ᑭᓪᓕᖃᖅᑎᑕᐅᓲᖅ ᓇᐅᒃᑯᒃᑭᐊᖅ 

ᐃᖃᓗᒐᓱᓐᓂᖅ ᖃᓕᕋᓕᓐᓃᒃ ᐅᒥᐊᕐᔪᐊᒃᑯᑦ 

ᓰᓚ: ᑐᓴᐅᒪᔭᐃᑦ? 

ᔪᓚᐃ: ᐄ, ᑐᓴᐅᒪᔭᕋ 

ᓰᓚ: ᑐᓴᖃᑦᑕᖃᐅᒻᒥᒐᒪ ᐅᓇᓂ ᐃᑦᑕᔭᕋᓕᒻᒥ ᑕᐅᓇᓂ ᑭᑖᓂ ᐃᓛ ᓱᑯᑦᑎᐊᓂᓪᓚᕆᐅᒐᓗᐊᑭᐊᖅ 

ᓇᔪᒐᖃᓲᖑᒋᐊᖏᑕ ᐅᑭᐅᒃᑯᑦ, ᑕᒪᓐᓇ ᑐᓴᐅᒪᒋᕕᐅᒃ? 

ᔪᓚᐃ: ᐄ, ᑐᓴᖅᓯᒪᒻᒥᔭᕋ, ᐊᐅᔭᒃᑯᖅᑲᐃ ᑕᐅᓇᓃᕈᔪᐃᓐᓇᓲᖑᒻᒥᔪᐃᑦ ᑕᐃᒃᑯᐊᓕ ᑕᒫᓂᒥᐅᑕᐃᑦ. ᐸᐅᖓᓕ 

ᕿᓚᓗᒃᑭᐊᓲᖑᒐᑦᑕ ᐊᐅᔭᒃᑯᑦ, ᑕᑉᐸᓐᓇᓕ ᓄᓇᖓ ᖃᐅᔨᒪᓂᖅᓴᕆᒻᒥᒐᒃᑯ ᑕᐅᔅᓱᒪᙵᑦ ᐃᑦᑐᕈᓗᒐ 

ᑕᑉᐹᓂᒥᐅᑕᐅᓂᕐᖓᑦ 

ᓰᓚ: ᓇᐅᖏᓐᓇ? 

ᔪᓚᐃ: ᔪᓚᐃ ᓄᕿᙵᖅ 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? 

ᔪᓚᐃ: ᐋᒡᒐᐅᔮᖅᑐᖅ, ᐊᒥᓱᕈᖅᐸᓪᓕᐊᑐᐃᓐᓇᖅᑐᒋᔭᒃᑲᓕ ᓄᖑᑉᐸᓪᓕᐊᔫᔮᙱᒻᒪᑕ, ᓂᕐᔪᑏᑦ 

ᐃᓚᙶᔭᐅᑎᓪᓗᒋᑦ ᐊᒥᓱᕈᖅᐸᓪᓕᐊᑐᐃᓐᓇᕐᖓᑕᒎᖅ, ᐃᓚᙶᔭᐅᑎᓪᓗᒋᑦ 

ᓯᓪᓚ: ᐄ, ᑕᐃᒫᖑᔮᕆᕙ? 

ᔪᓚᐃ: ᑐᓴᐅᒪᒻᒥᔪᖓ ᑕᐃᒫᒃ,  

ᓰᓚ: ᐊᒥᓱᕈᖅᐸᓪᓕᐊᑐᐃᓐᓇᖅᑐᑦ? 

ᔪᓚᐃ: ᐄ 

ᓰᓚ: ᐊᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᑦ ᖁᓕᓂᑦ ᖄᖏᖅᑐᓂᒃ? ᐃᕝᕕᑦ 

ᖃᐅᔨᔭᖓᒍᑦ 

ᔪᓚᐃ: ᐋᒡᒐᐅᔮᖅᑐᖅ 

ᓰᓚ: ᑕᕝᕙ ᐊᒥᓱᕈᓯᒪᓂᖅᓴᐅᓱᒋᔭᑎᑦ? 

ᔪᓚᐃ: ᐄ, ᐃᓛᒃᑯᑦ ᑎᑭᓲᕌᓘᒻᒪᑕ ᐊᑕᐅᑎᒃᑰᕈᓐᓇᖏᑦᑐᐊᓘᒻᒪᑕ. ᖃᑦᑎᐊᖅᑎᑭᐊᖅ ᖃᐅᔨᓯᒪᒐᓗᐊᖅᑐᖓ 

ᑲᑎᙵᔪᐊᓗᓐᓂᒃ ᐊᒥᓱᐊᓗᓐᓂᒃ, ᐃᓚᖏᑦ ᖃᙳᐃᕙᓗᑦᑐᐊᓘᔮᖅᑐᐃᑦ ᐃᓚᖏᑦ 

ᐅᕕᙱᐊᑐᕐᕙᓗᑦᑐᐊᓘᔮᖅᑐᐃᑦ 

ᓰᓚ: ᕿᑲᖅᑐᑎᒃ? 

ᔪᓚᐃ: ᐳᐃᒐᐃᒻᒪᑕ, ᐅᖅᓱᐊᑐᕐᔪᐊᕌᓘᑎᓪᓗᒍ ᕿᕐᓂᕋᔮᓕᖅᑎᑦᑎᓯᒪᔪᒻᒪᕆᐊᓗᐃᑦ ᐊᒥᓱᑯᓗᐊᐱᐊᓗᐃᑦ 

ᐊᖅᑳᒻᒪᑕ ᐅᖅᓱᐊᓕᒃᑲᓂᖅᑐᒻᒪᕆᐊᓗᒃ 

ᓰᓚ: ᑳ…ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᓕᖅᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ? 

ᓲᕐᓗ ᑐᓴᕐᓇᓲᖑᒻᒪᑦ ᐃᒃᑯᐊ ᓯᕗᓪᓖᑦ ᐅᑯᐊ ᑭᖑᓪᓖᑦ 

ᔪᓚᐃ: ᐄ, ᑕᐃᒪᐃᓲᑦ ᒫᓂ, ᓯᕗᓪᓕᐅᓲᑦ ᒥᑭᔫᑕᐅᓂᖅᓴᐸᓗᕈᓗᐃᑦ ᑭᖑᓪᓕᐅᑕᖅᑯᐃᑦ 

ᑎᒡᒐᐅᑎᐅᓂᕋᖅᑕᕗᑦ ᑑᒑᒃᑭᐅᑏᑦ, ᑭᖑᓪᓕᐅᓂᐅᓴᑐᐃᓐᓇᖅᑐᐃᑦ ᐅᑭᐊᔅᓵᒃᑯᑦ 

ᓰᓚ: ᑕᐃᒃᑯᐊ ᓯᕗᓪᓖᑦ ᑎᒡᒐᐅᑎᐅᓂᕋᖅᑕᓯᓐᓂᒃ ᐃᓚᖃᓪᓛᓲᖑᒋᕙᑦ?  

ᔪᓚᐃ: ᐄ, ᐃᓚᖃᓛᓲᖑᒐᓗᐊᑦ ᐊᒥᓲᕙᙱᑐᐃᓐᓇᖅᑐᑦ 

ᓰᓚ: ᐄ, ᓱᒻᒪᒃᑭᐊᕐᖓᐃ ᑕᐃᒪᐃᑉᐸ? ᑕᐃᒪᐃᑉᐸᓪᓚᐃᕙ? 

ᔪᓚᐃ: ᖃᐅᔨᒪᙱᑎᐊᕐᒥᔭᕋ, ᐅᕝᕙᓗᑭᐊᕐᖏᒃᑯᐊ ᓇᑭᙶᕐᓂᑰᓲᖑᒻᒪᑕᑭᐊᖅ, different location, 

ᑕᐃᒫᖑᓱᒋᔭᕋᓕ, ᐸᓐᓇ ᓄᓪᓗᐃᑦ, ᓄᓪᓘᓂᕋᖅᑕᕗᑦ, ᐱᑕᖃᓲᖑᒻᒪᑦ ᖄᖏᑐᐃᓐᓇᐸᒻᒥᔭᕗᓪᓕ ᑕᑉᐸᐅᖓ 

ᐅᖓᑖᓅᒃᑲᓂᖅᑐᑕ, ᑕᐃᒃᑯᐊᓕ ᓄᓪᓗᓃᙶᖅᑐᐃᑦ ᓯᕗᓪᓕᐅᓲᑦ. ᐃᑉᐱᐊᕐᔪᒦᙶᖅᑐᐃᑦᑕᐅᖅ 

ᓇᓗᓇᙱᑎᐊᕐᒥᔪᐃᑦ ᒪᐅᖓ ᑎᑭᑦᑎᓪᓗᒋᑦ, ᓄᓇᐅᑉ ᓵᑦᑎᐊᖓᒎᕐᓂᐅᓴᑐᐃᓐᓇᖅᑐᐃᑦ ᑕᑉᐹᙵᓕᒫᖃᐃ 

ᓴᔾᔪᑦᑐᐃᑦ ᑕᒪᐅᓇ ᐃᑭᕋᓴᑦᑎᒎᓲᑦ. ᑕᑉᐹᙵᓕᒫᖃᐃ ᓵᖓᒎᖅᐸᑦᑐᐃᑦ ᓇᓗᓇᖅᐸᖏᑦᑎᐊᖅᑐᐃᑦ 

ᐱᓇᓱᑦᑐᒋᑦ ᑕᖃᓴᕋᐃᑦᑐᐊᓐᓅᔮᖅᑐᐃᑦ ᐅᓄᖓᑲᓪᓚᓪᓗ ᐊᖅᑲᐅᒪᒍᒪᙱᑎᐊᖅᑐᐃᑦ ᐱᔭᕐᓂᑐᖅᐹᓗᐃᑦ. 

ᓰᓚ: ᐊᓱ, ᑎᒡᒐᐅᑎᐅᕙᒃᑭᕙᑦ? 

ᔪᓚᐃ: ᐄ, ᐃᓚᖏᑦ ᑎᒡᒐᐅᑎᐊᓘᕙᑦᑐᐃᑦ. ᐅᑭᐊᔅᓵᖅ ᐃᓪᓗᒌᓕᑦᑐᖃᔪᒻᒥᔪᖅ ᑕᑉᐹᖔᕐᓂᑰᕙᓗᑦᑐᒥᒃ, 

ᐱᔭᕐᓂᓗᐊᖅᑐᐊᓘᔪᒻᒪᑕ ᑎᒡᒐᐅᑎᐊᓘᓪᓗᑎᒃ 

ᓰᓚ: ᒪᑦᑖᖏᑦ ᐊᔾᔨᒋᙱᓐᓂᕙᖏᑦ? 

ᔪᓚᐃ: ᐃᓪᓗᒌᓕᐅᑉ? 

ᓰᓚ: ᐃᓛ, ᑕᑉᐹᖔᕐᓂᑯᐃᑦ, ᐃᑉᐱᐊᔪᕐᒦᖔᕐᓂᑯᐃᑦ ᒪᑦᑖᖏᑦ ᐊᔾᔨᒋᙱᓐᓂᕙᐃᑦ ᒫᙵᑦ ᐊᕐᕚᖅᑑᑉ… 

ᔪᓚᐃ: ᑕᐃᒫᔅᓴᐃᓐᓇᐅᔮᖅᑐᖅ taste-ᖃᖅᑑᔮᖅᑐᑦ 

ᓰᓚ: ᐃᔾᔪᓕᕇᙱᒻᒥᔪᓪᓕ? 

ᔪᓚᐃ: ᐃᓚᖏᖅᑲᐃ ᐃᔾᔪᓂᖅᓴᐅᒻᒥᔫᒐᓗᐊᑦ. ᐃᓛᓪᓕ ᑎᒡᒐᕈᓗᐃᑦ ᐃᓚᖏᑦ ᐃᔾᔪᓂᖅᓴᐅᒻᒪᑕ ᒪᔾᔭᖏᑦ 

ᐊᖏᓗᐊᙱᑦᑐᐃᑦ ᒪᔾᔭᖏᑦ ᓵᑦᑐᑯᓘᓪᓗᑎᒃ ᐊᔾᔨᒋᙱᒥᒻᒪᒋᑦ, ᓲᔪᖅᓴᓚᖅᓯᒪᔫᔮᙱᑕᐃᓐᓇᖅᑐᖓ 

ᓰᓚ: ᐱᔭᕐᓂᓕᕇᑦ, ᐅᖃᕋᑖᕋᕕᑦ ᑕᐃᒃᑯᐊ ᐃᑉᐱᐊᕐᔪᒦᖔᖅᑐᐃᑦ ᐊᑯᓂᓕᑕᒃᑰᒃ ᑕᒪᐅᙵᐸᓪᓕᐊᒐᒥᒃ 

ᑕᖃᓴᕋᐃᓐᓂᖅᓴᐃᑦ? 

ᔪᓚᐃ: ᐄ, ᑕᑉᐹᙶᓘᕐᖓᑕ 

ᓰᓚ: ᓴᓪᓘᓂᖅᓴᐅᓲᖑᕙᑦ? 

ᔪᓚᐃ: ᐃᓚᖏᑦ ᓴᓪᓘᓂᖅᓴᕈᓘᔮᖅᐸᑦᑐᐃᑦ 

ᓰᓚ: ᑐᓴᖃᑦᑕᖅᑐᖓ, ᐃᓛ ᐊᐱᖅᓱᖃᑦᑕᖅᑐᖓ ᑎᑎᖅᓯᖃᑦᑕᕐᒥᒐᒪ ᐊᔾᔨᒌᙱᓐᓂᕋᖅᑕᐅᓂᖏᓐᓂᒃ, 

ᕿᕐᓂᕐᓗᐃᑦ, ᐊᓪᓚᙳᐊᑦ, ᕿᓚᓗᒐᑯᑖᑦ, ᕿᓚᓗᒐᑲᓪᓚᐃᑦ, ᖃᑯᖅᓯᓃᑦ, ᑎᒡᒐᐃᑦ 

ᔪᓚᐃ: ᑕᒪᔾᔭᐅᒻᒪᑕ, ᕿᕐᓂᖅᑕᑲᓪᓚᐅᑏᑦ, ᑕᒡᒐᓘᑏᑦ, ᑎᒡᒐᐃᑦ ᑕᕝᕙ ᖃᐅᔨᒪᔭᒃᑲ 

ᓰᓚ: ᖃᓄᖅ ᑎᒡᒐᓘᑏᑦ ᐊᔾᔨᒋᙱᑕᖏᑦ ᑎᒡᒐᐃᑦ? 

ᔪᓚᐃ: ᒥᑭᓂᖅᓴᕈᓗᐃᑦ, ᑑᒑᖏᑦ 4,5,6 ᑕᒫᓂ ᑕᑭᓂᓖᑦ, ᑎᒡᒐᐅᓂᕋᕋᑦᑎᒍᑦ 7 ᐃᓯᒐᐃᑦ ᐆᑦᑑᑏᑦ 

ᐅᖓᑖᓃᑦᑐᐃᑦ 

ᓰᓚ: ᐄ, ᐊᓱᖅᐹᓗᒃ. ᑎᒡᒐᐃᑦ ᐊᖑᑏᑦ? 

ᔪᓚᐃ: ᐄ, ᐊᕐᓇᓂᒃ ᐃᓚᖃᓚᐅᓲᕌᓗᐃᑦ ᖃᐅᔨᖃᑦᑕᕐᓂᑰᔪᖓ ᑑᒑᑯᑖᓕᐊᓗᒻᒥᑦᑕᐅᖅ ᐊᕐᓇᓂᒃ 

ᐊᒥᓐᓂᖅᓴᑯᑖᕈᓗᑐᐃᓐᓇᐃᑦ ᐊᖑᑏᑦ ᓴᓂᐊᓂ. 

ᓰᓚ: ᖃᐅᔨᓯᒪᕕᑦ, ᐅᓇ ᐊᐱᖅᑯᑎᒪ ᐊᔾᔨᑲᓴᑦᑎᐊᖓ, what are the different characteristics? 

ᖃᓄᐃᑦᑑᕙᑦ ᐊᔾᔨᒌᙱᓐᓂᖏᑦ? ᑖᒃᑯᐊ ᑎᒡᒐᐃᑦ, ᑎᒡᒐᓘᑏᑦ, ᐅᖃᕋᑖᖅᑕᕋᓗᐊᑎᑦ, ᑕᐃᒃᑯᐊᓗ 

ᖃᑯᖅᓯᓃᑦ, ᐊᔾᔨᒌᙱᓐᓂᖏᓐᓂᒃ ᖃᐅᔨᓯᒪᕕᑦ?  

ᔪᓚᐃ:  ᐄ, ᐊᔾᔨᒌᑦᑑᔮᙱᑦᑐᐃᑦ, ᑕᐃᒃᑯᐊ ᓄᓂᐅᓂᕋᕋᑦᑎᒍᑦ ᑑᒑᖃᙱᑦᑐᑦ ᒪᒪᕆᔭᐅᓂᖅᓴᐅᒻᒥᔪᐃᑦ 

ᓄᓃᑦ ᐊᒻᒪ ᑎᒡᒐᐅᓗᐊᙱᑦᑐᐃᑦ ᒫᔾᔭᖏᑦ ᓵᓂᖅᓴᑯᓘᒻᒪᑕ, ᑎᒡᒐᕈᓗᐃᑦ ᒫᔾᔭᖏᑦ ᓯᓕᑦᑐᐸᓗᕈᓘᒻᒪᑕ 

ᓰᓚ: ᐃᓛᓪᓕᑭᐊᖅ ᓴᖅᐱᖏᑦ? ᐅᕝᕙᓘᓐᓃᑦ ᑕᓕᕈᖏᑦ, ᓲᔪᕆᓯᒪᒋᕕᒋᑦ? 

ᔪᓚᐃ: ᐄ, ᐊᖏᓂᖅᓴᐅᓂᐅᓴᑐᐃᓐᓇᖅᑐᐃᑦ ᑎᒡᒐᕈᓗᐃᑦ ᑕᓕᕈᖏᑦ ᓴᖅᐱᖏᓪᓗ 

ᓰᓚ: ᐃᓚᓯᒃᑲᓐᓂᕈᒪᒍᕕᑦ ᐃᓚᓯᒃᑲᓐᓂᕈᓐᓇᑎᐊᖅᑐᑎᑦ, ᐊᐱᖅᑯᑎᔅᓴᒃᑲᓕ ᓄᖑᒌᕐᖓᑕ 

ᔪᓚᐃ: ᐃᓚᓯᒃᑲᓐᓂᕈᓐᓇᖅᑑᔮᙱᑦᑐᖓ 

ᓰᓚ: ᓄᖑᑉᐸᓪᓕᐊᓕᙱᑦᑐᑦ? 

ᔪᓚᐃ: ᐄ, ᖃᐅᔨᔭᒃᑯᓪᓕ, ᐃᓅᓱᑦᑐᕋᓛᕈᓘᓪᓗᖓ ᕿᓚᓗᒐᕐᓂᐊᖃᑦᑕᓕᓚᐅᖅᓯᒪᒐᒪ ᑕᐃᒫᒃ ᐊᒥᓱᓂᒃ 

ᑕᑯᖃᑦᑕᕐᓂᑰᒐᒪ ᑕᐃᒫᒃ ᖃᐅᔨᖃᑦᑕᕐᓂᑰᓪᓗᖓ ᐊᒥᓱᓂᒃ ᓄᖑᑉᐸᓕᐊᓂᕋᖅᑕᐅᑉᐸᑕ 

ᐅᑉᐱᕈᓱᒃᑲᔭᙱᑦᑐᖓ. ᑕᐃᒫᓘᒻᒪᑕ 

ᓰᓚ: ᒥᔅᓴᐅᓴᒍᓐᓇᖅᑭᑦ ᖃᑦᑎᐸᓗᖏᓐᓃᒃᑲᔭᙳᐊᖅᑐᓂᒃ ᐊᕐᕌᒎᑉ ᐃᓗᐊᓂ ᐊᑕᐅᓯᕐᒥ? 

ᔪᓚᐃ: ᐊᒥᓱᐊᓘᓯᒪᒻᒪᑕ ᐊᑕᐅᓰᑦ ᑕᑯᓱᒪᔭᒃᑲ ᐊᑕᐅᓯᐊᖅ ᒥᔅᓴᐅᓴᒍᓐᓇᖅᑑᔮᙱᒻᒪᕆᑦᑕᒃᑲ 

ᓰᓚ: ᐆᑦᑑᑎᒋᓗᒍᓘᓐᓃᑦ, ᐃᑲᙵᑦ ᓄᕗᐊᓂᒃ ᐅᕙᖓ ᓄᕗᐊᓄᒃ, ᐃᓪᓘᑉ, ᐆᒪ ᐃᓪᓘᑉ, ᐅᓇ football 

field ᑎᑐᑦ ᐊᖏᔫᓐᓂᖅᑲᑦ ᑕᐃᒫᑎᒋ ᑕᕝᕙᓂ ᐊᒥᓱᑦ? 

ᔪᓚᐃ: ᑖᓐᓇ ᒥᑭᓗᐊᖅᑐᖅ… 

ᓰᓚ: ᐄ? 

ᔪᓚᐃ: ᒥᑭᓗᐊᖅᑐᕈᓗᒃ ᑖᓐᓇ 

ᓰᓚ: ᐄ, ᐊᓱᐊᓗᒃ 

ᔪᓚᐃ: ᐊᒥᓱᓂᓪᓕ ᑕᑯᓯᒪᕗᖓ ᐹᓂ ᐊᕐᕚᖅᑑᒥ ᓄᓇᒦᑦᑐᖓ ᑕᐃᓐᓇ ᓯᕗᓪᓕᖅᐹᕌᓗᐊᑦ ᖃᑯᖅᑖᓗᒃ 

ᐊᖏᔪᕐᔪᐊᕌᓗᒃ ᒥᑭᓪᓕᕙᓪᓕᐊᑕᖅᑯᑦ ᑕᐅᓄᖓ, ᓲᕐᓘᓇ ᕿᓚᓗᒐᙳᐊᑯᓘᔭᖅᑐᖅ ᐊᖏᔫᑎᐊᓗᐃᑦ 

ᕿᕐᓂᖅᑖᓗᐃᑦ ᑭᖑᓪᓕᐅᒻᒪᑕ ᐊᑕᐅᓯᐊᓗᒃ ᖃᑯᖅᑖᓗᒃ ᓯᕗᓂᐊᓃᑦᑐᓂ ᑑᒑᕌᓗᒋᔮᖅᑕᖓ 

ᒥᑭᓪᓕᕙᓕᐊᓯᒪᓪᓗᑎᒃ ᕿᓚᓗᒐᐃᑦ ᑕᐅᕗᖓ ᕿᓚᓗᒐᙳᐊᖑᔮᒻᒪᕆᑦᑐᑦ ᑕᐃᒫᓪᓕ 

ᐃᖅᑲᐃᑎᒋᓚᐅᖅᓯᒪᔭᒃᑲ ᐊᒥᓱᕐᔪᐊᕌᓘᓚᐅᖅᓯᒪᔪᑦ 

ᓰᓚ: ᑕᐃᓐᓇ ᖃᑯᖅᓯᓂᒥᓂᖅ ᓯᕗᓕᖅᑐᖅ? 

ᔪᓚᐃ: ᐊᖏᔪᕐᔪᐊᕌᓗᒃ, ᓯᑯᐊᓘᔮᖃᑦᑕᓚᐅᖅᓯᒪᔪᖅ ᐳᐃᒐᐃᒻᒪᑦ ᖃᑯᖅᑕᑐᐃᓐᓇᖅ 

ᓰᓚ: ᑳ, ᑑᒐᓕᑦᑕᐅᖅ? 

ᔪᓚᐃ: ᐊᕘᓈᓘᖃᑦᑕᓚᐅᖅᓯᒪᒻᒪᑦ ᓱᖅᑯᐃᓚᐅᖅᓯᒪᖏᑕᕗᑦ 

ᓰᓚ: ᑖᒃᑯᓂᖓ ᓯᕗᓕᖅᑐᖅ? 

ᔪᓚᐃ: ᐄ, ᒪᓕᑦᑕᖅ, ᒪᓕᑦᑕᐅᓚᐅᖅᓯᒪᔪᖅ 

ᓰᓚ: ᑕᑯᔭᐅᒐᔪᑉᐸᑉᐸ? ᑕᑯᒐᔪᔅᓯᒪᕕᐅᒃ ᑕᐃᔅᓱᒪ ᑭᖑᓂᖓᒍᑦ? 

ᔪᓚᐃ: ᖃᑦᑎᐊᖅᑎᑭᐊᖅ ᑕᑯᓯᒪᔭᕋ ᑭᖑᓂᖓᒍᑦ ᐊᒻᒪ ᐅᕙᖓ ᐊᓯᖓᓄᑦ ᑕᑯᔭᐅᖃᑦᑕᕐᓂᑰᒋᓪᓗᓂ 

ᑭᖑᓂᖓᒍᑦ 

ᓰᓚ: ᐱᔭᐅᓐᓂᖅᑲᑦ ᓇᖑᓗᒃᑲᔭᖅᑐᒋᕕᒋᑦ? 

ᔪᓚᐃ: ᐄ, ᐄᖑᒐᔭᖅᑐᖃᐃ, ᐄᖑᔪᔅᓴᐅᔪᖅ 

ᓰᓚ: ᑕᒪᐅᓇ ᓄᑦᑕᕐᓂᕆᕙᑦᑕᖏᑦ ᐊᔾᔨᒋᒍᓃᕋᔭᖅᑕᖏᖅᑲᐃ? 

ᔪᓚᐃ: ᐄᖑᕙᓪᓚᐃᔪᖅ. ᐃᓚᖏᓂᒃᑯᐊ ᕿᓚᓗᒐᕈᓗᐃᑦ ᐊᖏᔪᕐᔪᐊᕌᓘᒻᒪᑕ 

ᐊᕐᕕᐊᓘᓱᒋᑦᑎᖃᑦᑕᕐᓂᑰᒻᒥᔪᒍᑦ ᕿᓚᓗᒑᓗᒃ ᓱᓇᐅᕝᕙ 

ᓰᓚ: ᑳ ᑕᐃᒪᑎᒋ ᐊᖏᔪᑦ? 

ᔪᓚᐃ: ᐃᓚᖏᑦ, ᕿᕐᓂᖅᑕᑯᔅᓱᐊᓗᐃᑦ. ᐱᔪᖃᓚᐅᖅᓯᒪᔫᔮᙱᑕᐃᓐᓇᖅᑐᖅ ᑭᓯᐊᓂ ᐱᔭᕐᓂᖏᑦᑐᐊᓘᒻᒪᑕ 

ᐊᑯᓂᐊᓗᒃ ᐊᖅᑲᐅᒪᓲᑦ, ᐃᑲᕐᕌᓐᓂᒃ ᒪᕐᕉᓐᓂᒃ ᐳᐃᑦᑏᓚᐅᖅᓯᒪᔪᒍᑦ ᐊᑕᐅᓯᐊᖅ ᑕᐃᒪᐃᑦᑐᒥᒃ 

ᓰᓚ: ᑳ 

ᔪᓚᐃ: ᐃᓛᕐᔪᐊᖅ ᐳᐃᑦᑕᓯᓐᓇᓕᖅᑐᐊᓗᒃ, ᐃᓚᙵᓚᐅᖅᓯᒪᙱᒻᒥᔭᕗᑦ 

ᓰᓚ: ᑐᖁᙱᑦᑐᖅ? 

ᔪᓚᐃ: ᖁᑭᖅᓯᓚᐅᖅᓯᒪᙱᑦᑐᖓᓕ, ᐃᓚᙵᓚᐅᖅᓯᒪᙱᑖᓗᑉᐳᑦ ᑕᐃᒃᑯᐊ ᐱᔭᕐᓂᙱᓗᐊᓚᐅᖅᓯᒪᒻᒪᑕ 

ᓰᓚ: ᐊᒥᓲᓐᓂᒥᒻᒪᑕ? 

ᔪᓚᐃ: ᖃᑦᑎᐊᓘᓚᐅᖅᓯᒪᔪᑦ 6-ᖑᕙᓪᓚᐃᓚᐅᖅᓯᒪᔪᑦ, ᐊᑯᓂᐊᓗᒃ ᐊᖅᑲᐅᒪᖃᑦᑕᓚᐅᖅᓯᒪᔪᑦ 

ᖃᓪᓕᒐᔅᓴᐅᖏᑦᑎᐊᖅᑐᑎᒃ ᐃᓕᙵᔪᐊᓗᐃᑦ 

ᓰᓚ: ᐃᓕᙵᔪᖅᐹᓗᐃᑦ? 

ᔪᓚᐃ: ᐄ, ᐊᐅᓚᐅᑏᑦ ᓄᖅᑲᖓᑎᖃᑦᑕᓚᐅᖅᓯᒪᒐᑦᑎᒍᑦ ᐳᐃᑦᑎᐊᕆᓪᓗᑎᒍᑦ ᐊᐅᓚᔾᔭᑐᐃᓐᓇᕋᐃᒻᒪᑕ 

ᐊᖅᑲᖃᑦᑕᓚᐅᖅᓯᒪᔪᑦ 

ᓰᓚ: ᑳ 

ᔪᓚᐃ: ᐃᓛᕌᓗᐃᑦ 

ᓰᓚ: ᐃᓕᑦᑐᓂᓪᓚᕆᐅᓕᖅᑐᒥᓃᑦ 

ᔪᓚᐃ: ᐄ 

ᓰᓚ: ᐊᓯᐊᓂᒃ ᐊᐱᖅᑯᓯᔅᓴᖃᓗᐊᙱᑎᐊᖅᑐᖓ, ᐃᓚᓯᒃᑲᓂᕐᓂᐊᖏᒃᑯᕕᑦ ᒪᐅᓇ ᐊᑎᓕᐅᖁᑦᑕᖅᑲᒋᑦ 

ᐊᒻᒪ ᐆᒪᔪᕐᓂᐊᑎᒃᑯᓐᓄᑦ ᐅᖄᓚᓂᐅᓴᔪᖓ ᖃᐃᓯᒪᖅᑲᐅᒐᕕᑦ ᑕᐃᑲᙵᑦ 

ᓯᒃᑭᓕᐅᖅᑕᐅᖔᕐᓂᐅᓴᑦᑕᖅᑯᑎᑦ. ᖁᔭᓐᓇᒦᖅᐹᓗᒃ 

 

ᓗᐊᓯ ᐊᓕᖅᑲᑐᖅᑐᖅ 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

 

ᓰᓚ: ᑭᓇᐅᒻᒪᖔᖅᐱᑦ, ᓇᒥ ᐃᓅᓐᓂᕐᒪᖔᖅᐱᑦ ᖃᖓᒃᑯᓪᓗ ᐅᖃᕈᓐᓇᖅᑭᑦ? 

ᓗᐊᓯ: ᐅᕙᖓ ᓗᐊᓯ ᐊᓕᖅᑲᑐᖅᑐᖅ ᐹᓪᓚᕕᒻᒥ ᐃᓅᓂᑰᔪᖓ ᑕᐅᓇᓂ ᓄᓇᖃᓪᓚᕆᔅᓯᒪᔪᖓ ᑭᓯᐊᓂ 

ᕿᑭᖅᑕᕐᔪᐊᒧᑦ ᐊᐅᓪᓛᖅᑕᐅᒐᑦᑕ ᑕᕝᕙᓂᒥᐅᑕᕈᖅᓯᒪᔪᖓ ᑕᐅᓇᓂᓕ ᐃᓅᓂᑰᔪᖓ ᐊᕐᕌᒍᓂᒃ 15, 16 

ᑕᐅᓇᓃᖏᓐᓇᕐᓂᑰᓪᓗᖓ ᑕᑲᓇᓂᒥᐅᑕᔅᓴᔭᐅᔪᖓ, ᐹᓪᓚᕕᒻᒥᐅᑕᔅᓴᔭᐅᔪᖓᐃᓛᒃ, 

ᑕᐅᓇᓃᖃᑕᐅᖃᑦᑕᕐᓂᑰᒐᒪ ᐊᒻᒪ ᑕᒫᓂ ᕿᑭᖅᑕᕐᔪᐊᕐᒥᐅᑕᐅᓕᖅᑐᖓ, ᓂᐅᕐᕈᐊᖑᔪᖓ, ᐋᒡᒐᐅᒐᓗᐊᖅ 

ᑕᒫᓂᒥᐅᑕᐅᖃᑕᐅᕗᖓ 

ᓰᓚ: ᖃᖓᒃᑯᑦ ᐃᓅᓐᓂᖅᑭᑦ? 

ᓗᐊᓯ: 1951 ᔮᓐᓄᐊᓕ 15, ᕿᑭᖅᑕᕐᔪᐊᕐᒥᐅᑦ ᐊᖏᔪᖅᑎᖅᐹᖓᑦ, ᐋᒡᒐᐃ ᐊᖏᔪᖅᑎᖅᐹᖑᖏᑦᑐᕈᓘᔪᖓ 

ᓰᓚ: ᐊᖏᔪᖅᑎᖅᐹᖑᖃᑕᐅᓕᖅᑐᑎᑦ ᐃᓛ? 

ᓗᐊᓯ: ᐅᕙᖓ ᖃᑕᙳᑎᖏᓐᓂᒃ? ᐄ. 

ᓰᓚ: ᑖᒃᑯᐊ ᐅᖃᓕᒫᖅᑕᑎᑦ ᐊᐱᖅᑯᑏᑦ ᖃᐅᔨᒪᓃᑦ ᒪᓕᓪᓗᒍ ᑭᐅᖃᑦᑕᕈᓐᓇᖅᑕᑎᑦ ᑭᐅᔪᓐᓇᙱᑕᑎᑦ 

ᑭᐅᙱᑎᐊᒻᒪᕆᒍᓐᓇᕆᓪᓗᒋᑦ ᐃᓚᓯᔪᒪᓐᓂᕈᕕᓪᓘᓐᓃᑦ ᐃᓚᓯᒃᑲᓐᓂᕈᓐᓇᓂᐊᕐᒥᔪᑎᑦ. 

ᓗᐊᓯ: ᑕᒫᓂᑦᑕᐅᖅ ᐊᓯᕙᖅᑎᐅᖃᑕᐅᖃᑦᑕᖅᑐᖓ, ᐊᓯᕙᖅᑎᐅᓇᓱᖃᑕᐅᔪᖓ 



 pg. 34 

ᓰᓚ: ᑖᓐᓇ ᓯᕗᓪᓕᖅᐹᖅ, ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᖃᐅᔨᓯᒪᕕᑦ ᐊᕙᑎᑦᑎᓐᓂ 

ᓗᐊᓯ: ᐄᓛ ᑕᐃᒃᑯᐊ ᑭᓯᐊᓂ ᑕᕝᕙ ᑕᐅᓇᙵᓗᑦᑖᖅ ᐹᓪᓚᕕᒻᒥᑦ ᕿᓚᓗᒐᖃᐃᓐᓇᓲᖑᒻᒪᑦ ᐊᐅᔭᑕᒫᑦ 

ᑕᐅᓇᙶᖔᖅᑐᓂᒃ ᐹᙶᖏᑦᑐᓂᓪᓕ ᑕᐅᓇᙵᖔᕐᓕ ᕿᓚᓗᒐᖅᑖᖅᑳᓲᖑᒻᒪᑦ ᑕᐅᓐᓇ ᐹᓪᓚᕝᕕᒃ ᑕᐃᒪ 

ᒫᓐᓇᐅᓚᐅᖅᑐᖅ ᐱᓇᓱᐊᕈᓯᐅᓚᐅᖅᑐᒥᒃ ᑕᐃᒪᐃᓚᐅᕆᓪᓗᓂ ᑕᐅᓇᙵᖔᖅ ᕿᓚᓗᒐᖅᑖᖃᑦᑕᓲᖑᒻᒪᑦ 

ᐊᐅᔭᒃᑯᑦ ᐃᒪᕈᕋᑖᒥᓂᐅᑎᓪᓗᒍ ᑕᒪᒃᑯᓂᖓ ᑑᒑᓕᓐᓂᒃ ᑕᐃᒪ ᑕᐃᒪᐃᕋᑖᕐᓂᓚᐅᕆᓪᓗᓂ 

ᑕᐅᓇᙵᐃᓇᕐᓕ ᕿᓚᓗᒐᖅᑖᖅᑳᓲᖑᒻᒪᑦ ᑕᐅᓐᓇ ᐹᓪᓚᕝᕕᒃ ᐊᕐᕌᒍᑕᒫᑦ ᑕᐃᒪᐃᑉᐸᔪᔪᖅ ᓱᓕ ᒫᓐᓇᒧᑦ 

ᑕᐃᒪᐃᑦᑐᖅ ᐃᓛ ᐊᓯᖏᓪᓘᒐᓗᐊᖅ ᑕᑉᐸᐅᖓᑦᑕᐅᖅ ᕿᓚᓗᒃᑭᐊᓚᐅᖅᐸᒻᒥᒐᒪ ᐊᐅᔭᒃᑯᑦ ᑕᐃᒫᑦᑕᐅᖅ 

ᑭᓯᐊᓂ ᑕᐃᒫᕌᓗᒃ ᐊᒥᓲᖃᑦᑕᕈᓐᓃᖅᑐᑦ ᐊᒥᓱᐊᓘᕙᔪᒐᓗᐊᕐᖓᑕᓕ ᐃᒃᑯᓗᑦᑐᖃᓗᐊᖃᑦᑕᑎᓐᓇᒍ 

ᕿᓚᓗᒐᑦ ᐊᒥᓲᓈᖅᑕᔪᐊᖅᐸᔪᔫᒐᓗᐊᑦ ᑕᐅᓇᙵᑦ ᒫᓐᓇᐅᓕᖅᑐᖅ ᖃᔅᓰᓐᓇᐅᓂᖅᓴᐅᔮᖅᐸᓕᕐᒥᔪᑦ 

ᑕᒪᒃᑯᓄᖓᓗᑭᐊᖅ ᐃᒃᑯᓗᑦᑐᓄᑦ ᐅᒥᐊᕐᔪᐊᓄᓪᓗᖃᐃ ᐸᔾᔭᕐᓗᒍᑦᑕᕈᔪᑦᑐᓄᑦ ᑕᐃᒪᐃᑉᐸᓕᖅᑐᑦ ᑕᐃᒪᙵᑦ 

ᓱᕈᓯᐅᑎᓪᓗᖓ ᑕᐃᒪᙵᑦ ᕿᓚᓗᒐᖃᐃᓐᓇᓲᖑᕙᓚᐅᕐᖓᑦ ᑕᐅᓐᓇ ᐹᓪᓚᕝᕕᒃ ᐃᒪᖓᐃᓛᒃ ᒫᓐᓇᐅᔪᖅ, 

ᒫᓐᓇᒥᒃ ᑕᐄᒪᙵᑦ ᐊᒥᓲᓈᖅᑕᖏᓐᓂᖅᓴᐅᕙᓕᖅᑐᑦ ᓱᕈᓯᐅᕙᔪᒐᒪ ᐊᒻᒪᓗ ᓱᓕ ᑕᐃᒪ 

ᕿᓚᓗᒐᖃᐃᓐᓇᓲᖑᒻᒪᑦ ᐊᒻᒪᓗ ᓱᓕ ᐋᕐᓗᖃᖃᑦᑕᐃᓐᓇᕆᓪᓗᓂ ᐊᐅᔭᑕᒫᑦ ᑕᐃᒫᑦᑕᐅᖅ ᐋᕐᓕᕆᔪᓪᓗ 

ᐱᕙᔪᒻᒥᔪᑦ ᕿᓚᓗᒐᐃᑦ, ᕿᓚᓗᒐᐃᓐᓇᐅᖏᑦᑐᑦ ᐆᒪᔪᐃᓪᓗ ᓇᑦᑏᓪᓗ, ᕿᓚᓗᒐᐃᓪᓕ ᒫᓐᓇᐅᔪᖅ 

ᐊᒥᓲᓈᖅᑕᖏᓂᖅᓴᐅᔮᖅᐸᓕᕐᒥᔪᑦ ᐊᕐᕌᒍᑕᒫᑦ ᖃᐅᔨᒪᔭᒃᑯᑦ ᒪᓕᑦᑐᒍ, ᐊᒥᓱᐊᓘᕙᔪᒐᓗᐊᕐᖓᑕᓕ 

ᐃᒃᑯᓗᓗᐊᖃᑦᑕᑎᓐᓇᒍ ᐊᒻᒪ ᐊᓯᒡᒋᓗᐊᖅᓯᒪᙱᑦᑐᑦ ᑕᒪᒃᑯᐊ ᕿᓚᓗᒐᐃᑦ ᐊᓯᕈᓗᐊᖅᓯᒪᙱᑦᑐᑦ ᐃᓛ 

ᖃᐅᔨᒪᔭᒃᑯᓪᓖ ᑕᐃᒫᔅᓴᐃᓐᓇᖅ ᐊᐅᓚᐃᓐᓇᓲᑦ ᑕᐅᓇᙶᖃᖅᑐᓂᓪᓕᒃ ᕿᓚᓗᒐᖃᓲᖑᕙᓕᓚᐅᕋᑦᑕ 

ᐊᓪᓛᑦ ᐊᖏᔪᖅᑳᒃᑲ ᐆᒪᑎᓪᓗᒋᒃ ᕿᓚᓗᒐᕐᓂᐊᓲᖑᕙᓚᐅᕋᑦᑕᓕ ᑕᐅᓇᙶᖔᖅᑐᓂᒃ 

ᐹᙶᖅᑐᖃᓕᓚᐅᖅᑎᓐᓇᒍ ᐃᓛ ᑕᒪᒃᑯᐊᓗ ᐊᓯᖏᑦ ᑕᐅᓇᙶᑕᖅᑐᐊᓘᒻᒪᑕ ᐊᐃᕖᓪᓗ 

ᓰᓚ: ᐃᓛᓪᓕᑭᐊᖅ ᓯᑯ? ᓯᑯᓕᑭᐊᖅ ᐊᓯᔾᔨᖅᓯᒪᒋᕙ? 

ᓗᐊᓯ: ᐊᔅᓱᑦ ᑕᒪᔾᔭᑦᑕᐅᖅ ᑕᒪᓐᓇ ᓯᑯ ᐊᓯᒡᒋᖅᓯᒪᕈᔪᒻᒥᔪᖅ ᑕᐃᔅᓱᒪᓂᓕ 

ᐅᐱᕐᖔᑯᑖᖑᓂᖅᓴᐅᕙᓚᐅᕐᖓᑦ ᕿᒧᔅᓯᖃᑦᑕᑎᓪᓗᑕ ᓯᑭᑑᖃᓕᓚᐅᖅᑎᓐᓇᑕ 

ᓂᓪᓚᓱᓐᓂᖅᓴᐅᖃᑦᑕᔪᒻᒪᓂᓛᒃ ᑕᐃᒫᒃ ᓯᑯ ᐃᔾᔪᔪᐊᓘᕙᔪᒐᓗᐊᕐᖓᑦ ᑕᐃᒪᙵᐅᓕᖅᑐᖅ 

ᐃᓅᓱᑦᑑᓕᔪᒐᒪᓂᑦ ᓵᓪᓕᕙᓪᓕᐊᖏᓐᓇᓲᖑᒐᒥ ᓯᑯ ᐃᔾᔪᓂᖅᓵᓘᕙᔪᒐᓗᐊᕐᖓᑕᓕ 

ᐅᖅᑰᓗᐊᖃᑦᑕᖏᓂᖅᓴᐅᕙᔪᒻᒪᓪᓕ ᓱᕈᓯᐅᑎᓪᓗᖓ ᒫᓐᓇᐅᓕᖅᑐᖅ ᐱᕙᓪᓕᐊᑐᐃᓐᓇᖅᑐᖅ ᓯᑯ 

ᐊᐅᑉᐸᓕᐊᑐᐃᓐᓇᕋᒥ ᓯᑯ ᓵᓪᓕᕙᓪᓕᐊᖏᓐᓇᖅᑐᖅ ᑕᐃᒪᙵᑦ ᖃᐅᔾᔨᑎᒋᒐᒃᑯ ᓇᔪᐃᓐᓇᕋᒃᑯᐃᓛᒃ 

ᐃᔾᔪᓂᖅᓴᐅᕙᔪᔪᖅ ᑕᐃᔅᓱᒪᓂ ᒫᓃᖃᑦᑕᓂᑦᑎᓐᓂ, ᑕᐅᓇᓃᖃᑦᑕᓂᑦᑎᓐᓂ ᒪᓗᓐᓇᐃᓐᓇᓕᕐᒥᔪᖅ 

ᑕᐃᒪᙵᓕᒫᖅ ᓯᑯᑦᑎᐊᕙᐅᓂᖅᓵᓘᕙᔪᒐᓗᐊᕐᖓᓪᓕ ᑕᐃᔅᓱᒪᓂ ᐃᓅᓱᑦᑐᕋᓛᖑᑎᓪᓗᖓ 

ᐃᒻᒪᑦᑎᓕᖅᑭᑐᓪᓗ ᓯᑯ ᐱᕙᔪᒐᓗᐊᕐᖓᑕ ᐅᐱᕐᖔᒃᑯᑦ ᑕᒫᓂ ᐄᑉᐳᕈ ᒪᐃ ᔫᓐᓱᖓᕐᒧᑦ 

ᓯᑯᐃᖅᐸᒃᑲᓗᐊᖅᑐᓂ ᐃᓚᖓᓂ ᑕᐅᓐᓇ ᐹᓪᓚᕝᕕᒃ ᑕᐅᓐᓇᓕ ᓯᑯᐃᖅᓴᕋᐃᓐᓂᖅᓴᐅᕙᔪᒐᓗᐊᕐᒥᒻᒪᑦ 

ᒪᑐᒪᙵᑦ ᖃᓂᑦᑐᕈᓘᑦᑕᕋᓗᐊᕐᖓᑦ ᐊᔾᔨᒋᕙᔪᙱᒻᒥᔭᖓ ᓯᑯ ᐊᐳᑎᖃᕋᓗᐊᖅᑐᓂ ᐃᓚᖓ 

ᐊᐳᑎᑭᒃᑲᓗᐊᖅᑐᓂ ᓵᓐᓂᖅᓴᐅᖃᑦᑕᓕᕐᒥᔪᖅ ᑕᐃᒪᙵᑦ ᖃᐅᔨᒪᔭᒃᑯᑦ 

ᓰᓚ: ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᕆᕙᑦ? ᐊᓯᔾᔨᖅᓯᒪᓂᖃᖅᑐᒋᒋᕕᒋᑦ 

ᒪᓐᓇ ᓯᑯ ᐱᔾᔪᑎᒋᓪᓗᒍ? 

ᓗᐊᓯ: ᐄ, ᑕᐃᒪᙵᐅᕙᔪᒻᒪᑦ, ᐅᓅᓈᖅᑕᓂᖅᓴᐅᕙᔪᔫᒐᓗᐊᓪᓕ ᓯᓈᖓᒍᑦ, 

ᓯᓈᖓᒎᖅᑕᓂᖅᓴᐅᕙᔪᔫᒐᓗᐊᓪᓕ ᐃᔾᔪᓂᖅᓴᐅᑎᓪᓗᒍ ᑕᑉᐸᐅᖓᖅᑐᑦ ᐊᒡᒍᑎᓐᓅᖅᑐᑦ, 

ᑕᐃᒪᐃᓕᖅᑎᓪᓗᒍᓕ ᓯᑯᐃᖅᓴᕋᐃᓐᓂᖅᓴᐅᕙᓕᖅᑎᓪᓗᒍ ᑕᑉᐸᐅᓇ, ᑕᒫᙶᖅᐸᔪᔪᑦ ᐃᓛ 

ᐅᐱᕐᖓᓵᑐᐃᓐᓇᑯᓪᓕ ᓯᑯᐃᓚᐅᖅᑎᓐᓇᒍ ᑕᐅᓅᓇ ᓯᓈᖓᒍᑦ ᓵᖅᑯᑉᐸᔪᒻᒥᔫᒐᓗᐊᑦ ᑕᐅᓐᓇᓕ 

ᓯᓈᖃᐃᓐᓇᓂᖅᓴᐅᒻᒪᑦ ᒪᑐᒪᙵᑦ ᕿᑭᖅᑕᕐᔪᐊᒥᑦ ᓯᓈᖓᒎᖅᑕᖅᐸᔫᒻᒥᔫᒐᓗᐊᖅᑦᑕᐅᖅ ᑕᐅᓅᓇᖔᖅ 

ᒪᓐᓇ ᐃᒪᕈᓚᐅᖅᑎᓐᓇᒍ ᑭᓯᐊᓂ ᐊᐅᔅᓴᕋᐃᓐᓂᖅᓴᐅᖃᑦᑕᓕᖅᑎᓪᓗᒍ ᑕᒪᐅᓈᖃᑦᑕᕐᒥᔪᑦᑕᐅᖅ 

ᑲᖏᖅᑐᖏᑎᒍᑦ. 

ᓰᓚ: ᓯᒃᑯᔭᐅᖅᑲᔪᓂᒃ ᖃᐅᔨᓚᐅᖅᓯᒪᒋᕕᑦ? 

ᓗᐊᓯ: ᐋᒡᒐ ᖃᐅᔨᓚᐅᖅᓯᒪᙱᑦᑐᖓᓕ ᓯᒃᑯᔭᐅᖅᑲᔪᓂᒃ ᓯᒃᑯᔭᐅᖃᔪᖃᕐᓂᕋᐃᓲᖑᒐᓗᐊᖅ ᓵᑦᑎᓐᓂ 

ᓈᒻᒪᓈᖅᑕᓲᕆᙱᓇᑦᑎᒍᓕ ᒪᓃᓛᓕᐊᓘᖃᑦᑕᕐᖓᓪᓕ ᓯᒃᑯᔭᒥᓃᓪᓗ ᓇᓗᓇᖅᐸᓲᖑᙱᑦᑐᑦ 

ᓯᒃᑯᔾᔭᐅᔪᖃᐃᓐᓇᐸᓪᓚᐃᔫᒐᓗᐊᖅ ᑕᐅᓇᓂ ᓄᓇᖅᐸᓯᐅᙱᑦᑐᒥᓕ ᒫᓂᓕ ᓄᓇᖅᐸᓯᐅᔪᒥ 

ᓯᒃᑯᔾᔭᐅᔪᖃᒐᓚᙱᑦᑐᖅ, ᑕᐃᒪᙵᓪᓕ ᓱᕈᓯᐅᑎᓪᓗᖓ ᓯᒃᑯᔾᔭᐅᓂᑯᓂᒃ ᖃᐅᔨᓗᐊᖃᑦᑕᕐᓂᑰᙱᑦᑐᖓ 

ᐃᓛ ᕿᓚᓗᒐᓕᕆᖃᑕᐅᓗᐊᖃᑦᑕᕐᓂᑰᙱᑦᑐᖓ ᓱᕈᓯᐅᓂᓐᓂᒃ ᓯᒃᑯᔭᐅᓚᐅᑐᖃᕐᓂᕋᐃᕙᔪᔫᒐᓗᐊᖅ ᑕᒫᓂ 

ᓄᓇᖅᐸᓯᐅᙱᑦᑐᒥᓕ ᑲᖏᖅᑐᓕᐊᓘᒐᓗᐊᕆᓪᓗᑕ ᓯᒃᑯᔾᔭᒥᓂᕐᓂᒃ ᕿᓚᓗᒐᓕᕆᖃᑕᐅᓚᐅᖅᓯᒪᙱᑦᑐᖓ 

ᓰᓚ: ᐊᓯᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ ᕿᓚᓗᒐᐃᑦ? 

ᓗᐊᓯ: ᑕᐹᖓᓪᓕ, ᐃᓛ ᐃᒪᐅᑯᑖᖃᑦᑕᓂᖅᓴᐅᓕᕐᖓᑦ ᓯᑯᐊᖅᑕᕋᓗᐊᖅᑐᓂ ᐊᒥᓱᐊᓗᐃᑦ ᑕᑉᐹᖔᖅᐸᑦᑐᑦ 

ᑕᐃᒪᙵᓕᒫᖅ ᓯᑯᕙᓪᓕᐊᓕᖅᑎᓪᓗᒍ ᐊᒻᒪᓗ ᑕᐅᓅᓇ ᓯᓈᖅᐸᓯᖓᒍᑦ ᓯᑯᐊᖅᓯᐅᕐᓂᑯᒥᓃᑦ 

ᑕᒪᔾᔮᓘᕙᑦᑐᑦ ᓯᑯᕋᑖᒥᓂᐅᑎᓪᓗᒍ ᓵᓐᓂᖏᑎᒍᑦ ᐃᓛ ᐃᔾᔪᓗᐊᖅᑎᓐᓇᒍ ᐃᒪᒥᓂᒃᑯᑦ ᑕᒪᐅᓇ 

ᓯᑯᐊᖅᓯᒪᓕᖅᑎᓪᓗᒍ ᑕᐹᖔᖅᑕᖅᑐᐊᓘᕙᒻᒥᔪᑦ ᐅᑭᐊᔅᓵᒃᑯᑦ, ᐃᓛ ᑕᐃᒪᙵᓕᒫᕐᓕ ᑕᐹᖔᖅᑐᒥᓂᕐᓂᒃ 

ᓱᕈᓯᐅᑎᓪᓗᖓ ᒪᑯᓂᖓ ᐳᐃᕕᒥᓂᕈᓗᓐᓂᒃ ᖃᐅᔾᔨᑎᖃᐃᓐᓇᖅᐸᔪᔪᖓ ᑕᐅᓄᖓᖅᐸᓪᓕᐊᔪᒡᒎᖅ-ᔪᒥᓃᑦ 

ᓯᑯᐊᖑᓕᕋᓗᐊᖅᑎᓪᓗᒍ ᐃᓚᖓ ᐊᑎᖅᓴᕈᖅᐸᓪᓕᐊᓕᖅᑎᓪᓗᒍ ᓯᒃᑯᔾᔭᐅᓚᕆᑉᐸᔪᙱᑐᓪᓕ ᑕᒫᓂ 

ᖃᓂᒋᔭᖅᐸᓯᑦᑎᓐᓂ ᐋᒡᒐᐅᔪᔅᓴᐅᔫᒐᓗᐊᖅ ᑕᐅᓇᓂ ᐃᑭᖅᐸᓯᒻᒥ ᐃᓛ ᖃᐅᔩᓐᓇᖅᐸᔪᙱᓇᑦᑎᒍ, 

ᓯᒃᑯᔾᔭᐅᔪᖃᒐᓚᙱᑐᕐᓕ ᑕᒫᓂ ᐅᑭᐊᔅᓵᒃᑯᑦ ᓯᑯᐊᖅᓯᐅᕐᓂᒥᓂᐅᕙᒃᑲᓗᐊᖅᑐᑎᒃ 

ᓰᓚ: ᐃᕐᓂᐅᕐᕖᑦ ᓇᒦᑉᐸᑦ? 

ᓗᐊᓯ: ᐄ, ᑕᐃᒪ ᑕᒫᓂ ᐃᕐᓂᐅᓲᖑᒻᒥᒻᒪᑕ ᑲᖏᖅᑐᓂ ᑕᒪᒃᑯᐊ ᕿᓚᓗᒐᐃᑦ ᑕᐃᒃᑯᓂᖓᓕ ᐊᓪᓛᑦ 

ᖃᑯᖅᑕᓂᒃ ᕿᓚᓗᒐᖃᖅᐸᔪᒐᓗᐊᕋᑦᑕ ᑕᐅᓅᓇ ᐊᒻᒪ ᑑᒑᓖᓐᓇᐅᖏᑦᑐᓂᒃ ᑕᑉᐹᓂᓕ ᐃᕐᓂᐅᕐᕖᑦ ᒪᑯᐊ 

ᑰᓐᓂ ᑰᒃᑭᐅᓂᖏᓐᓂᒃ ᒥᖅᑭᐊᕈᕋᓱᓲᖑᕙᔪᒻᒪᑕ ᕿᓚᓗᒐᐃᑦ ᐃᓛ ᑕᒪᒃᑯᓂᖓ ᑰᒃᑭᐅᑕᐅᓂᖏᓐᓂᒃ 

ᐃᒃᑲᑦᑑᑎᐅᒐᓗᐊᓂᒃ ᒪᕐᕋᕈᔪᓐᓂᒃ ᑕᒪᒃᑯᐊ ᐃᕐᓂᐅᕐᕕᐅᓲᖑᒻᒥᔪᑦ ᑲᖏᖅᑐᕗᑦ ᒪᑯᐊ ᒪᑦᑖᑐᔾᔭᓇᒃᑯᑦ 

ᑕᒪᒃᑯᐊ ᒪᕐᕋᒃᑭᐅᓂᖏᑦ ᐃᕐᓂᐅᕐᕕᐅᖃᑦᑕᕐᒥᔪᑦ ᕿᓚᓗᒐᕐᓄᑦ ᖃᐅᔨᖃᑦᑕᕐᓂᑰᒻᒥᔪᖓ ᒪᑦᑖᑐᔾᔭᓇᒥ 

ᐃᕐᓂᓱᑦᑐᓂᒃ ᐃᓛ ᕿᓚᓗᒐᕆᐊᖃᕈᓐᓃᑎᓪᓗᑕᓕ ᐃᕐᓂᐅᖅᑐᒥᒃ ᖃᐅᔨᓚᐅᖅᓯᒪᒻᒥᔪᖓ ᑕᐅᓇᓂ 

ᒪᑦᑖᑐᔾᔭᓇᒥ ᑐᖁᖓᔪᐊᓘᔮᖅᑐᖅ ᐃᓐᓇᖓᔪᐊᓗᑐᐃᓐᓇᖅ ᐃᕐᓂᓱᑦᑐᐊᓗᒎᖅ ᑕᒫᓂ 

ᑭᓪᓕᖓᓃᕋᔭᑐᐃᓐᓇᖅᑐᖅ ᐃᓕᒪᓱᙱᑎᐊᖅᑐᖅ ᐃᕐᓂᓱᑦᑐᖅ ᓈᒻᒪᓈᕆᓯᒪᒻᒥᔪᖓ 

ᒪᑦᑖᑐᔾᔭᓇᒦᖃᑕᐅᑎᓪᓗᖓ ᑕᒪᒃᑯᐊ ᑲᖏᖅᑐᒥ ᒪᕐᕌᕿᕈᔪᓐᓂᖏᑦ ᕿᓚᓗᒐᕐᓄᑦ 

ᒥᖅᑭᐊᕈᖅᓴᕕᐅᓲᖑᕙᔪᒻᒪᑕ ᑕᐃᒪᐃᑦᑐᔅᓱᓖᓛᖑᒐᓗᐊᖅ ᒫᓐᓇ ᓱᓕ ᖃᐅᔨᓚᐅᖃᑦᑕᙱᑐᐃᓐᓇᖅᑐᒍᑦ ᒫᓂ 

ᒪᕐᕋᕈᔪᓐᓂ ᒥᖅᑭᐊᕈᖅᓴᔪᐊᓘᕙᑦᑐᑦ ᕿᓚᓗᒐᐃᑦ 

ᓰᓚ: ᖃᓄᖅ ᐅᓇ ᑐᑭᓕᒃ ᒥᖅᑭᐊᕈᖅᓰᔪᖅ? 

ᓗᐊᓯ: ᑕᐃᒃᑯᐊ, ᐊᒥᖏᑦ ᒪᑯᐊ ᕿᓯᑐᖃᖏᑦ ᐲᔭᓲᖑᒻᒪᑕ ᒪᕐᕋᒥ ᑕᒫᓂ, ᒪᕐᕌᕿᓂᖏᓐᓂᒃ 

ᒥᖅᑯᐃᔭᓲᖑᕙᔪᒻᒥᔪᑦ ᒥᖅᑭᐊᕈᖅᐸᓪᓕᐊᒐᓱᑦᑐᑦᑕᐅᖅ ᑕᐃᒫᒃ. ᐃᒪᐃᓐᓇᕐᒥ ᑕᐃᒪᐃᓲᖑᔪᔅᓴᐅᒻᒥᔫᒐᓗᐊᑦ. 

ᒪᕐᕋᓂ, ᒪᕐᕌᕿᕈᔪᓐᓂᖏᓐᓂᒃ ᒥᖅᑭᐊᕈᖅᓴᕙᔪᔪᑦ- ᓂᕋᖅᑕᐅᕙᔪᔪᑦ ᐅᖃᐅᔾᔭᐅᕙᔪᔪᖓᓕ 

ᑕᐃᒪᐃᓕᐅᖅᑐᓂᒃ, ᐅᐃᔾᔮᖃᑦᑕᕈᓘᔭᖅᑐᐊᓗᐃᑦ ᒥᖅᑭᐊᕈᖅᓴᔪᒡᒎᖅ, ᒪᒫᓕᖅᑎᓪᓗᒋᑦ 

ᓰᓚ: ᕿᓚᓗᒐᐃᑦ? 

ᓗᐊᓯ: ᐄ, ᕿᓚᓗᒐᐃᑦ ᒥᖅᑭᐊᕈᓲᑦ ᑕᒫᓂ ᑲᖏᖅᑐᓂᒃ ᒪᕐᕋᕈᔪᓐᓂᒃ 

ᓰᓚ: ᐊᐅᔭᒃᑯᑦ? 

ᓗᐊᓯ: ᐄ, ᐊᐅᔭᒃᑰᒐᓗᐊᖅ, ᐃᒫᒃ ᐊᐅᔾᔭᓪᓗᐊᖑᓕᖅᑎᓪᓗᒍ, ᐅᑭᐊᔅᓵᖑᑎᓐᓇᒍ ᐃᒫᒃ ᐅᐱᕐᖔᐸᓗᒃᑯᑦ, 

ᒥᖅᑭᐊᕈᖅᓴᓂᕋᖅᑕᐅᕙᔪᔪᑦ ᑕᒫᓂ ᒪᕐᕋᓂ ᕿᓚᓗᒐᐃᑦ 

ᓰᓚ: ᑕᐃᒪᐃᓕᖅᑐᑎᓪᓗ, ᓄᓃᑦ ᐃᕐᓂᐅᖅᑐᑦ? 

ᓗᐊᓯ: ᐃᕐᓂᐅᑐᓪᓗ ᑕᒪᔾᔭᐅᓪᓗᑎᒃ, ᑕᐃᒪᐃᓲᖑᕙᔪᔪᑦ ᒥᖅᑭᐊᕈᖅᓴᓕᕋᐃᒐᒥᒃ ᐊᒻᒪ ᐃᕐᓂᐅᑐᓪᓗ 

ᑕᒪᔾᔭᐅᒋᓪᓗᑎᒃ ᑕᒫᓂ ᑕᒫᓂᑦᑕᐅᖅ ᕿᑐᕐᖓᑖᖅᐸᓪᓕᐊᔪᑦ ᐊᑕᐅᑎᒃᑰᕈᔪᑉᐸᔪᔪᑦ ᐃᓛ ᕿᓚᓗᒐᐃᑦ 

ᐊᑕᐅᑎᒃᑯᑦ ᑎᑭᓯᒪᓲᑦ ᑲᖏᖅᑐᒨᖅᑲᖅᓯᒪᓲᖑᒐᒥᒃ ᑕᐃᒪᐃᑦᑐᒥᒃ ᖃᐅᔨᓯᒪᔪᖓ, ᐃᓛ 

ᐊᑕᐅᓯᐊᖅᓯᒪᙱᒻᒪᕆᒻᒥᔪᖓ ᖃᐅᔨᓪᓗᖓ ᐊᐅᔭᕋᑖᒥᓂᐸᓗᒻᒥ ᐃᓛ ᐅᐱᕐᖔᒃᑯᑦ ᑕᒪᐅᖓ ᐋᒡᒌᓯ 

ᑎᑭᑦᑐᒍ 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ?  

ᓗᐊᓯ: ᐅᑭᐅᒃᑯᑦ ᑕᑯᓐᓇᓗᐊᓲᖑᙱᒃᑲᓗᐊᖅᑐᖓ ᐅᓇᓂ ᐊᑕᐅᓯᐊᕐᓇᓂ ᓵᑦᑎᓐᓃᖏᓐᓇᖃᑦᑕᕐᓂᑰᒻᒥᔪᑦ 

ᑕᐃᒃᑯᐊ ᓂᕕᖓᑖᓕᕈᓗᐃᑦ ᐅᑭᐅᒃᑯᑦ ᐃᒪᐅᖏᓐᓇᕐᓂᖓᓂᒃ ᑕᐅᓇᓂ ᐃᒪᐅᖏᓐᓇᕈᔪᓐᓂᖓᓂ 

ᑕᐅᓄᖓᐸᙱᒻᒥᔪᑦ ᑕᒪᒃᑯᐊ ᑑᒑᓖᑦ ᐅᓇᓂ ᒪᓐᓇᓕ ᕿᓚᓗᒐᖃᐃᓐᓇᐸᒃᑲᓗᐊᕐᖓᑦ ᐅᑭᐅᒃᑯᑦ ᓵᕗᑦ 

ᕿᓚᓗᒐᕐᓂᐊᒐᓚᙱᑐᐃᓐᓇᐸᑦᑐᒍᑦ ᖃᐅᔨᒪᕙᒃᑲᓗᐊᕐᒥᔪᖓ ᕿᓚᓗᒐᓕᒻᒥᒃ ᑕᒫᓂ ᓵᑦᑎᓐᓂ ᐅᑭᐅᓕᒫᖅ, 

ᐅᑭᐅᓕᒫᖅᑕᓲᑦ ᓯᓈᖃᖃᑦᑕᑎᓪᓗᒍ ᐃᒪᐅᓗᐊᖃᑦᑕᕈᓐᓃᑎᓪᓗᒍ ᑭᓯᐊᓂ ᑕᐅᓄᖓᕐᔫᒥᓯᒪᓲᑦ ᐅᑭᐅᓕᒫᖅ 

ᐊᑕᐅᓯᐊᕐᓇᓂ ᑕᐃᒃᑯᓂᖓ ᓂᕕᖓᑖᓕᕈᓗᓐᓂᒃ ᖃᐅᔨᒪᔭᓂᒃ ᑕᒫᓃᖏᓐᓇᖅᑐᖃᖃᑦᑕᕐᓂᑰᒻᒥᔪᖅ ᐃᓛ 

ᐊᓯᒐᓗᐊᖏᓐᓂᓪᓘ, ᑕᒫᓃᖏᓇᖅᑐᖃᓲᖑᒻᒥᔪᖅ ᓯᓈᖓᓕ ᑕᐅᓅᓇ ᑐᕋᐃᓐᓇᑕᖅᑐᕈᓘᒻᒪᑦ ᓯᓈᖓ ᒪᓐᓇ 

ᖃᓂᒋᓗᐊᖅᐸᖏᓐᓇᑦᑎᒍ ᓯᓈᓕᐊᕐᕕᒋᓚᐅᖅᐸᒃᑲᓗᐊᕆᓪᓗᑎᒍ. ᐅᓇᓂᓕ ᐹᓪᓚᕕᒻᒥᐅᑕᐅᑎᓪᓗᑕ 

ᖃᓂᓐᓂᖅᓴᐅᓲᖑᕙᔪᒻᒪᑦ ᑕᐅᓇᓂ ᖃᐅᔨᓚᐅᖅᐸᔪᒻᒥᔪᒍᑦ ᐅᑭᐅᖑᒐᓗᐊᒃᑯᑦ ᕿᓚᓗᒐᖃᖅᑎᓪᓗᒍ.  ᒫᓐᓇ 

ᑭᓯᐊᓂ ᒫᓂᒥᐅᑕᐅᓕᖅᑐᖓ ᖃᐅᔨᓗᐊᖃᑦᑕᕈᓐᓃᕐᒥᔪᖓ ᑕᐅᓄᖓᒐᓚᙱᓐᓇᒪ 

ᓰᓚ: ᖃᓄᐃᑦᑑᒪᑕᐃᒃᑯᐊ ᓂᕕᖓᑖᓖᑦ? 

ᓗᐊᓯ: ᑕᐃᒃᑯᐊᓖᒃᑯᐊ ᖃᐅᔨᓴᐅᑎᓕᕈᓗᐃᑦ ᒪᐅᓇ ᑐᓄᐊᒍᑦ ᐊᐅᐸᖅᑐᓪᓗ ᑐᖑᔪᖅᑐᓪᓗ 

ᓇᓗᓇᐃᒃᑯᑕᖏᑦ ᓈᓚᐅᑎᓖᑦ, ᑐᖑᔪᖅᑐᖅ, ᐊᐅᐸᖅᑐᖅ ᐊᒻᒪᓗ ᑐᖑᔪᕈᔪᑦᑐᑦ ᑕᐃᒪᐃᑦᑐᑦ ᑖᓂᑭᑦᑐᑦ 

ᐃᒪᐃᑦᑐᑦ ᐊᓪᓛᑦ ᑎᑎᕋᐅᑎᕈᓗᒃ ᐃᓐᓇ ᐊᐅᐸᑑᒻᒪᑦ ᑕᐃᒫᑦᑕᐅᖅ ᑕᖅᓴᐅᑎᒋᔪᑦ ᓂᕕᖓᑖᓖᑦ 

ᐱᓇᓱᓲᕆᙱᒻᒥᔭᕗᑦ ᐱᓇᓱᖁᔭᐅᓲᖑᒐᓗᐊᑦ ᖁᑭᕐᔭᐃᖅᓯᒪᓲᕆᒻᒥᔭᕗᑦ ᕿᓚᓗᒐᕐᓂᐊᖅᑐᑕ 

ᓇᓗᓇᐃᒃᑯᑕᓕᕈᓗᐃᑦ. 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? 

ᓗᐊᓯ: ᐃᓚᖓᓂᓕ ᑕᒪᓐᓇ ᖃᐅᔨᓲᕋ ᐃᓛ ᖃᐅᔨᖃᑦᑕᓚᐅᖅᓯᒪᒐᓗᐊᕋᒪᓕ ᓱᕈᓯᐅᑎᓪᓗᖓ 

ᐊᒥᓱᕐᔪᐊᕌᓘᕙᔪᒐᓗᐊᕐᖓᑕ ᑕᒫᓂ ᓇᒥᑐᐃᓐᓈᖅᑐᑦ ᐱᔭᐅᓇᓱᓪᓗᐊᖃᑦᑕᑎᓐᓇᒋᑦ ᐊᖏᔪᖅᑳᕗᓪᓖᒃᑯᐊ 

ᓈᒻᒪᑐᐃᓐᓇᖅᑐᒥᒃ ᐱᓇᓱᑉᐸᔪᒻᒪᑕ ᐱᓇᓱᕝᕕᔅᓵᓘᔮᕋᓗᐊᖅᑎᓪᓗᒍ ᐃᓛ ᑕᐃᔅᓱᒪᓂᓕ ᓂᕿᔅᓴᐃᓇᓗᐊᒥᒃ 

ᔭᒐᑎᕆᓗᐊᕐᔭᐃᖅᓯᒪᕙᔪᒻᒪᑕ ᕿᒻᒥᖃᕋᓗᐊᖅᑐᑎᒃ ᕿᒥᖅᑯᑎᔅᓴᓂᒋᐊᖃᖅᑐᑎᓪᓗ ᑕᐃᒪᙵᐅᕙᔪᒻᒪᓂᓪᓕ 

ᓂᕿᓂᒃ ᔭᒐᑎᕆᒐᓱᑉᐸᔪᙱᒻᒪᑕ ᐊᖏᔪᖅᑳᕗᑦ ᑳᙱᑐᐊᕋᐃᒐᒥᒃ ᓂᕆᓂᐊᙱᑐᐊᖅᑕᒥᓂᓪᓕ 

ᑐᖁᑎᕆᖁᔨᕙᔪᙱᒻᒪᑕ ᑕᐃᒫᒃ, ᑕᐃᒫᒃ ᐃᓕᖅᑯᓯᖃᔪᒻᒪᑕ ᐊᖏᔪᖅᑳᕗᑦ ᓂᕆᓂᐊᙱᑐᐊᖅᑲᒍ 

ᑕᒪᔾᔭᐅᒐᓗᐊᖅᑎᓪᓗᒋᑦ ᐱᓇᓱᑦᑕᐅᕙᔪᙱᒻᒪᑕ, ᓂᕆᓂᐊᖅᑕᐃᓐᓇᑐᐊᑦᑎᓐᓂᒃ ᐱᖁᔭᐅᕙᔪᒐᑦᑕ. ᒫᓐᓇ 

ᑕᐃᒪᐃᓗᐊᕈᓐᓃᕋᓗᐊᖅᑐᒍᑦ ᑭᓯᐊᓂ ᐅᓯᓗᐊᕐᓂᐅᓴᓂᖏᑦ ᐱᑐᐃᓐᓇᐸᑦᑐᑦ ᑲᓅᑦ 

ᓰᓚ: ᐊᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᓗᐊᓯ: ᐃᓚᖓᓂ…ᐃᓚᖓᓂ ᐊᓯᔾᔨᖅᓯᒪᕈᔪᑦᑐᖅ ᐃᓚᖓᓂ ᐋᒡᒐᐅᒐᓗᐊᖅᑐᓂ ᒪᑯᐊ ᑑᒑᓖᑦ ᑕᐃᒃᑯᐊ 

ᐊᒥᓲᓂᖅᓵᓘᕙᔪᒐᓗᐊᕐᖓᑕᓕ ᑕᒪᒃᑯᐊ ᑎᒡᒐᐅᑎᐅᓂᖏᑦ ᖃᑦᑏᓐᓇᐅᓂᖅᓴᐅᔮᖅᐸᓕᕐᒥᔪᑦ ᑕᐃᒪᙵᑦ 

ᐱᔭᐅᒐᓱᓪᓚᕆᑉᐸᑦᑐᑦ ᖃᐅᔨᒪᓇᖅᑐᖅ ᑕᒪᔾᔭ ᑑᒑᖃᙱᑦᑐᑦ ᐊᒥᓲᓂᖅᓴᕐᔪᐊᕌᓘᖔᖅᐸᓕᕐᖓᑕ ᑑᒑᓖᑦ 

ᐊᒥᓱᐊᓘᒐᓗᐊᕐᒥᑎᓪᓗᒋᑦ ᓄᓈᖅᑐᐃᓐᓇᐅᕙᙱᒻᒪᑕ ᑑᒑᓖᑦ ᑕᐅᓄᖓ ᓵᑦᑏᒍᑦ ᐅᕘᓇᓘᓐᓃᑦ 

ᐃᑭᕋᓴᑦᑎᒎᖅᐸᒻᒥᔪᑦ ᓇᓕᐊᓐᓂᒃ ᑕᐅᓇᙶᖅᑐᑦ, ᑕᐅᓇᙶᖅᑐᑦ ᓇᓗᓇᓲᖑᙱᒻᒥᔪᑦ 

ᑕᑉᐸᐅᖓᖅᐸᓪᓕᐊᔪᑦ ᕿᓚᓗᒐᕐᓂᐊᖅᑕᐅᑎᓪᓗᒋᑦ ᐊᒥᓲᓂᖅᓴᐅᓗᐊᖃᑦᑕᕈᓐᓃᖅᑐᑦ ᑭᓯᐊᓂ ᑕᒪᒃᑯᐊ 

ᒥᑭᔫᑏᑦ ᐊᒥᓲᓂᖅᓴᖔᕌᓘᕙᓕᖅᑐᑦ 

ᓰᓚ: ᖃᓄᖅ ᓇᓗᓇᙱᔾᔪᑎᒋᕚ ᑕᑉᐸᐅᖓᖅᐸᓪᓕᐊᑎᓪᓗᒋᑦ? 

ᓗᐊᓯ: ᑕᐃᒪ ᕿᓚᓗᒐᕐᓂᐊᓲᖑᒐᑦᑕ ᑕᒫᓂ ᕿᓚᓗᒐᕐᓂᐊᓚᐅᖅᑐᑕ ᖃᐅᑎᓪᓗᒍ ᑭᖑᓂᖓᒍᑦ ᑕᐅᒃᑯᐊ 

ᑲᖏᖅᑐᑦ ᐅᐸᑲᑕᑦᑕᐅᓲᖑᒻᒥᒻᒪᑕ ᐊᒻᒪᓱᓕ ᐸᐅᖓᖔᖅ ᐃᓛᓐᓂᒃᑯᑦ ᑕᑉᐸᐅᖓᖅᐸᓪᓕᐊᔪᑦ 

ᓇᓗᓇᓲᖑᙱᒻᒥᔪᑦ ᐸᐅᙵᖔᖅᑐᑦ ᐊᒻᒪ ᑕᑉᐹᙶᖔᖅᑐᑦ ᑕᐅᓄᖓᐸᓪᓕᐊᔪᑦ ᐃᒪᐃᓕᐅᖃᑦᑕᖅᑐᐊᓘᒻᒪᑕ 

ᐸᐅᙵᕋᐃᒐᒥᒃ ᐸᓐᓇᖔᖅ ᐱᑕᖃᕐᓂᖅᓴᐅᓕᓲᖅ ᑕᐅᓇᙶᖅᑐᒥᓂᐅᔭᕋᐃᒻᒪᑕ ᕿᒥᕐᕈᔭᐅᒐᓗᐊᕋᐃᒻᒪᑕ 

ᑲᖏᖅᑐᖏᑦ, ᕿᓚᓗᒐᕐᓂᐊᖃᑦᑕᓕᕋᐃᒐᑦᑕᓕ ᑲᖏᖅᑐᖏᑦ ᓈᔭᖅᑕᐅᑦᑎᐊᑕᐅᑎᒋᓲᖑᒻᒪᑕ 

ᐊᒥᓲᖃᑦᑕᓕᕐᓂᖏᓐᓄᑦ ᐊᓯᕙᖅᑏᑦ ᑕᐃᒫᒃ ᓇᓗᕙᙱᒻᒥᔪᒍᑦ ᑕᐅᓇᙶᖅᑐᒥᓂᐅᔭᕋᐃᒻᒪᑕ 

ᑕᒫᓃᑦᑐᖃᙱᒐᐃᒻᒪᑦ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ? 

ᑲᑎᙵᑎᓪᓗᒋᑦ, ᓅᑉᐸᓪᓕᐊᔪᑦ ᑕᑉᐸᐅᖓᖅᐸᓪᓕᐊᔪᑦ ᒪᐅᙵᑐᓪᓘᓐᓃᑦ? 

ᓗᐊᓯ: ᐄᖑᔪᔅᓴᐅᔪᖅ, ᐄ ᑕᐃᒪ ᑕᑉᐹᙶᖔᖅᑎᓪᓗᒋᑦ ᐊᒥᓲᓂᖅᓴᒻᒪᕆᐊᓘᔮᓲᖑᒻᒥᔪᑦ ᐃᓛᓐᓂ 

ᑕᑉᐹᙶᖔᖅᑐᒥᓂᐅᔭᕋᐃᒐᒥᒃ ᑕᐃᒃᑯᐊᓴᐃᓐᓇᐅᕙᑦᑐᑎᓪᓗ ᐃᓚᖏᑦ ᑕᑉᐹᓂ 

ᕿᓚᓗᒐᕐᓂᐊᖅᑕᒥᓂᐅᕙᑦᑐᑦ ᐃᓚᖏᑦ. ᐅᓐᓇᙶᖔᖅᑎᓪᓗᒋᑦ ᕿᓚᓗᒐᕐᓂᐊᖅᑕᒥᓂᐅᕙᙱᒻᒥᔪᑦ ᐃᓛ 

ᕿᓚᓗᒐᑐᖃᐅᒐᓗᐊᕆᓪᓗᑎᒃ ᑕᐅᓇᙶᖔᖅᑐᑦ ᐊᒥᓲᓂᖅᓴᐅᕙᒻᒥᔪᑦ ᐃᓛ 

ᑕᑉᐸᐅᖓᖅᐸᓪᓕᐊᓕᕋᓗᐊᖅᑎᓪᓗᒋᑦ ᐊᒻᒪ ᐅᑭᐊᔅᓵᑯᓪᓕ ᐅᑎᖅᑐᐊᓘᕙᒻᒥᒻᒪᑕ ᑕᑉᐹᙵᖔᖅ 

ᑕᑉᐸᐅᓈᖅᑐᒥᓃᑦ ᐅᑭᐊᔅᓵᒃᑯᑦ ᐊᒥᓲᓂᖅᔅᓵᓘᕙᑦᑐᑦ ᕿᓚᓗᒐᐃᑦ. 

ᓰᓚ: ᑕᑉᐹᙵᑦ ᐃᓚᔪᒥᓂᐅᔮᖅᐸᑦᑐᑦ? 

ᓗᐊᓯ: ᐄ, ᐃᓚᔪᒥᓂᐅᕙᒻᒪᑕ ᖁᓚᕐᓇᖏᑦᑐᖅ. ᐃᓚᔪᒥᓂᐅᔭᕋᐃᒻᒪᑕ ᖁᓚᕐᓇᐸᙱᒻᒥᔪᖅ 

ᖃᐅᔨᒪᓇᑦᑎᐊᐸᒻᒥᔪᑦ ᑕᑉᐹᖔᖅᑐᒥᓃᑦ ᐃᓚᖏᑦ ᑕᐃᒫ ᓇᓗᓇᓲᖑᙱᒻᒥᔪᑦ ᑕᑉᐹᙵᑦ 

ᐃᓚᔪᒥᓈᓘᖃᑦᑕᖅᑐᑦ 

ᓰᓚ: ᑕᐃᒃᑯᐊ ᑕᑉᐹᖔᕐᓂᒥᓃᑦ ᐃᓕᖅᑯᓯᖏᑦ ᐊᔾᔨᒋᒋᕙᐃᑦ? 

ᓗᐊᓯ: ᐄ, ᐊᔾᔨᒋᕙᑦᑕᕋᓗᐊᖏᑦ, ᑕᐃᒃᑯᐊ ᐃᓚᖏᑦ ᐃᓕᓴᕐᓇᓲᖑᓂᕋᖅᑕᐅᒻᒥᔪᑦ ᕿᓕᕈᖃᕐᓂᖏᑦ 

ᑖᒃᑯᐊᓴᐃᓐᓇᐸᓗᐃᑦ ᑕᑯᔭᒥᓂᐅᓲᖑᓂᕋᖅᐸᓚᐅᖅᑐᑦ ᑕᒪᒃᑯᐊᖏᓛᒃ ᕿᓚᓗᒐᕐᓂᐊᖏᓐᓇᕐᓂᖏᑦ ᐊᕐᕌᓂ 

ᑕᑯᓐᓂᕐᒥᔭᖏᑦ, ᑕᑯᓕᖅᑭᑦᑐᒥᓂᐅᓲᖑᓂᕋᖅᐸᒻᒥᔪᑦ ᐃᓕᓴᖅᓯᓲᖑᓂᕋᖅᐸᒻᒥᔪᑦ ᑕᑉᐸᐅᓈᖅᑐᒥᓂᐅᒐᓗᐊᑦ 

ᐊᕐᕌᓂ ᑕᑯᓐᓂᕐᒥᔭᖓᑦᑕᐅᖅ ᑕᐃᓐᓇ ᓱᓕ ᐃᓕᓴᖅᓯᓲᖑᒻᒪᕆᒻᒥᔪᑦ ᕿᓚᓗᒐᕐᓂᐊᓪᓚᕆᖃᑦᑕᕐᖏᑦ ᐊᕐᕌᓂ 

ᑕᑯᔭᒥᓂᖏᓐᓂᒃ ᑕᑯᒃᑲᓂᖅᑐᒥᓂᐅᓲᖑᒻᒪᕆᒻᒥᔪᑦ ᐃᓛ ᐃᓚᖏᑦ ᐃᓚᐃᓐᓇᖏᑦᑕᐅᖅ ᐊᓯᕙᖅᑏᑦ 

ᐃᓚᐃᓐᓇᖏᑦ ᐃᓕᓴᖅᓯᓯᒪᓲᖑᒻᒪᕆᒻᒥᔪᑦ, ᑕᑯᔭᒥᓂᖓ ᐊᕐᕌᓂ ᑕᑉᐸᐅᓈᖅᑎᓪᓗᒍᖃᐃ ᐃᓛ 

ᑕᐃᒫᔅᓴᐃᓐᓇᐅᒐᓗᐊᖅᑕᐅᖅ ᐊᓯᔾᔨᖅᓯᒪᓗᐊᙱᑦᑐᖅ 

ᓰᓚ: ᑭᓯᐊᓂ ᐊᒥᓱᕈᖅᐹᓕᖅᓯᒪᔪᑦ? 

ᓗᐊᓯ: ᐃᓚᕙᑦᑐᑦ ᒥᑭᔫᑎᕈᔪᕈᓗᓐᓂᒃ, ᑕᒪᒃᑯᐊ ᐃᓚᕙᓪᓕᖅᓯᒪᕙᒻᒥᔪᑦ ᑕᒪᒃᑯᐊ ᒥᑭᔫᑎᕈᔪᓐᓂᒃ 

ᑕᐃᒪᐃᑦᑐᐊᕋᐅᙱᑦᑐᕈᓘᒐᓗᐊᓂᒃ ᐃᓚᒃᑲᓂᖅᑐᒥᓂᐅᕙᑦᑐᑦ ᐱᕈᖅᐸᓪᓕᐊᒐᒥᓪᓗᑭᐊᖅ ᐃᓛ ᖃᓄᑭᐊᖅ 

ᓰᓚ: ᕿᓚᓗᒐᐃᑦ ᐊᔾᔨᒌᙱᑦᑐᓂᒃ ᑕᐃᔭᐅᒍᓯᖃᖅᐸᒻᒪᑕ, ᑎᒡᒐᐃᑦ, ᓄᓃᑦ? 

ᓗᐊᓯ: ᐄ ᑕᒪᒃᑯᐊ ᑕᐃᒪ ᕿᓚᓗᒐᐃᑦ ᑕᐃᒎᓯᖃᕐᖓᑕ, ᑎᒡᒐᐃᓪᓗ ᓄᓃᓪᓗ ᑕᐃᒪᐃᑦᑐᕋᓛᓖᓪᓗ. ᑕᐃᒪ 

ᑕᒪᒃᑯᐊ ᐊᒥᓲᓂᖅᓴᐅᔮᖅᐸᑐᓪᓕ ᓄᓂᐅᓂᕋᖅᑕᑦ, ᑎᒡᒐᐅᖏᑦᑐᑦ, ᐊᒥᓱᐊᓘᕙᑦᑐᑦ ᐊᒻᒪ ᑕᒪᒃᑯᐊ 

ᑎᒡᒐᕈᔪᐃᑦ ᑭᖑᓂᖓᒎᖅᑕᓂᖅᓴᐅᕙᑦᑐᑦ ᓯᕗᓪᓕᐅᑦᑕᕋᔭᙳᐊᕋᓗᐊᖅᑐᑎᒃ ᒪᑯᓂᖓ ᒥᑭᔫᑎᐸᓗᓐᓂᒃ 

ᓯᕗᓪᓕᐅᒐᔭᙳᐊᕋᓗᐊᖅᑐᑎᒃ ᑕᒪᒃᑯᐊ ᐊᖏᔫᑕᐅᓂᖏᑦ ᑭᖑᓪᓕᐅᖔᖅᐸᒻᒪᑕ, ᑕᒪᒃᑯᐊᓗᑭᐊᖅ 

ᓱᒃᑲᓕᓂᖅᓴᐅᒐᒥᒃ ᒥᑭᔫᑎᕈᔪᕈᓗᐃᑦ ᑎᒡᒐᐅᓂᖏᑦ ᑭᖑᓪᓕᐅᑎᓯᒪᕙᒻᒥᔪᑦ ᑕᒪᒃᑯᓂᖓ ᐃᓚᖏᓐᓂᒃ ᐃᒫ 

ᐃᓐᓇᓪᓚᕆᐅᙱᑦᑐᑦ ᓯᕗᓪᓕᐅᓪᓗᑎᒃ ᒥᑭᔫᑕᐅᓂᖏᑦ ᓯᕗᓪᓕᐅᖔᖅᐸᒻᒥᔪᑦ. ᐃᓪᓗᐊᓄᖔᖅᑑᔮᖅᑐᑦ 

ᐊᖏᓂᖅᓴᐃᑦ ᓯᕗᓪᓕᐅᖔᑦᑕᕋᔭᙳᐊᕋᓗᐊᖅᑐᑎᒃ, ᑕᐃᒫᒃ ᐃᓕᖅᑯᓯᖃᐅᔭᕐᒥᔪᑦ ᕿᓚᓗᒐᐃᑦ 

ᒥᑭᔫᑕᐅᓂᖏᑦ ᑎᑭᖅᑳᖔᖅᐸᑦᑐᑎᒃ ᐅᕗᖓ ᓄᓇᓕᓐᓄᑦ, ᐅᓇᓃᑎᓪᓗᑕᓕ 

ᑕᐃᒪᐃᑦᑑᔮᖅᐸᔪᙱᒻᒥᔫᒐᓗᐊᑦ ᒫᓂᒥᐅᑕᐅᓕᖅᑎᓪᓗᖓ ᑭᓯᐊᓂ ᑕᐃᒫᒃ ᖃᐅᔨᖃᑦᑕᕐᓂᑰᔪᖓ 

ᒥᑭᔫᑎᕈᔪᐃᑦ, ᐅᓇᓃᓐᓂᖅᓴᐅᒻᒪᑕᓗᑭᐊᖅ ᑎᒡᒐᐅᑏᑦ ᐃᑎᓂᖅᓴᒥ ᑕᐅᓇᓃᓂᖅᓴᐅᒻᒪᑕᓗᑭᐊᖅ 

ᖁᓚᕐᓇᖏᑦᑐᖅ ᒥᑭᔫᑕᐅᓂᖏᑦ ᑕᒪᐅᖓ ᐃᒃᑲᑐᒨᖅᐸᒻᒪᑕ ᐃᒻᒪᖃ ᓯᕗᓪᓕᐅᖃᑦᑕᖅᑑᒐᓗᐊᑭᐊᖅ 

ᐊᖏᔫᑕᐅᓂᖏᑦ ᐃᑎᔪᒦᑐᐃᓐᓇᖃᑦᑕᖅᑐᑦ ᖃᓄᑭᐊᖅ, ᖃᐅᔨᔾᔪᑕᐅᕙᑦᑐᑦ ᒥᑭᔫᑏᑦ ᐃᒃᑲᑦᑐᒨᒃᑲᐅᓂᖏᓐᓂᒃ 

ᑕᐅᓇᓃᑦᑐᔅᓴᐅᒐᓗᐊᖅᑎᓪᓗᒋᑦ ᐊᖏᔫᑕᐅᓂᖏᑦ ᐊᒻᒪ ᓄᓃᑦ ᑕᒪᒃᑯᐊᓕ ᑕᐃᒪᐃᑦᑐᐊᕋᓕᓐᓄᑦ 

ᐃᓚᒋᔭᐅᒃᑲᐅᓂᖅᓴᐅᒻᒪᑕ ᓄᓂᕈᓗᐃᑦ ᐃᓚᒋᔭᐅᒃᑲᐅᓂᖅᓴᐅᓲᑦ.  ᐊᒥᓲᓂᖅᓴᐅᔮᓲᖑᒻᒥᔪᑦ ᓄᓃᑦ 

ᑕᐃᒪᐃᑦᑐᐊᕋᓕᓐᓂᒃ ᐃᒻᒪᖃᓗᑭᐊᖅ ᓇᔾᔨᑐᐃᓐᓇᖅᑐᑦ ᐃᕐᓂᐅᕆᐊᖅᑐᑐᐃᓐᓇᖅᑐᑦ 

ᓰᓚ: ᖃᓄᐃᑦᑑᕙᑦ? ᑐᓴᖅᐸᖃᐅᒻᒥᒐᒪ ᕿᕐᓂᕐᓗᐃᑦ, ᐊᓪᓚᙳᐊᑦ, ᕿᓚᐅᒐᑯᑖᑦ, ᕿᓚᓗᒐᑲᓪᓚᐃᑦ, 

ᖃᑯᖅᓯᓃᑦ ᑎᒡᒐᐃᑦ, ᑕᐃᒫᒃ ᑐᓴᖅᓯᒪᒋᕕᑦ? ᑕᐃᒫᒃ ᖃᐅᔨᓯᒪᒋᕕᑦ? 

ᓗᐊᓯ: ᐄ, ᑕᒪᒃᑯᓂᖓ ᖃᐅᔨᖃᑦᑕᕐᓂᑰᒻᒥᔪᖓ ᕿᓚᓗᒐᕐᓂᒃ, ᒪᑯᐊᓕ ᑎᒡᒐᕈᓗᐃᑦ 

ᐊᖏᓂᖅᓴᕐᔪᐊᖑᖏᒻᒥᒻᒪᑕ ᐃᓚᖓᑎᒍᑦ ᑕᒪᒃᑯᓂᖓ, ᓄᓂᕈᓗᐃᓪᓕ ᕿᓚᓗᒐᑯᑖᖑᓂᖅᓴᐅᓲᖑᒻᒥᒻᒪᑕ 

ᐃᓚᖏᑦ, ᐃᓐᓇᐅᒐᓗᐊᑦ, ᐊᖏᓂᖅᓴᐅᒐᓗᐊᖅᑐᑎᓪᓗ ᐃᓚᖏᑦ ᐊᒻᒪ ᑕᐃᒃᑯᐊ ᕿᕐᓂᖅᑕᐅᓂᖅᓵᓗᐃᑦ 

ᕿᓚᓗᒐᑲᓪᓛᓗᐃᑦ ᑑᒑᒃᑭᐅᓲᖑᒻᒥᔪᑦ ᐃᓛᒃᑰᖓᓲᖑᒻᒥᒻᒪᑕ ᑕᒪᒃᑯᐊ ᕿᓚᓗᒐᕈᓗᐃᑦ, ᑕᐃᒃᑯᐊ 

ᐊᖏᔫᑎᑲᓪᓛᓗᐃᑦ ᑲᑎᙵᓂᐅᓴᑐᐃᓐᓇᖅᑐᑦ ᐊᖏᔫᑕᐅᓂᖏᑦ ᐊᒻᒪ ᒥᑭᔫᑎᐸᓗᐃᑦ ᑲᑎᙵᓪᓗᑎᒃ ᑕᐃᒫᒃ 

ᑕᒪᒃᑯᐊ ᑎᒡᒐᐅᑎᕈᓗᐃᑦ ᑲᑎᙵᓲᖑᒻᒥᔪᑦ ᑲᑎᙵᒐᔪᓐᓂᖅᓴᐅᒐᓗᐊᑦ ᑑᒑᓖᑦ ᐊᒻᒪ ᑕᒪᒃᑯᓂᖓᓕ 

ᓄᓂᕐᓂᒃ ᑲᑎᒻᒪᑦᑎᒐᓚᙱᓂᖅᓴᐅᓲᑦ ᐃᓐᓇᐅᑕᐅᓂᖏᑦ ᑑᒑᓖᑦ ᐃᓛᒃᑰᖓᕈᔪᓐᓂᖅᓴᐅᓲᖑᒻᒥᔪᑦ ᓄᓃᓪᓕ 

ᑕᒪᔾᔮᓘᒐᓗᐊᕐᒥᑎᓪᓗᒋᑦ ᕿᑐᕐᖓᓛᓖᓪᓗ ᑲᑎᙵᒐᔪᒻᒪᑕ ᐊᖏᔫᑕᐅᓂᖏᑦ ᑕᐃᒃᑯᐊ ᐊᖏᓂᖅᐹᖑᓲᑦ 

ᑕᒪᒃᑯᐊ ᐊᖏᔫᑎᑲᓪᓛᓗᐃᑦ ᐃᓛ ᖁᕝᕙᑐᙳᐊᑲᓪᓚᕈᓗᐃᑦ, ᐊᒥᓲᓲᖑᙱᑦᑐᑦ ᑕᒪᒃᑯᐊ ᑑᒑᓖᑦ 

ᑑᒐᓕᑲᓪᓚᕈᓘᓲᑦ 

ᓰᓚ: ᓄᓃᑦᑕᐅᖅ ᑑᒑᖃᓲᖑᒻᒥᔪᑦ? 

ᓗᐊᓯ: ᐄ, ᐃᓛ ᐱᕈᕐᓂᑰᑎᓪᓗᒋᑦ, ᑑᒐᖃᓲᖑᒻᒥᔫᒐᓗᐊᑦ ᓄᓃᑦ ᐱᕈᐃᓂᑰᓕᖅᑎᓪᓗᒋᑦ ᑑᒑᕈᓯᖏᑦ 

ᐱᕈᓂᑰᓲᖑᒻᒥᒻᒪᑕ ᑑᒑᖃᓲᕈᓘᒐᓗᐊᕐᒥᒻᒪᑕ ᑕᒫᓂ ᓄᓃᑦ ᑑᒑᑭᓐᓂᖅᓴᑐᐃᓐᓇᐃᑦ ᑕᐃᒫᑦᑕᐅᖅ 

ᐃᓐᓇᕈᖅᓯᒪᔪᑦ ᑕᑭᓪᓕᓯᒪᓲᕌᓘᒻᒥᔫᒐᓗᐊᑦ 

ᓰᓚ: ᐊᐱᖅᑯᓯᔅᓴᖃᓗᐊᕈᓐᓃᖅᑐᖓᓕ ᐃᓚᓯᔪᒪᓐᓂᕈᕕᓪᓘᓐᓃᑦ ᑐᙵᓱᑦᑎᐊᖅᑐᑎᑦ 

ᓗᐊᓯ: ᐄ, ᑕᐃᒪ ᑕᒪᒃᑯᐊ ᕿᓚᓗᒐᐃᑦ ᐊᕙᙵᑦ ᑕᑯᓐᓇᖑᐊᖅᑐᒋᑦ ᑕᒪᐅᖓ ᐊᕐᕌᒍᑦ 6 ᐅᕝᕙᓘᓐᓃᑦ 7 

ᐃᓛᓐᓂ ᑕᒪᐅᖓ, ᑕᐃᒃᑯᐊᓴᐃᓐᓇᐅᔪᓐᓇᖏᒻᒪᑕ ᐃᓚᖏᑦ ᐊᒻᒪᓗ ᐅᓇᓂᓕ ᕿᓚᓗᒐᖃᓕᑕᐃᓐᓇᖅᐸᔪᒻᒪᑦ 

ᐋᕐᓗᐃᑦ ᑭᖑᓂᖓᓂ ᕿᓚᓗᒐᖃᕈᓐᓃᐸᓪᓕᐊᓕᖅᑎᓪᓗᒍ, ᑕᐅᓇᓂᓕ ᐋᕐᓕᕆᕙᔪᒐᓗᐊᕐᒥᒻᒪᑕ ᕿᓚᓗᒐᐃᑦ 

ᐅᓇᓂ ᐹᓪᓚᕕᒻᒥ ᑕᐅᓐᓇᓕ ᐋᕐᓗᖃᕐᓂᖅᓵᓘᕙᔪᒻᒪᑦ ᒪᑐᒪᙵᑦ ᐋᕐᓗᖃᖃᑦᑕᓂᖅᓴᐅᒻᒪᑦ, ᕿᓚᓗᒐᐃᑦ 

ᐃᓚᖏᑦ ᐋᕐᓕᕆᕙᔪᒻᒥᔪᑦ ᕿᓚᓗᒐᐃᓐᓇᐅᖏᑦᑐᑦ ᓇᑦᑏᓪᓗ ᖃᐃᕈᓖᓪᓗ ᐋᕐᓕᕆᕙᔪᔪᑦ 

ᕿᓚᓗᒐᐃᓪᓗᑦᑕᐅᖅ ᑕᐅᓐᓇ ᐋᕐᓗᖃᓕᕋᐃᒻᒪᑦ, ᐊᒻᒪ ᐋᕐᓗᕈᓗᐃᑦ ᕿᓚᓗᒐᕐᓂᐊᖅᑐᑦ ᐅᖑᓯᓯᒪᕙᔪᒻᒥᔪᑦ 

ᑕᐅᓇᓂ ᐹᓪᓚᕕᒻᒥ ᐋᕐᓗᖃᓗᐊᙳᐊᖃᑦᑕᑎᓪᓗᒍ ᐃᓛ ᓱᕈᓯᐅᓂᓐᓂ ᓱᖅᑯᐃᓱᓕᕐᓂᓐᓂ ᐋᕐᓕᕆᕙᔪᒻᒥᔪᑦ 

ᕿᓚᓗᒐᐃᑦ ᑕᒪᐅᖓ ᑲᖏᖅᑐᓄᑦ ᑲᑎᓯᒪᕙᔪᒻᒥᔪᑦ ᓱᕈᓯᐅᑎᓪᓗᖓ ᒫᓐᓇᐅᓕᖅᑐᕐᓕ 

ᑕᑯᓗᐊᖅᐸᒍᓐᓃᕐᒥᔪᖓ ᐋᕐᓕᕆᔪᓂᒃ ᐋᕐᓗᑕᖃᑦᑎᐊᖅᐸᒍᓐᓃᕐᖓᑦ ᕿᓚᓗᒐᐃᓪᓗ ᐋᕐᓕᕆᓲᖑᕙᔪᒻᒪᑕ 

ᓰᓚ: ᐋᕐᓗᖃᒐᔪᑉᐸᑦᑐᒥᓂᖅ ᐅᐊᑦᑎᐊᕈ 

ᓗᐊᓯ: ᒫᓐᓇᒧᑦ ᑎᑭᑦᑐᒍ ᐋᕐᓗᖃᕐᓂᖅᓴᐅᕙᔪᔪᕐᓕ ᑕᐅᓇᓃᖃᑦᑕᓂᑦᑎᓐᓂ ᐊᖏᔪᖅᑳᒃᑲᓗ 

ᑕᑯᐃᓐᓇᖅᐸᔪᔪᒍᓪᓕ ᐋᕐᓗᓂᒃ, ᐃᒃᑯᐊ ᑲᑉᐱᐊᓇᙱᑎᐊᖅᑐᑦ ᐃᓕᒪᓇᖅᐸᔪᙱᑎᐊᕐᒥᔪᑦ ᐅᕙᑦᑎᓐᓂ ᐃᓛ 

ᐅᒥᐊᕐᓂᐊᖅᐸᔪᙱᒻᒪᑕᓕ ᐋᕐᓕᕆᕙᓚᐅᖅᓯᒪᕙᔪᙱᒻᒪᕆᒻᒦᔪᒍᑦ ᐋᕐᓗᑕᖃᕋᓗᐊᕋᐃᒻᒪᑦ ᐃᓛ 

ᐃᓕᓐᖕᒐᔪᒻᒪᒋᓪᓕ ᐊᑖᑕᒪ ᐃᑉᐱᒋᙱᒻᒪᕆᑉᐸᔪᔭᖏᑦ ᐋᕐᓗᕈᓗᐃᑦ ᐋᕐᓕᕆᓇᖅᐸᔪᙱᑦᑐᖅ 

ᐃᓄᓐᓂᐊᖏᑦᑎᐊᖅᑐᑦ 

ᓰᓚ: ᐊᒥᓲᕙᓐᓂᕆᕙᑦ? 

ᓗᐊᓯ: ᐄ, ᐊᒥᓱᕈᓘᕙᔪᒻᒥᔪᑦ ᐋᕐᓗᑦ, ᑕᐃᔅᓱᒪᓂᓕ ᓱᕈᓯᐅᒐᒪ ᐋᕐᓗᑦ ᑲᑉᐱᐊᓇᖅᐸᔪᙱᑎᐊᕐᖓᑕ 

ᐃᓄᓐᓂᐊᖏᒻᒪᑕᓕ ᐅᕙᑦᑎᓂᓪᓕ, ᓴᓂᕋᑦᑎᒍᑦ ᑕᐅᕘᓇᑲᓪᓚᒃ ᖃᑦᑑᓚᑦᑕᓂᐊᕐᒪᑦ ᐋᕐᓗᒃ 

ᐃᑉᐱᒋᙱᑎᐊᖅᑕᕗᓪᓕ ᐊᖏᔪᖅᑳᕗᑦ ᐋᕐᓕᕆᕙᔪᙱᒻᒪᑕ ᐃᓕᙵᔪᑦ…. 

ᓰᓚ: ᐱᔪᖃᓚᐅᖅᓯᒪᓐᓂᕆᕙ? 

ᓗᐊᓯ: ᐋᒡᒐ, ᐱᔭᐅᒐᓱᑉᐸᔪᙱᑐᓪᓕ ᒪᑯᐊᓗ ᐊᓪᓛᑦ ᑎᑳᒍᓪᓕᕈᓗᐃᓪᓗ ᑲᒪᒋᔭᐅᕙᔪᙱᒻᒪᑕ 

ᐊᖏᔪᖅᑳᑎᓐᓄᑦ ᓂᕿᔅᓴᕈᓘᒐᓗᐊᕐᒥᑎᓪᓗᒋᑦ ᐃᓛ ᐊᕙᓂ ᑭᓯᐊᓂ ᐊᑯᑭᑦᑐᓂᑦ ᑎᑳᒍᓪᓕᒥᓂᖅᑐᖅᐸᔪᒐᒪ, 

ᒫᓂ ᐱᓗᐊᖃᑦᑕᕐᓂᑰᙱᑦᑐᖓ ᒫᓂᓕ ᑎᑳᒍᓪᓕᑦᑐᖃᓗᐊᖅᑎᓪᓗᒍ ᖃᐅᔨᓚᐅᖅᓯᒪᙱᑦᑐᖓ 

ᑎᑳᒍᓪᓕᒥᓂᖅᑐᖅᐸᔪᒐᒪ ᑖᕙᓂ ᑭᓯᐊᓂ ᐊᑯᑭᑦᑐᓂ ᑕᒪᒃᑯᓂᖓ ᖃᐃᕈᓕᒃᑯᓐᓂᒃ ᑕᐅᓇᓂ 

ᖃᐃᕈᓕᑦᑐᖅᐸᔪᒐᓗᐊᕐᒥᔪᒍᑦ ᒫᓂᓕ ᕿᑭᖅᑕᕐᔪᐊᒥᓕ ᑭᓯᐊᓂ ᖃᐃᕈᓕᒥᓂᖅᑐᕈᓐᓇᐃᓕᔪᒥᓂᐅᔪᖓ. ᐃᓛ 

ᕿᓚᓗᒐᐃᑦ ᑕᒪᒃᑯᐊ ᖃᐅᔨᒪᓇᖅᐸᖏᒻᒪᑕ ᖃᖓᒃᑯᑦ. ᑎᑭᓛᓕᖅᐳᖔᖅᐸᖏᒻᒪᑕ ᐃᓛ ᐃᒻᒥᓃᓐᓇᖅ 

ᖃᐅᔨᒪᓇᖅᐸᑦᑐᖅ ᑎᑭᑦᑎᓪᓗᒋᑦ. 

ᓰᓚ: ᓂᕆᐅᓇᖅᓯᓲᖑᒻᒪᑕ? 

ᓗᐊᓯ: ᐄ ᓂᕆᐅᓇᖅᓯᓲᑦ.  ᒫᓐᓇᐅᔪᔪᕐᓕ ᑕᐃᒪ ᑕᐅᓇᙶᖅᑐᓂᒃ ᕿᓚᓗᒐᕐᒥᒃ ᐊᑕᐅᓯᕐᒥᒃ 

ᐱᔪᖃᕐᓂᕋᖅᑕᐅᔪᔫᒐᓗᐊᖅ. ᑐᓴᐅᒪᓇᓗᐊᖃᑦᑕᖏᑦᑐᕐᓕ ᒫᓐᓇ ᑎᑭᑕᐅᓚᐅᖅᓯᒪᓇᑕ ᓱᓕ ᕿᓚᓗᒐᕐᓄᑦ, 

ᓇᒧᙵᖅᑐᒥᓂᐅᒐᓗᐊᒃᑭᐊᖅ ᐅᑎᕐᖓᑕᖃᐃ ᒪᐅᙵᓂᙱᒻᒥᔪᑦ ᑕᐅᓇᙶᖅᑑᒐᓗᐊᑦ ᐅᕝᕙᓗ 

ᓵᖅᑰᔭᖅᑐᒥᓃᑦ ᑕᒪᐅᓇ ᑕᐅᓄᖓ ᑕᐃᒪᐃᖃᑦᑕᒥᒻᒪᑕ. ᐅᖃᐅᓯᔅᓴᖃᓗᐊᖅᑑᔮᕈᓐᓃᕐᒥᔪᖓᓕ 

ᓰᓚ: ᐊᐱᖅᑯᓯᔅᓴᖃᓗᐊᖅᑑᔮᙱᑦᑎᐊᓕᕋᒪᑦᑕᐅᖅ 

ᓗᐊᓯ: ᖁᔭᓐᓇᒦᕈᒪᑐᐃᓐᓇᖅᑐᖓ ᐊᐱᖅᓱᖅᑕᐅᒐᒪ ᕿᓚᓗᒐᐅᑉ ᒥᔅᓵᓄᑦ ᑕᐃᒪ ᑕᕝᕙᓂᑦᑕᐅᖅ 

ᐊᓯᕙᖅᑎᐅᖃᑕᐅᔪᖓ ᑕᕝᕙᓂ ᕿᑭᖅᑕᕐᔪᐊᒥ, ᐃᖅᑲᓇᐃᔭᙱᑦᑐᖓ ᐃᖅᑲᓇᐃᔭᖅᐸᓚᐅᖅᓯᒪᒐᓗᐊᕐᒥᔪᖓ 

ᐊᓯᕙᖅᑎᑐᐃᓐᓇᐅᓕᖅᑐᖓᑦᑕᐅᖅ 

ᓰᓚ: ᖁᔭᓐᓇᒦᖅᐹᓗᒃ ᖃᐃᔪᓐᓇᖅᑲᐅᒐᕕᑦ ᐊᒻᒪ ᑐᑭᓯᔪᓐᓇᖅᑲᐅᒐᕕᑦ ᓇᓗᓇᐃᖅᓯᑎᓪᓗᖓ ᑭᓱᒥᒃ 

ᐱᔾᔪᑎᖃᕐᒪᖔᕐᒪ ᑖᒃᑯᐊ ᓂᐱᓕᐅᖅᐸᓪᓕᐊᔭᒃᑲ ᐊᑑᑎᖃᓛᕐᓂᖏᓐᓂᒃ ᓂᕆᐅᓇᕐᖓᑕ 

ᓯᕗᓂᕆᓂᐊᖅᑕᑎᓐᓂ ᑕᐃᓐᓇ ᓯᕗᓪᓕᖅᐹᖑᓂᐅᓴᒻᒪᑦ ᑎᑎᖅᑲᑎᒍᑦ ᑐᑭᑖᖃᑎᒌᒐᓱᐊᕐᓂᖅ 

ᑎᑎᖅᑲᑎᒎᕐᓂᐅᓴᒻᒪᑦ ᑭᖑᓂᖓᒍᑦ ᓈᓚᓐᓂᖅᑕᖃᓛᖅᑐᖅ ᓇᒥᓪᓚᕆᑭᐊᖅ ᐅᖃᕈᓐᓇᙱᑐᐃᓐᓇᖅᑐᖓ 

ᑖᒃᑯᐊ ᑑᒑᓖᑦ ᒥᔅᓵᓄᑦ ᑐᑭᓯᓇᖅᓯᓛᕐᒥᔫᒐᓗᐊᖅ ᓰᑏᕝᕙᐅᑉ ᑭᖑᓂᖓᒍᑦ 

ᐃᒪᐃᓛᖅᑑᓚᒍᓐᓇᙱᑐᐃᓐᓇᖅᑐᖓ ᑕᐃᒫᒃ ᑐᑭᓯᑎᑕᐅᓯᒪᓂᕋ ᒪᓕᑦᑐᒍ ᐅᖃᕈᓐᓇᑐᐃᓐᓇᖅᑐᖓ. 

ᐃᑲᔫᑎᖃᓪᓚᕆᓛᖅᑐᓄᑯᐊ, ᑲᖏᖅᑐᒑᐱᒻᒥᓗ, ᒥᑦᑎᒪᑕᓕᒻᒥᓗ ᐃᑉᐱᐊᕐᔪᒻᒥᓗ, ᓄᓇᖏᓐᓂᓕ 

ᐃᖅᑲᓇᐃᔭᖅᑎᑖᖔᖅᑐᑎᒃ ᐊᐱᖅᓱᕐᒥᔪᐃᑦᑕᐅᖅ ᐊᓯᕙᖅᑎᓂᒃ, ᖁᔭᓐᓇᒦᖅᐹᓗᒃ 

 

ᔭᐃᐴᑎ ᐊᓕᖅᑲᑐᖅᑐᖅ 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᓰᓚ: ᓯᕗᓪᓕᖅᐹᒥ ᑭᓇᐅᒻᒪᖔᖅᐱᑦ, ᓇᒥ ᐃᓅᓐᓂᕐᒪᖔᖅᐱᑦ, ᖃᖓᒃᑯᓪᓗ 

ᔭᐃᐴᑎ: ᐅᕙᖓ ᔭᐃᐴᑎ ᐊᓕᖅᑲᑐᖅᑐᖅ, ᑕᒫᓂ ᕿᑭᖅᑕᕐᔪᐊᒥ ᐱᕈᖅᓯᒪᔪᖓ ᑭᓯᐊᓂ ᐃᖃᓗᐃᑦ 

Frobisher Bay-ᖑᑎᓪᓗᒍ ᐃᓅᓚᐅᖅᓯᒪᔪᖓ ᑕᑲᓇᓂ, ᑕᑲᓄᖓ ᐃᕐᓂᐊᖑᔭᖅᑐᓚᐅᖅᓯᒪᔪᖓ ᑕᕝᕙᓂ 

ᓄᓇᖃᐃᓐᓇᖅᑐᖓ 

ᓰᓚ: ᖃᖓ ᐃᓅᓐᓂᖅᑭᑦ? 

ᔭᐃᐴᑎ: 1969. ᐊᐅᔭᒃᑯᑦ 

ᓰᓚ: ᐊᐅᔭᒃᑯᑦ 1969-ᒥ, ᑕᖅᑭᖓ ᑭᓱ? 

ᔭᐃᐴᑎ: ᔪᓚᐃ 

ᓰᓚ: ᓯᕗᓪᓕᖅᐹᖅ ᐊᐱᖅᑯᑎᒐ, ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᖃᐅᔨᓯᒪᕕᑦ ᐊᕙᑎᑦᑎᓐᓂ? ᓲᕐᓗ. ᓯᑰᑉ 

ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙᑉᐸ ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙᓕᖅᑲ ᑕᐃᒪᙵᑦ ᖃᐅᔨᒪᓕᕋᕕᐅᒃ? 

ᔭᐃᐴᑎ: ᖃᐅᔨᒪᔭᒃᑯᓪᓕ ᓯᑯᓇᓵᕐᓂᖅᓴᐅᕙᑦᑐᖅ ᖃᑦᑕᖅᓯᒪᔪᖅ ᑕᒫᓂ ᐊᕐᕌᒍᑦ ᓯᕗᓂᑦᑎᓐᓂ ᐃᓚᖓᓂ, 

ᓯᑯᓇᓵᕐᓂᖅᓴᐅᕙᓕᖅᑐᓂᓗ ᐊᒻᒪᓗ ᐊᐱᔭᑦᑎᐊᖏᓐᓂᖅᓵᓘᖃᑦᑕᖅᓯᒪᐃᓇᖅᑐᓂ ᐊᕐᕌᒍᒥ ᑕᒫᓂ. ᐊᕐᕌᓂ 

ᐱᓗᐊᔪᒻᒥᔪᖅ ᐊᐱᔪᓐᓇᐃᓕᐅᖅᑲᔪᔪᖅ ᓯᑯᓯᒪᓕᕋᓗᐊᖅᑐᑕ ᐅᑭᐅᖅ ᑕᐃᒪᐃᑦᑑᖃᑦᑕᓕᖅᑐᖅ ᐃᓚᖓ 

ᐃᔾᔪᑎᓪᓚᕆᒍᓐᓇᕋᓂᓗ ᐊᐱᓯᒪᙱᒃᑲᓗᐊᖅᑐᓂ. ᐊᔾᔨᒋᙱᑎᐊᖅᑕᖓᓂᒃ ᑕᑯᓇᖅᓯᔪᖅ ᑕᒪᓐᓇ ᐃᓚᖓ, 

ᐃᓛ ᓯᑯᒋᔭᕗᓪᓕ ᐊᒻᒪᓗ ᐅᐱᕐᖓᓕᕋᐃᒻᒪᑦ ᐃᓚᖓ ᐃᒻᒪᑦᑎᓗᐊᕈᓐᓇᐃᓕᓪᓗᓂ ᐃᓚᖓ 

ᐊᐅᑦᑕᐅᑎᒋᔭᐸᓗᓪᓚᕆᑦᑐᑯᓘᓕᖅᑐᖅ, ᑕᐃᒫᒃ ᐊᔾᔨᒋᒍᓐᓃᖅᑕᖓ ᖃᐅᔨᒪᓕᖅᑕᕋᓕ 

ᓰᓚ: ᐃᒻᒪᑎᓐᓂᕋᐃᔪᓂᒃ ᑐᓴᖃᑦᑕᕋᒪ ᐊᑕᐅᓯᐊᕋᓂ ᐃᒻᒪᑦᑎᓚᐅᖅᑐᓂ ᓯᑯᐃᔭᓕᑕᐃᓐᓇᖅᑐᒥᒃ 

ᐊᑕᐅᓯᐊᕐᓇᖓ ᑐᓴᖃᑦᑕᕋᒃᑯᒃ. ᖃᑦᑎᐊᑎᖅᑐᑎᓪᓕ ᐊᐅᑉᐸᓪᓕᐊᓕᖅᑎᓪᓗᒍ ᐅᐊᑦᑎᐊᕉᔪᔪᖅ ᑕᐃᔅᓱᒪᓂ 

ᐃᒻᒪᑎᑉᐸᑦ ᖃᑦᑎᐊᑎᕐᓗᓂ ᑕᐃᒪ ᐃᒻᒪᑦᑎᓚᐅᕐᓗᓂ ᓯᑯᐃᓕᑕᐃᓐᓇᓂᐊᖅᑐᓂ? 

ᔭᐃᐴᑎ: ᓯᕗᓪᓕᕐᒥ ᐃᒻᒪᑎᑦᑎᓪᓗᒍ ᖄᖏᓐᓇᖓ ᐃᒻᒪᑦᑎᓗᐊᖅᑐ ᓯᑯ ᑭᖑᓪᓕᕐᒥ ᑯᔾᔨᓱᖅᑐᓂ ᑖᒃᑯᐊ 

ᑯᔾᔨᓱᖅᐸᓪᓕᐊᓕᖅᑐᑎᓪᓗ ᐃᑎᔪᕈᖅᐸᓪᓕᐊᓲᖑᒻᒪᑕ ᑭᖑᓂᖓᒍᑦ ᑯᔾᔨᓱᖅᓯᒪᓕᖅᑎᓪᓗᒍ ᐃᑎᔪᐊᓗᐃᑦ 

ᓇᓗᓇᙱᑦᑐᖅ ᑕᐃᒪᐃᓲᖑᒻᒪᑕ, ᑕᐃᒫᒃ ᐃᒃᑲᓪᓕᕙᓪᓕᐊᒐᑎᒃ ᓯᑯᐃᖅᐸᓪᓕᐊᓂᖓ ᒪᓕᑦᑐᒍ 

ᐃᑎᔪᕈᖅᐸᓪᓕᐊᓂᐅᓴᑐᐃᓐᓇᖅᑐᑦ, ᐃᓛ ᓯᑯᑦᑎᐊᕙᐅᓂᖓᓂᓪᓕ, ᓵᑦᑐᒥᓪᓕ ᐊᔾᔨᒋᙱᑕᖓ, 

ᓵᑦᑐᖅᓯᐅᖃᑦᑕᖅᑐᓂᓕ ᐊᔾᔨᒋᙱᒻᒥᔭᖓ ᑕᒪᓐᓇ ᐃᒻᒪᑎᓐᓂᐅᓂᖏᓪᓕ ᐊᔾᔨᒋᙱᑕᖏᑦ ᓵᑦᑑᓗᐊᖅᑎᓪᓗᒍ 

ᓯᑯ 

ᓰᓚ: ᖃᐅᔨᓯᒪᕕᑦ ᕿᓚᓗᒐᕐᓂᒃ ᓯᒃᑯᔭᐅᖅᑲᔪᓂᒃ? 

ᔭᐃᐴᑎ: ᖃᐅᔨᕈᔪᔅᓯᒪᔪᖓ ᐊᑕᐅᓯᐊᕋᓗᐊᖅᑐᖓ ᑕᒫᓂ ᓯᒃᑯᔾᔭᐅᖃᓯᒪᔮᖅᑐᓂᒃ ᐊᒻᒪᓗ ᐳᐃᕕᒥᓂᕐᓂᒃ 

ᐊᕐᕌᒍᑕᒫᑦᑎᐊᖅ ᒪᐅᓕᕆᐊᖅᑎᐅᒐᒪ ᖃᐅᔨᖃᑦᑕᖅᑐᖓ ᐃᓚᖏᓐᓂᒃ ᑕᒫᓂ ᕿᑭᖅᑖᕐᔪᐃᓪᓗ ᑕᒫᓂ 

ᖃᓂᒋᔭᖏᓐᓂᓘᓐᓃᑦ ᒫᓂ ᓵᑦᑎᓐᓂ ᐅᕝᕙᓘᓐᓃᑦ ᐹᓂᒃᑲᓂᐊᕐᔪᒃ ᖃᐅᔨᒪᕙᓕᖅᑕᒃᑲ 

ᐅᖃᐅᔾᔭᐅᖃᑦᑕᕐᓂᑰᒐᒪ ᕿᓚᓗᒐᕐᒧᒡᒎᖅ ᒪᔾᔭ ᒪᑯᐊ ᐳᐃᕕᒥᓃᑦ ᐊᔾᔨᒋᙱᒥᒻᒪᒋᑦ ᑕᐃᒪᐃᓕᖓᔪᑦ 

ᐃᓕᓴᖅᓯᔪᓐᓇᖅᓯᓯᒪᓕᕋᒪ ᐊᕐᕌᒍᑕᒫᐸᓗᓪᓚᕆᑯᓗᒃ ᓯᑯᕙᓪᓕᐊᓕᖅᑎᓪᓗᒍ ᐱᑕᖃᓲᖅ 

ᖃᐅᔨᖃᑦᑕᖅᓯᒪᔭᒃᑲᓖ 

ᓰᓚ: ᖃᓄᖅ ᐊᔾᔨᒋᙱᑕᖏᑦ? 

ᔭᐃᐴᑎ: ᐃᒫᒃ ᐳᐃᕕᒥᓃᑦ, ᓯᑯᐊᖅ ᑖᓐᓇ ᐳᐃᕕᒥᓂᑯᑖᑯᓗᒃ ᖁᒻᒧᐊᑦᑎᓯᒪᑐᐃᓐᓇᑎᐊᖅᑐᖅ 

ᐱᑕᖅᓯᒪ…ᖁᒻᒧᓪᓗᐊᑯᓗᑐᐃᓐᓇᖅ ᐱᓯᒪᔪᖅ. ᐳᐃᔭᖅᑐᑎᓪᓕ ᕿᓚᓗᒐᐃᑦ ᐃᖏᕐᕋᓲᖑᒐᓗᐊᕐᖓᑕ 

ᓯᑯᐊᕐᒥᓕ ᖁᒻᒧᑦ ᑭᓯᐊᓂ ᐱᓲᖑᒻᒪᑕ ᓯᑯᐊᕐᒥᖔᖅ ᑕᕝᕙᓂ ᓅᒐᑎᒃ ᖁᒻᒧᓪᓗᐊᖅ ᓅᒐᑎᒃ ᓯᑯᐊᕐᒥ. 

ᓯᑯᐊᖅᓯᐅᑎᐅᙱᑦᑐᐊᓘᒻᒪᑕ ᕿᓚᓗᒐᐃᑦ. 

ᓰᓚ: ᑕᑯᓯᒪᕕᑦ? 

ᔭᐃᐴᑎ: ᐋᒐᐃ ᑕᑯᓪᓚᑖᕐᓗᖓ ᑕᑯᓯᒪᙱᑦᑐᖓ, ᑕᐃᒫᒃ ᐳᑦᑕᓲᖑᒐᓗᐊᑦ ᓯᑯᐊᕐᒥ, 

ᓯᑯᐊᖅᓯᐅᕈᓐᓇᖅᑑᒐᓗᐊᑦ ᑭᓯᐊᓂ ᐃᔾᔪᓗᐊᖅᑐᒃᑯᑦ ᑐᓴᐅᒪᒻᒥᔭᒃᑲ ᐱᑕᕈᑎᒍᓐᓇᐃᓕᓪᓗᑎᒃ 

ᐃᖏᕐᕋᑐᐃᓐᓇᕐᓂᕋᖅᑕᐅᒻᒥᔪᑦ ᑐᓴᐅᒪᔭᕋ ᑖᓐᓇ ᑕᑯᓚᐅᖅᓯᒪᙱᒃᑲᓗᐊᖅᑐᖓ, ᑕᑯᓐᓇᖅᑐᒥᓂᕐᒥᒃ 

ᑐᓴᖅᓯᒪᑐᐃᓐᓇᖅᑐᖓ ᐳᐃᔪᓐᓇᐃᓕᖅᑲᓲᓂᒃ ᓯᑯᐊᖅ ᐃᔾᔪᓗᐊᖅᑎᓪᓗᒍ 

ᓰᓚ: ᑐᓴᖅᓯᒪᙱᓚᑎᑦ ᖃᓄᑎᒋ ᐃᔾᔪᓗᐊᓕᖅᑐᖅ ᕿᓚᓗᒐᐅᑉ ᓱᕋᒍᓐᓇᙱᑕᖓ, ᐳᐃᕕᒋᔪᓐᓇᐃᓕᔭᖓ? 

ᔭᐃᐴᑎ: ᖃᓄᓪᓚᑦᑖᑭᐊᕐᖏᓐᓇ ᖃᓄᐃᓕᖓᔪᒥᒃᑭᐊᖅ ᐃᔾᔪᓂᖃᓚᐅᖅᓯᒪᔪᖅ ᑕᕝᕗᖓ 

ᐱᑕᕈᑎᒋᔪᓐᓇᖅᑕᖓ, ᐊᔾᔨᒌᑉᐸᓚᐃᙱᑦᑑᒐᓗᐊᑦ ᕿᓚᓗᒐᐃᑦ ᖃᓄᖅ ᐊᐅᓚᓂᖏᑦ ᐱᖅᑯᓯᓪᓚᑦᑖᖏᑦ 

ᑭᓯᐊᓂ ᐳᐃᕕᒥᓃᑦ ᐃᓚᖏᑦ ᐃᔾᔪᔪᑲᓪᓛᕐᔪᒐᓛᕈᓗᐃᑦ ᓇᓗᓇᖃᑦᑕᖅᐸᔪᙱᑦᑐᑦ. ᓇᓗᓇᔾᔮᓛᙱᒻᒥᔪᖅ 

ᑕᐃᒪ ᐅᑭᐅᖅ ᐅᕝᕙᓗᑭᐊᖅ record-ᑖᖃᑦᑕᕐᓗᓂ ᐊᔾᔨᓕᐅᕆᖃᑦᑕᕐᓗᓂᓘᓐᓃᑦ ᑕᐃᒫᒃ 

ᓄᐊᑦᑎᕕᔅᓴᐅᕙᓪᓚᐃᔫᒐᓗᐊᖅ ᑕᑯᔅᓴᓪᓚᕆᓐᓂᒃ ᐅᓂᒃᑳᑐᐃᓐᓇᐅᖏᓪᓗᒍ ᑕᐃᒫᒃ 

ᐱᔪᖃᕈᓐᓇᐸᓪᓚᐃᕙᑦᑑᒐᓗᐊᖅ 

ᓰᓚ: ᐄᓛ ᖃᐅᔨᓯᒪᔭᔅᓯᒍᓪᓕ ᐅᖃᕈᓐᓇᖅᑐᓯ ᑕᐃᒫᒃ ᐅᖃᕈᓐᓇᖅᑐᓯ ᑐᓴᖅᓯᒪᔭᔅᓯᒍᓪᓗ ᐊᓯᕙᖅᑎᐅᒐᔅᓯ 

ᔭᐃᐴᑎ: ᐄ 

ᓰᓚ: ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑲᑦ?  

ᔭᐃᐴᑎ: ᑕᒪᐅᓇᓕ, ᓇᔪᖅᑕᕗᑦ ᑕᒪᓐᓇ ᕿᑭᖅᑕᕐᔪᐊᖅ ᐊᖅᑯᓵᖅᑕᖅᑕᐅᑐᐃᓐᓇᐸᒻᒪᑦ ᓯᑯᐃᖅᑎᓪᓗᒍ, 

ᑕᒫᓂᓗ ᓄᖅᑲᖓᔪᓐᓇᕋᑎᒃ ᓵᑦᑎᓐᓂ ᑕᑉᐸᐅᖓ ᐃᖏᕐᕋᓪᓗᑎᒃ ᐃᓚᖏᓪᓗᖃᐃ ᑕᐅᓇᓂᖔᖅ 

ᓄᖅᑲᖓᕙᓪᓚᐃᕙᒻᒥᔫᒐᓗᐊᑦ ᑕᒫᓂ ᐹᓪᓚᕝᕕᐅᑉ ᐅᖓᑎᖔᖓᓂ ᐃᑎᕕᖔᖓᓂ ᑕᐅᓇᓂᖔᖅ ᑐᕙᕐᔪᐊᑉ 

ᓄᓇᖓᓐᓂ ᓄᖅᑲᖓᕕᐅᕙᓪᓚᐃᕙᒻᒥᔫᒐᓗᐊᖅ ᑕᐅᓐᓇ, ᑕᒪᐅᓇᓕ ᑭᓯᐊᓂ Home Bay-ᒧᑦ ᐸᐅᖓ 

ᐊᕐᕚᖅᑑᒧᑦ ᕿᓚᓗᒃᑭᐊᐸᒃᑲᑦᑕ ᐊᐅᔭᖅ ᓯᑯᐃᖅᑎᓪᓗᒍ ᑕᒪᐅᓇᓕ, ᐊᑕᐅᓯᐊᖅᑐᖓ ᐱᓯᒪᒐᓗᐊᖅᑐᖓ 

ᓯᑯᐃᖅᑎᓪᓗᒍ ᕿᕕᑦᑑᒥ, ᐳᓚᑕᖅᑐᐊᓘᒻᒪᑕ ᓇᓕᐊᓐᓄᑐᐃᓐᓇᖅ ᓯᑯᐃᖅᑎᓪᓗᒍ ᓈᒻᒪᓈᕆᑎᓪᓗᖓ ᑕᒫᓂ 

ᐊᖅᑯᑖᓂ ᐱᓂᑰᒐᓗᐊᖅᑐᖓ, ᓄᓇᒧᑦ ᑲᖏᖅᑐᒧᑦ ᐳᓚᑕᖅᑎᓪᓗᒋᑦ ᐃᖏᕐᕋᑎᓪᓗᒋᑦ 

ᓰᓚ: ᑕᐅᓇᙶᖅᑐᑦ? 

ᔭᐃᐴᑎ: ᐄ, ᑕᐅᓇᙶᖅᑐᑦ, ᐃᑭᕐᒥᖔᖅᑐᑦ. ᑭᓯᐊᓂ ᐃᓚᖏᑦ ᐊᕐᕚᖅᑑᒧᑦ ᓄᖅᑲᓲᖑᒻᒪᑕ, 

ᐃᓚᐃᓐᓇᑲᓪᓚᖏᑦ, ᐃᓚᖏᑦ ᑕᑉᐸᐅᖓ ᑲᖏᖅᑐᒑᐱᒻᒧᑦ ᐃᓚᖏᑦ ᒥᑦᑎᒪᑕᓕᒻᒧᓪᓗ, ᐃᑉᐱᐊᕐᔪᒻᒧᓪᓗ, 

ᐊᔾᔨᒌᑉᐸᖏᒻᒪᑕ ᐊᕙᓂᓗ ᕿᑭᖅᑖᓘᙱᑦᑐᒥᒃ ᐊᕙᓂᖔᒻᒪᕆᐊᓗᒃ ᑖᕙᓃᑉᐸᑭᓪᓗᑎᓪᓗ, ᑭᓱ Repulse 

Bay, ᓇᐅᔮᑦ, ᐊᔾᔨᒌᑉᐸᖏᑦᑐᐊᓘᒻᒪᑕ, ᐃᓛᓐᓂᒃᑯᑦ ᐊᕐᕌᒍᒥ ᐊᒥᓱᕐᔪᐊᕌᓗᑲᐃᓐᓇᐸᑦᑐᑎᒃ ᐊᐅᔭᒃᑯᑦ, ᐃᓛ 

ᐅᑭᐊᔅᓵᕈᔪᒃᑯᑦ ᐊᒥᓱᕐᔪᐊᕐᔪᐊᖑᑲᐃᓐᓇᓲᖑᒐᓗᐊᑦ, ᐊᔾᔨᒌᖏᓐᓇᕈᓐᓇᖏᑦᑐᖅ ᐊᒥᓱᓕᕇᖑᕙᑦᑐᑦ, 

ᐊᔾᔨᒌᙱᑦᑐᓂᓪᓗ ᓇᓗᓇᖅᐸᖏᑦᑐᖅ. ᒫᓐᓇ ᑕᐃᒪ ᐊᓪᓚᙳᐊᓖᑦ, ᕿᕐᓂᐅᑎᐅᓂᖅᓴᐃᑦ 

ᒫᓃᓂᖅᓴᐅᔪᔅᓴᐅᒻᒥᔪᑦ ᒫᓂ ᐊᕐᕚᖅᑑᖅ ᓄᓇᖓᑕ ᐱᕈᓕᕋᑖᑯᓗᐃᓪᓗ ᓄᓇᖃᓲᖑᒻᒪᑕ ᑖᕙᓂ 

ᐊᒥᓱᕐᔪᐊᓂᒃ ᑕᑯᖃᑦᑕᖅᓯᒪᔪᖓ ᐱᕈᓕᕋᑖᓂᒃ ᕿᕐᓂᐅᑎᒐᓛᓗᓐᓂᒃ ᐊᕐᕚᖅᑑᒥ ᖃᐅᔨᖃᑦᑕᖅᓯᒪᔭᕋ 

ᐊᑕᐅᓯᐊᕐᓇᖓ ᑕᐃᒪᐃᑦᑑᑎᕋᓛᑦ ᐊᒥᓱᑦ ᑕᑯᓯᒪᔭᒃᑲ ᐱᕈᓕᕋᑖᑯᓗᐃᑦ, ᐱᕈᖅᓴᕕᐅᒻᒪᑦ ᑕᑉᐸᓐᓇ ᐃᓚᖓ 

ᐊᕐᕚᖅᑑᖅ.  ᐃᕐᓂᕕᐅᒻᒪᑦ ᖃᐅᔨᕕᐅᖃᑦᑕᕐᓂᑰᒻᒪᑦ ᐃᕐᓂᔪᖃᖅᑎᓪᓗᒍ ᒫᕌᓛᓂᒃ ᑕᕝᕙᓂ ᐅᒥᐊᑉ 

ᑭᓪᓕᖓᓃᑎᑦᑎᔪᖃᖃᑦᑕᕐᓂᑰᒻᒪᑦ ᐃᓅᕋᑖᓂᒃ ᐃᑉᐱᒋᔭᐅᒐᑎᓪᓕ ᐊᒥᓱᐊᖅᑎᖅᓯᒪᓕᖅᑐᖅ ᑕᒪᓐᓇ ᑕᑉᐹᓂ 

ᐊᕐᕚᖅᑑᒥ, ᓇᓗᓇᙱᑦᑐᖅ ᑕᑉᐸᓐᓇ ᐱᕈᖅᓴᕕᐅᒻᒪᑦ ᐃᓚᖓ ᐅᐸᑦᑕᐅᖏᓐᓇᐸᑦᑐᖅ ᐊᐅᔭᑕᒫᑦ 

ᓰᓚ: ᖃᐅᔨᒐᓱᓚᐅᖅᓯᒪᕕᑦ ᕿᓚᓗᒐᖅᑐᒥᓂᐅᒍᕕᑦ ᐊᕿᐊᕈᕐᒥᖃᕐᒪᖔᑦ ᑭᓱᒥᒃ? 

ᔭᐃᐴᑎ: ᖃᐅᔨᓂᑰᔪᖓ ᐊᑕᐅᓯᐊᖅᑐᖓ, ᖃᐅᔨᓂᑰᒐᓗᐊᖅᑐᖓ ᐃᓚᖏᑦ ᓱᖅᑯᐃᒪᓇᓚᐅᖅᓯᒪᙱᑦᑐᑦ 

ᑭᓯᐊᓂ ᐃᓚᖓ ᖃᓕᕋᓕᑦᑕᖃᖅᑑᔮᓚᐅᖅᓯᒪᔪᖅ ᐊᕿᐊᕈᕐᒥᖏᓐᓂᒃ ᐃᓚᖓᓂ ᐊᒻᒪᓗ ᐆᒐᖅᑐᓲᖑᓪᓗᑎᒃ 

ᓇᓗᓇᙱᑦᑐᖅ ᐆᒐᕋᓱᓲᖑᒻᒥᒻᒪᑕ ᖃᓕᕋᓕᒐᓱᓲᖑᑦᑕᕆᕗᑦ ᓂᕆᓇᓲᓯᖏᑦ ᖃᐅᔨᒪᓪᓚᑦᑖᙱᑐᐃᓐᓇᑕᒃᑲ 

ᖃᐅᔨᒪᙱᑦᑎᐊᕋᒪ ᓂᕆᓇᓲᓯᖏᓐᓂᒃ 

ᓰᓚ: ᐅᓇᓂ ᐸᓐᓂᖅᑑᒥ ᖃᓕᕋᓕᓐᓂᐊᓲᖑᒻᒪᑕ ᐅᑭᐅᒃᑯᑦ ᐅᓇᙵᑦ ᐃᖅᑲᖓᓂᒃ ᐅᓇᙵᑲᓪᓚᕈᓗᒃ 

ᐃᖅᑲᖓᓂᒃ, ᑕᐃᒪ ᖃᓕᕋᓕᓐᓂᒃ ᐊᕿᐊᕈᕐᒥᖃᓲᖑᑉᐸᑕ ᐅᓄᖓᑲᓪᓚᕈᓗᑦᑕᐅᖃᐃ ᐊᖅᑲᐅᒪᓲᑦ? 

ᔭᐃᐴᑎ: ᐄ, ᖃᓕᕋᓖᒻᒪᑯᐊ ᐃᓚᖏᑦ ᐃᑎᔪᒦᒍᓐᓃᓲᖑᒻᒪᑕ, ᐃᑎᔪᒦᓗᐊᕈᓐᓃᓲᖑᒻᒥᔪᑦ ᐅᑭᐅᒃᑯᑦ ᐊᐅᔭᒃᑯᑦ 

ᐅᓄᙵᐅᒥᓪᓗᑎᒃ ᓇᓗᓇᐃᖅᑕᐅᓯᒪᕈᔪᑉᐸᓪᓚᐃᓕᕐᒥᔪᖅ, ᐅᓄᙵᐅᒥᓪᓗᑎᓪᓗ ᐊᐅᔭᒃᑯᑦ ᐅᑭᐅᒃᑯᑦ 

ᓯᑯᓯᒪᓕᖅᑎᓪᓗᒍ ᑲᖏᒧᐊᖅᑐᑎᓪᓗ…ᐃᓛ ᕿᓚᓗᒐᐃᓪᓕ ᐃᑭᕐᒥᐅᑕᐅᓂᖏᓐᓄᑦ ᑕᐃᒫᒃ 

ᖃᓕᕋᓕᑦᑐᓯᓐᓈᖃᓯᐅᑎᕙᓪᓚᐃᔪᑦ ᑕᐅᓇᓂ ᐅᑭᐅᖅᓯᐅᑎᐅᕙᓪᓚᐃᕙᒻᒪᑕ ᐃᑭᕐᒥ 

ᐅᑭᐅᖅᓯᐅᑎᐅᕙᓐᓂᖏᓐᓄᑦ 

ᓰᓚ: ᐊᓯᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᔭᐃᐴᑎ: ᑕᒪᓐᓇ ᐅᕙᓐᓄᓪᓕ ᐊᓯᔾᔨᓗᐊᙱᑦᑑᒐᓗᐊᖅ ᐊᖅᑯᓵᖅᑕᖅᑕᐅᓂᕆᕙᑦᑕᕗᑦ ᑕᕝᕙ ᑭᓯᐊᓂ 

ᐃᖅᓯᓇᖅᑐᖁᑎᓕᐊᓘᓕᕐᖓᑕ ᐋᕐᓗᓂᒃ ᐊᔾᔨᒋᙱᔾᔪᑎᒋᔫᔮᖅᐸᓕᖅᑕᖓ ᑕᐃᒃᑯᐊ ᒪᓕᑲᑕᑦᑐᑎᒃ ᐅᑭᐊᔅᓵᖅ 

ᐃᓛᓐᓂᒃᑯᑦ ᑕᑯᔭᐅᓲᖑᒻᒪᕆᓕᕐᖓᑕ ᑕᒫᓂ ᕿᓚᓗᒐᐃᑦ ᑕᒪᐅᓈᖅᑐᑎᒃ ᑕᐃᒃᑯᐊᓗ ᑕᐅᓅᓇ 

ᒪᓕᖃᑦᑕᖅᓯᒪᓕᕐᖓᑕ ᑕᒫᓂ ᖃᐅᔨᖃᑦᑕᖅᓯᒪᓕᖅᑕᒃᑲ ᐊᑕᐅᓯᐊᕐᓇᒋᑦ ᕿᒪᑲᑕᑦᑎᑦᑎᔪᑦ ᕿᓚᓗᒐᕐᓂᒃ 

ᐃᑉᐱᒋᔭᐅᒍᓐᓃᒻᒪᕆᑦᑐᑦ ᐅᒥᐊᑦ ᑕᐃᒃᑯᐊᖔᖅ ᐃᖅᓯᓇᖅᑐᓪᓚᕆᓐᓂᒃ ᖃᐅᔨᒪᕙᓪᓚᐃᒻᒪᑕ ᕿᓚᓗᒐᐃᑦ 

ᑲᓅᒥᒃ ᐃᓱᒫᓗᑦᑑᔮᕈᓐᓃᖅᐸᔪᒻᒪᑕ ᑕᐃᒃᑯᓂᖓᖔᕌᓗᒃ ᑐᖁᕋᐃᔪᐊᓘᕙᓪᓚᐃᒥᒻᒪᑕᑦᑕᐅᖅ ᑕᐃᒃᑯᐊ 

ᑲᑐᔾᔨᓲᖑᒻᒪᑕᑦᑕᐅᖅ 

ᓰᓚ: ᐄ 

ᔭᐃᐴᑎ: ᖃᓂᔅᓴᖃᑦᑕᕐᓂᑰᓕᕋᒪ ᐊᑕᐅᓯᐊᕐᓇᖓ ᐱᓇᓱᑦᑐᖃᖅᑎᓪᓗᒍ 

ᓰᓚ: ᐋᕐᓗᓃᒃ? 

ᔭᐃᐴᑎ: ᐄ…ᓴᓂᕋᓐᓃᕝᕕᐅᖃᑦᑕᕐᓂᑰᔪᖓ, ᐃᓛ ᐋᕐᓗᓄᓪᓗ ᐱᖃᓯᐅᑎᔪᖅ ᕿᓚᓗᒐᖃᖅᑎᓪᓗᒍ ᐊᓪᓛᑦ 

ᐋᕐᓗᓂᒃ ᐱᖃᓯᐅᔾᔨᑦᑕᐅᑎᒋᒻᒪᑕ ᐸᕝᕕᓴᑦᑕᐅᑎᒋᒻᒪᑕᓕ ᐃᓛ ᕿᓚᓗᒐᐃᑦ 

ᐱᓐᓇᔭᒍᓐᓃᓂᖅᓴᐅᓱᒋᕙᓕᖅᑕᒃᑲ ᒪᐅᙵᖃᑦᑕᕐᓂᖏᓐᓄᑦ ᑕᐃᒃᑯᐊ… 

ᓰᓚ: ᐋᕐᓗᖃᒐᔪᓐᓂᖅᓴᐅᓕᕐᖔᑦ? 

ᔭᐃᐴᑎ: ᐄ...ᑕᒪᓐᓇ ᐅᖃᑦᑕᐅᓂᖅᓵᓘᔮᖃᑦᑕᓕᕐᖓᑦ ᑕᐃᒃᑯᓄᖓ ᐊᕐᕌᒍᑕᒫᑦᑎᐊᒻᒪᕆᑦᑐᐊᓘᓕᕐᖓᑕ 

ᑕᒪᐅᓇ ᓴᔾᔪᑦᑐᐊᓗᑐᐃᓐᓇᐃᑦ ᓱᒃᑲᓕᔪᕐᔪᐊᕌᓗᐃᑦ ᐃᒃᑯᐊ ᖃᐅᔨᓯᒪᔭᒃᑲ ᐃᒫ ᐅᒥᐊᒥᒃ 

ᑕᐃᒪᐃᓪᓗᐊᖃᑎᖃᑦᑎᐊᕈᓐᓇᖅᑐᑦ 

ᓰᓚ: ᕼᐄ? 

ᔭᐃᐴᑎ: ᑲᓅᕐᒧᑦ 90-ᖃᕈᒪ ᑕᐃᒫᐸᓗᐊᓗᒃ. ᐅᑕᖅᑭᐅᖅᑐᖓ ᑕᑯᕋᓐᓈᓚᐅᖅᓯᒪᒐᒃᑭᑦ ᕿᓂᖅᑐᐊᓗᐃᑦ 

ᓱᓇᐅᕝᕙ ᓱᒃᑲᓕᔪᕐᔪᐊᕌᓗᐃᑦ, ᖃᐳᓕᑐᐃᓐᓇᖅᑐᑦ ᐊᑕᖏᓪᓚᕆᑦᑐᑎᒃ ᓴᖅᑭᖅᑐᑎᒃ ᐃᒪᐃᓕᐅᑐᐃᓐᓇᖅᑐᑦ 

ᐊᑕᖏᓪᓚᕆᑦᑐᑎᒃ ᓴᖅᑭᐸᑦᑐᑦ ᐃᖏᕐᕋᔪᑯᓗᐊᐲᑦ ᐃᒫ ᐊᑕᖏᓪᓚᑖᖅᑐᒻᒪᕆᐊᓗᐃᑦ ᑕᑯᕙᑦᑕᕗᑦ 

ᓰᓚ: ᖃᑦᑎᐅᓈᖅᑐᑎᒃ? ᐊᒥᓲᓈᖅᑐᑎᒃ? 

ᔭᐃᐴᑎ: ᖃᑦᑎ…7-ᖑᕙᓪᓚᐃᔪᑦ ᐅᕝᕙᓘᓐᓃᑦ 8 ᑲᑎᙵᔪᑦ ᐃᖏᕐᕋᔪᕐᔪᐊᕌᓗᐃᑦ ᓴᔾᔪᑦᑐᐊᓗᐃᑦ 

ᕿᓂᖅᑐᐊᓗᐃᑦ ᕿᓂᓲᕌᓗᐃᑦ ᐃᖏᕐᕋᔪᖅᐹᓘᓪᓗᑎᒃ 

ᓰᓚ: ᐊᓱᒻᒪᕆᒃ 

ᔭᐃᐴᑎ: ᐊᑕᐅᓯᐊᕐᓇᖓ ᑕᑯᕋᓐᓈᖅᓯᒪᓕᕋᒪ. ᐊᖏᔪᕐᔪᐊᕐᔪᐊᕌᓘᒻᒪᑕ ᐃᓄᑑᓲᕌᓗᒃ 

ᐃᓚᖃᕈᓐᓇᖏᑦᑐᒻᒪᕆᐊᓗᒃ ᓇᐹᖅᑐᖓ ᐸᐅᓈᓘᖅᑐᖅ, ᕙᓪᓚᐃᔪᖅ, ᐸᐅᖔᓗᒃ ᑎᒡᒑᓗᒃ ᐃᓄᑐᐊᕌᓗᒃ 

ᑕᐃᓐᓇ ᑕᑯᖃᑦᑕᖅᓯᒪᔮᓗᒐ ᐃᓚᒋᔭᐅᔪᓐᓇᖏᑦᑐᖅ ᐃᓄᑑᓲᒻᒪᕆᐊᓗᒃ 

ᓰᓚ: ᐅᖃᐅᓯᕆᓚᐅᖅᓯᒪᕕᓯᐅᒃ ᐋᕐᓗᐃᑦ? ᒪᑯᐊᓕ ᕿᓚᓗᒐᐃᑦ ᖃᐅᔨᓴᖅᑕᐅᑕᖅᐸᒻᒪᑕ ᐋᕐᓗᐃᓕᑭᐊᖅ 

ᖃᐅᔨᓴᖅᑕᐅᓗᑎᒃ? 

ᔭᐃᐴᑎ: ᖃᐅᔨᓴᖅᑕᐅᖃᑦᑕᖁᔭᕋᓗᐊᒃᑲ ᑐᑭᓯᓚᐅᖅᓯᒪᒐᒪᓕ ᐅᑕᖅᑭᐅᕕᒻᒦᑦᑐᖓ ᐹᓂ ᐊᕐᕚᖅᑑᒥ 

ᑭᓱᑕᖃᕐᓂᐅᓴᙱᑦᑐᖅ ᐅᖅᓱᐊᑐᕐᔪᐊᕌᓗᒃ ᒪᑯᐊ ᓇᑦᑏᑦ ᕿᕕᐊᖓᔪᑐᖃᕐᔪᐊᕌᓘᓕᕇᖅᑐᑦ ᑕᐅᓄᖓ ᐊᒻᒪ 

ᓴᔾᔪᓕᐅᒥᔪᐊᓗᐃᑦ ᑕᕝᕙᓂ ᓄᕗᐊᓂ ᑭᓪᓕᑯᓗᐊᒎᖅᑐᐊᓘᓕᕇᖅᑐᑦ ᐊᒻᒪᓗ ᓇᑦᑎᑯᓘᕙᖅᑲᐅᔪᑦ ᑕᒫᓂ 

ᐅᖅᓱᐊᖅᑐᒥ ᑭᓱᖃᔮᕈᓐᓃᖅᑐᖅ ᐃᒻᒪᖄ ᐃᑲᕐᕋᐅᑉ ᐊᕝᕙᖓᓂ ᐋᕐᓗᐊᓗᐃᑦ ᑎᑭᑦᑐᐊᓗᐃᑦ ᑕᐅᓇᙵᑦ 

ᖃᐅᔨᒪᔭᑐᖄᓘᓕᕇᖅᑐᑦ ᑭᓱᖃᕈᓐᓃᑎᐊᖅᑐᖅ ᐃᒪᖅ, ᑭᓱᓕᒫᑦ ᓇᑦᑏᓪᓗ ᑭᓪᓕᖓᓅᖅᑐᐃᓐᓇᓕᒫᑦᑎᐊᑦ 

ᐆᒪᔪᐃᒍᑎᑦᑎᐊᖅᑐᖅ 

ᓰᓚ: ᑳ 

ᔭᐃᐴᑎ: ᑕᐃᒪᐃᓲᖅ ᖃᐅᔨᔪᒻᒥᔭᕋ ᑖᓐᓇ ᐅᓇᓂᐊᓘᖅᑐᑎᒃ ᕿᒫᔭᐅᓕᕇᖅᐸᑦᑐᑦ 

ᓰᓚ: ᐋᕐᓗᖃᓕᖅᐸᓪᓕᐊᑐᐃᓐᓇᖅᑐᖅ ᐅᕝᕙᓘᓐᓃᑦ… 

ᔭᐃᐴᑎ: ᐊᒥᓱᕈᖅᐸᓪᓕᐊᑐᐃᓐᓇᖅᑑᔮᖅᑐᑦ. ᒥᑭᔫᑎᕋᓛᖑᓂᖅᓴᓂᒃ ᐱᑕᖃᖃᑦᑕᓕᔪᒻᒥᔪᖅ 

ᐊᖏᔫᑎᐊᓘᒐᓗᐊᑦ ᐃᓚᖏᑦ ᑕᐃᒃᑯᐊ ᐃᓚᖏᑦ ᒥᑭᔫᑎᐸᓗᐊᓗᐃᑦ ᑕᒪᐅᙵᖅᐸᓕᕐᒥᔪᑦ 

ᐃᓚᒋᔭᐅᕙᓪᓚᐃᖃᑦᑕᖅᑐᑦ ᐱᓐᓇᔭᑦᑎᑎᙱᓛᖑᖃᑕᐅᔪᑦ ᑕᐃᒃᑯᐊ ᕿᓚᓗᒐᕐᓂᒃ 

ᐆᒪᔪᓕᒫᑦᑎᐊᒻᒪᕆᓐᓂᓪᓕᖃᐃ ᐊᕐᕕᒻᒧᑦ ᑎᑭᑦᑐᒍ. ᐱᓇᓱᑦᑎᓪᓗᒋᑦ ᑕᑯᕋᓐᓈᔪᒻᒥᔭᒃᑲ ᐋᕐᓗᐃᑦ ᑕᑲᓇᓂ 

ᐅᐃᕝᕙᕈᓗᒻᒥ ᐊᕐᕕᖔᓂᒃ ᐊᑯᓐᓂᖓᒍᑦ ᐳᐃᖃᑦᑕᖅᑐᑦ ᑕᒪᐅᓇ ᓴᓂᐊᒎᕆᕗᖓᐃᓛᒃ ᓱᒋᐊᔾᔮᖏᒻᒪᑕᓕ 

ᐅᒥᐊᓂᒃ ᑐᑭᓯᓇᖅᓯᓯᒪᓕᕐᒥᔪᖅ ᐃᖅᓯᓇᖅᐸᓪᓚᐃᔫᒐᓗᐊᑦ ᖃᓄᑭᐊᖅ 

ᓰᓚ: ᐃᖅᓯᔪᓐᓇᙱᑐᐃᓐᓇᒧᓪᓕᖃᐃ ᐃᕝᕕᑦ. ᐃᕐᓂᐅᕐᕖᑦ ᓇᒦᑦᑐᒋᕕᒋᑦ? ᐃᕐᓂᐅᕐᕕᖃᕆᕙᑦ ᕿᓚᓗᒐᐃᑦ? 

ᔭᐃᐴᑎ: ᐃᕐᓂᐅᕐᕕᖓ ᖃᐅᔨᒪᔭᕋ ᑕᐹᓂ Home Bay, ᐊᕐᕚᖅᑑᖅ ᑖᓐᓇ ᐃᓚᒋᔭᐅᔪᖅ, ᑕᑉᐱᓐᓇ 

ᑕᐃᒪᐃᖏᓐᓇᓕᒫᖅᑐᖅ ᑕᑉᐱᓐᓇ ᖃᐅᔨᓴᖅᑕᐅᒍᓐᓇᖏᑦᑐᖅ ᑭᓯᐊᓂ ᖃᐅᔨᒪᔭᐅᕈᔪᒃᑲᓗᐊᖅᑐᓂ ᑭᓯᐊᓂ 

ᖃᐅᔨᓴᖅᑎᓪᓚᕆᒻᒧᑦ ᓱᒻᒪᒃᑭᐊᖅ ᑐᑭᓯᔭᐅᓇᓱᒋᐊᖅᑐᕈᓐᓇᖏᑦᑐᖅ ᐃᕐᓂᐅᕐᕕᐅᒐᓗᐊᖅᑕᐅᖅ ᑕᑉᐱᓐᓇ 

Home Bay, ᐊᕐᕚᖅᑑᖅ ᖃᐅᔨᒪᔭᑐᖃᕆᒻᒥᔭᕋᑦᑕᐅᖅ 

ᓰᓚ: ᕿᓚᓗᒐᕋᓱᕝᕕᐅᓲᖅ? 

ᔭᐃᐴᑎ: ᕿᓚᓗᒐᕋᓱᕝᕕᐅᓲᖑᒻᒥᔪᖅ ᑕᒪᓐᓇ ᖃᓂᒋᔮ 

ᓰᓚ: ᐄ 

ᔭᐃᐴᑎ: ᐄ, ᑕᐸᒃᑯᐊ, ᐱᑕᖃᐃᓐᓇᓲᖑᒻᒪᑦ ᐃᓛ ᑕᑉᐸᓐᓇᓕ ᐱᑕᖃᐃᓐᓇᕐᖓᑦ ᓄᖑᕈᑎᒍᓐᓇᓗᐊᙱᒻᒪᑦ 

ᔭᒑᔫᒥᔭᑐᐃᓐᓇᖅᑐᑦ ᐅᑎᕐᔫᒥᔭᑐᐃᓐᓇᖅᑐᑎᓪᓗ ᑕᐃᒪᐃᖏᓐᓇᓕᒫᖅᑐᖅ ᐅᓪᓗᑦ ᒪᕐᕉᒃ ᐃᓛᓐᓂᒃᑯᑦ 

ᐊᓪᓗᐃᓯᒪᓲᑦ ᑕᐃᒪᓗ ᑕᑯᔪᖃᓕᖅᑐᓂ ᑕᐃᒫᒃ ᐃᓕᖅᑯᓯᖃᐅᔭᖅᑐᖅ ᑕᐃᒪᐃᖏᓐᓇᐅᔭᕈᔪᑦᑐᖅ 

ᐊᔾᔨᒌᓲᖑᙱᑦᑐᕈᓘᒐᓗᐊᑦ. ᑕᑉᐸᓐᓇᐃᓛᒃ ᐱᓇᓱᕝᕕᒌᓐᓇᓲᕗᑦ ᑕᐃᒪᙶᓗᒃ ᐱᓇᓱᕝᕕᐅᓲᖅ, ᑕᑉᐸᐅᖓ 

ᐅᐸᑦᑕᐅᓲᖅ 

ᓰᓚ: ᐅᖓᓯᑦᑐᑲᓪᓚᕈᓘᒻᒥᔪᖅ ᐃᓛ? 

ᔭᐃᐴᑎ: ᖃᑦᑕᐅᔭᖅ 30-ᒑᓚᐅᕙᓪᓚᐃᔪᖅ ᑕᑉᐱᑯᖓ ᐅᖓᒻᒧᐃᓐᓇᖅ 

ᓰᓚ: ᕼᐄ? 

ᔭᐃᐴᑎ: 30-ᒑᓚᐸᓘᕙᓪᓚᐃᔪᖅ 35-ᒑᓚᐅᙱᑉᐸᑦ ᐃᓚᖏᓐᓄᑦ ᐃᑲᕐᕋᑦ 12 ᑕᒫᓂ ᑲᓅᕐᒧᑦ ᑕᒫᓂ 

ᐃᑲᕐᕋᑦ 12-ᐸᓗᑦᑎᐊᑦ ᑕᑉᐱᑯᖓᑦᑕᐅᑎᒋᒍᒪᓗᓂ ᓱᒃᑲᓕᓂᖅᓴᒧᑦ ᐃᑲᕐᕋᑦ ᖃᑦᑏᓐᓇᕈᓘᒐᓗᐊᑦ, ᑲᓅᒧᓪᓕ 

ᓱᒃᑲᐃᓇᕐᓂᓴᐅᒻᒪᑦ ᐅᒥᐊᓪᓚᕆᒻᒧᑦ ᓴᕕᕋᔭᒻᒧᑦ ᕿᓚᒥᕈᓘᖅᑕᐅᓲᖅ, ᒑᓯᑕᕐᓇᑐᖅᐹᓘᒻᒪᑦ, ᐱᖓᓱᑦ ᑎᓴᒪᑦ 

ᖃᑦᑕᐅᔭᑦ ᑭᓯᐊᓂ ᓈᒻᒪᑦᑐᑦ, ᑎᓴᒪᐸᓗᓐᓂᒃ ᓇᔅᓴᕐᓗᓂ ᑭᓯᐊᓂ ᓈᒻᒪᓲᖅ ᓅᑲᑕᕈᓘᔭᕐᓇᖅᑐᓂᓘᒻᒪᑦ 

ᕿᓂᑲᑕᕈᓘᔭᕆᐊᖃᖅᑐᓂ 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᔭᐃᐴᑎ: ᓇᒧᙵᓲᖑᒐᓗᐊᒃᑭᐊᖅ ᐃᑭᕐᒥᐅᑕᐅᓱᒋᕙᑦᑕᒃᑲᓕ ᖃᐅᔨᓚᐅᖅᓯᒪᙱᓐᓇᒪ ᓇᒦᑦᑐᖃᕐᒪᖔᑦ 

ᐅᑭᐅᒃᑯᑦ ᑭᓯᐊᓂ ᐃᑭᕐᒥᐅᑕᐅᓱᒋᔭᒃᑲ ᐃᒪᐅᓂᖓᓂ ᑕᐅᓇᓂ ᐅᓇᓂᓕ ᐅᖅᑰᔪᒨᔮᖏᒻᒪᑕ 

ᑐᓴᕐᓇᓚᐅᖅᓯᒪᒐᓂ ᑕᒫᓂ ᑭᓯᐊᓂ ᐃᑭᕐᒦᓲᖑᕙᓪᓚᐃᒻᒪᑕ ᐅᖅᑰᔪᒥᐅᑕᐅᑦᑎᐊᐸᓪᓚᐃᖏᒻᒪᑕ ᑑᒑᓖᑦ 

ᓰᓚ: ᐊᓯᔾᔨᖅᓯᒪᓂᖃᖅᑲ ᐊᒥᓲᓂᖏᑦ ᐊᕐᕌᒍᑕᒫᑦ? ᐊᕐᕌᒍᑕᒫᑦ ᑕᐃᒪᙵᑦ 

ᕿᓚᓗᒐᕐᓂᐊᖃᑦᑕᓕᓚᐅᖅᓯᒪᒐᕕᑦ, ᕿᓚᓗᒐᕐᓂᐊᖃᑦᑕᕋᕕᑦ ᐊᓯᔾᔨᖅᓯᒪᔪᒥᒃ ᖃᐅᔨᓯᒪᕕᑦ? 

ᔭᐃᐴᑎ: ᕿᓚᓗᒐᐃᑦ ᐊᕐᕌᒍᐃᑦ ᐊᒥᓱᑦ ᐱᓇᓱᓕᖅᑐᒋᖅᑲᐃ ᐃᓕᑦᑐᓲᖑᒻᒥᒻᒪᑕ ᐆᒪᔪᓕᒫᑦ 

ᑕᐃᒪᐃᑉᐸᓚᐃᒻᒪᑕ ᑕᐃᒪᐃᖃᑕᐅᔪᐃᑦ ᕿᓚᓗᒐᐃᑦ ᐱᓇᓱᖃᑦᑕᓕᖅᐹᓗᑦᑐᒋᑦ 

ᐱᔭᕆᐊᑐᓗᐊᖏᓂᖅᓴᑯᓘᔮᖅᑐᑎᓪᓗ ᐱᕙᔪᔫᒐᓗᐊᑦ, ᐱᔭᕐᓂᓂᖅᓴᑯᓘᔮᖅᑐᑦ, ᒪᓕᒐᕐᓂᓂᖅᓴᐅᓪᓗᑎᓪᓗ, 

ᐸᕐᔭᓗᒍᑎᔭᓗᐊᕋᑎᓪᓗ, ᐃᒫ ᒪᓕᐅᔮᕐᔪᑐᐃᓐᓇᕐᓗᒋᑦ ᐊᖑᑦᑕᐃᓕᒪᓪᓗᒋᑦ ᐱᕙᔪᔭᕋᓗᐊᕗᑦ ᑕᐃᒫᒃ 

ᐊᔾᔨᒋᙱᑦᑎᐊᓕᖅᑕᖓ, ᓇᒧᑐᐃᓐᓇᓪᓚᕇᕈᓐᓇᖅᓯᔪᑦ ᐃᓕᑦᑐᖅᓯᒪᕙᓪᓚᐃᓕᖅᑐᑦ ᐃᓚᖏᑦ ᕿᓚᓗᒐᐃᑦ, 

ᐃᓚᖏᑦ ᐱᔭᕐᓂᖏᑦᑐᕐᔪᐊᕌᓘᑦᑕᖅᑯᖅ ᐃᓚᖏᓪᓗ ᐊᔾᔨᒋᙱᑕᖏᑦ, ᐱᖅᑯᓯᖏᑦ ᐊᔾᔨᒌᑉᐸᒍᓐᓃᖅᑐᑦ 

ᓰᓚ: ᐹᙶᑎᓪᓗᒋᑦ ᐅᑭᐊᔅᓵᒃᑯᑦ? 

ᔭᐃᐴᑎ: ᐄ, ᐊᐅᔭᕐᓯᐅᑎᕗᑦ ᐅᕙᓃᑦᑐᓪᓕ ᑕᕝᕙᓂ Home Bay-ᒦᑦᑐᑦ ᐃᓚᖏᑦ ᐱᔭᕐᓂᖏᑦᑐᔅᓴᔭᓪᓚᕇᑦ 

ᖃᐅᔨᒪᔭᕗᑦ ᐃᓚᙵᕋᔅᓴᐅᑎᐊᙱᑐᖅᑕᓖᑦ ᑕᐃᒃᑯᐊ ᐱᔭᕐᓂᖏᑦᑐᔪᐊᖅᑕᓕᐊᓗᐃᑦ ᑕᒫᓂ ᑕᐃᒪᐃᓲᑦ 

ᑕᐃᒃᑯᐊᓗ ᐹᙶᖅᑐᑦ ᐅᖓᑖᓂ ᑭᖑᓪᓕᐅᓲᖑᒻᒥᒻᒪᑕ ᐊᔾᔨᒋᓗᐊᖅᐸᖏᒻᒥᔭᖏᑦ ᐆᒪ ᐱᓇᓱᑉᐸᑕᑦᑕᓕ 

ᐊᔾᔨᒋᙱᑎᐊᖅᑑᔮᕐᒥᔭᖏᑦ ᓇᓗᓇᓲᖑᙱᒻᒥᔪᑦ ᐃᓕᑦᑐᕐᔫᒥᓯᒪᓱᒋᓕᖅᑕᒃᑲ ᕿᓚᓗᒐᐃᑦ 

ᐱᓇᓱᑦᑕᐅᖃᑦᑕᕐᓂᖏᓐᓄᑦ ᐅᒥᐊᒃᑯᑦ ᐱᔭᕆᐊᑐᓂᖅᓴᐅᒐᓚᑦᑑᔮᒻᒪᕆᑦᑐᖅ ᐱᓇᓱᒋᐊᖏᑦ ᐃᓚᖏᑦ ᐃᓛ 

ᓈᒻᒪᓈᕆᖃᑦᑕᖅᑐᓂᓕ ᐋᒡᒐᐅᒐᓗᐊᖅ ᐃᓕᑦᑐᓲᕌᓘᕙᓪᓚᐃᔪᑦ ᐃᒃᑯᐊ 

ᓰᓚ: ᑐᓴᕐᓇᓲᖑᒻᒥᒻᒪᑦ ᑕᐃᒃᑯᐊ ᓯᕗᓪᓖᑦ, ᓯᕗᓪᓕᖅᑕᖃᑦᑕᖅᑯᖅ ᐊᒻᒪ ᑭᖑᓪᓕᖅᑕᖃᑦᑕᕆᕗᖅ 

ᔭᐃᐴᑎ: ᐄ 

ᓰᓚ: ᐊᔾᔨᒌᙱᓐᓂᖃᕐᒥᔪᑦ? 

ᔭᐃᐴᑎ: ᐄ, ᓯᕗᓪᓖᓪᓕ ᕿᕐᓂᕐᓘᑎᑯᓘᔮᓲᖑᖃᑦᑕᖅᐸᓚᐅᖅᑐᑦ ᐊᒻᒪᓗ ᐊᑯᓪᓕᕋᕇᑯᓗᐃᑦ 

ᐊᔾᔨᒌᙱᐅᔭᖅᑐᑯᓗᐃᑦ, ᕿᓚᓗᒐᑦ ᐊᖏᓕᕇᑦᑐᑦ, ᒥᑮᓕᕇᖏᑦ ᐊᒥᓱᑯᓗᐃᑦ ᑕᐃᒃᑯᐊ ᑭᖑᓖᑦ ᐃᓚᖏᑦ 

ᐊᔾᔨᒌᕈᔪᐊᓗᐃᑦ ᖃᑯᖅᓯᓂᐅᑎᕈᔪᐊᓗᐃᑦ ᑲᑎᙵᔪᐊᓗᐃᑦ ᐊᔾᔨᒌᖏᓐᓇᕈᓗᐊᓗᓐᓂᒃ ᐱᑕᖃᓲᖑᒻᒥᒻᒪᑦ 

ᐊᔾᔨᒌᓲᖑᙱᒻᒥᔪᑦ, ᑲᑎᒻᒪᓂᖏᑦ ᐊᔾᔨᒌᓲᖑᙱᒻᒪᑕ ᕿᓚᓗᒐᐃᑦ ᓇᓗᓇᓲᖑᙱᑦᑐᖅ ᑖᓐᓇ ᑕᐃᒃᑯᐊᓗ 

ᐊᖏᔪᕐᔪᐊᒻᒪᕆᐊᓗᐃᑦ ᕿᕐᓂᓪᓚᕆᐊᓗᐃᑦ ᓴᖅᑭᕈᓐᓇᑎᐊᙱᑦᑐᐊᓗᐃᑦ ᑕᑯᔭᐅᑲᐃᓐᓇᓲᖑᒐᓗᐊᑦ 

ᐊᕐᕕᑎᑐᐸᓗᐊᓗᒃ ᐊᐅᓚᑦᑐᐊᓗᐃᑦ ᑕᐃᒃᑯᐊ ᐊᖏᔫᑎᕐᔪᐊᕌᓗᐃᑦ ᖃᑦᑏᓐᓈᓘᔮᖅᐸᑦᑐᑦ 

ᓴᖅᑭᕈᓐᓇᑎᐊᙱᑦᑐᔅᓴᔮᓗᑐᐃᓐᓇᐃᑦ ᐱᔭᕐᓂᑎᐊᙱᑐᓪᓚᕆᐊᓗᐃᑦ ᐱᔭᐅᒐᓚᙱᑦᑐᑦ, 

ᐱᔭᐅᓚᐅᖅᓯᒪᑦᑎᐊᖏᑦᑐᐊᓗᐃᑦ ᑕᐃᒃᑯᐊ ᐊᔾᔨᒌᑉᐸᖏᑦᑐᐊᓗᐃᑦ ᑕᐃᒫᒃ ᕿᓚᓗᒐᑦ 

ᓰᓚ: ᓇᓕᐊᓪᓕ ᐱᓇᓱᒋᐊᖏᑕ ᖁᕕᐊᒋᓂᖅᓴᕆᕕᒋᑦ? 

ᔭᐃᐴᑎ: ᑕᒪᒃᑯᐊ ᕿᕐᓂᕐᓗᑯᓗᐃᑦ ᖁᕕᐊᒋᔭᒃᑲ, ᓂᕿᖓᓗ ᒪᑦᑖᖓᓗ ᐊᔾᔨᒋᙱᒥᒻᒪᒋᑦ ᖃᑯᖅᓯᓃᑦ, 

ᖃᑯᖅᑕᓪᓚᕆᐊᓗᐃᑦ ᒪᑦᑖᖓᓂᒃ ᐊᔾᔨᖃᙱᒥᒻᒪᑕ ᑕᐃᒃᑯᐊ ᕿᕐᓂᕐᓗᑯᓗᐃᑦ ᓄᓕᐊᕋᓗ ᑕᐃᒪᐃᑦᑐᓂᒃ 

ᒪᑦᑖᖅᑐᕈᒻᒪᐅᓪᓗᓂ ᑕᐃᒫᒃ ᓄᓕᐊᕐᓄᑦ ᐱᓇᓱᓪᓚᕆᓲᖑᒻᒥᔪᖓ ᑕᐃᒪᐃᑦᑐᓂᒃ ᑑᒑᓕᒻᒥᓪᓗ 

ᐱᓇᓱᒃᑲᓗᐊᕆᓪᓗᖓ ᑕᐃᒫᑦᑕᐅᖅ ᒪᒪᕆᒻᒥᒐᒃᑭᑦ ᑕᐃᒃᑯᐊ, ᐊᔾᔨᒌᙱᑎᑕᐅᕙᒻᒥᒻᒪᑕ ᐃᓚᖏᓐᓄᑦ 

ᒫᔾᔭᑭᑦᑐᑯᓗᐃᓪᓗ ᒫᔾᔭᒃᑭᐊᓗᐃᓪᓗ ᐊᔾᔨᒌᑎᙱᒻᒥᒐᑦᑎᒍ 

ᓰᓚ: ᒫᔾᔭᒃᑭᐊᓗᐃᑦ ᐊᖏᓂᖅᓴᐃᑦ? ᑎᒡᒐᐅᓂᖅᓴᐃᑦ?  

ᔭᐃᐴᑎ: ᕿᓚᓗᒐᑐᖃᐅᓂᖅᓴᐃᑦ. ᒫᔾᔭᑭᑦᑐᑯᓗᐃᓪᓕ ᐊᕐᕌᓂᓴᑯᓗᐃᑦ ᐅᕝᕙᓗ ᐱᕈᖅᐸᓪᓕᐊᔪᑯᓗᐃᑦ ᐃᓛ 

ᑐᒑᖄᕐᔪᓕᕋᓗᐊᑐᑎᓪᓗ ᐃᓚᖏᑦ ᑕᐃᒪᐃᑦᑐᑦ ᐊᓪᓚᙳᐊᓕᑯᓗᐃᑦ 

ᓰᓚ: ᑕᐃᒎᓯᖃᕐᒥᒻᒪᑕ ᐊᔾᔨᒌᙱᑦᑐᓂᒃ ᖃᐅᔨᒪᔭᖃᕐᕕᑦ ᖃᓄᐃᑦᑐᓂᒃ? ᐅᖃᕋᑖᖅᑐᑎᐅᒐᓗᐊᖅ 

ᕿᕐᓂᕐᓗᐃᑦ, ᐊᓪᓚᙳᐊᑦ 

ᔭᐃᐴᑎ: ᐄ 

ᓰᓚ: ᐊᕐᕌᓂᓴᐃᑦ 

ᔭᐃᐴᑎ: ᐊᔾᔨᒌᙱᑦᑐᐊᓘᕙᑦᑐᓂᒃᑯᐊ ᑕᐃᒃᑯᐊᓕ ᒥᑭᔪᕋᓛᖑᓂᑯᓗᖏᑦ 

ᐃᑭᖅᐸᕈᓐᓇᓗᐊᖅᐸᓪᓚᐃᕙᙱᒻᒪᑕ ᐊᖏᓗᐊᕋᑎᒃ ᓯᓈᓂᕋᔭᓗᐊᕐᓂᖅᓴᕈᓘᒻᒪᑕᓕ. ᖃᐅᔨᖃᑦᑕᖅᓯᒪᒐᒪᓕ 

ᐃᕐᓂᐊᖑᕋᑖᒥᓂᐸᓗᑯᓗᓐᓂᑦ ᐅᓄᙵᕈᓐᓇᖏᑦᑎᐊᖅᑐᑦ ᐅᓄᖓᐅᔨᔪᓐᓇᙱ ᓄᓇᐅᑉ ᖃᓂᒋᔮᓂ ᑭᓯᐊᓂ 

ᐊᓯᐊᓅᕈᓐᓇᓗᐊᙱᑦᑐᑦ ᐱᕈᕋᑖᒥᓂᐅᑎᓪᓗᒋᑦ ᐃᓚᖏᑦ ᐊᒻᒪᓗ ᐃᓄᑐᐊᕈᓘᔮᖅᑐᑦ ᓱᓇᐅᕝᕙ 

ᐊᖅᑲᐅᒪᔪᖅᑕᓕᐅᒐᓗᐊᖅ ᑕᒫᓂ ᕿᓚᓗᒐᕐᓂᒃ ᐊᑯᓂᐊᓗᒃ ᐃᓚᖏᑦ ᐊᖅᑲᐅᒪᓗᑎᒃ ᐅᐊᑦᑎᔪᓐᓇᖅᑐᑦ 

ᓇᓗᓇᕐᒥᔪᖅ ᕿᓚᓗᒐᖃᓪᓚᕆᒻᒪᖔᖅ ᓱᓇᐅᕝᕙ ᕿᓚᓗᒐᖃᓲᖑᒻᒥᔫᒐᓗᐊᖅ ᕿᑐᕐᖓᖏᑦ 

ᑕᕝᕙᐅᒐᓗᐊᖅᑐᑎᒃ ᓇᓗᓇᖅᓯᑦᑎᐊᓲᖅ ᐱᑕᖃᙱᑦᑐᐊᓘᔮᖅᑐᑎᒃ 

ᓰᓚ: ᐱᒋᐊᖃᕐᓇᒋᓪᓗ? 

ᔭᐃᐴᑎ: ᐄ, ᐱᒋᐊᖃᕐᓇᒋᓪᓗ ᒪᓕᒐᖃᕐᒥᒻᒪᑕ. ᐃᓛ ᐱᔮᖅᑯᑕᐅᙱᑦᑐᒥᒃ ᐃᒫ ᒪᐅᓇᑲᓪᓚᒃ, ᐱᔮᕆᓇᑎᒃ 

ᐱᔪᖃᖃᑦᑕᓚᐅᖃᑦᑕᕐᓂᑯ ᐊᕐᕌᒍᑦ ᓯᕗᓂᑦᑎᓐᓂᖃᐃ, ᐃᓛ ᐅᓂᒃᑳᑕᖃᖅᐸᒻᒥᔪᖅ ᑕᐃᒫᒃ 

ᐱᔮᕆᙱᒃᑲᓗᐊᖅᑐᑎᒃ. 

ᓰᓚ: ᐊᔅᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? ᐃᕝᕕᑦ 

ᖃᐅᔨᔭᖓᒍᑦ 

ᔭᐃᐴᑎ: ᐊᔅᓱᐊᓘᓗᐊᙱᑦᑑᒐᓗᐊ ᑕᑯᓯᒪᔪᖓ ᐅᕝᕙ ᑭᓯᐊᓂ ᑕᑯᖃᑦᑕ…ᐃᓕᓴᖅᓯᖃᑦᑕᖅᓯᒪᔪᖓ 

ᐃᑭᓕᑐᖃᒥᓃᑦ ᕿᓚᓗᒐᐃᑦ ᓇᓗᓇᙱᑐᖅᐹᓗᐃᑦ ᖃᑯᖅᓯᓲᖑᒻᒪᑦ ᑖᓐᓇ ᐃᑭᒥᓂᖓ 

ᖃᑯᖅᑕᐃᓐᓇᓕᒫᕈᑦᑎᐊᖅᑐᓂ ᐃᒫᒃ ᖁᑭᖅᑕᐅᓚᐅᕐᓂᑯᒥᓂᐅᒐᓗᐊᖅ ᑕᕝᕙ ᑖᓐᓇ ᐊᑕᐅᓯᖅ 

ᐊᓯᔾᔨᕈᑎᒋᓯᒪᓲᖓ ᕿᓚᓗᒐᐅᑉ, ᐃᑭᓕᒥᓂᐅᒻᒪᑦ ᑕᕝᕙ ᑖᓐᓇ ᐃᑭᒥᓂᖓ ᖃᑯᖅᑕᐃᓐᓇᓕᒫᑯᓗᒃ ᒪᒥᓐᓂᑯ 

ᑕᐃᒫᒃ ᒪᑦᑖᖓ ᐅᑎᓪᓚᑦᑖᕈᓐᓇᖏᒻᒥᔪᖅ ᖃᑯᖅᑕᐅᓲᖅ ᐃᑭᒥᓂᖓ ᐃᒫᒃ ᐊᔾᔨᒋᙱᑕᑯᓗᐊ ᒪᑦᑖᖓ 

ᓱᕋᒃᑲᒥᓗᑭᐊᖅ ᑕᐃᒪᐃᑦᑐᓂᒃ ᑕᑯᒐᓚᓐᓂᖅᓴᐅᔮᖅᐸᓕᕐᒥᔪᖓ ᐃᓚᖏᓐᓂᒃ ᐃᓛᓪᓕ ᕿᕐᓂᖅᑕᓂᒃ 

ᑕᐃᒫᕌᓘᖅᑑᔮᖅᐸᔪᙱᒻᒥᔫᒐᓗᐊᖅ ᑖᓐᓇ ᐊᔅᓯᔾᔨᐅᑎᒋᓯᒪᔭᖓ, ᓱᒋᔭᕋᓕ ᐅᕙᖓᓕ ᓇᒻᒥᓂᖅ ᑕᑯᓯᒪᔭᒃᑯᑦ 

ᐃᑭᖏᑦ ᓇᓗᓇᙱᑦᑐᕕᔾᔪᐊᕌᓘᒻᒪᑕ ᐳᐃᑎᓪᓗᒋᑦ ᓇᓗᓇᙱᑦᑕᐅᑎᒋᑦᑎᐊᖅᑐᑦ ᖃᑯᖅᑕᑲᓪᓚᖃᑐᐊᖅᑲᑦ 

ᕿᕐᓂᓂᓪᓗᐊᖓᒍᑦ ᐃᑭᑐᖃᖓ 

ᓰᓚ: ᐃᑭᑐᖃᖓ? 

ᔭᐃᐴᑎ: ᓇᓗᓇᐃᖅᓯᓯᒪᕙᑦᑐᑦ ᑕᐃᒃᑯᐊ ᑕᐃᒫᒃ 

ᓰᓚ: ᕿᕐᓂᕐᓕᐅᓂᖅᓴᐃᑦ? 

ᔭᐃᐴᑎ: ᐄ, ᐃᓛᒃ ᖃᑯᖅᑕᐅᒐᓗᐊᑦ ᑕᐃᒪᐃᓲᑦ ᐊᔾᔨᒋᙱᒐᓛᓲᖓ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ?  

ᔭᐃᐴᑎ: ᐅᐱᕐᖔᒃᑯᑦ ᐊᓯᔾᔨᖅᓯᒪᓗᐊᖅᑐᒋᙱᑕᕋᓗᐊᕋ ᑕᕝᕙ ᑭᓯᐊᓂ ᓯᑯᒧᑦ ᐅᐱᕐᖔᑯᓪᓕ ᕿᓚᓗᒐᐃᑦ 

ᑐᕙᐅᑉ ᐊᑯᓐᓂᖓᒍᑦ ᐳᐃᖃᑦᑕᓕᓲᖑᒻᒪᑕ ᐃᒪᓪᓛᓕᖅᑎᓪᓗᒍ ᑐᕙᐅᒐᓗᐊᖅ ᓇᐅᒃᑯᑐᐃᓐᓇᑎᐊᕐᓕ 

ᐳᐃᖃᑦᑕᓕᕈᓐᓇᕐᖓᑕ ᕿᓚᓗᒐᐃᑦ ᓯᑯᖃᕋᓗᐊᖅᑎᓪᓗᒍ ᐅᕝᕙ ᑭᓯᐊᓂ ᐅᑭᐊᔅᓵᒃᑯᑦ 

ᐱᓐᓇᔭᙱᓂᖅᓴᐅᓱᒋᕙᑦᑕᒃᑲ ᐋᕐᓗᓄᑦ ᓯᒃᑯᔾᔭᐅᖃᓂᐅᓴᓂᖐᑦ ᐃᓛ ᕿᒪᑲᑕᑦᑎᑕᐅᓂᐅᓴᑎᓪᓗᒋᑦ 

ᑕᐃᒪᐃᑦᑐᓄᑦ ᓯᒃᑯᔾᔭᐅᑲᓪᓚᓲᖑᓱᒋᕙᑦᑕᒃᑲ ᐅᕝᕙᓗ ᓯᑯᑲᓪᓚᓗᐊᖅᑐᒥᓂᐅᑎᓪᓗᒍ ᓇᔪᖅᑕᖓ 

ᑕᕝᕙᓴᐃᓐᓇᖅ ᓯᑯᑲᓪᓚᓲᕌᓘᒻᒪᑦ ᐃᓚᖓ ᑖᒃᑯᐊ ᑕᕝᕙ ᒪᕐᕉᒃ ᐅᑭᐊᔅᓵᒥᒃ ᐃᓱᒫᓗᓇᕈᔪᑉᐸᒻᒥᔫᒃ ᑕᒫᓂ 

ᓯᒃᑯᔭᐅᖅᑲᔪᖃᖃᑦᑕᕐᓂᑰᔪᔅᓴᐅᔫᒐᓗᐊᖅ ᖃᐅᔾᔩᑦᑑᖃᑦᑕᖅᓯᒪᔪᔅᓴᐅᔪᑦ ᐃᓚᖏᑦ, ᐃᓛ 

ᐄᖑᓂᕋᖅᑕᐅᖃᑦᑕᖅᓯᒪᒻᒪᑦ-ᒐᓗᐊᕐᖓᑦ ᐃᓛ ᑖᓐᓇᓕ ᐅᑭᐊᔅᓵᒥᑦ ᐋᕐᓗᐊᓗᐃᑦ ᐱᓗᐊᖅᑐᐊᓘᓱᒋᕙᑦᑕᒃᑲᓕ 

ᓰᓚ: ᐃᓛ ᐋᕐᓗᑦᑕᖃᓕᖅᐸᓪᓕᐊᑐᐃᓐᓇᖅᑐᖅ? 

ᔭᐃᐴᑎ: ᐄ, ᐋᕐᓗᑦᑕᖃᓕᖅᐸᓪᓕᐊᑐᐃᓐᓇᖅᑐᖅ 

ᓰᓚ: ᑐᓴᐃᓐᓇᖅᑕᕋ ᑖᓐᓇ 

ᔭᐃᐴᑎ: ᑕᐃᒃᑯᐊ ᖃᐅᔨᓴᖅᑕᐅᑦᑎᐊᖃᑦᑕᖁᓕᖅᑕᕋᓗᐊᒃᑲ ᓇᒦᑉᐸᒻᒪᖔᑕ 

ᓰᓚ: ᐋᕐᓗᐃᑦ? 

ᔭᐃᐴᑎ: ᐄ, ᖃᐅᔨᒪᔭᐅᖃᑕᐅᒋᐊᓕᐊᓘᒐᓗᐊᑦ ᐃᒃᑯᐊ 

ᓰᓚ: ᖃᐅᔨᔪᒐᓗᐊᖅᑐᖓᓕ ᐸᓐᓂᖅᑑᑉ ᑕᕝᕙᓂ ᑲᖏᖅᑐᐊᓗᐊᓂ ᐋᕐᓗᓂᒃ ᕿᓂᖅᑐᓂᒃ 

ᖃᐅᔨᓴᕋᔅᓴᓯᐅᖅᑐᓂᒃ ᐋᕐᓗᖃᓕᖅᐸᓪᓕᐊᑐᐃᓐᓇᕐᖓᑦᑕᐅᖅ 

ᔭᐃᐴᑎ: ᐄ, ᑕᒪᐅᓈᖅᑐᐊᓘᕙᒻᒥᔫᒐᓗᐊᑦᑕᐅᖅ. ᑕᑉᐱᑲ Home Bay-ᒥ ᐱᑕᖃᑲᐃᓐᓇᓂᐊᕐᒥᔪᖃᐃ 

ᐱᑕᖃᐃᓐᓇᓲᖑᒻᒪᑦ ᐊᐅᔭᖅ ᐊᕐᕌᒍᑕᒫᑦᑎᐊᖅ ᑕᑉᐹᓂ ᓴᖅᑭᖅᑐᖃᖅᐸᑦᑐᖅ ᑕᐃᒪ ᐱᑕᖃᕐᓂᐊᑐᔅᓴᐅᒻᒥᔪᖅ 

ᐱᑕᖃᐃᓐᓇᓕᒫᑦᑎᐊᖃᑦᑕᓕᕐᖓᑦ 

ᓰᓚ: ᖃᓄᐃᑦᑑᕙᑦ ᐊᔾᔨᒌᙱᓐᓂᖏᑦ? ᐅᖃᖅᑲᐅᒐᓗᐊᖅᑐᑎᑦ ᖃᑯᕐᓂᖅᓴᐃᑦ, ᕿᕐᓂᐅᓂᖅᓴᐃᑦ 

ᐃᓱᖅᑕᖃᖅᑐᓴᐅᒻᒥᔪᑦ ᐃᓱᖅᑕᕈᔫᓂᖅᓴᐃᑦ, ᑎᒡᒑᓗᐃᓪᓗ ᑕᐃᒃᑯᐊᓗ ᐊᕐᕕᑎᑐᑦ ᐊᖏᔫᓂᕋᖅᑲᐅᔭᑎᑦ 

ᐊᑎᖃᕆᕙᑦ? 

ᔭᐃᐴᑎ: ᖃᓄᑭᐊᖅ ᐊᑎᓕᐅᒐᓗᐊᑦ ᖃᐅᔨᒪᙱᑖᓗᒐᓕ ᑕᐃᓐᓇ ᑕᐃᒃᑯᐊ ᐊᑎᐊᓗᖏᑦ ᕿᕐᓂᖅᑖᓗᐃᑦ 

ᐊᖏᔫᑎᕐᔪᐊᕌᓗᐃᑦ ᑕᐃᒃᑯᐊ ᐊᒥᓱᙳᕈᓐᓇᖏᑦᑐᐊᓗᑐᐃᓐᓇᐃᑦ ᑕᑯᔭᐅᓇᓵᓕᕐᒥᔪᑦ ᑕᐃᒪ ᐃᓚᖏᑦ 

ᓴᖅᑭᓲᕌᓘᒐᓗᐊᑦ ᐊᒻᒪᓗ ᐃᓱᒪᒋᓲᒃᑲ ᕿᓚᓗᒐᐃᑦ ᑑᒑᖏᑦ ᐊᔾᔨᒌᙱᒐᓛᑦᑐᒋᓲᕆᒻᒥᔭᒃᑲ ᐹᓂᒃᑲᓃᖅᑐᑦ 

ᐊᒻᒪᓗ ᒫᓂ, ᒫᓃᓐᓂᖅᓴᐃᑦ 

ᓰᓚ: ᖃᓄᖅ? 

ᔭᐃᐴᑎ: ᑕᑉᐹᓃᑦᑐᑦ ᐃᓚᖏᑦ ᑑᒑᑲᓪᓚᐅᓂᖅᓴᐅᔮᖅᑐᑦ ᐃᒫ ᑕᑭᔪᐊᓘᒐᑎᒃ ᑭᓯᐊᓂ ᑎᒡᒑᓘᒐᓗᐊᖅᑐᑎᒃ 

ᑑᒑᑲᓪᓚᐅᓂᖅᓴᐸᓘᔮᕐᒥᔪᑦ ᑕᑉᐹᓂ ᐃᒫᒃ ᖃᓄᐃᑦᑑᒐᓗᐊᒃᑭᐊᖅ ᑕᐃᒫᒃ ᐃᓱᒪᒋᔭᐅᓲᖑᒻᒥᔪᑦ ᐃᓚᖏᑦ 

ᒫᙵᔭᓪᓚᑦᑖᖑᙱᑦᑐᐃᑦ ᐃᓕᓴᕆᔭᐅᓲᖑᒻᒥᔪᑦ ᐊᒻᒪᓗ ᐊᖑᑎᖏᑦ ᑑᒑᖏᑦ ᐊᖏᓪᓕᒃᑲᐅᓂᖅᓴᐅᓪᓗᑎᒃ 

ᐊᕐᓇᓗᑲᐃᑦ ᑑᒑᖏᑦ ᐊᒥᑦᑐᑯᑖᑯᓘᓂᖅᓴᐅᒋᓪᓗᑎᒃ ᑕᐃᒫᒃ ᒪᓕᒻᒥᔪᑦ ᐊᐃᕖᑦ ᑕᐃᒪᐃᒻᒪᑕ ᐊᕐᓇᖏᑕ 

ᑑᒑᖏᑦ ᐊᒥᑦᑐᑯᑖᖑᓂᖅᓴᐅᓪᓗᑎᒃ ᐊᖑᑏᑦ ᓯᓕᑦᑐᑲᓪᓚᐅᓪᓗᑎᒃ ᑕᐃᒫᒃ ᐃᓕᖅᑯᓯᖃᐅᔭᕐᖓᑕ 

ᑕᐃᒫᖑᒻᒥᔪᑦᑕᐅᖅ ᕿᓚᓗᒐᐃᑦ ᐃᓚᖏᑦ, ᑕᑭᔪᑯᑖ, ᐊᒥᑦᑐᑯᑐᑖᑯᓗᓐᓂᒃ ᑕᐃᒪ ᓇᓗᓇᙱᑦᑕᐅᑎᒋᕗᖅ 

ᐃᓕᓴᕆᓲᕋ ᐊᕐᓇᓗᑲᖅ ᐊᖑᑎᐅᒍᓂ ᓯᓕᑦᑐᑲᓪᓚᐅᓂᖅᓴᐅᒐᔭᕐᒥᔪᖅ ᑲᖏᐊ, ᑕᐃᒫᒃ 

ᓱᖅᑯᐃᓯᓇᕈᔪᑉᐸᒻᒥᔪᖅ ᐃᓚᖓᓂ. ᖃᓄᓪᓚᑦᑖ ᖃᐅᔨᒪᔭ…ᐊᔾᔨᒌᙱᑦᑐᐊᓘᒻᒪᑕᐃᓛᒃ ᕿᓚᓗᒐᐃᑦ 

ᓇᓗᓇᕐᒥᔪᖅ ᖃᓄᒃᑲᓐᓂᖅ ᑕᐃᓇᓱᒋᐊᖓ, ᖁᐃᓂᓕᕇᓪᓗ, ᓴᓪᓗ…ᐃᖃᓕᕇᓪᓗ. ᑕᐃᒪᐃᑦᑐᓴᐅᒻᒥᒻᒪᑕ 

ᓰᓚ: ᐊᐱᖅᑯᑎᒋᓗᐊᖅᑕᕋ ᑖᓐᓇ, ᐅᑯᐊ ᓄᓇᓖᑦ ᑎᓴᒪᐅᒻᒪᑕ ᐊᒻᒪ ᐅᖃᖅᑲᐅᒻᒥᔪᑎᑦ ᓇᐅᔮᓄᑦ 

ᑖᕗᖓᒻᒪᕆᒃ ᐊᓪᓛᑦ ᑎᑭᒍᓐᓇᖅᑐᑦ ᑖᕙᙶᑐᓪᓘᓐᓃᑦ ᑐᑭᓯᔭᐅᓯᒪᐸᓗᒃᑲᓗᐊᖅᑐᑎᒃ ᐊᑕᐅᓯᐅᒋᐊᖓ, 

ᓲᕐᓗ ᐊᒡᒍᑐᖅᑕᐅᓯᒪᓇᑎᒃ ᑭᓯᐊᓂ ᐊᒡᒍᑐᖅᑕᐅᓯᒪᒻᒪᑕ, Jones Sound, Eclipse Sound, Admiralty 

Inlet, ᑕᕝᕘᓇ ᐊᒡᒍᑐᖅᑕᐅᓯᒪᓂᖏᓐᓄᑦ, ᑕᐃᒃᑯᐊ ᐊᔾᔨᒌᙱᓐᓂᒐᓛᖏᑦ ᑭᓲᒻᒪᖔᑕ ᐅᖃᖅᑕᐅᓯᒪᙱᒻᒪᑕ 

ᑭᓪᓕᓯᓂᐊᖅᑕᐅᓂᒃᑯᑦ, ᐃᓄᓐᓄᓪᓕ ᖃᐅᔨᒪᔭᐅᒻᒥᔪᑦ ᑐᓴᖅᑲᐅᒻᒥᔪᖓ ᐃᓚᖏᑦ ᖃᑯᖅᓯᓂᐊᓗᐃᑦ 

ᑕᓕᕈᖏᑦ ᖁᒻᒧᑦ.. 

ᔭᐃᐴᑎ: ᖁᒻᒧᐊᓲᑦ? 

ᓯᓪᓚ: ᖁᒻᒧᐊᔅᓯᒪᔪᑦ ᐊᒻᒪ ᓴᖅᐱᖏᑦ ᐊᔾᔨᒋᑦᑎᐊᙱᑕᖏᑦ 

ᔭᐃᐴᑎ: ᐄ, ᑕᐃᒃᑯᐊᓕ ᑖᕗᖓᐸᑦᑐᑦ ᕿᓚᓗᒐᐃᑦ ᐊᕗᖓᖔᖅ ᐃᖃᓗᑦᑑᑦᑎᐊᒧᑦ 

ᑎᑭᑲᐃᓐᓇᓚᐅᓲᕌᓘᕙᓪᓚᐃᔪᑦ, ᐃᖃᓗᑦᑑᑦᑎᐊᒥ ᓴᖅᑭᖅᑐᖃᓚᐅᖃᑦᑕᕐᓂᑰᒻᒪᑦ ᑕᐃᒪᐃᖏᓐᓇᖏᑦᑐᖅ 

ᑭᓯᐊᓂ ᑕᑯᖃᑦᑕᓂᖅᓴᐅᕙᓪᓚᐃᓕᖅᑐᑦ ᑖᕙᓂ 

ᓰᓚ: ᐱᑕᖃᓚᐅᕐᓂᖅᓴᐅᕙᓕᖅᑐᖅ ᐊᒥᓲᙱᑦᑑᒐᓗᐊᓂᒃ 

ᔭᐃᐴᑎ: ᑕᐅᕗᖓ ᐃᖏᕐᕋᓂᖅᓴᐅᕙᓪᓚᐃᕙᓕᕐᒥᔪᑦ ᐃᓚᖏᑦ 

ᓰᓚ: ᖃᑯᖅᓯᓂ...ᐃᓛ ᖃᑯᐊᖓᓂᖅᓴᒥᓪᓕ ᕿᑐᕐᖓᒻᒪ ᐃᓚᖓ ᑕᐅᓇᓂ ᑑᒑᓕᒋᐅᓚᐅᖅᓯᒪᔪᖅ, 

ᐱᑕᖃᕋᔪᐃᓐᓂᖏᓐᓄᑦ ᑕᕝᕙᓂᓕ ᐃᖃᓗᐃᑦ ᑕᓯᐅᔭᕐᔪᐊᖓᓂᒃ ᐱᑕᖃᕋᔪᐃᒻᒪᑕ, ᐅᓇᓂ ᓯᓚᑖᓂ 

ᖃᓄᐃᒃᑲᓗᐊᖅᑲᑭᐊᖅ ᑭᓯᐊᓂ ᐱᑕᖃᕋᔪᐃᓐᓂᖏᓐᓄᑦ ᖃᓄᖅ ᐱᓇᓱᑦᑕᐅᒋᐊᖏᑕ ᓇᓗᒋᔭᐅᓂᖅᓴᐅᒻᒪᑕ 

ᔭᐃᐴᑎ: ᐱᓇᓱᖃᑦᑕᕐᓇᒋᑦ ᓇᓗᓇᖅᑐᐊᓘᒻᒪᑕ ᑕᐃᒫᑦᑕᐅᖅ ᑭᓯᐊᓂ ᐃᓕᓐᓂᑰᔪᒍᑦ ᐱᓇᓱᐊᒡᒐᖅᑐᑕ 

ᐃᓕᓐᓂᑰᒻᒥᒐᑦᑕᑦᑕᐅᖅ ᐱᓇᓱᐊᒡᒐᖅᑐᑕᑦᑕᐅᖅ ᑭᓯᐊᓂ. ᐱᓇᓱᑦᑕᐅᖃᑦᑕᓚᐅᖅᓯᒪᙱᒻᒥᔫᒐᓗᐊᑦ 

ᓱᕈᓯᐅᑎᓪᓗᖓᓕ ᐱᓇᓱᑦᑕᐅᖃᑦᑕᓚᐅᖅᓯᒪᙱᑦᑐᑦ ᐱᓇᓱᑦᑐᖃᓪᓗᐊᓚᐅᖅᓯᒪᙱᑦᑐᖅ ᕿᓚᓗᒐᕐᓂᒃ 

ᐊᒻᒪᓗ ᐱᓇᓱᖃᑦᑕᓪᓚᕆᓕᕐᖓᑕ ᑖᓐᓇ ᓂᐊᖁᕆᓱᕆᔭᖓ ᑲᕼᐊᒡᒑᕈᓗᐊᓂᒃ ᖁᑭᖅᑕᐃᔪᐊᓘᕙᓚᐅᖅᓯᒪᔪᑦ 

ᓂᐊᖁᕆᓱᒋᑦᑎᓪᓗᑎᒃ ᓱᓇᐅᕝᕙᓕᐅᓇ ᑭᓱᑕᖃᙱᑦᑐᖅ ᐅᓇᓕ ᐊᓱ ᐅᖅᓱᑐᐃᓐᓇᖅ 

ᓰᓚ: ᕿᓚᓗᒐᑐᐃᓐᓇᒥᓪᓕ ᖃᑯᖅᑕᒥᒃ? 

ᔭᐃᐴᑎ: ᐊᕚᖅᓯᓇᓱᖃᑦᑕᓚᐅᖅᓯᒪᔪᒍᑦ ᑖᔅᓱᒥᖓ ᐱᓇᓱᑉᐹᓪᓗᓕᕋᑦᑎᒍᑦ  

ᓰᓚ: ᒫᓂᒥᐅᑕᒥᓂᕐᒥᒃ ᓵᓐᑎᒃᑯᑦ ᐊᐅᓪᓚᖅᓯᒪᖃᑎᖃᓚᐅᖅᓯᒪᒻᒪᑕ ᑑᒑᓕᑦᑕᖃᖅᑎᓪᓗᒍ 

ᓄᖅᑲᖓᖃᑎᒋᓪᓗᓂᐅᒃ, ᐃᒫᖑᓂᐊᕐᒥᔪᖅ ᑕᐃᒪ ᐃᒪᐃᒐᔪᒻᒪᑕ ᑑᒑᓕᐅᒻᒪᑦ ᐃᒪᐃᒐᔪᒻᒪᑕ ᐃᒪᐃᓕᐅᓕᖅᑲᑦ 

ᑕᐃᒪ ᐱᔭᕐᓂᖅᓯᓂᐊᖅᑐᖅ ᐃᒫᒃ ᐊᔪᕆᖅᓲᔾᔭᐅᓪᓗᓂ ᐅᖃᐅᔾᔫᓯᐊᓂ ᒪᓕᑦᑐᓂᐅᒃ ᐃᕐᓂᕐᒪ ᐃᓚᖓᑦ 

ᑑᒑᓕᒌᐅᓚᐅᖅᓯᒪᔪᖅ 

ᔭᐃᐴᑎ: ᑕᐃᒫᒃ ᑭᓯᐊᓂ ᐃᓕᓐᓂᐊᖅᑐᑕᑦᑕᐅᖅ ᑭᓯᐊᓂᐅᓚᐅᖅᓯᒪᒻᒥᒻᒪᑦ ᓇᓗᓇᓚᐅᖅᓯᒪᒻᒪᑦ 

ᐱᓇᓱᑉᐹᓗᑦᑐᒋᑦ ᐊᓕᐊᓇᐃᑦᑐᕐᔪᐊᕌᓘᒐᓗᐊᑦ ᑭᓯᐊᓂ ᓇᓗᓇᖅᑐᖅᐹᓗᐃᑦ ᐱᓇᓱᑉᐹᓗᑦᑐᒋᑦ. 

ᐱᔭᕇᕐᔪᒥᓕᖅᑭᓄᖅᑲᐃ? 

ᓰᓚ: ᐱᔭᕇᖅᑐᖓᓕ, ᐃᓚᓯᒍᒪᒍᕕᑦ, ᐃᓱᒪᑦᑎᐊᓐᓂᒃ, ᖁᔭᓐᓇᒦᖅᐹᓗᒃ. 

 

ᔫᑭ ᓄᑭᕈᐊᖅ 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᓰᓚ: ᑭᓇᐅᒻᒪᖔᖅᐱᑦ, ᓇᒥ, ᖃᖓᒃᑯᓪᓗ ᐃᓅᓂᕐᒪᖔᖅᐱᑦ ᐅᖃᕈᓐᓇᖅᑭᑦ? 

 ᔫᑭ: ᔫᑭ ᓄᑭᕈᐊᖑᔪᖓ, ᕿᕕᑦᑑᒥᐅᑕᐅᓐᓂᖏᒃᑲᓗᐊᖅᑐᒍᑦ ᐃᓛ ᐊᓈᓇᒃᑯᒃᑲ ᕿᕕᑦᑑᒧᑦ 

ᖁᕕᐊᓱᒋᐊᖅᑐᓂᕐᖓᑎᒃ ᕿᒧᔅᓯᒃᑯᑦ ᑭᓯᐊᓂ ᑕᑉᐱᑲᓂ ᐃᓅᔪᒥᓂᐅᔪᖓ 

ᓰᓚ: ᐄ, ᖁᕕᐊᓱᕝᕕᐅᑎᓪᓗᒍ? 

ᔫᑭ: ᐄ, ᐃᓛ ᖁᕕᐊᓱᕝᕕᐅᑎᓐᓇᒍ, ᑕᑉᐹᓂ ᐃᓅᔪᒥᓂᐅᒐᓗᐊᖅᑐᖓ ᕿᕕᑦᑑᒥ 

ᓰᓚ: ᐄ 

ᔫᑭ: ᐃᓛ ᖁᕕᐊᓱᕝᕕᐅᑎᓐᓇᒍ, ᐅᐱᕐᖓᓵᒃᑰᕙᓪᓚᐃᖔᖅᑐᖅ 

ᓰᓚ: ᐄ, ᑕᖅᑭᖓ ᖃᐅᔨᒪᔭᐃᑦ? 

ᔫᑭ: ᐄ, ᒪᐃ 12, 1948 ᐃᓅᔪᒥᓂᐅᔪᖓ. ᖁᕕᐊᓱᕝᕕᐅᑎᓪᓗᒍ ᐃᓅᓯᒪᓂᕋᖅᑕᐅᑲᐃᓐᓇᖅᐸᔪᒐᓗᐊᕋᒪ 

ᐋᖅᑭᒋᐊᖅᑕᐅᓚᐅᖅᓯᒪᔪᒻᒪᑦ ᑕᐃᒫ ᓇᓪᓕᐅᑎᕖᒃᑲ ᒪᕐᕈᒻᒪᕆᐊᓘᓕᓚᐅᖅᓯᒪᒻᒪᑎᒃ 

ᓰᓚ: ᐊᓱ…ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᐃᓱᒪᖅᓴᖅᓯᐅᕈᑎ….ᐃᓛ ᐃᖅᑲᓇᐃᔭᖃᑎᒐ 

ᐃᒪᕐᒥᐅᑕᓕᕆᖃᑦᑕᕐᒥᔪᖅ ᐊᐱᖅᓱᓚᐅᖅᓯᒪᒐᒃᑯ ᖃᓄᑭᐊᕐᖓᐃ, ᖃᓄᐃᑦᑐᓂᒃᑭᐊᕐᖓᐃ ᐊᐱᖅᑯᑎᓂᒃ 

ᐱᓇᓱᒃᑯᑦᑕ ᑕᐃᓐᓇ ᖃᐅᔨᓴᖅᑏᑦ ᐃᓱᒪᖓᓐᓂᒃ ᑐᑭᓯᐅᒪᓂᖅᓴᐅᒻᒪᑦ, ᑭᓱᓂᒃ ᕿᓂᙱᓗᐊᖅᐸᑉᐸᑦ, ᑭᓱᓂᒃ 

ᖃᐅᔨᓇᓱᙱᓗᐊᖅᐸᑉᐸᑦ ᐃᒪᐃᓕᐅᖅᑐᒍ. ᐱᔭᕆᐊᑭᑦᑐᕈᓘᓂᐊᖅᑐᔅᓴᐅᔫᒐᓗᐊᖅ ᑭᓯᐊᓂ ᐃᓅᓪᓕ 

ᖃᐅᔨᒪᔭᖓᒍᑦ ᑖᒃᑯᐊ ᑭᐅᔭᐅᔪᓐᓇᕐᓂᖏᑦ ᓇᓗᒋᔪᙱᓇᑦᑎᒍᑦ ᑭᐅᔪᓐᓇᕈᕕᒋᑦ ᑭᐅᔪᓐᓇᖅᑕᑎᑦ 

ᑭᐅᔪᓐᓇᙱᑕᑎᑦ ᖄᖏᑐᐃᓐᓇᕈᓐᓇᕐᒥᔭᑎᑦ. ᑖᓐᓇ ᓯᕗᓪᓕᖅᐹᖅ, ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ 

ᖃᐅᔨᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙ ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙ? 

ᔫᑭ: ᓯᑯᓇᓵᕐᓂᓵᕐᔫᕙᓕᖅᑐᕐᓕ ᐊᒻᒪ ᐃᓛᓐᓂᒃᑯᑦ ᓯᑯᐃᖅᓴᕋᐃᓐᓂᖅᓴᐅᓲᖑᓕᖅᑐᓂ ᐅᐊᑦᑎᐊᕈ ᑕᒪᓐᓇ 

ᓄᓇᑦᑕ ᖃᓂᒋᔮ ᐃᔾᔪᔪᐊᓘᕙᔪᔪᖅ ᓯᑯᖓ ᒫᓐᓇ ᐊᐅᓐᓂᑭᓐᓂᖅᓴᐅᔮᖃᑦᑕᓕᖅᑐᖅ 

ᓰᓚ: ᑕᒪᓐᓇ ᐊᑦᑐᐃᓂᖃᖅᓯᒪᓱᒋᕕᐅᒃ ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓐᓂᓘᓐᓃᑦ ᓯᑯ 

ᖃᓄᐃᓐᓂᖓᓄᑦ? 

ᔫᑭ: ᓱᕐᕋᓗᐊᖅᓯᒪᙱᑐᓪᓕ ᖃᐅᔨᒪᔭᒃᑯᑦ, ᐱᑕᖃᓚᐅᓲᖑᒐᓗᐊᖅ ᐅᐱᕐᖔᒃᑯᑦ ᒪᓐᓇ ᑭᓯᐊᓂ 

ᐅᑭᐊᔅᓵᖑᓕᕋᐃᒻᒪᑦ ᑕᑉᐹᖔᖅᑐᓂᒃ ᐱᑕᖃᕐᓂᖅᓴᐅᓲᖅ ᕿᓚᓗᒐᖃᐃᓐᓇᓂᖅᓴ ᒪᓐᓇ ᑭᓯᐊᓂ ᒪᑯᐊ 

ᑐᓂᕐᓄᑦ, ᑐᓂᖃᕐᕕᒥᓂᕈᓗᐃᑦ ᐅᐊᑦᑎᐊᕈᑲᓪᓛᓗᓂᑦ ᓄᓇᐅᑉ ᐃᓗᐊᓃᓕᖅᑐᑦ ᓴᐅᓂᒥᓂᖅᑕᖃᖅᑐᖅ 

ᕿᓚᓗᒐᐅᑉ ᓴᐅᓂᒥᓂᖏᓐᓂᒃ ᐊᒻᒪ ᓱᕈᓯᐅᑎᓪᓗᖓ ᐊᕙᓂ ᐊᑭᑦᑎᓐᓂᒥᐅᑕᐅᑎᓪᓗᑕ ᖃᑯᖅᑕᐃᑦ 

ᑕᒪᐅᓈᓂᖅᓴᐅᖔᖅᐸᔪᔫᒐᓗᐊᑦ 

ᓰᓚ: ᖃᑯᖅᑕᐃᑦ? 

ᔫᑭ: ᐄ ᐊᒻᒪ ᑐᓴᐅᒪᔭᒃᑯᑦ ᓯᕗᓂᓐᓂ ᑑᒑᓖᑦ ᑕᒪᐅᓈᖃᑦᑕᖅᑐᒥᓈᓘᒻᒥᔫᒐᓗᐊᑦ ᒫᓐᓇ 

ᖃᑯᖅᑕᖅᑕᖃᑦᑎᐊᕈᓐᓇᐃᓕᔪᖅ ᑑᒑᓖᓐᓇᕈᔫᕙᓕᖅᑐᑦ ᐃᓚᖏᑦ ᑑᒑᖃᓲᖑᙱᑦᑐᕈᓘᒐᓗᐊᑦ…. 

ᑕᐃᒪᐃᑦᑐᐃᓐᓇᕈᔫᕙᓕᖅᑐᖅ ᒫᓐᓇᐅᔪᖅ 

ᓰᓚ: ᐊᓯᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᔫᑭ: ᒫᓐᓇ, ᒫᓐᓇᐅᓕᖅᑐᖅ ᑕᐃᒫᔅᓴᐃᓐᓈᐸᓗᑦᑑᔮᖅᑐᖅ ᐊᖅᑯᓵᕐᓂᕆᕙᑦᑕᖏᑦ ᑕᑉᐹᙵᑦ ᒪᓐᓇ ᓵᕗᑦ, 

ᒪᓐᓇ ᓄᓇ ᖃᓂᑦᑐᖅ ᒪᓐᓇᓗ ᑕᐅᓐᓇᓗ ᐅᓄᖓᐃᓐᓇᖅ ᐃᖏᕐᕋᓂᖃᕐᖓᑦ ᓯᑯ ᑕᑉᐹᙵᑦ ᐃᖏᕐᕋᔪᑦ 

ᑕᐃᒫᖃᐃ ᑕᒫᓃᓐᓂᖅᓴᕈᓘᕙᑦᑦᑐᑦ ᓇᐅᒃᑰᐸᑦᑑᒐᓗᐊᒃᑭᐊᖅ, ᐊᕘᓈᖅᐸᓪᓚᐃᕙᑦᑐᑦ ᐅᐱᕐᖔᒃᑯᑦ ᑭᓯᐊᓂ 

ᐅᓐᓇ ᐃᑦᑕᔭᕋᓕᐅᑉ ᓵᖓ ᐅᑭᐅᒃᑯᑦ ᕿᓚᓗᒐᐃᑦ, ᐃᓛ ᖃᐅᔨᒪᔭᐅᓲᖑᒻᒥᔪᖅ ᑕᐃᒃᑯᓄᖓ 

ᐋᖅᑭᓯᓯᒪᕙᑦᑐᓄᖅᑲᐃ ᕿᓚᓗᒐᕐᓄᑦ ᕿᓚᓗᒐᖃᓲᖑᓂᕋᖅᑕᐅᕙᓚᐅᖅᑐᖅ ᑭᓯᐊᓂ ᒪᓐᓇ, 

ᓯᓈᖃᕈᓐᓇᑎᐊᙱᑦᑐᐊᓘᒐᑦᑕᓕ ᐃᓛᓐᓂ ᓯᓈᖃᑲᐃᓐᓇᓚᐅᓲᕈᓘᒐᓗᐊᖅ ᕿᓚᓗᒐᖃᕈᓐᓇᑎᐊᙱᑦᑐᖅ 

ᐅᐱᕐᖔᒃᑯᑦ ᐅᑭᐊᔅᓵᒃᑯᑦ ᕿᓚᓗᒐᖃᕐᓂᖅᓴᐅᓲᖅ ᐃᓛᓐᓂᑯᓪᓗ ᑎᑭᓴᕋᐃᓐᓂᓴᐅᓪᓗᑎᒃ ᐃᓛᓐᓂ 

ᑎᑭᓐᓇᓵᕐᓂᓵᕐᔫᕙᒻᒥᔪᑦ ᐊᐅᔭᒃᑯᑦ ᐃᓛᓐᓂ ᑎᑭᓲᖑᒐᓗᐊᑦ 

ᓰᓚ: ᐃᕐᓂᐅᕐᕖᑦ, ᐃᕐᓂᐅᕐᕕᖃᖅᑐᓴᐅᒻᒥᒻᒪᑕ, ᐃᕐᓂᐅᕐᕖᑦ ᓇᒦᒻᒪᖔᑕ ᖃᐅᔨᒪᕕᒋᑦ? ᐅᕝᕙᓘᓐᓃᑦ 

ᐱᖃᓪᓚᑖᙱᑦᑐᑦ? 

ᔫᑭ: ᒫᓂᓕ ᕿᓚᓗᒐᖃᐃᓐᓇᐸᒻᒪᑦ ᐸᓐᓇ ᐊᕐᕚᖅᑑᖑᓂᕋᖅᑕᖅ, ᒫᓂ ᕿᓚᓗᒐᖃᖅᐸᓕᕐᒥᒻᒪᑦ, 

ᑕᑉᐹᓂᓗᖃᐃ ᐃᓚᖏᑦ ᐃᕐᓂᔪᖃᖅᑐᕈᓘᕙᑦᑐᐃᑦ…ᒫᓂ ᐃᓚᖏᑦ ᒥᑭᔪᕈᓘᓲᑦ 

ᐃᓅᕋᑖᒥᓂᕈᓗᐃᑦ…ᐃᕐᓂᔪᖃᓚᐅᓲᖑᒋᓪᓗᓂ ᑕᕝᕙᓂᔅᓴᐃᓇᐅᙱᑦᑐᖅ 

ᓰᓚ: ᐅᐱᕐᖔᒃᑯᑦ ᐅᕝᕙᓘᓐᓃᑦ ᐊᐅᔭᒃᑯᑦ? 

ᔫᑭ: ᐊᐅᔭᒃᑯᖃᐃ ᐱᓗᐊᖅᑐᖅ ᐃᕐᓂᓲᖑᕙᓪᓚᐃᔪᑦ ᒥᑭᔪᕈᓗᐃᑦ, ᒥᑭᔪᖅᐹᓘᓱᖑᒻᒪᑕ ᐃᓚᖏᑦ 

ᐃᓅᕋᑖᒥᓂᐅᓪᓗᑎᒃ ᐊᐅᔭᒃᑯᑦ, ᐅᑭᐊᔅᓵᐸᓘᔭᒃᑯᑦ ᐊᑕᐅᑦᑎᑰᕐᓂᐅᕙᙱᒻᒥᔪᕈᓗᐃᑦ ᐃᓚᖏᑦ 

ᐊᖏᓂᖅᓵᕐᔪᕈᓘᕙᒻᒥᒻᒪᑕ 

ᓰᓚ: ᑕᕝᕙᓂᔅᓴᐃᓪᓗᐊᖅ ᑕᖅᑭᒥ ᐃᓅᕕᖃᓲᖑᙱᑦᑐᑦ? ᓇᓗᓇᙱᑦᑐᖅ? 

ᔫᑭ: ᐄ, ᑭᖑᓕᕇᕌᕐᔪᕈᓗᐃᖅᑲᐃ ᖃᓂᒌᕈᓘᒐᓗᐊᑦ? 

ᓰᓚ: ᐃᕐᕕᐅᕐᕖᑦ ᐅᕝᕙᓘᓐᓃᑦ ᐃᕐᓂᐅᖅᑐᐃᑦ ᑕᑉᐹᓂ ᐊᕐᕚᖅᑑᒥ ᐅᖃᕋᑖᕋᕕᑦ, ᑕᐃᒪᐃᒃᑲᓗᐊᖅᑎᓪᓗᒍ 

ᕿᓚᓗᒐᕋᓱᑦᑐᖃᓲᖑᒋᕙ? 

ᔫᑭ: ᐄ 

ᓰᓚ: ᑕᒪᒃᑯᐊᓕ ᐱᓇᓱᖁᔭᐅᙱᒻᒪᑕᖃᐃ 

ᔫᑭ: ᐄ, ᐃᓛ ᒫᓂ ᑕᐃᒪᐃᑦᑐᕋᓛᖃᐅᖅᑐᕈᓗᐃᑦ ᐱᓇᓱᑦᑕᐅᒋᐊᖃᙱᑦᑐᑦ ᑭᓯᐊᓂ ᑕᐃᒪ 

ᐱᔮᖅᑯᑕᐅᙱᑦᑐᒥᒃ ᖁᑭᐊᓪᓗᑎᒃ ᐱᔪᖃᓚᐅᓲᖑᒻᒥᔪᖅ ᐊᓈᓇᖓᓂᒃ 

ᓰᓚ: ᐅᐱᓐᓇᕋᓂ ᓇᓗᓇᖅᓯᑲᐃᓐᓇᑐᔅᓴᐅᕙᒻᒥᔪᖅ. ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᔫᑭ: ᐋᒡᒐᐃ ᖃᐅᔨᒪᓪᓚᕆᙱᒻᒥᔭᒃᑲ ᓇᒧᙵᓚᑦᑖᖃᑦᑕᕐᒪᖔᑕ ᑭᓯᐊᓂ ᑕᐅᓄᖓᖅᑐᐊᓘᔮᖃᑦᑕᖅᑐᑦ 

ᒪᐅᓇᓖ, ᐸᐅᙵᖔᓗᐊᕈᓐᓇᐸᙱᑦᑐᑦ 

ᓰᓚ: ᐊᒻᒪ ᐅᖃᖅᑲᐅᒻᒥᔪᑎᑦ ᐃᑦᑕᔭᕋᓕᐅᑉ ᑕᐅᓄᖓ, ᑐᓴᐅᒪᔭᒃᑯᓪᓖ? ᑕᐅᓄᖓ ᑭᑎᖔᖓᓄᖅᑲᐃ 

ᓇᒧᒃᑭᐊᖅ 

ᔫᑭ: ᑕᐅᓄᖓ ᓵᖓᓄᖅᑲᐃ ᐅᖓᑖᓄᓪᓗᑭᐊᖅ, ᐃᓛ ᐃᒪᐅᓂᖓᓃᓱᖑᒻᒥᒻᒪᑕᖃᐃ 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? 

ᔫᑭ: ᐃᓛ ᐊᒥᓲᓂᕆᕙᑦᑕᖏᑦ ᖃᓄᖅ, ᐊᒥᓲᓂᖅᓵᕐᔫᔮᑦᑕᖅᑯᑦ ᐃᓚᖏᑦ ᐃᓛᓐᓂᒃᑯᑦ ᐊᒥᓲᙱᓂᖅᓴᐅᑕᖅᑯᑦ 

ᐅᕘᓈᖅᑐᑎᖅᑲᐃ ᐃᓚᖏᑦ ᓴᖑᕙᙱᑦᑐᕈᓘᒻᒪᑕ ᒪᓐᓇ ᐃᑭᕋᓴᐅᒐᓗᐊᕐᖓᑦ ᐊᒥᓱᐊᖅᑎᖏᓐᓂᖅᓴᐅᕙᑦᑐᑦ 

ᐅᓅᓇ ᓵᖅᑯᑎᓪᓗᒋᑦ, ᐅᖓᑖᒎᖅᑐᑎᒃ ᑕᒪᐅᖓ ᐳᓚᔭᖅᑐᐸᒻᒥᒻᒪᑕ ᑕᕝᕘᓇᓕ ᓄᓇᑦᑎᒍᑦ 

ᐅᕘᓈᖅᑐᖃᓚᐅᓲᖑᒋᓪᓗᓂ 

ᓰᓚ: ᐳᓚᔭᖅᑐᖅᑐᑦ ᐊᕘᓈᓘᖅᑐᑎᒃ ᑕᕝᕗᖓ ᐋᕐᓕᕆᔪᖅᑲᐃ? 

ᔫᑭ: ᖃᓄᑭᐊᖅ ᐃᖏᕐᕋᓂᕐᒥᓪᓗᑭᐊᖅ ᒪᓕᑦᑐᑦ ᐃᑯᖓᓗ ᑲᖏᖅᑐᓗᒻᒧᑦ ᐃᑯᖓ 

ᒪᑦᑖᑐᔾᔭᓇᐅᓂᕋᖅᑕᑎᓐᓄᑦ ᑕᑉᐸᐅᖓ…ᑕᒫᙵᑦ ᖃᓂᑦᑐᒥᒃ, ᓇᒥᒃᑲᓐᓂᖅ ᖃᐅᔨᒪᓗᐊᙱᒻᒥᒐᒃᑭᑦ 

ᓰᓚ: ᐊᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? ᐃᕝᕕᓪᓕ 

ᖃᐅᔨᔭᖓᒍᑦ ᖃᓄᐃᓕᐅᕈᓯᕆᓲᖏᑦ ᖃᐅᔨᒪᔭᐃᑦ ᒪᓕᑦᑐᒍ ᐊᓯᔾᔨᖅᓯᒪᓂᖅᑕᖃᖅᑑᔮᖅᑲ? 

ᔫᑭ: ᑭᓯᐊᓂᓕ ᐃᓚᖏᑦ ᐃᓕᑐᕐᓂᐅᓂᖅᓴᐅᔮᓲᑦ ᑑᒑᓖᓪᓗᑭᐊᖅ 

ᐱᔭᐅᓂᖅᓴᐅᓇᓱᓐᓂᖅᓴᐅᔮᖅᐸᓐᓂᖏᓐᓄᑦ. ᓄᓇᓖᓪᓕ ᑕᑉᐸᒃᑯᐊ ᑲᖏᖅᑐᒑᐱᒃᑯᑦ, ᓄᓇᓖᑦ ᑭᓯᐊᓂ 

ᑑᒑᓖᑦ ᒫᓐᓇ ᐃᓕᑦᑐᐸᓪᓕᐊᔪᐊᓘᔮᖅᑐᑦ ᑕᐃᒪᐃᙱᓂᖅᓴᐅᔮᐸᔪᒐᓗᐊᕐᖓᑕ ᐅᐊᑦᑎᐊᕈ ᐃᒫᖏᓛ ᑑᒑᖏᑦ 

ᐱᔭᐅᓂᖅᓴᐅᓇᓱᖃᑦᑕᖅᑐᑎᒃ ᐃᓕᑦᑐᕐᓃᑦ ᐃᓛ ᐆᒪᔪᐃᑦ ᑕᐃᒪᐃᓲᖑᒻᒪᑕ ᐱᔭᐅᓇᓱᐊᕐᓂᖅᓴᐅᓲᑦ 

ᐃᓕᑦᑐᓂᖅᓴᐅᓲᖑᒻᒪᑕ 

ᓰᓚ: ᓲᔪᕐᓇᖅᓯᕙᑦᑐᑦ ᑕᐹᖔᕐᓂᖏᓐᓂᖃᐃ ᒪᐅᖓ ᑎᑭᓕᖅᑎᓪᓗᒋᑦ ᐃᓛ ᒪᐅᓈᓕᖅᑎᓪᓗᒋᑦ 

ᔫᑭ: ᐄ, ᐃᓚᖏᑦ ᒪᒥᓐᓂᑯᓂᒃ ᖁᑭᐅᒻᒧᓪᓗᑭᐊᖅ ᐃᑭᒥᓂᖃᓲᖑᒻᒪᑕ ᖃᑯᖅᑕᑲᓪᓚᐅᓪᓗᓂ ᑖᓐᓇ ᒪᑦᑖᖓ 

ᖁᖁᕈᔪᔅᓯᒪᔫᔮᖅᑐᓂ ᓇᑭᒃᑭᐊᖅ ᐊᒡᒍᑎᓐᓂᓗᑭᐊᖅ ᑑᒑᓖᑦ, ᐃᓛ ᑕᒪᒃᑯᐊ ᑑᒑᓖᑦ 

ᑕᐃᒪᐃᒃᑲᔪᓐᓂᖅᓴᐅᔮᖅᑐᑦ ᐊᓐᓇᐃᔭᐅᒐᔪᓐᓂᓴᐅᒻᒪᑕᖃᐃ ᐊᖅᑲᐅᒻᒪᐅᓂᖅᓴᕈᓘᓪᓗᑎᒃ 

ᓰᓚ: ᓄᓃᑦ ᑑᒑᖃᓲᖑᒋᕙᑦ? 

ᔫᑭ: ᓇᒥᑐᐃᓐᓈᓲᕈᓗᐃᑦ ᑕᒫᓂ 

ᓰᓚ: ᑑᒑᖃᓲᖑᒻᒥᔪᑦ ᓄᓃᑦ? ᐊᕐᓇᐃᑦ ᑑᒑᖃᓚᐅᓲᖑᒻᒥᔪᑦ? 

ᔫᑭ: ᐄᖑᓂᕋᖅᑕᐅᒐᓗᐊᖅ ᑭᓯᐊᓂ ᑕᑯᓚᐅᖅᓯᒪᑦᑎᐊᖏᑦᑐᖓ ᑑᒑᕈᓯᓕᐅᒐᓗᐊᑦ ᒪᕐᕉᓐᓂᒃ ᑕᖅᑲᒨᓇ 

ᓂᐊᖁᖓᓂ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᓅᑉᐸᓪᓕᐊᑎᓪᓗᒋᑦ ᑲᑎᙵᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓗ? ᓲᕐᓗ 

ᑲᑎᙵᓂᕆᕙᑦᑕᖏᑦ ᓯᕗᓪᓖᓘᓐᓃᑦ ᑭᖑᓪᓖᓘᓐᓃᑦ, ᐊᓯᔾᔨᖅᓯᒪᓂᖃᐅᕆᕙᑦ? 

ᔫᑭ: ᖃᓄᐃᓪᓚᕆᑦᑑᒐᓗᐊᑭᐊᖅ, ᐃᓛ ᓯᕗᓪᓕᐅᓂᖅᓴᐅᔮᓲᖑᔮᕐᖓᑕ ᕿᑐᕐᖓᓛᓖᑦ ᑑᒑᖃᙱᑦᑐᑦ 

ᑑᒑᓖᓪᓗ ᑭᖑᓪᓕᐸᓘᔮᖅᑐᑎᑦ ᑕᐃᒪᐃᑦᑑᓲᖑᒻᒪᑕ…ᐅᕝᕙᓗᑭᐊᖅ ᑭᓱᒧ ᑕᐃᒪᐃᑦᑎᑕᒥᓃᑦ, 

ᐊᔾᔨᒌᒍᓐᓇᖏᑦᑎᐊᕐᖓᑕ ᐃᓕᖅᑯᓯᖏᑦ ᐊᔾᔨᒌᒍᓐᓇᖏᑦᑎᐊᕐᖓᑕ. 

ᓰᓚ: ᑕᐃᒫᔅᓴᐃᓐᓇᐅᒍᓐᓇᓲᖑᙱᑦᑐᖅ? 

ᔫᑭ: ᐄ 

ᓰᓚ: ᐅᕝᕙᓗ ᑕᐃᒃᑯᐊ ᕿᑐᕐᖓᓖᑦ ᓯᕗᓪᓕᐅᓂᖅᓴᐅᒐᔪᑦᑐᑦ ᐅᕝᕙᓘᓐᓃᑦ ᑑᒑᓖᑦ ᑭᖑᓪᓕᐅᓪᓗᑎᒃ, 

ᑕᐃᒪᐃᒐᔪᑦᑐᑦ? ᐅᕝᕙᓗ ᐊᔾᔨᒋᙱᑕᖓ? 

ᔫᑭ: ᑑᒑᓖᑦ ᒫᕋᓛᕈᓗᖏᑦ, ᖃᓄᖅ ᓴᖅᑭᔮᙱᒃᑲᓗᐊᖅᑎᓪᓗᒋᑦ ᓂᕕᐅᓲᖑᕙᓪᓚᐃᒥᒻᒪᑕ 

ᐊᕐᓇᐃᖅᑕᒥᓂᐅᑎᓪᓗᒋᑦ ᐃᓛᓐᓂ ᑑᒑᓕᒃ ᓴᖅᑭᕐᔫᒥᓲᕌᓘᒻᒥᔪᖅ ᐊᐃᔅᓯᖅᑑᔮᑦᑎᐊᖅᑐᑎᒃ 

ᓰᓚ: ᑳ 

ᔫᑭ: ᐃᒪᕐᒥᐅᑕᐃᖅᑲᐃ ᖃᐅᔨᒪᖃᑦᑕᐅᑎᔪᐊᓘᕙᑦᑐᑦ, ᖃᐅᔨᒪᑦᑎᐊᕐᖓᑕ ᐃᒪᕐᒥᐅᑕᐃᑦ 

ᓰᓚ: ᖃᐅᔨᓯᒪᔭᖃᕆᕕᑦ ᕿᓚᓗᒐᐃᑦ ᐊᔾᔨᒌᙱᓐᓂᖏᓐᓂᒃ? ᑐᓴᖅᑲᑦᑕᓚᐅᕐᒥᒐᒪ ᕿᕐᓂᕐᓗᐃᑦ, 

ᐊᓪᓚᙳᐊᑦ, ᑕᐃᒫᑦᑕᐅᖅ ᖃᐅᔨᒪᔮᕆᒻᒥᔭᑎᑦ? ᐃᓛ ᑐᑭᓯᐅᒪᖃᑕᑎᒌᑉᐸᑲᔅᓯ ᑕᐃᒫᒃ ᑕᐃᒍᖅᑐᒋᑦ 

ᔫᑭ: ᐊᔾᔨᒌᙱᓐᓂᖃᕐᒥᔪᑦ ᑕᐃᒃᑯᐊ ᕿᕐᓂᖅᑕᐃᓐᓇᐸᓗᐊᓗᐃᑦ ᐊᖏᔪᐊᓘᓲᑦ ᐃᓚᖏᑦ 

ᑑᒑᒃᑭᐊᓘᕙᓪᓚᐃᓲᑦ ᑕᐃᒪᐃᑦᑐᑦ ᐊᒻᒪ ᑕᐃᒃᑯᐊ ᐊᓪᓚᙳᐊᑦ ᐊᔾᔨᒋ…ᐃᓛ ᕿᓚᓗᒐᐅᖃᑎᒐᓗᐊᖏᑦ 

ᐃᓚᔅᓴᔭᕆᑦᑎᐊᖅᑑᔮᙱᑕᖏᑦ 

ᓰᓚ: ᐄ, ᑲᑎᒻᒪᒍᓐᓇᑎᐊᙱᑕᖏᑦ? 

ᔫᑭ: ᐃᓛ ᑲᑎᒻᒪᓲᕈᓘᒐᓗᐊᑦ ᐃᓛᓐᓂᒃᑯᑦ ᑲᑎᒻᒪᓲᕈᓘᒐᓗᐊᑦ ᖃᑯᖅᓯᓲᕌᓘᒻᒥᒻᒪᑕ 

ᕿᓚᓗᒐᑐᖃᐅᓕᕋᐃᒐᒥᒃ ᖃᑯᖅᓯᓂᕐᓂᒃ ᑕᐃᔭᐅᓲᑦ 

ᓰᓚ: ᕼᐄ, ᖃᑯᖅᓯᓂᖅ? 

ᔫᑭ: ᐄ, ᑑᒑᖏᑦ ᑕᐃᒪ ᐊᖏᔫ…ᑕᑭᔫᑎᐊᓗᐃᑦ ᓇᓗᓇᙱᑦᑐᑦ ᖃᑯᖅᓯᓂᐊᓗᑕᖃᖃᑦᑕᓕᖅᑲᑦ ᑕᐃᒪ ᒪᓐᓇ 

ᒪᑦᑖᖓ ᖃᑯᖅᓯᓂᐅᓕᕐᓗᓂ 

ᓰᓚ: ᖃᖃᓐᓇᐃᓂᖅᓴᐅᒋᕙᑦ? 

ᔫᑭ: ᕼᐊᐃ? 

ᓰᓚ: ᐱᔭᕐᓂᖏᓐᓂᖅᓴᐃᑦ? 

ᔫᑭ: ᐄ, ᐱᔭᕐᓂᖏᓐᓂᖅᓵᓗᐃᑦ ᐊᒻᒪ ᐱᔭᕐᓂᖅᓯᑲᓪᓚᓲᕌᓘᒋᓪᓗᑎᒃ ᐊᖅᑲᐅᒪᑐᖃᐅᔭᕋᓱᒧᖅᑲᐃ 

ᐃᔾᔭᖑᓕᑲᓪᓚᓲᕌᓘᒻᒪᑕ, ᐃᔾᔭᙳᓕᕐᓇᓵᓚᐅᕋᓗᐊᖅᑐᑎᒃ 

ᓰᓚ: ᐊᓯᖏᓐᓂᒃ ᐊᐱᖅᑯᓯᔅᓴᖄᕈᓐᓃᖅᑐᖓ ᐃᓚᓯᔪᒪᓐᓂᕈᕕᑦ ᐃᓚᓯᔪᓐᓇᑎᐊᖅᑐᑎᑦ ᐅᕝᕙᓘᓐᓃᑦ 

ᐊᐱᖅᑯᑎᒋᙱᑕᕐᓂᒃ ᖃᓄᐃᑦᑐᑐᐃᓐᓇᕐᓂᒃ, ᐃᓱᒪᒋᔭᕐᓂᒃ ᓂᓪᓕᕈᓐᓇᑎᐊᖅᑐᑎᑦ 

ᔫᑭ: ᐃᓛᓪᓕ ᑕᕝᕙᑐᐊᕐᓕ…ᒪᑯᐊ ᓂᐅᕕᕐᕖᑦ ᓴᒃᑯᖏᑦ ᐱᐅᓲᖑᙱᒥᒻᒪᑕ ᑐᖁᑦᑎᔪᓐᓇᑦᑎᐊᕋᑎᓪᓗ, 

ᓂᐅᕕᕐᕖᑦ ᑯᐊᐸᒃᑯᓪᓗᓐᓃᑦ ᒪᑯᓂᖓ ᓴᒃᑯᓂᑦ ᓄᕝᕗᑦᑎᐊᖑᔫᒥᔪᓂᒃ ᑎᑭᓴᐃᕙᑉᐸᑕ ᐃᒻᒪᖃ…. 

ᖃᓄᕐᒪᑯᐊ,….ᔭᒐᓲᖑᒻᒥᒻᒪᑕ ᐃᓛᓐᓂᑯᑦ ᑐᖁᑦᑕᐅᑎᒋᙱᑦᑐᒥᓂᐅᓪᓗᑎᒃ ᑕᐃᒫᒃ ᕿᓚᓗᒐᐃᑦ 

ᔭᒐᙱᓂᖅᓴᐅᖃᑦᑕᕋᔭᖅᐸᓚᐃᒻᒪᑕ ᑭᕕᙱᓂᖅᓴᐅᖃᑦᑕᕐᓗᑎᓪᓗ ᓇᐅᒃᑯᒃᑭᐊ ᓂᐅᕕᖅᑎᒃᑯᑦ 

ᑎᑭᕝᕕᐅᖃᑦᑕᖅᑲᑕ… 

ᓰᓚ: ᖃᓄᐃᑦᑐᓂᒃ ᓴᒃᑯᖃᓲᖑᒐᔅᓯ? 

ᔫᑭ: 375-ᓗ, 300-ᓗ, 7.62-ᓗ, ᑕᒪᒃᑯᐊ ᓴᙱᔫᓂᖏᑦ, 243-ᒥᒃ ᐃᓱᖃᕐᖓᑕ, ᐅᓄᖓ ᐊᑦᑖᓄᑦ 

ᐊᑐᖅᑕᐅᔭᕆᐊᖃᙱᑦᑐᑦ, 243-ᒥᒃ ᐃᓱᖃᕐᓂᕋᖅᑕᐅᔮᔪᔪᑦ 

ᓰᓚ: 6.5-ᓕᑭᐊᖅ? 

ᔫᑭ: 6.5-ᓗ ᐱᐅᔪᖅ ᕿᓚᓗᒐᕐᓄᑦ 

ᓰᓚ: ᖃᓄᐃᑦᑐᑦ ᓴᒃᑯᖏᑦ? ᓄᕝᕗᑦᑎᐊᕆᑦᑐᑦ? 

ᔫᑭ: ᑎᓯᔪᓖᑦ… 

ᓰᓚ: ᐃᓛ ᓄᕝᕗᑦᑎᐊᕆᑦᑐᐃᑦ ᐱᐅᓂᖅᓴᐃᑦ? 

ᔫᑭ: ᐄ, ᒪᑯᐊ ᖄᕈᑎᓕᕈᓗᐃᑦ ᔭᒐᐃᑎᑦᑎᒃᑲᐅᓂᖅᓴᐅᒻᒪᑕ ᐊᒻᒪ ᐊᓐᓇᐃᑎᑦᑎᒃᑲᐅᓂᖅᓴᐅᓪᓗᑎᒃ. 

ᐱᔭᐅᓯᒪᓕᕋᔭᕋᓗᐊᖅᑎᓪᓗᒍ. ᓯᓗᑕᖃᓚᐅᓲᖑᒻᒪᑦ ᑕᐃᒪ ᑐᖁᙱᑦᑐᒥᓂᕐᓂᒃ ᐅᓇᙵᑦ ᐱᓪᓗᐊᖅᑐᒥᒃ 

ᑕᐅᓄᖓ ᐃᖏᕐᕋᒻᒪᑕ ᓯᓘᓚᐅᓲᖑᒻᒪᑕ ᐊᒻᒪ ᓄᓗᐊᖃᓚᐅᓲᖑᒻᒥᒐᒪ ᓄᓗᐊᑦ 

ᔭᒐᑎᕆᓐᖏᑎᐊᖅᑐᓪᓕ…ᐃᓛ ᐳᑐᒃᑭᐅᓗᐊᖅᑎᓐᓇᒋᑦ ᐱᐅᔪᑦ ᑕᐃᒃᑯᐊᓕ ᐱᔭᐅᖁᔭᐅᙱᑦᑐᑦ 

ᒫᕋᓛᕈᓗᐃᑦ…ᐊᐳᑐᐃᓐᓇᖅᑐᑎᒃ ᐅᑎᕆᐊᓲᖑᕙᓪᓚᐃᒻᒪᑕ ᐃᒫ ᓂᐊᖁᕈᓗᐊᓄᑦ ᐃᕐᕈᑎᕕᐅᙱᑦᑐᑦ 

ᓰᓚ: ᖃᓄᐃᑦᑐᑦ ᓄᓗᐊᑦ? ᕿᓚᓗᒐᕐᓂᐅᑏᑦ? 

ᔫᑭ: ᓯᓕᑦᑐᐸᓗᕈᓗᐃᑦ ᑕᐃᒃᑯᐊ ᕿᕐᓂᖅᑕᐃᑦ ᐱᐅᓲᑦ.  ᐸᓐᓂᖅᑑᒥ ᑕᑯᕙᔪᒻᒥᔪᖓ ᐊᔾᔨᖏᓐᓂᒃ 

ᐆᒪᔪᕐᓂᐊᑎᒃᑯᓐᓂᑦ ᐱᑕᖃᓲᖑᒻᒪᑦ, ᐃᖃᓗᓕᕆᕕᒻᒥᖃᐃ 

ᓰᓚ: ᖃᐅᔨᓇᓱᓚᐅᖅᓯᒪᓐᓂᖏᑦᑎᐊᕐᒥᒐᒪᓕ. ᐊᓯᐊᓂᒃ ᐅᖃᐅᓯᔅᓴᖃᒃᑲᓐᓂᕈᕕᑦ 

ᔫᑭ: ᐅᖃᐅᓯᔅᓴᖃᑦᑎᐊᖅᑑᔮᕈᓐᓃᕐᒥᔪᖓᓕ 

ᓰᓚ: ᐄ, ᐊᐱᖅᑯᓯᔅᓴᖃᑦᑎᐊᖅᑑᔮᕈᓐᓃᕐᒥᒐᒪ ᖁᔭᓐᓇᒦᖅᐹᓗᒃ ᖃᐃᔪᓐᓇᖅᑲᐅᒐᕕᑦ 

 

ᐱᓕᐴᓯ ᓴᖑᔭ 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᓰᓚ: ᑭᓇᐅᒻᒪᖔᖅᐱᑦ, ᓇᒥ ᐊᒻᒪᓗ ᖃᖓᒃᑯᑦ ᐃᓅᓂᕐᒪᖔᖅᐱᑦ ᐅᖃᕈᓐᓇᖅᑭᑦ? 

ᐱᓕᐴᓯ: ᐱᓕᐴᓯ ᓴᖑᔭᐅᔪᖓ ᑲᖏᖅᑐᒑᐱᒻᒥᑦ ᐃᓅᓂᑰᔪᖓ, ᑲᖏᖅᑐᒑᐱᒻᒥᐅᑕᒃᓴᔭᐅᓪᓗᖓ 1963ᒥ 

ᐃᓅᓂᑰᔪᖓ 

ᓰᓚ: ᖃᖓ, ᖃᖓᓂᑦ ᒫᓃᓕᖅᑭᑦ? 

ᐱᓕᐴᓯ: 1989-ᖑᑎᓪᓗᒍ ᒪᐅᙵᓚᐅᖅᓯᒪᔪᖓ 

ᓰᓚ: 63, ᑕᖅᑭᖓ ᑭᓱ? 

ᐱᓕᐴᓯ: ᐊᐃᑉᐳᕈ 

ᓰᓚ:ᐊᐃᑉᐳᕈ? 

ᐱᓕᐴᓯ: 20 

ᓰᓚ: ᑕᐃᒪᙵᑦ ᑕᒫᓃᓕᕋᕕᑦ ᕿᓚᓗᒐᕋᓱᖃᑕᐅᖃᑦᑕᐃᓇᖅᓯᒪᕕᑦ? 

ᐱᓕᐴᓯ: ᐄ, ᕿᓚᓗᒐᕋᓱᖃᑕᐅᖃᑦᑕᐃᓇᖅᓯᒪᔪᖓ ᑕᐃᒪᙵᑦ ᑕᒪᐅᙵᓚᐅᖅᓯᒪᒐᒪ ᑕᑉᐹᓂᓗ 

ᑲᖏᖅᑐᒑᐱᒻᒥ 

ᓰᓚ: ᐅᑯᐊ ᐊᐱᖅᑯᑏᑦ ᑭᐅᔪᓐᓇᖅᑕᑎᑦ ᑭᐅᖃᑦᑕᓂᐊᖅᑲᑎᑦ ᑭᐅᔪᓐᓇᙱᒐᐃᒍᕕᒋᑦ ᖃᓄᐃᙱᒻᒥᔪᖅ. 

ᖃᓄᐃᑦᑦᑐᓂᒃ ᐊᓯᔾᔾᔨᖅᓯᒪᔪᓂᒃ ᑕᐃᒻᓇᙵᑦ ᑕᒫᓃᓕᕋᕕᑦ ᖃᐅᔨᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ 

ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙᓕᖅᑲ ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙᓕᖅᑲ? 

ᐱᓕᐴᓯ: ᓯᑯᓇᓵᕐᓂᖅᓴᐅᕙᓕᖅᑐᖅ ᐃᔾᔪᖅᑎᒍᓐᓇᐃᓕᓪᓗᓂᓗ ᓯᑯᖓ 

ᓰᓚ: ᑭᓱᑭᐊᕐᖓᐃ ᐱᓪᓗᒍ ᑕᐃᒪᐃᑉᐸᓪᓚᐃᕙ? 

ᐱᓕᐴᓯ: ᐃᖏᕐᕋᓂᕐᒧᖅᑲᐃ, ᐃᖏᕐᕋᓂᖓᓄᑦ ᐃᒪᐅᑉ ᐃᖏᕐᕋᓂᒃᑭᐅᓂᖅᓴᐅᒻᒪᑦ 

ᓰᓚ: ᕼᐄ, ᑕᐃᒪᙵᓃᑦ? 

ᐱᓕᐴᓯ: ᐄ 

ᓰᓚ: ᑕᒪᓐᓇ ᐊᑦᑐᐃᓂᖃᖅᓯᒪᓱᒋᕕᐅᒃ ᑑᒑᓕᓐᓄᑦ?  ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ 

ᐊᓯᔾᔨᖅᓯᒪᓂᖃᖅᑲᑦ? 

ᐱᓕᐴᓯ: ᐊᓯᔾᔨᖅᓯᒪᔪᖃᓗᐊᖅᑑᔮᙱᑦᑐᖅ ᖃᐅᔨᔭᒃᑯᓪᓕ, ᓅᑲᑕᐃᓐᓇᕐᒪᑕ ᕿᓚᓗᒐᐃᑦ 

ᑕᕝᕙᓂᔅᓴᐃᓐᓈᕈᓐᓇᖏᒻᒪᑕ 

ᓰᓚ: ᓯᑯᒧᑦ ᐊᑦᑐᖅᑕᐅᓯᒪᓗᐊᖅᑐᒋᓐᙱᑕᑎᑦ? 

ᐱᓕᐴᓯ: ᐄ, ᓯᑯᒧᓪᓕ ᐊᑐᖅᑕᐅᓯᒪᓗᐊᖅᑐᒋᙱᑕᒃᑲ 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᐱᓕᐴᓯ: ᑕᕝᕙ ᐊᔅᓯᔾᔩᓯᒪᔪᑐᐊᖅ ᓂᕕᖓᑖᖅ, ᐱᒋᐊᓕᕐᓂᖏᓐᓂᒃ ᒫᓐᓇ 

ᓯᓈᓕᐊᑐᖃᕈᓐᓇᐃᓕᑦᑎᐊᐸᓗᒻᒪᑦ ᓂᕕᖓᑖᑦ ᐱᔾᔪᑎᒋᓪᓗᒋᑦ 

ᓰᓚ: ᓂᕕᖓᑖᑦ? 

ᐱᓕᐴᓯ: ᐄ 

ᓰᓚ: ᓇᐅᒃᑯᑦ ᓯᓈᖃᕋᔪᒻᒪᑦ? 

ᐱᓕᐴᓯ: ᐸᐅᓇᓕ Home Bay-ᑯᑦ ᐊᕐᕚᖅᑑᖑᓂᕋᖅᑕᐅᔪᖅ ᑕᑉᐸᐅᖓ ᓯᓈᓕᐊᖃᑦᑕᓲᖑᒐᓗᐊᑦ 

ᓰᓚ: ᐱᓇᓱᙱᓂᖅᓴᐅᔮᓕᖅᑐᑦ? 

ᐱᓕᐴᓯ: ᐱᓇᓱᙱᓂᖅᓴᐅᓕᖅᑐᑦ ᓂᕕᖓᑖᑦ ᐱᔾᔪᑎᒋᓪᓗᒋᑦ 

ᓰᓚ: ᑕᐃᒪᙵᑦ ᑕᒫᓃᓕᕋᕕᑦ ᓂᕕᖓᑖᖃᐃᓐᓇᖅᓯᒪᕙ? 

ᐱᓕᐴᓯ: ᐄ, ᓂᕕᖓᑖᖃᐃᓐᓇᖅᓯᒪᔪᑦ ᐊᓯᔾᔨᖅᑕᐅᓚᐅᖅᓯᒪᓂᖏᓐᓄᑦ ᐊᐅᔭᖅᓯᐅᑏᑦ ᐊᒻᒪ 

ᐅᑭᐊᒃᓵᖅᓯᐅᑏᑦ ᕿᓚᓗᒐᕋᒃᓴᐃᑦ ᑕᐃᒪᐃᓕᖓᓕᕐᓂᖓᓄᑦ ᐱᓇᓱᑦᑎᐊᖏᓐᓂᖅᓴᐅᓕᕐᒪᑕ ᓯᓈᖓᓂ 

ᓰᓚ: ᐅᑭᐊᔅᓵᒃᑯᑦ ᐱᔭᐅᓇᓱᓐᓂᖅᓴᐅᕙᑦᑐᑦ? 



 pg. 56 

ᐱᓕᐴᓯ: ᐄ, ᒫᓂ ᕿᓚᓗᒐᕋᓱᓐᓂᖅᓴᐅᕙᒻᒪᑕ ᐃᓄᖏᑦ ᑕᕝᕙᓂ ᐅᑭᐊᒃᓵᒃᑯᑦ ᖃᓂᓐᓂᖓᓂ 

ᐱᓇᓱᓐᓂᖅᓴᐅᕙᑦᑐᑦ 

ᓰᓚ: ᐃᕐᓂᐅᕕᖃᐅᖅᑐᔅᓴᐅᒻᒥᒻᒪᑕ ᕿᓚᓗᒐᐃᑦ, ᖃᐅᔨᒪᕕᑦ ᓇᒥ ᐃᕐᓂᐅᕐᕕᖃᓲᖑᒻᒪᖔᑕ? 

ᐱᓕᐴᓯ: ᐃᕐᓂᐅᕐᕕᖏᓐᓂᑦ ᖃᐅᔨᒪᓗᐊᙱᑎᐊᖅᑐᖓ ᓇᒥ ᐃᕐᓂᐅᓯᐅᖑᒐᓗᐊᕐᒪᖔᑕ 

ᓰᓚ: ᖃᐅᔨᓚᐅᖅᓯᒪᙱᓚᑎᑦ ᐃᕐᓂᔪᒥᒃ? 

ᐱᓕᐴᓯ: ᐄ, ᖃᐅᔨᓚᐅᖅᓯᒪᙱᑦᑐᖓ 

ᓰᓚ: ᑐᓴᓚᐅᖅᓯᒪᙱᓚᑎᓪᓘᓐᓃᑦ ᐃᕐᓂᕙᓪᓕᐊᔪᒥᒃ ᐅᕝᕙᓘᓐᓃᑦ ᓇᒥ ᐃᕐᓂᐅᖅᑐᖃᓲᖑᒻᒪᖔᖅ? 

ᐱᓕᐴᓯ: ᐄ, ᑐᓴᓚᐅᖅᓯᒪᙱᑎᐊᖅᑐᖓ 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᐱᓕᐴᓯ: ᐄ, ᐅᓄᖓ ᓵᑦᑎᓐᓄᑦ ᐃᑭᕐᒧᑦ ᑕᐅᓄᖓᓲᑦ, ᒪᐅᖓ ᓵᑦᑎᓐᓄᑦ 

ᓰᓚ: ᓯᒃᑯᔾᔭᐅᔪᖃᓚᐅᖅᓯᒪᙱᑦᑐᖅ? 

ᐱᓕᐴᓯ: ᐄ, ᓯᒃᑯᔾᔭᐅᔪᒥᓪᓕ ᖃᐅᔨᓚᐅᖅᓯᒪᙱᑦᑐᖓ ᒫᓂ ᑲᖐᓱᖃᑦᑕᕐᓂᑰᒐᓗᐊᖅᑐᖓ 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᕆᓲᖏᑦ ᐃᕝᕕᑦ ᖃᐅᔨᔭᖓᒍᑦ ᐊᕐᕌᒍᑕᒫᑦ? 

ᐱᓕᐴᓯ: ᐊᔾᔨᒌᙱᒻᒪᑕ ᐅᑭᐅᖅ ᐊᕐᕌᒍᑕᒫᑦ ᐊᔾᔩᙱᒻᒪᑕ ᐊᒥᓲᕙᑦᑐᑎᒃ ᐊᒥᓲᔪᓐᓃᖅᐸᒃᑐᑎᒃ 

ᑕᐃᒪᐃᓕᐅᑐᐃᓐᓇᕐᖓᑕ 

ᓰᓚ: ᐊᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ ᐃᕝᕕᑦ 

ᖃᐅᔨᔭᖓᒍᑦ? 

ᐱᓕᐴᓯ: ᐊᓯᔾᔨᖅᓯᒪᔪᖃᓗᐊᖅᑑᔮᙱᑦᑐᖅ ᑑᒑᓖᒡᓕ ᑭᖑᓪᓕᐅᓯᐅᖑᖕᒪᑕ ᑕᒪᐅᖓ ᐅᑭᐊᒃᓵᒃᑯᑦ 

ᑎᑭᑎᓪᓗᒋᑦ, ᑕᐃᒫᔅᓴᐃᓐᓇᐅᕙᑦᑐᖅ 

ᓰᓚ: ᖃᑦᑏᓐᓇᕈᖅᐸᓪᓕᐊᔫᔮᙱᑦᑐᑦ ᐊᒥᓱᕈᖅᐸᓪᓕᐊᔫᔮᕋᑎᓪᓗ? 

ᐱᓕᐴᓯ: ᐊᒥᓱᕈᖅᐸᓪᓕᐊᔪᑦ ᑑᒑᓖᑦ ᐱᕈᖅᐸᓪᓕᐊᓂᖏᓐᓄᑦ ᐱᔭᐅᙱᓂᖅᓴᐅᕙᒻᒪᑕ ᑕᒪᒃᑯᐊ 

ᑑᒑᖃᙱᑦᑐᑦ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ? 

ᑲᑎᙵᑎᓪᓗᒋᑦ, ᐅᑯᐊ ᓯᕗᓪᓖᑦ ᐅᖃᕋᑖᖅᑕᑎᑦ ᑭᖑᓪᓖᑦ ᐊᓯᔾᔨᖅᓯᒪᓂᖃᖅᑑᔮᕆᕙᑦ? 

ᐱᓕᐴᓯ: ᐊᓯᔾᔨᖅᓯᒪᓗᐊᙱᑦᑐᑦ ᑭᓯᐊᓂ ᐱᓇᓱᑦᑕᐅᓕᖅᑎᓪᓗᒋᑦ ᐊᕕᑦᑐᓲᖑᒻᒪᑕ ᐱᓇᓱᑦᑕᐅᑎᓐᓇᒋᓪᓕ 

ᑕᒡᕙᓂ ᑲᑎᙵᔾᔫᒥᓲᖑᒐᓗᐊᑦ 

ᓰᓚ: ᐃᒃᑯᐊ ᖃᓄᖅ ᓯᕗᓪᓖᓪᓗ ᑭᖑᓪᓖᓪᓗ ᐊᔾᔨᒌᙱᓐᓂᖃᕐᖓᑕ? 

ᐱᓕᐴᓯ: ᓯᕗᓪᓖᑦ ᑕᒪᒃᑯᐊ ᑑᒑᖃᙱᑦᑐᑦ ᓯᕗᓪᓕᐅᒃᑲᔪᒻᒪᑕ ᒥᑭᔫᑏᑦ ᑑᒑᖃᕋᓗᐊᖅᑐᑎᒃ ᓇᐃᑦᑐᑯᓗᓐᓂᑦ 

ᑑᒑᓖᑦ. ᑭᖑᓪᓖᑦ ᑎᒡᒐᐅᑕᐅᓂᖅᓴᐅᒻᒪᑕ ᑎᑭᑎᓪᓗᒋᑦ 

ᓰᓚ: ᓯᕗᓪᓕᐅᒍᓇᕕᐅᑎᑦᑑᒐᓗᐊᑦ ᑕᐃᒃᑯᐊ. ᖃᐅᔨᒪᓂᖅᓴᐅᔮᕋᔭᕋᓗᐊᕐᖓᑕᓖ ᐃᓅᑉ ᐃᓱᒪᔾᔪᓯᖓ 

ᒪᓕᑦᑐᒍ. ᑕᐃᒃᑯᐊ ᐅᖃᕋᑖᕋᕕᑦ ᓯᕗᓪᓖᓪᓗ ᑭᖑᓪᓖᓪᓗ ᐊᔾᔨᒌᙱᓐᓂᖏᓐᓂᒃ, ᖃᐅᔨᓯᒪᕕᑦ ᖃᓄᖅ 

ᐊᔾᔨᒌᙱᓐᓂᖏᑦ, ᐊᒥᐊᖏᓪᓘᓐᓃᑦ ᑕᐅᑦᑐᖏᓪᓘᓐᓃᑦ ᑕᐃᒃᑯᐊ ᑑᒑᓖᑦ 

ᐱᓕᐴᓯ: ᖃᐅᔨᓯᒪᓗᐊᙱᑕᒃᑲ ᑕᒪᒃᑯᐊ ᓯᕗᓪᓕᐅᕙᑦᑐᑦ ᒥᑭᔫᑕᐅᓂᖅᓴᐃᑦ ᕿᕐᓂᖅᑕᕈᔫᓂᖅᓴᐅᕙᒻᒪᑕ 

ᑕᐃᒃᑯᐊ ᑭᖑᓪᓖᑦ ᑎᒡᒐᐅᑕᐅᓂᕋᖅᑕᕗᑦ ᖃᑯᕐᓂᖅᓴᐅᓪᓗᑎᒃ 

ᓰᓚ: ᑕᐃᒃᑯᓂᖓᓕ ᑐᓴᖅᓯᒪᒋᕕᑦ ᕿᕐᓂᕐᓗᐊᓗᓐᓂᒃ ᐊᖏᔪᐊᓗᓐᓂᒃ? 

ᐱᓕᐴᓯ: ᐄ, ᑕᑯᖃᑦᑕᖅᓯᒪᒻᒥᔪᖓ ᓯᓈᖓᓂ, ᒫᓂᓕ ᓴᖅᑭᒐᔪᙱᑦᑐᑦ 

ᓰᓚ: ᑕᒪᐅᓈᖃᑕᐅᒐᔪᐃᑦᑐᐃᑦ? 

ᐱᓕᐴᓯ: ᐄ, ᑕᒪᐅᓈᖃᑕᐅᒐᔪᐃᑐᑦ, ᓯᓈᖓᓂ ᑕᑉᐹᓂ ᐊᕐᕚᖅᑑᒥ ᓴᖅᑭᓲᖑᒐᓗᐊᑦ 

ᓰᓚ: ᑲᖏᖅᑐᒑᐱᒻᒥᐅᑕᔅᓴᔭᐅᓂᕋᖅᑲᐅᒐᕕᑦ, ᑕᑉᐹᓃᑦᑐᑎᑦ ᐊᕐᕚᖅᑑᒧᑦ ᕿᓚᓗᒃᑭᐊᐸᓐᓂᕆᕕᑦ?  

ᐱᓕᐴᓯ: ᐊᑕᐅᓯᐊᑦᑎᐊᖅᑐᖓ, ᐋᒡᒐᐃ, ᐄᓛ ᕿᓚᓗᒃᑭᐊᖃᑕᐅᓯᒪᔪᖓ ᐅᐱᕐᖔᒃᑯᑦ, ᑕᑉᐸᓐᓇᓕ 

ᕿᓚᓗᒐᖃᐃᓐᓇᖅᐸᓚᐅᖅᓯᒪᒻᒪᑦ ᑲᖏᖅᑐᖓ 

ᓰᓚ: ᑲᖏᖅᑐᒑᐱᐅᓪᓕ ᖃᓂᒋᔭᖓ? 

ᐱᓕᐴᓯ: ᐄ, ᑲᖏᖅᑐᖓᓂᓪᓖ 

ᓰᓚ: ᑕᐃᒃᑯᐊᓴᐃᓐᓇᐅᓱᒋᕕᒋᑦ ᑕᒪᐅᓈᓲᑦ? 

ᐱᓕᐴᓯ: ᐄ, ᑕᐃᒃᑯᐊᒃᓴᐃᓐᓇᐅᕙᒃᑐᑦ ᑕᑉᐹᙶᖅᑐᑦ ᐅᑭᐊᒃᓵᒃᑯᑦ ᐅᓄᖓ ᐃᑭᖅᐸᓯᒻᒨᕋᓱᓕᕋᐃᒐᒥᒃ 

ᑕᒪᐅᓇ ᐊᖅᑯᓵᓲᑦ ᓄᓇᖅᐸᓯᑦᑐᑎᒃ 

ᓰᓚ: ᒥᔅᓴᐅᓴᒍᓐᓇᖅᑭᑦ ᐅᑭᐅᒃᑯᑦ ᐃᑭᖅᐸᓯᒻᒨᑎᓪᓗᒋᑦ ᑭᒃᑯᑦ ᖃᓂᒋᔭᖓᓄᑦ ᖃᓂᒋᓂᖅᐹᖓᓃᓲᖑᒻᒪᖔᑦ? 

ᖃᐅᔨᓯᒪᕕᑦ ᐅᕝᕙᓘᓐᓃᑦ ᑐᓴᕐᓯᒪᕕᑦ? 

ᐱᓕᐴᓯ: ᖃᕋᓴᐅᔭᒃᑯᓪᓕ ᑕᑯᓪᓗᒋᑦ ᑕᒫᓂ ᓵᓪᓗᐊᐸᓗᑦᑎᓃᓲᑦ, ᖃᐅᔨᓴᕐᓂᖏᑦ ᐃᓚᖏᑦ 

ᑕᐃᒪᐃᑦᑐᐃᓐᓇᐅᔪᔅᓴᐅᖏᑦᑑᒐᓗᐊᑦ ᖃᐅᔨᓴᐅᑎᓕᖅᑕᐅᓯᒪᔪᑦ ᑕᒫᓂ ᓵᑦᑎᓐᓃᕋᔭᐃᓐᓇᓲᖑᒻᒪᑕ 

ᓰᓚ: ᑐᓴᕐᓯᒪᕕᑦ ᑕᐃᒃᑯᐊ ᖃᐅᔨᓴᐅᑎᓕᖅᑕᐅᓯᒪᔪᑦ ᒫᙵᑦ ᐋᖅᑭᓯᕕᐅᓐᓂᕐᒪᖔᑕ ᐅᕝᕙᓘᓐᓃᑦ ᓇᓕᐊᓐᓂ 

ᓄᓇᓕᓐᓂ? 

ᐱᓕᐴᓯ: ᐋᒡᒐ, ᐸᕐᓇᑕᐅᓚᐅᖅᓯᒪᔫᒐᓗᐊᖅ ᐹᓂ ᐊᕐᕚᖅᑑᒥ, ᖃᐅᔨᒪᔭᐅᓗᐊᙱᑎᐊᕐᖓᑦ ᑕᑉᐱᓐᓇ 

ᐊᕐᕚᖅᑑᖅ ᖃᐅᔨᓴᖅᐸᒃᑐᓂᒃ ᕿᓚᓗᒐᕐᓂᒃ. ᑕᑉᐹᓂ ᐱᓕᕆᔪᖃᕐᓂᐊᖅᓯᒪᔪᔫᒐᓗᐊᖅ 

ᑐᓴᒃᑲᓐᓂᓚᐅᖅᓯᒪᙱᑦᑐᖓ ᐱᓕᕆᓂᐊᖅᑐᓂᒃ 

ᓰᓚ: ᐊᓯᐊᓂᒃ ᐊᐱᖅᑯᓯᔅᓴᖃᓗᐊᙱᑦᑎᐊᓕᖅᑐᖓ. ᐃᓚᓯᒋᐊᕈᒪᒍᕕᑦ ᐃᓚᓯᒋᐊᕈᓐᓇᑎᐊᖅᑐᑎᑦ 

ᐱᓕᐴᓯ: ᐃᓚᓯᓪᓗᐊᕈᒪᔫᔮᙱᑦᑐᖓ 

ᓰᓚ: ᕼᐋ? 

ᐱᓕᐴᓯ: ᐃᓚᒃᓴᖃᓗᐊᖅᑑᔭᙱᑦᑐᑦ 

ᓰᓚ: ᑖᒃᑯᐊᓴᐃᓐᓇᓪᓗᐊᑦ ᐊᐱᖅᑯᑎᐅᒻᒥᒻᒪᑕ ᐃᓚᒋᐊᖅᑕᐅᔪᒪᔭᕋᐃᒻᒪᑕ ᐃᓚᒋᐊᖅᑕᐅᕙᑦᑐᑎᒃ 

ᑕᑉᐸᒃᑯᓂᖓ ᓄᓇᓕᓐᓂᒃ ᑭᓱᓂᓪᓕ ᐊᐱᖅᑯᑎᔅᓴᑲᓐᓂᕐᓂᒃ ᖃᓄᐃᑦᑐᓂᒃ ᐱᑕᖃᓗᐊᖅᑑᔮᙱᓐᓇᒪ 

ᐱᓕᐴᓯ: ᐃᒪᐅᖏᓐᓇᓲᖑᒻᒪᓪᓕ ᐸᓐᓇ ᐊᕐᕚᖅᑑᖅ DFO-ᑯᑦ ᑲᑎᒪᖃᑎᒋᓪᓗᒋᑦ 

ᑐᑭᓯᔪᓐᓇᖅᐸᓚᐅᖅᓯᒪᙱᒻᒪᑕ ᐃᓛ ᖃᐅᔨᒪᙱᓐᓇᒥᒃ ᑕᐹᓃᖏᓐᓇᖃᑦᑕᕐᓂᑯᖏᓐᓄᑦ ᕿᓚᓗᒐᖏᑦ 

ᑕᑉᐸᔅᓱᒪ ᐊᕐᕚᖅᑑᑉ ᐊᐅᔭᖅᓯᐅᑎᓄᑦ ᐃᓕᔭᐅᑎᓐᓇᓱᓚᐅᖅᓯᒪᒐᓗᐊᕋᑦᑎᒍᑦ ᑕᑉᐹᓃᖏᓇᖃᑦᑕᕐᓂᑯᖏᓐᓄᑦ 

ᑕᑉᐸᓐᓇ ᓯᓈᖃᐃᓐᓇᕈᔪᓲᖑᒻᒪᑦ ᐊᔪᕐᓇᓚᐅᖅᓯᒪᔪᖅ ᐊᖅᑯᓵᖅᑕᖅᑐᓄᑦ ᑭᓯᐊᓂ ᓂᕕᖓᑖᑦ 

ᐃᓚᙵᐅᑎᕙᑦᑐᑦ ᑕᑉᐹᙵᑦ  

ᓰᓚ: ᑕᐃᓐᓇ ᐊᕐᕚᖅᑑᖅ ᐃᖏᕐᕋᓂᐅᒻᒥᒻᒫᑦ? 

ᐱᓕᐴᓯ, ᐄ, ᐃᖓᕋᓂᕈᓘᒻᒪᑦ ᑕᑉᐸᓐᓇ 

ᓰᓚ: ᐆᒪᔪᖃᕐᓂᑯᖓᓄᑦ ᓯᑯᔪᓐᓇᖏᑦᑐᖅ? 

ᐱᓕᐴᓯ: ᓯᓈᖃᐃᓐᓇᕈᔪᐃᓐᓇᓲᖅ ᐅᑭᐅᒃᑯᑦ, ᐅᐱᕐᖔᒃᑯᑦ, ᓯᑯᖃᑦᑕᖅᑑᒐᓗᐊᖅ ᐅᓅᓇᑲᓪᓚᒃ, 

ᐅᐱᕐᖔᖑᓕᕋᐃᒻᒪᑦ ᒫᓐᓇ ᖃᓂᒃᓴᕐᓂᖅᓴᐅᕙᓕᖅᑐᖅ ᓯᓈᖓ 

ᓰᓚ: ᓯᓈᖓᑦᑕᐅᖅ ᑕᑉᐸᐅᖓᖅᐸᓪᓕᐊᖏᓐᓇᖅᑑᔮᖅᑐᖅ? 

ᐱᓕᐴᓯ: ᐄ, ᖃᓂᓪᓕᕙᓪᓕᐊᖏᓐᓇᖅᑐᖅ, ᐅᓄᖔᓗᓪᓕ ᓯᓈᓕᐊᖅᐸᓚᐅᖅᓯᒪᒐᓗᐊᕋᑦᑕ ᓄᓇ 

ᑕᑯᔅᓴᐅᒐᓛᑐᐃᓐᓇᓕᖅᑐᓂ 

ᓰᓚ: ᒪᕐᕉᓕᖅᑲᖓᕙᓗᑦᑑᔮᕐᖓᑎᒃ ᐅᖃᖅᑕᐃᑦ ᒪᓕᑦᑐᒍ, ᐅᐱᕐᖔᖅᓯᐅᑏᑦ ᐊᒻᒪᓗ ᐅᑭᐊᖅᓵᖅᓯᐅᑏᑦ 

ᕿᓚᓗᒐᕋᓱᑦᑕᐅᔪᓐᓇᖅᑐᑦ, ᑕᐃᒃᑯᐊ ᑕᑉᐹᓃᑦᑐᐃᑦ, ᑕᑉᐹᙵᑦ ᐱᕙᒃᑯᔅᓯ, ᖃᖓᒃᑰᕙᒻᒪᓪᓕ? 

ᐅᐱᕐᖔᖅᓯᐅᑎᓂᒃ ᐅᕝᕙᓘᓐᓃᑦ? 

ᐱᓕᐴᓯ: ᐅᐱᕐᖔᒃᑯᑦ ᓯᓈᓐᓂᐊᖅᑐᖃᖅᑎᓪᓗᒍ, ᓄᑦᑕᐸᑦᑐᓂᒃ ᐃᓚᙵᐅᑎᓂᐅᓴᑦᑕᖅᑯᑦ ᐊᐅᔭᙳᕋᐃᒻᒪᑦ 

ᐊᐅᔭᖅᓯᐅᑎᓂᒃ ᐃᓚᙵᐅᑎᑦᑕᖅᑯᑦ 

ᓰᓚ: ᑕᐹᓂ? 

ᐱᓕᐴᓯ: ᐄ 

ᓰᓚ: ᑕᐃᒃᑯᐊ ᐅᑭᐊᔅᓵᒃᑯᑦ ᑕᒪᐅᓈᓕᖅᑲᑕ ᑕᕝᕗᖓ ᐃᓚᓕᐅᑎᓂᐅᓴᒻᒥᔪᐃᑦ? 

ᐱᓕᐴᓯ: ᐃᓚᓕᐅᑎᓂᐅᓴᒻᒥᔪᑦ ᐊᖅᑯᓵᖅᑕᖅᑐᑦ (migratory) 

ᓰᓚ: ᐊᓱᓕ, ᐊᓯᖏᓐᓂᒃ ᐅᖃᐅᓯᔅᓴᖃᒃᑲᓂᖅᑭᑦ? 

ᐱᓕᐴᓯ: ᐋᒡᒐᐃ 

 

 



 pg. 59 

ᕌᐱ ᖁᓪᓗᐊᓕᒃ 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

 

ᓰᓚ: ᑭᓇᐅᒻᒪᖔᖅᐱᑦ, ᓇᒥ ᐃᓅᓂᕐᒪᖔᖅᐱᑦ ᖃᖓᒃᑯᓪᓗ ᐅᖃᕈᓐᓇᖅᑭᑦ? 

ᕌᐱ: ᕌᐱ ᖁᓪᓗᐊᓕᐅᔪᖓ ᐸᓐᓂᖅᑑᒥ ᐃᓅᓂᑰᔪᖓ 1979, ᓅᕖᕝᕙ 13 

ᓰᓚ: ᑕᒫᓂ ᐱᕈᖅᓴᓂᑰᕕᑦ? 

ᕌᐱ: ᐄ 

ᓰᓚ: ᑎᒍᐊᖅᑖᖑᓐᓂᖅᑭᑦ ᐅᕝᕙᓗ ᐸᓐᓂᖅᑑᒥ ᐱᕈᖅᓴᓚᐅᖅᑐᑎᑦ ᒪᐅᖓ ᓅᓐᓂᑰᕕᑦ? 

ᕌᐱ: ᑎᒍᐊᖅᑖᕆᔭᐅᓚᐅᖅᓯᒪᔪᖓ 

ᓰᓚ: ᐅᑯᐊ ᐊᐱᖅᑯᑏᑦ ᐱᒡᒐᓇᖅᑐᐊᓘᙱᑦᑐᑦ, ᑭᐅᔪᓐᓇᖅᑕᑎᑦ ᑭᐅᖃᑦᑕᓂᐊᖅᑲᑎᑦ 

ᕌᐱ: ᐄ 

ᓰᓚ: ᓯᕗᓪᓕᖅᐹᖅ, ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᖃᐅᔨᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ 

ᓯᑯᓴᕋᐃᓐᓂᖅᓴᐅᕙᑉᐸ ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙᓕᖅᑲ? 

ᕌᐱ: ᖃᐅᔨᓯᒪᔭᓐᓂᓪᓕ, ᓯᑯᓇᓵᓕᖅᐸᓪᓕᐊᑐᐃᓐᓇᖅᑐᖅ ᐊᒻᒪ ᐊᕌᒍᓂᒃ ᖃᑦᑎᓂᒃᑭᐊᖅ ᑎᓴᒪᐸᓗᓐᓂᖅᑲᐃ 

ᑭᓪᓕᓯᓂᐊᖅᑎᖃᖅᑐᑕ ᓯᑯᓕᕆᔨᒥᒃ ᑖᒃᑯᐊ ᐃᓚᓕᐅᑎᓗᒋᑦ ᓯᑯᐃᖅᓴᕋᐃᓐᓂᓵᕐᔫᖃᑦᑕᖅᑐᖅ ᒫᓐᓇ 

ᐅᓪᓗᓂᒃ, ᐊᕐᕌᒍ ᓈᔭᕋᐃᒻᒪᑦ ᐅᓪᓗ ᑎᓴᒪᐅᖃᑦᑕᖏᑦᑐᐃᑦ ᓯᑯᐃᓇᓵᕐᓂᖅᓴᒐᓛᖑᕙᑦᑐᖅ 

ᓰᓚ: ᕼᐄ, ᖃᐅᔨᓯᒪᔭᐃᑦ ᑕᒪᓐᓇ? 

ᕌᐱ: ᐄ, ᑭᓪᓕᓯᓂᐊᖅᑏᑦ ᒫᓂᓕᔪᒻᒪᑕᓂ, ᑕᐃᒃᑯᐊ ᒪᐅᙵᓚᐅᖅᑎᓐᓇᒋᑦ ᑕᐃᒫᒃ 

ᐅᔾᔨᕆᔭᐅᓕᖅᐸᓪᓕᐊᑐᐃᓐᓇᔪᔪᖅ ᓯᑯᐃᖅᓴᕋᐃᑉᐸᓪᓕᐊᕌᕐᔪᓐᓂᖓ 

ᓰᓚ: ᖃᑦᑎᐅᓪᓗᑎᓪᓕ, ᐃᓛ ᐊᓯᕙᐃᓐᓇᖃᑦᑕᑐᔅᓴᐅᒐᓗᐊᖅᑐᑎᑦ, ᖃᑦᑎᐅᓪᓗᑎᓪᓕ 

ᕿᓚᓗᒐᕋᓱᒋᐅᕐᓂᑰᓕᕐᓂᖅᑭᑦ? 

ᕌᐱ: 14-ᖑᓪᓗᖓ ᕿᓚᓗᒐᕆᐅᓚᐅᖅᓯᒪᔪᖓ 

ᓰᓚ: ᐄ, ᐊᑖᑕᐃᓪᓗ? 

ᕌᐱ: ᐄ 

ᓰᓚ: ᑕᐃᒪᙵᑦ ᐃᓚᐅᖃᑦᑕᐃᓇᖅᑐᑎᑦ? 

ᕌᐱ: ᐃᓛ ᐊᑎᖓᑎᒍᑦ ᐊᑐᖅᑐᖓ ᕿᓚᓗᒐᕆᐅᕐᓂᑰᔪᖓ ᐆᒪᔪᕐᓂᐊᑎᒃᑯᓐᓂ ᓱᓕ 

ᐆᒪᔪᕋᓱᒍᓐᓇᐅᑎᑖᓚᐅᖅᑎᓐᓇᖓ 

ᓰᓚ: ᑕᐃᒪᙵᑦ ᖃᐅᔨᓯᒪᔭᓐᓂᒃ ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑲᑦ? 

ᕌᐱ: ᑕᕝᕘᓇ ᒪᓗᒋᓪᓗᐊᖅᓯᒪᙱᑕᕋ ᖃᓄᖅ ᓄᖑᑉᐸᓪᓕᐊᓂᕋᖅᑕᐅᓂᖏᑦ ᒐᕙᒪᒃᑯᓐᓂᑦ 

ᐅᖃᐅᑕᐅᓲᖑᒐᓗᐊᑦ ᑭᓯᐊᓂ ᓄᖑᑉᐸᓪᓕᐊᓂᐊᕆᐊᖏᑕ ᖃᓄᖅ, ᓄᖑᔾᔮᓱᕆᙱᑕᒃᑲ 

ᐃᓚᙵᖅᑕᐅᕙᒃᑲᓗᐊᖅᑐᑎᓪᓗ ᐃᓚᙶᔫᔮᕈᓐᓃᖅᑐᑎᓪᓗ ᐃᒪᐃᓕᒍᓐᓇᖅᑐᖓ 

ᓰᓚ: ᐄ, ᐊᓯᔾᔨᖅᓯᒪᓂᖃᖅᑲᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᕌᐱ: ᐊᕐᕌᒎᒃ ᒪᕐᕉᕙᓪᓚᐃᓕᖅᑑᒃ ᐱᓇᓱᐊᕈᓯᓕᒫᖑᓗᐊᖅᑐᖅ ᑭᖑᕙᖃᑦᑕᕐᓂᖏᓐᓄᑦ ᑕᕝᕘᓇ 

ᖃᐅᔨᓯᒪᔭᕋᓗᐊᒃᑲ ᑎᑭᑦᑕᕐᕕᒋᒋᐊᖃᖅᓯᒪᔭᕋᓗᐊᖏᓐᓂᒃ ᑎᑭᖃᑦᑕᖅᓯᒪᙱᑦᑐᐃᑦ 

ᓰᓚ: ᕼᐄ? ᑭᓱᑭᐊᕐᖓᐃ ᐱᓪᓗᒍ? 

ᕌᐱ: ᐋᕐᓗᓄᑦ, ᐋᕐᓗᓂᒃ ᑐᑯᔪᖃᖃᑦᑕᖅᑐᓂ ᒪᐅᖓ ᐃᓚᖏᑦ ᓯᕗᒧᒍᓐᓇᖏᓐᓂᕋᖅᑕᐅᕙᑦᑐᑦ 

ᓰᓚ: ᕼᐄ 

ᕌᐱ: ᐸᐅᖓ ᕿᓚᓗᒃᑭᐊᕕᑦᑎᓐᓄᑦ ᑕᒪᐅᖓ ᑎᑭᒐᔭᙳᐊᓕᕋᓗᐊᖅᑎᓪᓗᒋᑦ ᑎᑭᑦᑐᖃᕈᓐᓇᐃᓕᖃᑦᑕᖅᑐᖅ 

ᐱᓇᓱᐊᕈᓯᓕᒫᖅ ᑎᑭᓯᒪᒐᔭᙳᐊᓕᕋᓗᐊᖅᑎᓪᓗᒋᑦ ᑭᖑᓂᖓᒍᑦ ᐅᓂᒃᑳᖅᑐᖃᑦᑕᓕᖅᑯᖅ 

ᐋᕐᓗᖅᑕᖃᕐᖓᒡᒎᖅ ᑕᑉᐹᓂ ᒪᐅᖓ ᓯᕗᒧᓚᐅᙱᑦᑐᐃᑦ ᓱᓕ 

ᓰᓚ: ᐊᓱ. ᐋᕐᓗᖃᕋᔪᔅᓯᔪᖅ? 

ᕌᐱ: ᐱᑕᖃᓲᕈᖅᐸᓪᓕᐊᑐᐃᓐᓇᖅᑑᖅ, ᑕᑯᔪᖃᓲᕈᖅᐸᓪᓕᐊᑐᐃᓐᓇᖅᑐᖅ ᐊᒻᒪ ᖃᓂᑦᑐᓂᒃ, 

ᖃᓂᓪᓕᕙᓪᓕᐊᑐᐃᓐᓇᖅᑑᔮᖅᑐᑎᓪᓗ ᐋᕐᓗᐃᑦ ᑕᑯᔭᐅᕙᑦᑐᑦ 

ᓰᓚ: ᑕᑯᓚᐅᖅᓯᒪᕕᒋᑦ? 

ᕌᐱ: ᐄ, ᐃᓛ ᕿᓚᓗᒐᕐᓂᐊᖅᑐᑕ ᖃᓂᒋᔭᑦᑎᒎᖅᑐᖃᖅᐸᓚᐅᖅᓯᒪᔪᖅ ᕿᓚᓗᒐᕐᓂᐊᖅᑐᓂᒃ 

ᓰᓚ: ᑳ, ᐅᒥᐊᕐᓂᓪᓕ ᑲᒪᓪᓗᐊᖏᑦᑑᒐᓗᐊᑦ? 

ᕌᐱ: ᐆᒪᔪᕋᓱᑦᑎᓪᓗᒋᑦ, ᐄᖑᔮᖅᑐᖅ, ᑭᓯᐊᓂ ᖃᓄᑭᐊᖅ, ᑲᑉᐱᐊᓇᕐᓂᕋᖅᑕᐅᒋᐊᖏᑕᐃᒃᑯᐊ 

ᐅᖃᐅᑕᐅᓲᖑᒐᓗᐊᑦ ᐅᒥᐊᑑᓗᓂ ᐆᒪᔪᖃᕋᓂᖃᐃ 

ᓰᓚ: ᐊᓱ, ᐋᕐᓕᕆᓕᖅᐸᓪᓕᐊᑐᐃᓐᓇᖅᑑᔮᖅᑐᐃᑦ? 

ᕌᐱ: ᐄ, ᑕᐃᒪ ᓰᑏᕝᕙ, ᓱᖅᑯᐃᒋᔭᖓᓂᓪᓕ ᐅᕙᖓ ᓰᑏᕝᕙᐅᑉ ᓄᙳᐊᓂ ᑎᑭᑉᐸᔪᒐᓗᐊᕐᖓᑕ ᐃᒻᒪᖃ 

ᐊᕐᕌᒍᑦ 20 ᓈᓕᖅᑐᑦ ᑕᒫᓂ 10, 20 ᐊᕐᕌᒍᐃᑦ ᐊᑯᓐᓂᖓᓂ, ᓰᑦᑎᕝᕙᐅᑉ ᓄᙳᐊᓂ 

ᑕᒫᓂᓪᓗᐊᙱᓇᐸᓗᓪᓚᕆᒃ ᑎᑭᖃᑦᑕᔪᒐᓗᐊᕐᖓᑕ ᒫᓐᓇ ᐊᑦᑑᕝᕙ ᐱᒋᐊᖓᕐᓂᖓᓂᒃ ᑎᑭᖃᑦᑕᓕᖅᑐᑦ 

ᐃᓛ ᐊᐱᖃᑦᑕᔪᒐᓗᐊᕋᑦᑕᓕ ᓰᑏᕝᕙ ᓄᙳᖏᓐᓂ ᒫᓐᓇᓕ ᑕᒫᓂ ᐊᐱᒍᓐᓇᐃᓕᓪᓗᑕ ᐊᑦᑑᕝᕙᒥ ᑭᓯᐊᓂ 

ᓰᓚ: ᐊᐱᕙᓪᓕᐊᓂᖓ ᐊᓪᓛᑦ ᐃᑉᐱᓇᖅᑐᖅ? 

ᕌᐱ: ᐄ, ᒪᑯᐊ ᑕᒪᔾᔭᓪᓛᕌᓘᓕᕐᖓᑕ ᑭᖑᕙᓯᑉᐸᓪᓕᐊᑐᐃᓐᓇᓕᖅᑐᐃᑦ ᐊᐱᕙᓪᓕᐊᓂᖓ, 

ᓯᑯᐃᕈᓐᓇᐃᓕᕙᓪᓕᐊᓂᖓ, ᓯᑯᕙᓪᓕᐊᓂᖓ, ᑎᓂᓐᓂᕗᓪᓗ ᑕᒪᔾᔭ ᐱᓕᖅᐸᓪᓕᐊᑐᐃᓐᓇᕐᖓᑕ ᐊᕐᕌᒍᑕᒫᑦ 

ᓰᓚ: ᑎᓂᑦᑏᓚᐅᕐᒥᔪᖓ, ᑎᓂᒍᓐᓇᖅᑑᔮᙱᑦᑐᖅ 

ᕌᐱ: ᐊᐅᓪᓚᖃᑦᑕᓕᖅᑎᓪᓗᖓᓕ ᓱᖅᑯᐃᓱᑦᑐᖓ ᐊᕐᕌᒍᐃᑦ 20 ᓈᓕᖅᑐᑦ ᑎᓂᖃᑦᑕᔪᔪᖅ ᐃᒻᒪᖄ ᐃᓯᒐᑦ 

ᐆᑦᑑᑎᑦ ᐊᑕᐅᓯᖅ ᒫᓐᓇᓕ ᐅᓄᖔᓘᖃᑦᑕᓕᕐᖓᑦ ᑕᐃᒫᓪᓕ ᐅᖃᐅᓯᕆᔪᓐᓇᖅᑕᕗᑦ 

ᑎᓂᓐᓂᓕᒻᒥᐅᑕᐅᙱᓪᓗᓂ ᐅᓄᖔᓘᔮᖃᑦᑕᓕᖅᑐᖅ 

ᓰᓚ: ᖃᐅᔨᒪᕕᑦ ᕿᓚᓗᒐᐃᑦ ᐃᕐᓂᐅᕐᕕᖃᕐᒪᖔᑕ? 

ᕌᐱ: ᐃᕐᓂᐅᕐᕕᓕᒻᒥᒃ ᐊᑕᐅᓯᐊᖅᑐᖓ ᖃᐅᔨᓯᒪᔪᖓ ᐊᕐᕌᒍᑦ ᐱᖓᓲᓕᖅᑐᖅᑲᐃ ᑎᓴᒪᓪᓗᑭᐊᖅ 

ᖃᐅᔨᔭᕆᐅᔪᒐᒪ ᐃᕐᓂᐅᕐᕕᓕᒻᒥᒃ ᓱᓇᐅᕝᕙ ᕿᑐᕐᖏᐅᕐᕕᐅᒻᒪᑦ ᕿᓚᓗᒃᑭᐊᕐᕕᒋᓲᕗᑦ ᐃᓚᖓᑦ 

ᐃᑎᕐᕕᓘᓂᕋᖅᑕᖅ ᑕᐃᒪᐃᑦᑐᐃᓇᓪᓚᕆᑯᓗᓐᓂᒃ ᕿᓚᓗᒐᖃᔪᒻᒪᑦ ᑕᑉᐱᑲᓃᑎᓪᓗᑕ ᒥᑭᔫᑕᐃᓐᓈᓗᓐᓂᒃ, 

ᐊᕐᕌᓂᓴᐃᑦ ᐅᖓᑖᓂᓕᓴᐃᑦ, ᕿᓚᓗᒐᑦ ᐊᓯᖃᙱᑦᑐᑦ ᑕᐃᒪᐃᑦᑐᑦ ᐊᖏᔫᑕᖅᑕᖃᙱᑦᑐᑦ ᐊᒥᓱᕐᔪᐊᑦ 

ᒥᑭᔫᑕᕋᓛᑦ 

ᓰᓚ: ᓱᑯᑦᑎᐊᓃᑦᑐᖅ ᑖᓐᓇ? ᐹᓂ? ᐊᕐᕚᖅᑑᑉ ᓱᑯᑦᑎᖓᓂ? 

ᕌᐱ: ᐊᕐᕚᖅᑑᑉ ᑲᖏᖅᑐᖓᓂ 

ᓰᓚ: ᐊᓱ ᑕᐃᒫᒃ ᐊᑎᓕᒃ. ᑕᐃᒫᒃ ᐃᕐᓂᐅᕋᓗᐊᖅᑎᓪᓗᒋᑦ ᕿᓚᓗᒐᕋᓱᑦᑐᖃᓲᖑᒋᕙ? 

ᕌᐱ: ᒫᓂᓕ ᖃᐅᔨᓚᐅᖅᓯᒪᙱᑦᑐᖓ ᐱᔭᐅᒐᓱᑦᑐᓂᒃ, ᐃᓛ ᑕᑉᐸᐅᖔᓗᓪᓕ ᕿᓚᓗᒐᕐᓂᐊᕕᑦᑎᓐᓄᑦ 

ᒥᑭᔫᑕᓂᒃ ᐱᒐᓱᑉᐸᖏᓐᓇᑦᑕ ᐅᖓᓯᑦᑐᒧᑦ ᐆᒪᔪᕋᓱᒋᐊᖅᑎᓪᓗᑕ ᐱᓪᓚᕆᐸᓗᓐᓂᒃ ᑭᓯᐊᓂ ᐱᒐᓱᑉᐸᑲᑦᑕ 

ᒫᓂᓖ ᐊᑑᑎᖃᓪᓚᕆᓐᓂᐊᖅᑐᓂᒃ. ᑲᔾᔮᖅᑐᖃᓕᕋᐃᒻᒪᑦ ᐱᔪᖃᕋᓱᑉᐸᑦᑑᒐᓗᐊᖅ ᖃᐅᔨᓯᒪᔪᖓ ᑕᑉᐹᓂ 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᕌᐱ: ᖃᕋᓴᐅᔭᒃᑯᑦ ᐊᕐᕌᒍᑦ ᑕᓪᓕᒪᐅᓗᐊᓕᖅᑐᑦ, ᖃᐅᔨᓴᖃᑦᑕᕐᒥᒐᒪ ᖃᕋᓴᐅᔭᒃᑯᑦ 

ᓇᓗᓇᐃᒃᑯᑕᖃᕐᖓᑕᐃᒃᑯᐊ ᓇᐅᒃᑯᑦ ᐃᖏᕐᕋᓂᖏᓐᓂᒃ, ᐅᕙᓂ ᓵᑦᑎᓐᓂ ᑕᐃᒪ ᑕᐃᒃᑯᐊ ᑕᓪᓕᒪᑦ 

ᖃᐅᔨᓴᐅᑎᓖᑦ ᖃᕋᓴᐅᔭᒃᑯᑦ ᑕᑯᕋᕐᓈᐸᑦᑕᒃᑲ ᓇᐅᒃᑯᑦ ᐃᖏᕐᕋᓂᖏᓐᓂᒃ. ᐊᑕᐅᓯᖅ ᐸᓐᓂᖅᑑᑉ ᓵᖓᓄᑦ 

ᑕᐃᓐᓇᓴᐃᓐᓇᖅ ᐅᑎᖅᑕᕋᖃᑦᑕᖅᑐᖅ ᒪᐅᖓ ᐊᒻᒪ ᐃᓚᖏᑦ ᓵᑦᑎᓐᓃᕋᔭᖃᑦᑕᖅᑐᑦ ᐱᖓᓱᑦ ᐃᓚᖏᓪᓗ 

ᐃᑉᐱᐊᕐᔫᑉ ᖃᓂᒋᔮᓃᕋᔭᑉᐸᑦᑐᑎᒃ ᐅᑭᐅᒃᑯᑦ ᑖᒃᑯᐊ ᖃᐅᔨᓴᓲᒃᑲ 

ᓰᓚ: ᐅᑭᐅᒃᑯᑦ ᑕᑉᐸᐅᖔᓘᕋᔭᑉᐸᑦᑐᑦ? 

ᕌᐱ: ᐄ 

ᓰᓚ: ᐊᓱ. ᑕᐃᒃᑯᐊᓕ ᖃᐅᔨᓴᐅᑎᓖᑦ ᑭᓯᐊᓂ ᑕᑯᔅᓴᐅᓲᑦ ᒪᑯᐊ ᐃᓚᖏᑦ ᑕᑯᔅᓴᐅᖏᑦᑐᑦ? 

ᕌᐱ: ᐃᓚᖏᑦ ᑕᑯᔅᓴᐅᖏᑦᑐᑦ, ᖃᐅᔨᓴᐅᑎᓖᑦ ᑭᓯᐊᓂ 

ᓰᓚ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᖏᑦ ᐊᕐᕌᒍᑕᒫᑦ? ᐊᒥᓲᓂᕆᓲᖏᑦ ᐊᓯᔾᔨᖅᓯᒪᓂᖃᖅᑑᔮᖅᑲᑦ? 

ᕌᐱ: ᑭᐅᓪᓚᕆᒍᓐᓇᖅᑑᔮᙱᑕᕋ ᑖᓐᓇ ᐊᕐᕌᒍᑕᒫᑦ ᑎᑭᑕᐅᔭᕋᐃᒐᑦᑕ ᐃᓛᓐᓂᒃᑯᑦ ᕿᓚᓗᒐᐃᑦ ᑖᒃᑯᓇᙵᑦ 

ᑐᓴᓲᖑᒐᒪ ᐃᓕᓴᖅᓯᔪᒥᓂᕐᓂᒃ, ᐊᕐᕌᓂ ᑖᒃᑯᐊ ᑕᒪᐅᓈᔪᒻᒥᔫᒐᓗᐊᑦ ᑖᒃᑯᐊ ᑕᒪᐅᓈᖅᑐᐃᑦ ᐃᒪᐃᓕᔪᖃᓲᖅ 

ᐅᖄᓚᐅᑎᕋᓛᒃᑯᑦ ᐃᓛᓐᓂᒃᑯᑦ ᐊᒻᒪ ᐊᓯᒡᒋᖅᓯᒪᒋᐊᖏᑕ ᐅᖃᐅᓯᕆᑦᑎᐊᕈᓐᓇᙱᑕᕋ ᑕᑯᓯᒪᓂᖓᒍᑦ 

ᐅᕙᖓ ᕿᑐᕐᖏᐅᑎᓪᓗᒋᑦ ᐅᖃᐅᓯᕆᔪᓐᓇᖅᑕᕋᓗᐊᕋ ᐊᒥᓱᕈᖅᐸᓪᓕᐊᑐᐃᓐᓇᑐᖅᑲᐃ ᐃᒪᐃᓕᒍᓐᓇᖅᑐᖓ 

ᓰᓚ: ᐊᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᕌᐱ: ᐄ, ᐊᓯᒡᒋᖅᓯᒪᓂᖄᕐᔪᑦᑐᖅ, ᐅᓇ ᐅᕘᓇ ᐅᖃᐅᓯᕆᔪᓐᓇᖅᑕᕋ ᐃᑲᓂ 

ᕿᓚᓗᒐᕐᓂᐊᖅᐸᓕᓚᐅᖅᓯᒪᒐᒪ ᐱᒋᐊᓕᕋᑖᖅᑎᓪᓗᖓ ᕿᓚᓗᒐᐃᑦ ᑕᑯᓪᓗᒋᑦ ᑎᒡᒐᐃᑦ 

ᕿᕐᓂᖅᑕᐃᓐᓇᑯᓘᔮᕐᖓᑕ ᖁᓕᖏᑦ ᒫᓐᓇᐅᓕᖅᑐᖅ ᑕᐃᒫᒃ ᕿᕐᓂᖅᑕᐃᓐᓇᑯᓘᒐᓗᐊᖅᑐᑎᒃ 

ᐃᑭᓕᒐᓛᓘᓕᖅᑐᐃᑦ ᕿᓕᕈᓕᐊᓘᓕᖅᑐᐃᑦ ᐊᒥᓱᑦ ᕿᓕᕈᖃᓕᖅᑐᑦ ᕿᓚᓗᒐᑦ ᑕᕝᕘᓇ 

ᐅᖃᐅᓯᕆᔪᓐᓇᖅᑕᑐᐊᕋ ᐊᓯᒡᒋᖅᓯᒪᓂᖓ 

ᓰᓚ: ᐆᒪᔪᕐᓄᑦ ᐅᕝᕙᓘᓐᓃᑦ ᖁᑭᐅᑎᓄᑦ? 

ᕌᐱ: ᖁᑭᐅᑎᓅᓂᖅᓴᖅ ᐊᒻᒪ ᓇᓄᕐᓄᑦ ᐱᔭᐅᒐᓱᖃᑦᑕᕐᓂᑯᐃᑦ ᕿᑦᑐᐊᔭᐅᓂᑯᒥᓃᑦ ᒪᑯᐊᖑᓕᖅᑐᑦ 

ᓴᖅᑭᔮᕐᓂᖅᓴᐅᒐᓛᖃᑦᑕᓕᖅᑐᐃᑦ 

ᓰᓚ: ᕿᓪᓕᕈᖏᑦ ᒪᒥᓯᒪᕙᑦᑐᑦ? 

ᕌᐱ: ᒪᒥᓴᕋᐃᑦᑐᕈᓘᕙᒻᒪᑕ ᒪᓐᓇ ᑕᕆᐅᖅ ᑭᓕᖅᓯᒪᓪᓗᓂ ᒪᒥᓴᕋᐃᓐᓇᑐᖅᐹᓘᒻᒪᑦ ᑕᕆᐅᕐᒥᑦ 

ᐱᓕᕆᔪᒥᓂᐅᓪᓗᓂ, ᒪᒥᓴᕋᐃᓐᓇᑐᖅᐹᓘᒻᒪᑦ ᒪᒥᓴᕋᐃᑦᑐᕈᓘᔪᔅᓴᐅᒻᒥᔪᐃᑦ ᕿᓕᕈᖏᑦ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᒃᑯᑦ ᐅᑭᐊᔅᓵᑯᓪᓘᓐᓃᑦ? ᓲᕐᓗ 

ᐃᒃᑯᐊ ᓯᕗᓪᓖᑦ ᐅᑯᐊ ᑭᖑᓪᓖᑦ ᐊᔾᔨᒌᙱᓐᓂᖏᑦ, ᐅᑯᐊ ᐊᒥᓲᓂᖅᓴᐅᕙᓕᖅᑲᑦ ᐅᕝᕙᓘᓐᓃᑦ 

ᖃᑦᑏᓐᓇᐅᓂᖅᓴᐅᕙᓕᖅᑐᑦ ᐅᑯᐊ ᑕᐃᒫᒐᓚᒃ 

ᕌᐱ: ᐃᑲᓂ ᕿᓚᓗᒐᕐᓂᐊᖃᑦᑕᑎᓪᓗᖓ ᐱᒋᐊᓕᕋᑖᒥᓂᐅᑎᓪᓗᖓᐃᓛᒃ ᐊᖅᑲᐅᒻᒫᓘᒐᓗᐊᖅᑎᓪᓗᒋᑦ 

ᕿᓚᓗᒐᐃᑦ ᐱᔭᕐᓂᖅᑐᑯᓘᔮᖅᐸᓚᐅᖅᓯᒪᔪᐃᑦ ᒫᓐᓇᒃᑰᓕᖅᑐᕐᓕ ᐱᔭᕐᓂᖏᑦᑐᐊᓘᓕᕐᖓᑕ 

ᖃᓄᕈᓗᑐᐃᓐᓈᓘᔮᖅᑐᖅ ᐃᖏᕐᕋᕙᓕᕐᖓᑕ ᒪᓕᒐᕐᓂᖅᑐᑯᓘᕙᔪᒐᓗᐊᕐᖓᑕᓕ ᑐᑭᓕᐊᑐᐃᓐᓇᖅᑐᓂᓕ 

ᒪᓕᖃᑦᑕᕋᔅᓴᐅᕙᔪᒐᓗᐊᕐᖓᑕ ᕿᓚᓗᒐᐃᑦ ᒫᓐᓇᓕ ᓴᖑᐃᖅᑕᖅᑐᐊᓘᓕᕐᖓᑕ ᑲᖏᖅᑐᒦᑎᓪᓗᒋᑦ 

ᐃᓪᓗᐊᓄᑦ ᓇᓕᐊᓐᓄᕋᑐᐃᓐᓇᓕᖅᑐᑎᒃ ᑕᕝᕘᓇᓕ ᐅᔾᔨᕆᓯᒫᕐᔪᒻᒥᔭᕋ 

ᓰᓚ: ᖃᐅᔨᓯᒪᕕᒋᑦ, ᑐᓴᖃᑦᑕᕋᒪ ᑕᐃᒃᑯᐊ ᓯᕗᓪᓖᑦ ᒥᑭᔫᑕᐅᓂᖅᓴᐅᒋᐊᖏᓐᓂᒃ ᐊᕐᓇᐅᑕᐅᓂᖅᓴᐃᑦ? 

ᕌᐱ: ᐄ, ᒥᑭᔫᑕᐅᓂᖅᓴᐃᑦ ᑕᐃᒃᑯᐊ ᐃᓚᖏᑦ ᑑᒑᑭᑦᑐᕈᓘᕙᑦᑐᓂᒃᑯᐊ ᓯᕗᓪᓕᐅᓂᐅᓴᑐᐃᓐᓇᖅᑐᐃᑦ 

ᐅᑭᐊᔅᓵᒃᑯᑦ ᒪᐅᓇ ᐊᖅᑯᓵᖅᑕᓕᖅᑎᓪᓗᒋᑦ ᓯᕗᓪᓕᐅᓂᐅᓴᑐᐃᓐᓇᖅᑐᑦ, ᑎᒡᒐᐃᑦ ᑭᖑᓪᓕᐅᓪᓗᑎᒃ ᑕᐃᒫᒃ 

ᑎᑮᓐᓇᐅᔭᓲᑦ ᑕᕝᕘᓇ 

ᓰᓚ: ᒪᐅᓇ ᐃᑭᕋᓴᑎᒍᑦ? 

ᕌᐱ: ᐄ, ᐅᕝᕙᓘᓐᓃᑦ ᓇᒥ ᐅᓇᓂ ᖃᓂᒋᑦᑎᐊᙱᑕᑦᑎᓐᓂ ᐊᓯᕙᐅᖅᑲᓯᒪᔪᖃᖅᑎᓪᓗᒍᓪᓘᓐᓃᑦ ᑕᐅᓅᓇ 

ᑕᑯᔪᖃᕐᓂᐅᓴᑐᐃᓐᓇᖅᑐᖅ ᒪᐅᓈᕐᓂᖏᑦᑐᒥᓂᐅᑎᓪᓗᒋᑦ 

ᓰᓚ: ᐅᖃᖅᑲᐅᒐᕕᑦ ᐋᕐᓕᕆᔪᒥᓃᑦ ᑎᑭᓐᓇᓵᓲᖑᒻᒪᑕ, ᐋᕐᓕᕆᔪᒥᓂᐅᑎᓪᓗᒋᖅᑲᐃ 

ᑕᕝᕘᓈᕐᓂᐅᓴᓂᖅᓴᐅᕙᑦ ᐅᕝᕙᓘᓐᓃᑦ ᓯᓚᑖᒍᑦ? 

ᕌᐱ: ᐅᕘᓇ ᐅᖃᐅᓯᕆᔪᓐᓇᖅᑕᕋ, ᓂᕆᐅᑦᑐᒥᓂᐅᓕᖅᑎᓪᓗᑕ ᐅᕘᓇ ᐊᖅᑯᓵᕋᔭᙳᐊᓕᖅᑐᒥᓂᐅᑎᓪᓗᒋᑦ 

ᐅᓇᓂᖔᖅ ᐹᓪᓚᕕᑉᐸᓯᐅᑉ ᒥᔅᓵᓂ ᐊᓯᕙᐅᖅᑲᓯᒪᔪᒥᒃ ᐋᕐᓗᒻᒥᒃ ᑕᑯᔪᖃᖅᑐᒥᓂᐅᑎᓪᓗᒍ ᒫᓂ 

ᖃᓂᒋᔭᑦᑎᓐᓂ ᕿᓚᓗᒐᖅᑕᖃᖅᑎᓪᓗᒍ ᑕᒫᓂ ᐅᓂᔅᓯᒪᐅᔭᓲᑦ ᐊᓂᔪᒪᔪᓐᓇᖏᑦᑐᑦ ᐃᑭᕐᒨᕈᓐᓇᖏᑦᑐᑦ 

ᑕᕝᕘᓇ ᖃᐅᔨᓯᒪᒻᒥᔭᒃᑲ ᐊᒻᒪ ᐊᓂᑎᒐᓱᒃᑲᓗᐊᖅᑐᒋᑦ ᑲᖏᖅᑐᒥ ᐊᓂᑎᒐᔅᓴᐅᔭᙱᓚᑦ 

ᐅᑎᖃᑦᑕᑐᐃᓐᓇᖅᑐᑦ ᑕᐃᒪ ᒪᓗᒋᔭᐅᓕᓲᑦ ᐋᕐᓗᑦᑕᖃᕆᐊᖏᑕ ᖃᓂᒋᔭᑦᑎᓐᓂ 

ᓰᓚ: ᐋᕐᓗᓂᒃ ᑕᑯᖃᑦᑕᖅᓯᒪᒻᒥᔪᑎᑦ? 

ᕌᐱ: ᐄ 

ᓰᓚ: ᐊᒥᓲᓈᖅᑎᓲᖑᕙᑦ? 

ᕌᐱ: ᐊᑕᐅᓯᐊᖅᑐᖓ 9-ᖑᓪᓗᒋᑦ ᑕᑯᓯᒪᔭᒃᑲ 

ᓰᓚ: ᑲᑎᙵᔪᑦ? 

ᕌᐱ: ᑲᑎᙵᔪᑦ 

ᓰᓚ: ᐅᐊᖅᐹᓗᐃᑦ. ᕿᓚᓗᒐᕋᓱᖃᑎᖃᖅᓯᒪᓪᓗᑎᑦ? 

ᕌᐱ: ᐄ 

ᓰᓚ: ᖃᓄᐃᑦᑑᕙᑦ ᕿᓚᓗᒐᐃᑦ ᐊᔾᔨᒌᙱᓂᖏᑦ? ᓲᕐᓗ ᑑᒑᓖᑦ, ᕿᕐᓂᕐᓗᐃᑦ, ᑕᐅᑦᑐᖏᑦ 

ᐊᔾᔨᒌᙱᒃᑲᓗᐊᕐᖓᑕ ᐊᓯᖏᓐᓂᒃ ᖃᐅᔨᓯᒪᒋᕕᑦ? 

ᕌᐱ: ᐄ, ᐊᔾᔨᒌᙱᑦᑐᐊᓗᐃᒻᒪᑯᐊ ᕿᓚᐅᒐᐃᑦ, ᖃᓄᖅ ᐊᑎᖃᐅᓪᓛᓕᕐᖓᑕ ᒪᑯᐊ, ᑎᒡᒐᐅᓂᕋᖅᑕᐅᓪᓗᑎᒃ, 

ᕿᕐᓂᕐᓘᓂᕋᖅᑕᐅᓪᓗᑎᒃ, ᐊᓪᓚᙳᐊᖑᓂᕋᖅᑕᐅᓪᓗᑎᒃ ᑕᒪᔾᔭᐅᓕᕐᖓᑕ ᑕᐃᒃᑯᐊᓗ 

ᖃᐅᔨᒪᔭᐅᔪᔅᓴᐅᒻᒥᔫᒐᓗᐊᑦ ᒪᕐᕈᑲᓪᓛᓪᓕ ᖃᐅᔨᒪᔮᒃᑲ ᐊᕐᕕᐊᓘᔮᖅᑑᒃ ᕿᓚᓗᒑᓘᒃ, ᐊᕐᕕᖅᑎᑐᑦ ᐊᖏᔫᒃ 

ᕿᓚᓗᒐᕐᔪᐊᕌᓘᒃ ᕿᓚᓗᒐᐅᖃᑎᖏᓐᓂᒃ ᐱᖃᑎᖃᕐᓂᐅᓴᑐᐃᓐᓇᖅᑑᒃ ᑎᒡᒑᓘᒐᓗᐊᖅᑐᑎᒃ ᐱᖃᑎᖏᒃ 

ᐊᖏᔪᐊᓘᒐᓗᐊᖅᑐᑎᒃ ᒥᑭᔪᕈᓘᔮᖅᑐᑦ ᑖᔅᓱᒪ ᐊᕐᕕᐊᓘᔮᖅᑑᑉ ᓴᓂᐊᓂ 

ᓰᓚ: ᕿᓚᓗᒐᓪᓚᑦᑖᕌᓘᒃ? 

ᕌᐱ: ᕿᓚᓗᒐᓪᓚᑦᑖᒃ 

ᓰᓚ: ᓯᕗᓕᖅᑎᖃᖅᑑᔮᓲᖑᒻᒥᒻᒪᑕ ᒪᑯᐊ ᐆᒪᔪᐃᑦ ᐅᓇ ᓯᕗᓕᖅᑐᖅ ᒪᓕᑦᑕᐅᓪᓗᓂ ᑕᑯᓯᒪᒋᕕᑦ? 

ᕌᐱ: ᐅᕘᓇᓕ, ᐃᒫᓪᓕ ᖃᐅᔨᖃᑦᑕᑐᐃᓐᓇᑕᒃᑲ ᒪᐅᓇ ᐊᖅᑯᓵᕆᐊᕐᓂᐊᓕᖅᑎᓪᓗᒋᑦ ᐅᑭᐊᔅᓵᒃᑯᑦ 

ᕿᓚᐅᒐᐃᑦ ᓂᕆᐅᓇᓕᖅᑎᓪᓗᒋᓂᓛᒃ ᒫᓂ ᖃᓂᒋᔭᑦᑎᓐᓂ ᑕᑯᔪᖃᓚᐅᖃᑦᑕᕐᖓᑦ ᐊᑕᐅᓯᕐᒥᒃ ᕿᓚᓗᒐᕐᒥᒃ 

ᐊᓯᖃᙱᑎᐊᖅᑐᖅ ᐊᑕᐅᓯᖅ ᐊᒻᒪ ᐊᓯᐊᓃᑦᑐᖃᕐᒥᒻᒪᑦ ᑲᖏᖅᑐᒥ ᓱᓖᓛᒃ ᐊᑕᐅᓯᕐᒥᒃ ᑕᑯᔪᖃᕆᕗᖅ 

ᐊᓯᐊ ᕿᓚᓗᒐᖅ ᐊᑕᐅᓯᖅ ᐅᐊᑦᑎᔨᐅᓱᒋᖃᑦᑕᑕᒃᑲ ᑕᐃᒃᑯᐊ ᐊᖅᑯᓵᕆᐊᕐᓂᐊᖅᑐᓄᑦ, 

ᐅᐊᑦᑎᔨᐅᓱᒋᓲᒃᑲᓕ 

ᓰᓚ: ᐊᒥᐊᖏᑦ ᖃᓄᐃᑦᑑᕙᑦ, ᐅᖃᐅᓯᐅᓯᒪᕙᑦ? 

ᕌᐱ: ᐊᓪᓚᙳᐊᓪᓚᕆᐊᓗᐃᑦ, ᒪᓐᓇ ᖁᓖᖓ ᕿᕐᓂᑕᓪᓛᑐᐃᓐᓇᐅᓪᓗᓂ ᖃᑯᖅᓯᓂᐊᓗᒃ 

ᑕᐃᒪᐃᑦᑑᓂᐅᓴᑐᐃᓐᓇᖃᑦᑕᖅᑐᑦ ᐊᑕᐅᓯᐅᓈᖅᑐᑎᓪᓗ, ᐃᓛ ᐅᐊᑦᑎᔨᐅᓱᒋᔭᒃᑲ ᑕᐃᒃᑯᐊ 

ᓰᓚ: ᐊᓯᖏᓐᓂᒃ ᐊᐱᖅᑯᓯᔅᓴᖃᙱᑦᑐᖓ ᑖᒃᑯᐊᓕ ᐊᐱᖅᑯᓯᔅᓴᒃᑲ ᓈᒻᒪᑕ. ᐃᓚᒃᑲᓐᓂᕈᒪᒍᕕᐅᒃ 

ᐃᓚᒃᑲᓐᓂᖁᔪᖅ 

ᕌᐱ: ᐄ, ᒫᓐᓇᒃᑯᑦ ᐊᐱᖅᓱᕆᐊᖅᑐᓛᕆᕕᓯ? ᐊᕐᕌᒍ ᑭᓯᐊᓂᖃᐃ? 

ᓰᓚ: ᖃᖓ ᐅᖃᕈᓐᓇᖏᑦᑐᖓ ᒫᓐᓇ ᑖᒃᑯᐊ ᓰᑏᕝᕙᒧᑦ ᑲᑎᒪᔾᔪᑎᐅᓂᐊᖅᑎᓪᓗᒋᑦ ᑲᒪᒋᖅᑳᑕᒃᑲ 

ᑭᖑᓂᖓᒍᑦ ᐊᑐᖅᑕᐅᔪᓐᓇᖅᓯᓛᕐᒥᒻᒪᑕ ᖃᖓᒃᑯᓪᓚᕆᒃ ᐅᖃᕈᓐᓇᖏᑦᑐᖓ 

ᕌᐱ: ᐊᕐᕌᒍᑦ 25-ᐸᓘᓕᕐᖓᑕᖃᐃ ᕿᓚᓗᒐᕐᓂᐊᖃᑦᑕᑕᒃᑲ ᐊᓯᒡᒋᖅᓯᒪᓪᓚᕆᑦᑐᖃᕆᐊᖏᑕ 

ᐅᖃᕈᓐᓇᖏᑦᑐᖓ ᒪᑯᐊ ᒪᓗᒋᓲᒃᑲ ᓂᓪᓕᐊᔾᔪᑎᒋᕋᑖᖅᑕᕋᓗᐊᒃᑲ 

ᓰᓚ: ᐅᐱᕐᖔᑯᓪᓕᑭᐊᖅ ᒪᓐᓇ ᓯᑰᓲᖑᒻᒪᑦ ᐊᓐᓇᓗ ᓯᓚᑎᖔᓯ, ᑕᒪᐅᓇ ᐱᓇᓱᑦᑐᖃᓲᖑᒋᕙ? 

ᕌᐱ: ᒫᓂᓕ ᐅᐱᕐᖔᒃᑯᑦ ᖃᓂᑦᑐᒥᒃ ᓯᓈᖃᕈᓐᓇᖏᑦᑐᐊᓘᒐᑦᑕ ᐅᕙᓂ ᖃᓂᒋᔭᑦᑎᓐᓂ. ᐃᓛ 

ᐱᑕᖃᓚᐅᓲᖑᒐᓗᐊᖅ ᐅᐸᒐᔅᓴᐅᒍᓐᓇᕐᓇᓂᓗ ᒪᓃᓛᓄᑦ ᐸᐅᖓ ᐊᕐᕚᖅᑑᑉ ᖃᓂᒋᔮᓄᑦ 

ᓯᓈᓕᐊᓲᖑᒐᓗᐊᖅᑐᒍᑦ 

ᓰᓚ: ᑕᑉᐸᐅᖓᑲᓪᓛᓗᒃ, ᐱᕕᔅᓴᐅᓲᖑᒻᒥᔫᖅ? 

ᕌᐱ: ᐆᒪᔪᕋᓱᕝᕕᕗᑦ ᖃᓂᙱᑐᐃᓐᓇᐅᔮᕐᖓᑕᓕ ᒫᓂ ᐃᓛ ᐊᓕᐊᓇᐃᑐᐃᓐᓇᕐᒥᔪᖅ ᐊᓯᕙᖅᑎᐅᓪᓗᓂ 

ᖃᓂᙱᒃᑲᓗᐊᖅᑎᓪᓗᒋᑦ ᑕᑉᐸᐅᖓ ᑕᐃᒫᒃ, ᐊᓯᐊᓄᓪᓕ ᓯᓈᓕᐊᖅᑐᓂᒃ ᖃᐅᔨᓚᐅᖅᓯᒪᙱᑦᑐᖓ 

ᖃᓂᒋᔭᑦᑎᓐᓂ ᑕᑉᐸᐅᖓᐃᓐᓈᓗᒃ ᑭᓯᐊᓂ ᐊᕐᕚᖅᑑᑉ ᖃᓂᒋᔭᐸᓗᐊᓄᑦ 

ᓰᓚ: ᑕᑉᐹᓃᑦᑐᓯ ᑲᑎᓯᓂᑰᒋᕕᓯ ᑲᖏᖅᑐᒑᐱᒻᒥᐅᑕᕐᓂᒃ? 

ᕌᐱ: ᒫᓐᓇ ᐅᐱᕐᖔᖅ ᑕᑉᐹᓃᑦᑐᑕ 15-ᓂᒃ ᑲᖏᖅᑐᒑᐱᒻᒥᐅᑕᓂᒃ ᑲᑎᓯᓚᐅᖅᑐᒍᑦ 

ᓰᓚ: ᐊᓱᖅᐹᓗᒃ. ᖃᒧᑕᐅᔭᖅᑐᓯᓖ? 

ᕌᐱ: ᐄ 

ᓰᓚ: ᐊᓯᖏᓐᓂᒃ ᐊᐱᖅᑯᓯᔅᓴᖃᙱᑦᑎᐊᓕᖅᑐᖓ ᐃᓚᓯᔪᒪᙱᒃᑯᕕᓪᓕ ᐱᔭᕇᖅᑐᖓ. ᐅᔾᔨᕆᓯᒪᔭᑎᑦ 

ᑕᐃᒃᑯᐊ ᐅᖃᖃᑦᑕᖅᑲᐅᔭᑎᑦ ᐊᔾᔨᒋᙱᐊᔪᒻᒪᒋᑦ ᑐᓴᖃᑦᑕᖅᑲᐅᔭᒻᒪ ᐃᑲᔪᕐᓂᖃᓪᓚᕆᓐᓂᐊᖅᑐᑦ, 

ᖁᔭᓐᓇᒦᒃ 

 

ᔭᐃᐱᑎ ᓄᑭᕈᐊᖅ 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

 

ᔭᐃᐱᑎ: ᐆᒪᔪᓕᒫᑦ ᖃᓄᐃᑦᑐᑐᐃᓐᓇᐅᒐᓗᐊᖅᑲᑦ ᑕᕝᕙᓂ ᐃᓅᕕᒋᓚᐅᖅᓯᒪᔭᖓᓂᑦ ᑕᒪᐅᖓᔅᓴᐃᓐᓇᖅ 

ᐅᑎᕐᓂᐅᓴᑐᐃᓐᓇᖅᑐᑦ ᓲᖃᐃᒻᒪ ᐆᒪᔪᑦ ᒪᓕᑦᑎᒌᕌᓘᒋᐊᖃᙱᑦᑐᑦ ᑕᒫᓂ ᓇᔪᖅᐸᑦᑕᖓᓂ 

ᓄᓇᖃᕆᐊᖃᕐᒥᔪᑦᑕᐅᖅ ᒫᓂ ᕿᓚᓗᒐᖅᑕᖃᓲᓱᒋᔭᐅᔪᒥᒃ ᐅᕝᕙᓘᓐᓃᑦ ᕿᓚᓗᒃᑭᐊᕐᕕᐅᖃᑦᑕᖅᑐᒥ 

ᐊᕐᕌᒍᑕᒫᑦ, ᑕᓪᓗᕈᑎᐅᑉ ᕿᓚᓗᒐᖏᓐᓂᒃ ᕿᓚᓗᒐᖅᑖᖃᑦᑕᕋᑦᑕ ᒫᓂ ᐃᒪᕐᒥᐅᑕᓕᕆᔨᒃᑯᑦ ᐅᖃᐅᓯᖓ 

ᒪᓕᓪᓗᒍ ᐅᕙᒍᓪᓕ ᐃᓄᑦᑎᒍᑦ ᒫᓂ ᐅᑭᐅᖅᑕᖅᑐᒥᐅᑕᐅᓪᓗᑕ ᖃᐅᔨᕙᓪᓕᐊᔭᑦᑎᓐᓂ ᑕᐃᑲᙵᓗᑦᑖᖅ 

ᐊᒻᒪᓗ ᑕᐃᒃᑯᐊ ᐃᓅᔪᓐᓃᑐᓪᓗ ᐱᖃᑎᒋᕙᓚᐅᖅᑕᕗᑦ ᑕᒪᔾᔭᐅᑎᓪᓗᒋᑦ ᑕᕝᕙᐅᑎᓪᓗᒋᑦ 

ᖃᐅᔨᔾᔪᑎᒋᖃᑦᑕᓚᐅᕐᒥᒐᑦᑎᒍᑦ ᐅᖃᙱᒃᑲᓗᐊᖅᑐᑕ, ᓱᓕᔪᒥᒃ ᐅᖃᕐᓂᖃᕐᔫᒥᓛᕐᒪᑕ 

ᖃᐅᔨᓴᖅᑕᐅᔭᕆᐊᖃᖅᑐᑦ ᑖᒃᑯᐊ ᐃᓄᖏᑦ ᓄᓇᓖᑦ ᐃᓱᒪᒋᔭᖓᓂᒃ ᓇᒥᑭᐊᖅ ᓄᓇᒥ ᐃᓱᒪᒋᒐᒃᑯᓕ 

Home Bay, ᑕᐃᒃᑯᐊ ᓄᓇᖃᖅᐸᓚᐅᖅᑐᑦ ᑕᑉᐹᓂ ᐊᕐᕚᖅᑑᒥ ᐅᖃᐅᓯᖏᑦᑕᐅᖅ ᐱᓯᒪᒻᒥᒐᒃᑭᑦ 

ᒫᓂᒥᐅᑕᐅᙱᑐᓪᓖ ᑲᖏᖅᑐᒑᐱᒻᒥᐅᑕᐅᕙᓚᐅᖅᑐᑦ ᑕᑉᐹᓂ ᑐᕌᒐᖃᕐᓂᖅᓴᐅᕙᓚᐅᖅᑐᑦ 

ᓄᓇᖃᖃᑦᑕᖅᐸᓚᐅᕐᖓᑕ ᑕᒫᓂ Home Bay ᐃᓚᖓᓂᒃ ᑕᐃᒫᔅᓴᐃᓐᓇᖅ ᐅᓂᒃᑳᖃᑦᑕᓚᐅᕐᒥᒻᒪᑕ, 

ᕿᓚᓗᒐᒡᒎᖅ ᑕᒫᓂ ᓄᓇᖃᖃᑦᑕᖅᑐᑦ ᐊᐅᔭᓕᒫᖅ ᑕᒫᓃᖃᑦᑕᖅᑐᑦ ᑕᑉᐹᓃᖃᑦᑕᖅᑐᑦ. ᐋ, ᑕᐃᒪ ᑖᒃᑯᐊ 

ᓄᐊᑉᐸᓕᐊᓪᓗᒋᑦ ᖃᐅᔨᕙᓪᓕᐊᔭᕗᓪᓗ ᐅᖃᖅᑲᐅᒐᒪ ᑕᐃᒪ ᐃᓄᑐᖃᐃᑦ ᑕᐃᒃᑯᐊ ᑕᕝᕙᐅᒍᓐᓃᖅᑑᒐᓗᐊᑦ 

ᐅᖃᐅᓯᕆᓚᐅᖅᑕᖏᓪᓗ ᐊᒻᒪᓗ ᑕᑉᐹᓂ ᓄᓇᖃᖅᐸᓚᐅᖅᑐᑦ ᐅᖃᐅᓯᕆᓚᐅᖅᑕᖏᓪᓗ 

ᖃᐅᔨᕙᓪᓕᐊᓪᓗᒋᑦ ᓄᐊᑉᐸᓕᐊᓪᓗᒋᓪᓗ ᐅᖃᐅᓯᕆᕙᙱᑕᕋᓗᐊᒃᑲ ᒪᐅᖓᑐᐃᓐᓇᖅ ᓱᓕᓂᖃᖅᑐᖃᐃ. 

ᕿᓚᓗᒐᐃᑦ ᒪᓕᑦᑎᒌᒍᓐᓇᐸᙱᑦᑐᑦ ᓄᓇᒋᓂᐊᖅᑕᒥᓂᒃ ᐸᐅᖓᒃᑲᓐᓂᖅ Baffin Bay ᒥᔅᓵᓄᑦ. 

ᐅᐱᕐᓇᐅᑎᔅᓴᒥᒃ ᐱᑕᖃᕐᓂᖅᓴᐅᓕᖅᐸᑦ DFO ᐃᒪᕐᒥᐅᑕᓕᕆᔨᒃᑯᑦ ᐃᓄᓐᓄᑦ ᑖᒃᑯᓄᖓ ᓄᓇᓕᓐᓄᑦ, 

ᓱᓕᓂᖅᓴᒥᒃ ᐅᖃᕈᓐᓇᓕᕋᔭᖅᑐᑦ, ᐃᒪᐃᓕᒐᓗᐊᖅᑲᑕ ᑕᐃᒪᐃᓕᓲᖑᒻᒪᑕᐃᓛᒃ ᑕᓪᓗᕈᑎᐅᒡᒎᖅ 

ᕿᓚᓗᒐᖏᓐᓂᒃ ᕿᓚᓗᒐᖅᑖᐸᑦᑐᒍᑦ ᐃᒪᐃᓕᓲᖑᒻᒪᑕ, ᐃᓚᖓᒍᑦ ᐅᑉᐱᕆᙱᓇᑦᑎᒍᑦ ᐃᓛ 

ᖃᐅᔨᖃᑦᑕᕐᓂᑰᓪᓗᑕᓕ ᑕᐃᒪᙵᓗᑦᑖᖅ ᖃᐅᔨᖃᑦᑕᕐᓂᑰᓪᓗᑕ ᓇᒥ ᕿᓚᓗᒐᖃᐃᓐᓇᖃᑦᑕᕐᒪᖔᑦ 

ᓄᓇᒥᓪᓗ ᐊᒻᒪᓗ ᐃᒫᓂᓪᓗ, ᐅᐱᕐᓇᐅᑎᖃᕐᓂᖅᓴᒥᒃ ᐱᑕᖃᕐᓂᖅᓴᐅᓕᕋᔭᖅᑐᖅ ᐅᕙᙶᖔᕐᓗᑎᒃ 

ᐆᒪᔪᓕᕆᔨᕐᔪᐊᑯᓐᓂᑦ ᑐᙵᕕᒃᑯᓐᓂᑦ ᐊᑖᒍᓪᓗ ᑖᒃᑯᓄᖓ, ᐃᓛ ᓯᕗᓪᓕᖅᐹᖑᔭᕆᐊᖃᓕᕋᑦᑕᐃᓛᒃ 

ᐊᑎᖃᖃᑕᐅᓪᓗᑕ ᑐᓴᕐᕕᐅᖅᑳᖃᑦᑕᕆᐊᖃᕐᓂᖅᓴᐅᓕᕋᑦᑕ ᐅᕙᓂᓕ ᕿᑭᖅᑕᕐᔪᐊᒥ ᑕᐃᒪᐃᒍᒪᓲᖑᓕᕋᑦᑕ 

ᐋᖅᑭᓱᖅᑕᐅᓯᒪᙱᑦᑐᒥᒃ ᑕᑯᓐᓇᕈᒪᙱᑦᑎᐊᓕᕋᑦᑕ ᑭᓯᐊᓂ ᐅᕙᒍᑕᐅᖅ ᒫᓃᒃᑲᑦᑕ ᑕᐃᔅᓱᒪᓂᓕ NWT-

ᖑᓚᐅᖅᓯᒪᒻᒪᑕ ᑎᑭᑦᑐᖃᖃᑦᑕᓚᐅᖅᓯᒪᒻᒪᑦ ᐋᖅᑭᓱᖅᓯᒪᑦᑕᐅᑎᒋᔪᓂᒃ ᐱᐅᔫᒐᓗᐊᖅ ᓲᖃᐃᒻᒪ 

ᐸᕐᓇᓐᓂᐅᔪᖅ ᓄᓇᓕᓐᓂ ᑕᐃᒪᐃᓕᐅᕆᒐᔅᓯ ᓄᓇᓕᓐᓂ ᑕᒪᓐᓇ ᐱᐅᒋᔭᕋᓕ ᑕᐃᒫᒃ 

ᐅᑯᓇᙶᖅᑳᕆᐊᖃᕐᖓᑕ ᐆᒪᔪᓕᕆᔨᕐᔪᐊᒃᑯᓐᓂᑦ ᑕᕝᕗᖓ ᐃᒪᕐᒥᐅᑕᓕᕆᔨᒃᑯᓐᓄᑦ ᓴᖅᑭᓚᐅᖅᑎᓐᓇᒋᑦ 

ᑖᒃᑯᐊ ᓯᕗᓪᓕᖅᐹᖑᔭᕆᐊᖃᕐᖓᑕ 

ᓰᓚ: ᐅᖃᑲᐃᓐᓇᕐᓗᖓ ᔫᓂᐅᑎᓪᓗᒍ ᑲᑎᒪᓪᓗᑕ ᐃᖃᓗᑦᑑᑦᑎᐊᒥ ᐃᒪᕐᒥᐅᑕᓕᕆᔨᒃᑯᑦ 

ᖃᐅᔨᓴᕈᑎᒥᓂᖏᓐᓂᒃ ᓴᖅᑮᔪᒻᒪᑕ ᐆᒪᔪᓕᕆᔨᕐᔪᐊᑯᓐᓄᑦ ᐃᓱᒪᓕᐅᕈᑎᔅᓴᑲᓐᓂᐅᓂᐊᖅᑐᓂᒃ ᑭᓯᐊᓂ 

ᑕᐃᑲᓂ ᐃᓄᐃᑦ ᖃᐅᔨᒪᔭᖏᑦᑎᒍᑦ ᐅᓂᒃᑳᒥᒃ ᐱᑕᖃᔪᙱᒻᒪᑦ ᑕᕝᕙ ᑕᕝᕘᓇ ᐃᖅᑲᓇᐃᔮᕋ ᐃᓄᐃᑦ 

ᖃᐅᔨᒪᔭᖏᓐᓂᒃ ᐆᒪᔪᐃᑦ ᒥᔅᓵᓅᖓᔪᓂᒃ ᖃᓄᖅᑑᕋᓱᒋᐊᖃᖅᑐᖓ ᓄᐊᑦᑎᓗᖓᓘᓐᓃᑦ ᑎᓕᓯᓗᖓᓘᓐᓃᑦ 

ᐱᔪᓐᓇᓂᙱᒃᑯᒪ. ᐱᕕᑭᓐᓂᓐᓄᑦ ᐋᒡᒌᓯ 26ᒥ ᑭᓪᓕᖃᖅᑎᑕᐅᒐᒪ, ᓰᑏᕝᕙᒥ ᑲᑎᒪᓛᕋᑦᑕ ᑖᓐᓇ, ᑖᒃᑯᐊ 

ᓄᓇᓖᑦ ᐱᖓᓱᑦ ᐃᒻᒥᓂᒃ ᐱᔪᒪᙳᐊᑕᖅᓯᒪᒻᒪᑕ ᐃᖅᑲᓇᐃᔭᖅᑎᑖᕐᓗᑎᒃ ᐊᐱᖅᓱᕐᓗᑎᓪᓗ 

ᑕᒪᐅᙵᖁᔭᐅᓯᒪᓂᕋ ᒪᓕᑦᑐᒍ ᑕᒪᐅᙵᑕᖅᑯᖓ ᑕᐃᒪ ᑖᒃᑯᐊ ᐅᓂᒃᑳᓕᐊᕆᓯᒪᓗᒋᑦ ᑲᑎᒪᔨᓄᑦ 

ᑐᓂᔪᒫᕋᒃᑭᑦ ᐃᓱᒪᓕᐅᕈᑎᔅᓴᐅᓕᕐᒥᓗᑎᒃ ᐃᓄᓐᓃᖔᕐᓗᑎᒃ ᐃᓄᓐᓂᒃ ᑭᒡᒐᖅᑐᐃᔪᑦ 

ᐃᓱᒪᓕᐅᕈᑎᔅᓴᐅᓕᕐᓗᑎᒃ ᑲᑎᒪᔨᓄᑦ ᐃᒫᒃ ᐸᕐᓇᑦᑐᒍᑦ. ᑕᐃᒪ ᐊᐱᖅᑯᑎᔅᓴᓂᒃ ᖃᓄᐃᑦᑐᓂᒃ ᓄᐊᑦᑎᓗᓂ 

ᐱᐅᒐᔭᕐᒪᖔᖅ ᐃᓱᒪᖅᓴᖅᓯᐅᕈᓘᔭᑲᐃᓐᓇᔪᒐᑦᑕ ᑭᐅᔭᐅᓇᓱᓐᓂᑎᓐᓂ ᓄᓇᓕᓐᓂ, ᑭᐅᔪᓐᓇᖅᑕᑎᑦ 

ᑭᐅᖃᑦᑕᕐᓂᐊᕋᕕᒋᑦ ᑭᐅᔪᓐᓇᙱᑕᑎᑦ ᑭᐅᙱᒃᑲᓗᐊᕐᓗᒋᑦ ᐃᓚᓯᔪᒪᓐᓂᕈᕕᓪᓗ ᐃᓚᓯᔪᓐᓇᖅᑐᑎᑦ 

ᑕᕝᕙᓃᑦᑐᖃᕐᓂᖏᑉᐸᑕ ᐅᖃᐅᓯᕆᔪᒪᔭᑎᑦ ᐊᒻᒪ ᐅᓇ ᐅᖃᐅᓯᕆᔭᕆᐊᖓ ᑕᐃᒃᑯᓄᖓ 

ᐊᐱᖅᓱᖃᑦᑕᖅᑲᐅᔭᓐᓄᑦ ᐳᐃᒍᑐᐃᓐᓇᓕᖅᑕᒥᓂᕋ ᐱᔭᕇᖅᓯᒪᓕᖅᑲᑕ ᑖᒃᑯᐊ ᐅᓂᒃᑳᓕᐊᖑᓯᒪᔪᐃᑦ 

ᐆᒪᔪᕐᓂᐊᑎᒃᑯᓐᓄᑦ ᐊᔾᔨᖓᓂᒃ ᑐᔪᐃᓛᕐᒥᔪᒍᑦ ᐊᒻᒪ ᑖᒃᑯᐊ ᓂᐱᓕᐅᖅᓯᒪᔪᑦ ᐊᓯᑦᑎᓐᓄᑦ ᐃᓛ 

ᐃᖅᑲᓇᐃᔭᖅᑏᑦ ᐊᓯᖏᓐᓄᑦ ᓈᓚᑦᑕᐅᔪᓇᖏᑦᑐᑦ ᑭᓇᑐᐃᓐᓇᕐᒧᑦ ᓈᓚᑦᑕᐅᔪᓐᓇᖏᑦᑐᑦ ᐅᕙᑦᑎᓐᓂ 

ᐊᐱᕆᓚᐅᖅᑳᖏᓪᓗᑎᒃ, ᐅᕙᑦᑎᓐᓂ ᐊᐱᕆᖅᑳᖅᓯᒪᒋᐊᓖᑦ, ᐊᐱᕆᔭᐅᒍᑦᑕ ᓂᐱᓕᐅᖅᑕᒥᓂᖅᐳᖔᖅ 

ᐊᐱᕆᒋᐊᖃᕆᓪᓗᑎᒍ ᐊᖏᖅᑲᑕ ᑕᐃᒪ ᑐᓂᔪᓐᓇᖅᓯᑕᐃᓐᓇᕋᔭᖅᑐᑎᒍ 



 pg. 66 

ᔭᐃᐱᑦ: ᐊᑯᓂᕈᓗᒃ 20-ᐅᓗᐊᖅᑐᐊᓗᓐᓂᒃ ᐊᕐᕌᒍᓂᒃ ᒐᕙᒪᒃᑯᓃᔅᓯᒪᒐᒪ ᐃᖅᑲᓇᐃᔭᖅᓯᒪᒐᒪ ᒐᕙᒪᒃᑯᓐᓄᑦ 

ᑕᑯᕙᓪᓕᐊᔭᒃᑲᑕᐅᖅ ᑕᐃᑲᙵᓂᑦ ᐱᓯᒪᐃᓐᓇᕐᒥᒐᒃᑭᑦ ᐊᒻᒪᓗ ᐃᓄᐃᓪᓗ ᓄᓇᖅᑲᑎᒃᑲ ᐅᖃᐅᓯᖏᓪᓗ 

ᓴᖅᑭᕐᔫᒥᔭᐃᓐᓇᕆᓪᓗᑎᒃ. ᐄ, ᕿᓚᓗᒐᐅᑉ ᒥᔅᓵᓄᑦ ᐃᒫᕌᓗᒃ ᖃᐅᔨᒪᓗᐊᙱᒃᑲᓗᐊᖅᑐᖓ ᓲᖃᐃᒻᒪ 

ᐆᒪᔪᖅ ᓇᒧᙵᓂᐊᖅᑎᓪᓗᒍ ᐅᖃᕈᓐᓇᖏᑦᑐᖅ ᑭᓯᐊᓂᓕ ᖃᓄᖅᑑᑲᓐᓂᕈᑦᑕ ᑕᑯᔭᑦᑎᓐᓂ 

ᑕᑯᓯᒪᓚᐅᖅᑕᑎᓐᓂ ᐊᒻᒪᓗ ᖃᓄᑲᓂᕐᓗ ᐱᐅᓂᖅᓴᐅᒐᔭᖅᐸ ᓄᓇᒋᔭᑦᑎᓐᓄᑦ ᐊᒻᒪᓗ 

ᑭᖑᕚᕆᓂᐊᖅᑕᓐᓄᑦ. ᓄᓇᕐᔪᐊᖅ ᖃᖓᓪᓚᑦᑖᖑᒐᓗᐊᑭᐊᖅ ᓄᖑᓐᓂᐊᖅᑐᖅ ᐃᓱᓕᕝᕕᔅᓴᖃᕐᓂᐊᖅᑐᖅ 

ᑭᓯᐊᓂᑦᑕᐅᖅ ᐅᕙᒍᑦ ᐆᒪᔪᕋᓱᑦᑎᐅᓪᓗᑕ ᖃᓄᒃᑲᓐᓂᖅ ᐊᑦᑐᐊᒋᐊᖃᙱᑕᖏᓐᓄᑦ ᑖᒃᑯᓄᖓ ᐆᒪᔪᓄᑦ 

ᓄᖅᑲᖓᑎᑦᑎᑲᓐᓂᕈᓐᓇᖅᑭᑕ ᐃᒫᖑᒐᓗᐊᖅ, ᐃᒫ ᑯᕕᔪᖃᕐᓂᖅᑲᑦ ᐅᖅᓱᐊᓗᐊᓗᒻᒥᒃ 

ᐊᑦᑐᖅᑕᐅᓂᐅᓴᑐᐃᓐᓇᕋᔭᕐᖓᑕ ᑕᒪᒃᑯᐊᕈᓘᔭᐃᑦ ᐅᕙᒍᓪᓕ ᑭᓯᐊᓂ ᑕᒫᓂ ᑕᐃᒪᐃᑦᑐᖃᙱᓐᓂᖓᓄᑦ 

ᐊᒻᒪᑦᑕᐅᖅ ᓄᓇ ᐊᓰᓐᓇᓕᑉᐸᑦ ᑕᐃᒪᐃᑐᖅᑕᖃᕐᓂᖅᑲᑦ ᓴᖅᑭᕈᓐᓇᕋᔭᖅᑲ ᖃᐅᔭᒪᔪᖃ….ᑭᓯᐊᓐᓂᑦᑕᐅᖅ 

ᐅᓪᓗᒥ ᐊᐅᓚᑕᓗᔭᕆᐊᓖᑦ ᐱᓕᕆᖔᕐᓗᒋᑦ ᑭᓯᐊᓂ ᐱᐅᓂᖅᓴᐅᒋᓪᓗᑎᒃ ᓲᖃᐃᒻᒪ ᖃᐅᔨᒪᙱᓇᑦᑕ 

ᖃᓄᐃᓕᓂᐊᕐᒪᖔᖅ, ᑐᓴᖅᓯᒪᔭᒃᑲ, ᖃᐅᔨᓯᒪᔭᒃᑲ, ᑕᑯᓐᓇᖅᓯᒪᔭᒃᑲ ᐊᒻᒪᓗ ᐃᒪᓐᓇᓗ 

ᐱᐅᓂᖅᓴᐅᒐᔭᙱᑦᑑᒐᓗᐊᖅ ᐃᒪᐃᓕᐅᖔᕈᑦᑕ ᐃᒪᐃᓕᐅᖃᑎᒌᓪᓗᑕ ᓄᓇᓕᑦᑎᓐᓂ ᐊᓯᕙᖅᑎᐅᔪᓂᒃ 

ᑕᒪᔾᔭᐅᒍᓐᓇᓂᐊᕐᒪᑕ ᐅᖃᖅᑯᖓᓕ ᑕᕝᕙ ᐆᒪᔪᐃᑦ ᓴᓗᒪᔪᒥᒃ ᑭᓯᐊᓂ ᐱᐅᔅᓴᒥᒻᒪᑕ ᐅᕙᒍᓪᓗᑦᑕᐅᖅ 

ᐆᒪᓪᓗᑕ ᒫᓂ ᓄᓇᐅᑉ ᖄᖓᓂᒥᐅᑕᐅᓪᓗᑕ ᓴᓗᒪᔪᒥᑦᑕᐅᖅ ᑭᓯᐊᓂ ᐱᐅᔅᓴᓕᕆᓪᓗᑕ ᐅᓪᓗᒥᐅᔪᖅ 

ᑕᐃᒃᑯᐊᓕ ᓯᕗᕚᕆᓚᐅᖅᑕᕗᑦ ᐊᓈᓇᒋᓚᐅᖅᑕᕗᑦ, ᐃᑦᑐᕆᓚᐅᖅᑕᕗᑦ ᐊᔪᕐᓇᕐᖓᑦ ᑕᐃᒫᒃ ᑭᓯᐊᓂᐅᒻᒪᑦ 

ᑕᐃᒪᐃᑦᑐᒦᙱᓂᖅᓴᐅᓚᐅᕐᖓᑕᓕ ᑕᒪᔾᔭᕈᓘᔭᐅᒻᒪᑕ ᐃᓗᓕᖃᕐᖓᑕ ᐊᒥᓱᐊᓗᓐᓂᒃ, ᐄ ᖃᓄᖅ 

ᐊᐱᖅᓱᖃᑦᑕᕋᔅᓯ? 

ᓰᓚ: ᐅᕝᕙ ᐊᐱᖅᑯᑏᑦ ᑎᑎᕋᖅᓯᒪᔪᑦ. ᑖᓐᓇ ᓯᕗᓪᓕᖅᐹᖅ, ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᖃᐅᔨᓯᒪᕕᑦ 

ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙ ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙᑉᐸ? 

ᔭᐃᐱᑎ: ᓱᓕ, ᐅᕙᓐᓂᑐᐃᓐᓇᐅᖏᑦᑐᖅ ᑕᒪᓐᓇ ᑎᒍᓯᒪᑦᑕᕋᒃᑯ ᐃᓄᑐᖃᐅᓚᐅᖅᑐᖅ ᑕᕝᕙᐅᒍᓐᓃᕐᒥᔪᖅ 

ᐅᖃᐅᓯᕆᓚᐅᖅᑕᖓᓂᒃ ᑕᐃᑲᙵᓂᑦ ᑎᒍᓯᒪᑦᑕᕋᒃᑯ ᐊᒻᒪᓗ ᑕᐃᑲᙵᓂᑦ ᐅᖃᐅᔾᔭᐅᓂᕆᓚᐅᖅᑕᕋ 

ᐃᓄᑐᖃᕐᒧᑦ ᖃᐅᔨᓚᐅᖅᑕᖓᑦᑕᐅᖅ ᓯᕗᓂᖓᓂ ᑕᒪᐅᖓ ᑎᑭᑦᑐᒍ ᐊᕐᕌᒍᒧᑦ ᐅᖃᕐᓂᕆᓚᐅᖅᑕᖓᓂᒃ 

ᐅᕙᓐᓄᑦ ᐊᑉᐱᖁᑎᒋᓚᐅᖅᑕᖓᓂᒃ, ᐃᓛ ᐃᒫᒃ ᖃᐅᔨᓴᓗᐊᕌᓗᙱᒃᑲᓗᐊᖅᑐᓂ ᐃᑭᕐᒥᐅᑕᐅᓪᓗᓂ, 

ᓄᓇᖃᖅᑐᓂ ᐃᑭᕐᒥ ᐊᔅᓱᐊᓗᒃ ᖃᐅᔨᓇᖅᑐᖅ ᑖᓐᓇ, ᐅᖃᖅᑲᐅᕗᖓ ᑕᐃᒪ, ᖃᐅᔨᕙᓪᓕᐊᔾᔪᑎᒋᓚᐅᖅᑕᕋ 

ᐅᓪᓗᒥᒧᑦ ᑎᑭᑦᑐᒍ ᑕᐃᔅᓱᒪ ᐃᓄᑐᖃᐅᓚᐅᖅᑑᑉ ᖃᐅᔨᕙᓪᓕᐊᓚᐅᖅᑕᖓᑦᑕᐅᖅ ᐅᕙᓐᓄᑦ 

ᐊᐱᕆᔾᔪᑎᒋᔪᔭᖓ ᐅᓪᓗᖅ ᑖᓐᓇ ᑕᐃᑲᙵᓂᑦ ᐅᓪᓗᒥᒧᑦ ᐱᓯᒪᐃᓐᓇᕋᒃᑯ ᑖᓐᓇ 

ᖃᐅᔨᒐᓱᕈᓘᔭᖅᐸᑦᑐᖓᓗ ᓂᓪᓕᐸᙱᑦᑐᖓᓕ ᓇᒧᑐᐃᓐᓇᖅ ᑭᓯᐊᓂ ᓯᓚᐅᑉ ᐊᓯᔾᔨᐸᓪᓕᐊᓂᕆᓯᒪᔭᖓᑕ 

ᒥᔅᓵᓄᑦ ᑲᑎᒪᔭᖅᑐᖅᓯᒪᒐᓐᓄᑦ ᒪᐃᔭᒋᔭᕗᓪᓗ ᒫᑦᓯᐅᑎᓪᓗᒍ ᓂᓪᓕᕐᕕᒋᔪᔭᒃᑲ ᑕᐃᒃᑯᐊ 

ᑲᑎᒪᔭᖅᑐᖃᑎᒋᓯᒪᔭᒃᑲ ᐅᖃᐅᑎᓪᓗᒋᓪᓗ, ᐃᓚᖓ ᐅᕙᓐᓃᖔᙱᑦᑐᖅ ᐅᓂᒃᑳᖓᓐᓂᒃ ᐱᑕᖃᙱᒻᒪᑕ 

ᐃᓄᐃᑦ ᑭᓯᐊᓂ ᐅᓂᒃᑳᓂᒃ ᐱᑕᓖᑦ ᐃᓄᐃᑦ ᐅᖃᕐᓂᑐᐃᓐᓇᖓᒍᑦ ᑭᓯᐊᓂ ᓴᖅᑭᖅᓯᒍᓐᓇᖅᑐᑦ 

ᑎᑎᕋᖅᓯᒪᔪᓂᒃ ᐱᑕᖃᙱᒻᒪᑦ ᐅᓇ ᐅᖃᐅᓯᕆᓂᐊᓕᖅᐸᕋ ᑕᒪᓐᓇ ᐊᓯᒡᒋᐸᓪᓕᐊᓂᖓ ᓄᓇᐅᑉ, ᓄᓇ, 

ᑖᓐᓇ ᓯᕗᓪᓕᖅᐹᖑᓂᐊᖅᑐᖅ, ᐄ ᓄᓇ ᐊᓯᒡᒋᐸᓪᓕᐊᔪᖅ ᑕᐃᔅᓱᒪᙵᑦ ᐃᓄᑐᖃᕐᒥᒃ 

ᑐᓴᕐᕕᒋᓚᐅᖅᓯᒪᔭᓐᓂᒃ ᓱᓕᔪᖅ ᑕᐃᓐᓇ ᐅᖃᖅᑲᐅᕗᖓ ᑕᐃᒪ, ᐃᑭᕐᒥᐅᑕᐅᓪᓗᓂ ᖃᐅᔨᓴᕈᓘᔭᖅᐸᑦᑐᓂ 

ᐊᕐᕌᒎᑉ ᑕᕝᕙᓂ ᐃᓗᐊᓂ, ᐄ ᓱᒃᑲᐃᑦᑐᒥᒃ ᐊᓯᒡᒋᐸᓪᓕᐊᔪᖅ ᓄᓇᕗᑦ ᒪᓐᓇ. ᒪᐅᓐᓇᖓᓚᐅᖅᓯᒪᒐᓗᐊᕋᑦᑕ 

ᐸᒃᑯᐊ ᖃᖅᑲᒥᐅᒥᓃᑦ ᐹᓃᑦᑐᑦ ᐱᒃᑯᐊ ᐃᓪᓗᐃᑦ ᑕᑯᓐᓇᖅᑕᑎᑦ? ᒫᙵᑦ ᑕᑯᔅᓴᐅᓚᐅᖅᓯᒪᙱᑦᑐᑦ ᑕᐃᒪ 

ᐃᓪᓗᕕᒐᙳᐊᕌᓘᑉ ᖄᑉᐱᐊᖏᓐᓇᑯᓗᐊ ᑕᑯᔅᓴᐅᓚᐅᖅᓯᒪᔪᖅ ᑕᐃᓐᓇ ᐃᓄᑐᖃᐅᓚᐅᖅᑐᖅ 



 pg. 67 

ᐅᖃᓚᐅᖅᓯᒪᔪᖅ ᑕᐃᒫᑦᑕᐅᖅ ᐅᔾᔨᕈᓱᔅᓯᒪᓚᐅᖅᑐᖅ ᓄᓇᖓᓂᒃ ᐊᓯᒥ…ᒪᐅᙵᓚᐅᖅᓯᒪᒐᓗᐊᕋᑦᑕᓕ 

ᐊᒃᑯᐊ ᖃᖅᑲᐃᑦ ᐅᖓᑖᓃᑦᑐᑦ ᑕᑯᔅᓴᐅᔪᖃᖃᑦᑕᑎᓐᓇᒋᑦ ᒫᓐᓇᓕ ᑕᑯᔅᓴᐅᓲᖑᓕᕐᖓᑕ ᐱᓐᓇᓗ 

ᑕᐃᒫᑦᑕᐅᖅ ᑕᑯᔅᓴᐅᖃᑦᑕᔪᙱᑐᓪᓕ ᐸᒃᑯᐊ ᖄᖏᑦ, ᐃᒪᐃᑦᑐᖃᐃ ᐊᑯᑭᑦᑑᓪᓗ ᕿᑭᖅᑖᓘᓪᓗ ᕿᑎᖓ, 

ᐃᖅᑲᖓ ᐃᖅᐸᐸᓪᓕᐊᓂᖓᓄᖅᑲᐃ ᑕᐃᒪᐃᑦᑐᖅ. ᐃᖅᐸᐸᓪᓕᐊᑕᖅᑯᖅ ᒪᓐᓇ ᑕᕆᐅᑉ ᑭᓪᓕᒋᑦᑕᕐᖓᒍ 

ᖁᕝᕙᐸᓪᓕᐊᑕᖅᑯᖅ ᐸᓐᓇᒋᐊᒃᑲᓐᓂᖔᖅ ᓲᕐᓗ ᐃᖏᐅᓕᒃ ᑕᐃᒫᒃ, ᑕᐃᓐᓇ ᐃᓄᑐᖃᖅ 

ᑕᐃᒪᐃᓕᓚᐅᖅᓯᒪᒻᒪᑦ. ᐊᐱᕆᓚᐅᖅᓯᒪᒻᒪᖓ ᐅᔾᔨᕈᓱᑉᐸᐱᓪᓖ ᒪᓐᓇ ᓄᓇ, ᐃᒪᐃᓕᓚᐅᖅᓯᒪᔭᕋ, ᐋᒡᒐᐃ. 

ᐄ ᐊᓯᔾᔨᐸᓪᓕᐊᔪᕉᖅ. ᐊᕙᓃᖔᖅᑐᓂ ᐃᓪᓗᐊᓃᖔᖅᑐᓂ ᕿᑭᖅᑖᓘᑉ, ᒪᓗᓐᓇᖏᑦᑐᖅ ᓲᖃᐃᒻᒪᓕ 

ᐃᓗᕙᓯᓐᓂᓴᐅᒻᒪᑦ ᑭᓯᐊᓂ ᐃᑭᕐᒥᐅᑕᐅᓪᓗᓂ ᑭᓯᐊᓂ ᒪᓗᓐᓇᖅᑐᖅ ᒪᓐᓇ ᐃᓚᖓ ᑕᐃᒪ 

ᖁᒻᒧᐊᐸᓪᓕᐊᓂᖓᓄᑦ ᑕᒪᓐᓇ ᐃᒪᐅᑉ ᑭᓪᓕᖓ ᑕᐃᒫᑦᑕᐅᖃᐃ ᑎᓂᑉᐸᓕᐊᒻᒥᔪᖅ ᑕᐃᒫ ᑕᕝᕙ ᐊᕙᑎᕗᑦ 

ᑕᑯᓯᒪᔭᕋ ᑕᕝᕙ ᐅᖃᐅᓯᕆᕙᕋ ᑎᓂᑉᐸᓪᓕᐊᖏᓐᓇᕐᖓᑦ ᐊᕐᕌᒍᑦᑕᕋᐃᒻᒪᑦ ᑕᐃᒫᖑᕙᓪᓚᐃᔪᖅ ᐅᓇ 

ᖁᑉᐸᑰᑦᑕᕐᖓᑦ ᐅᖃᐅᓯᕆᖅᑲᐅᔭᕋ ᒪᓐᓇ ᐸᐅᙵᐸᓪᓕᐊᓪᓗᓂ ᑎᓂᒃᑲᕈᖅᐸᓕᐊᑦᑕᖅᑯᖅ, 

ᑕᐃᒫᖑᕙᓪᓚᐃᔪᖅ, ᑭᓯᐊᓂ ᖃᐅᔨᒪᓪᓚᑖᙱᑦᑐᖓ ᑕᒪᔾᔭ ᖃᐅᔨᔭᐅᓇᓱᓚᐅᖅᓯᒪᙱᑦᑐᖅ, ᑕᐃᒪ 

ᑲᑎᒪᔭᖅᑐᖅᓯᒪᓪᓗᑕ ᐅᖃᓚᐅᖅᓯᒪᕗᖓ ᓱᓇᑐᐃᓐᓇᕐᒥᒃ ᖃᐅᔨᒐᓱᑦᑐᓂ ᓴᓇᕐᕈᑎᑖᖅᐸᓪᓕᐊᓇᕐᖓᑦ 

ᑕᑯᔭᑦᑎᓐᓂ ᐅᖃᖅᐸᓪᓕᐊᑎᓪᓗᑕ, ᑕᑯᔭᑦᑎᓐᓂ ᐅᖃᖅᐸᓪᓕᐊᑎᓪᓗᑕ ᐊᓯᔾᔨᐸᓪᓕᐊᓂᖓ ᐱᔾᔪᑎᒋᓪᓗᒍ 

ᑖᒃᑯᐊ ᐃᓗᓕᖏᑦ ᐅᖃᐅᓯᕆᔭᐅᔪᑦ ᓴᓇᕐᕈᑎᔅᓴᐅᒻᒪᑕ ᐋᖅᑭᓱᖅᐸᓕᐊᓪᓗᒋᑦ ᐅᑉᐱᕐᓇᐅᑎᔅᓴᑲᓐᓂᕐᒥᒃ 

ᖃᓪᓗᓈᑦ ᓄᓇᙵᓐᓃᑦᑐᓄᑦ ᓴᖅᑭᖅᑐᖃᕈᓐᓇᖅᑐᖅ ᐅᑭᐅᖅᑕᖅᑐᒥ ᑭᓯᐊᓂᑦᑕᐅᖅ ᓄᓇᖅᑲᑎᒌᙱᓇᑦᑕ 

ᑕᒪᒃᑯᐊ ᓄᓇᓖᑦ ᑭᓯᐊᓂᑦᑕᐅᖅ ᑕᐃᒫᒃ ᐊᐱᖅᓱᐸᒃᑲᔅᓯᐅᒃ ᐱᐅᔪᖅ ᓄᓇᓖᑦᑕᐅᖅ ᑭᓯᐊᓂ 

ᐊᐱᖅᓱᖅᑕᐅᕙᓪᓗᑎᒃ ᑭᓯᐊᓂ ᑕᒫᓃᖏᓐᓇᕐᖓᑕ ᓄᓇᖓᓂ ᑕᐃᒪᐃᑦᑎᐊᖅᑐᖅ ᑕᒪᓐᓇ ᐊᕙᑎᕗᑦ ᑕᒪᓐᓇ 

ᓯᕗᓪᓕᖅᐹᖅ ᑭᓯᐊᓂᓕ ᓯᑯᓇᓵᖅᐸᓪᓕᐊᓂᖓ ᑖᓐᓇ ᐅᔾᔨᕆᖃᑦᑕᕐᒥᔭᕋ 

ᑕᐃᔅᓱᒪᓂᑐᖃᐅᖃᑦᑕᓚᐅᖅᓯᒪᒻᒪᓂ ᓯᑯᓇᓵᖃᑦᑕᐸᓪᓕᐊᒥᔪᖅ ᓲᖃᐃᒻᒪ ᐅᒥᐊᖅᑐᓲᖑᓕᖅᑐᑦ ᑕᒫᓂ 

ᑭᓯᐊᓂ ᑕᐃᔅᓱᒪᓂᐅᖔᖅᑐᕐᓕ ᓯᑯᑐᖄᓘᒐᔭᖅᑎᓪᓗᒍ ᓯᑯᕙᓚᐅᖅᓯᒪᒐᓗᐊᕐᖓᓪᓕ ᑕᒪᓐᓇ 

ᓰᑏᕝᕙᐅᓕᖅᑎᓪᓗᒍ ᐃᓚᖓᓂ ᑕᖅᑭᖓᓂ ᓰᑏᕝᕙ ᒫᓐᓇᓕ ᐋᒡᒐᐅᓕᕐᒥᔪᖅ ᑕᒪᔾᔭ ᐊᕙᑎᕗᑦ ᓄᓇᑦᑕ 

ᖃᓂᒋᔭᖓᓂ ᐅᔾᔨᓇᖅᐸᑦᑐᖅ, ᐅᓇᐅᒻᒥᔪᖅᑕᐅᖅ ᐅᖃᐅᓯᕆᓚᐅᕐᒥᔭᕋᑦᑕᐅᖅ ᓯᓚᐅᑉ ᐊᓯᔾᔨᐸᓪᓕᐊᓂᖓᓂᒃ 

ᑲᑎᒪᔭᖅᑐᕈᑎᖃᖅᓯᒪᓪᓗᑕ ᐅᖃᐅᓯᕆᓚᐅᕐᒥᔭᕋ, ᓱᒻᒪᑦ ᑕᐃᒪᐃᑉᐸᑦ? ᑕᐃᒪ ᐅᖃᖅᑲᐅᕗᖓ ᑕᐃᒪ 

ᐅᖃᖅᐸᓪᓕᐊᑎᓪᓗᑕ ᓴᓇᕐᕈᑎᔅᓴᐃᑦ ᑖᕗᖓᐸᓪᓕᐊᒍᓐᓇᕐᖓᑕ ᐅᖃᖅᑲᐅᕗᖓ ᑕᐃᒪ ᐃᒪᓐᓇ ᓯᕿᓂᕐᓗ, 

ᓯᕿᓂᖅ ᐅᓪᓗᖅᓯᐅᑎᓂᓪᓗ ᓯᕿᙳᔭᕐᒥᓪᓗ ᐊᖑᒻᒪᑎᒍᓐᓃᖅᑐᖅ ᐅᔾᔨᕆᓯᒪᒐᑦᑎᒍ ᑖᓐᓇ ᑕᐃᔅᓱᒪᓂᓕ 

ᐊᕙᓂᐅᓚᐅᖅᑐᖅ ᐊᕐᕌᒍᓂᒃ ᖄᖏᖅᑐᓂᒃ ᔫᓂᐅᓕᕋᐃᒻᒪᑦ ᓲᖃᐃᒻᒪ ᔫᓂᐅᓕᖃᑦᑕᕐᖓᑦ ᐊᕐᕌᒍᑦᑕᕋᐃᒻᒪᑦ 

ᐃᒪᐃᑉᐸᓚᐅᖅᓯᒪᒐᓗᐊᕐᖓᓪᓕ ᔫᓂᒥ ᐅᓐᓄᐊᒃᑯᑦ ᖁᐊᑦᑎᐊᖅᑐᐊᓗᒃ ᓯᑯ, ᐊᐳᑦ, ᐃᒫ ᐊᐳᑦ, ᓯᑰᒻᒪᓪᓕ 

ᐅᓐᓇ ᐊᐳᑎᐅᑉ ᐊᑖᓃᖔᖅᑐᖅ ᒫᓐᓇᓕ ᑕᐃᒪᐃᑉᐸᒍᓐᓃᕐᖓᑦ, ᐃᒪᐃᑉᐸᓚᐅᖅᓯᒪᓪᓗᓂᓗ ᓯᕿᙳᔭᖅ 

ᐊᖑᒻᒪᑎᑦᑎᐊᖅᐸᓚᐅᖅᓯᒪᔪᖅ ᓯᕿᓂᕐᒥᒃ ᑕᕝᕙ 6-ᒨᖅᑲᑦ ᐅᓪᓛᒃᑯᑦ ᓯᕿᓂᖅ 6-ᒥᑦ ᑕᒫᓂ 

ᖁᒻᒧᐊᐸᓪᓕᐊᖑᔭᑦᑕᖅᑯᖅ ᓯᕿᙳᔭᖅ ᒪᓕᑦᑐᓂ, ᒫᓐᓇᐅᓕᖅᑐᕐᓕ ᓯᕿᙳᔭᖅ 6-ᒨᑦᑕᖅᑯᖅ ᓯᕿᓂᖅ 

ᐊᕙᓃᓕᖅᑐᖅ ᐊᑯᓐᓂᖓᓂ 9-ᓗ 10-ᓗ. ᑕᕝᕙ ᐅᑉᐱᕐᓇᐅᑎᔅᓴᑲᓐᓂᖅ ᖃᓄᖅ ᓯᓚ ᐊᓯᒡᒋᐸᓪᓕᐊᓂᖓᓂᒃ 

ᖃᐅᔨᒪᔭᐅᙱᓚᖅ ᑕᒪᓐᓇ ᖃᐅᔨᔅᓴᖅᑕᐅᓚᐅᖅᓯᒪᙱᒻᒪᑦ ᑕᐃᒪᓕ ᐅᔾᔨᕆᔭᕋ 

ᓯᑯᓇᓵᕐᓂᖅᓴᐅᕙᓪᓕᐊᖃᑦᑕᓕᖅᑐᖅ ᒫᓐᓇᐅᓕᖅᑐᖅ ᑕᐃᔅᓱᒪᓂᐅᖃᑦᑕᔪᒻᒪᑦ ᐊᒻᒪᓗᑦᑕᐅᖅ ᑭᓯᐊᓂᑦᑕᐅᖅ 

ᓇᓚᐅᑦᑖᑐᐃᓐᓇᕐᓗᖓ ᐅᖃᕈᓐᓇᕐᒥᔪᖓ ᐊᒻᒪᓗᑦᑕᐅᖅ ᓇᓚᐅᑦᑖᖅᑎᑐᐃᓐᓇᐅᒐᑦᑕ ᓄᓇᒦᓐᓂᑎᓐᓂ 

ᓱᓕᑦᑕᐅᖅ ᑭᓯᐊᓂ ᐱᑕᖃᕆᐊᖃᖅᑐᖅ ᑕᒪᒃᑯᓂᖓ, ᐊᔾᔨᒌᑉᐸᖏᒻᒪᑦ ᓂᓪᓚᓱᓐᓂᖓ ᐊᒻᒪᓗ ᑕᖅᑮᑦ 

ᐃᓗᐊᓂ ᓄᕗᑦᑎᕐᓂᖓ ᐊᒻᒪᓗ ᓯᓚᖅᑭᕐᓂᖓ ᐊᔾᔨᒌᑉᐸᖏᒻᒪᑦ ᐃᓛᓐᓂᒃᑯᑦ ᓵᓐᓂᖅᓴᐅᕙᑦᑐᓂ ᓯᑯ 

ᓯᑯᓇᓵᕐᓂᖅᓴᐅᕙᓕᕋᓗᐊᕐᖓᑦ ᖃᓐᓂᕈᔪᖃᑦᑕᓚᐅᕐᓂᖓᓄᖅᑲᐃ ᓲᖃᐃᒻᒪᓕ ᐃᑭᐊᕐᒥᒎᕈᑎᓖᑦ, ᖃᓄᖅ 

ᓯᓚᖅᑮᓐᓇᐅᔭᖅᐸᑦ ᓯᑯ ᐃᔾᔪᓂᖅᓴᐅᔪᖅ ᑕᐃᒪᐃᙱᓐᓇᐅᔭᖅᑐᖅ ᑕᐃᒪᙵᓕᒫᖅ ᑭᓯᐊᓂ ᓄᓇᒋᔭᕗᑦ 

ᒪᓐᓇ ᐊᓯᒡᒋᐸᓪᓕᐊᓂᖓ ᐅᔾᔨᕐᓇᕈᔪᒻᒥᔪᖅ ᑕᐃᒃᑯᐊ ᐃᓄᑐᖃᐅᕙᓚᐅᖅᑐᑦ ᐅᖃᐅᓯᕆᕙᓚᐅᖅᑕᖏᑦ 

ᑐᓴᖅᓯᒪᓪᓗᒋᑦ, ᐄ ᑕᐃᒪᐃᓕᓂᐅᓴᑐᐃᓐᓇᕋᒪᐃᓛᒃ ᐅᔾᔨᕆᓯᒪᓚᐅᕐᒥᒐᒃᑯ ᑕᐃᑲᙵᓂᑦ ᐅᓪᓗᒥᒧᑦ ᑎᑭᑦᑐᒍ, 

ᓯᕿᙳᔭᖅ ᐅᓪᓗᖅᓯᐅᑏᓪᓗ ᐊᖑᒻᒪᑎᒎᓐᓃᖅᑐᑦ ᓯᕿᓂᕐᒥᒃ ᑕᒪᔾᔭ ᑐᓴᓚᐅᖅᓯᒪᙱᑕᕗᑦ ᓯᓚᑦᑕ 

ᐊᓯᔾᔨᐸᓪᓕᐊᓂᕆᓯᒪᔭᖓ ᐅᖃᐅᓯᐅᖃᑦᑕᑎᓪᓗᒍ ᓲᖃᐃᒻᒪ ᓴᓇᕐᕈᑎᖃᙱᑦᑐᖅ ᐅᖃᐅᓯᔅᓴᖏᓐᓂᒃ 

ᖃᐅᔨᓴᖅᑕᐅᓂᑰᙱᒻᒪᑕ ᑕᒪᓐᓇ ᐅᖃᐅᓯᕆᓚᐅᕐᒥᔭᕋᓗᐊᕋ ᓯᓚᑦᑕ ᐊᓯᔾᔨᐸᓪᓕᐊᓂᖓᓂᒃ 

ᑲᑎᒪᔭᖅᑐᖅᓯᒪᑎᓪᓗᑕ, ᐄ, ᑕᒪᓐᓇ ᑕᐃᒫᒃ ᐅᔾᔨᕆᓯᒪᔭᕋ 

ᓰᓚ: ᑕᒪᓐᓇ ᒪᓕᑦᑐᒍ ᐊᓯᔾᔨᐸᓪᓕᐊᓂᐅᓯᒪᔪᖅ ᑑᒑᓖᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ 

ᐊᓯᔾᔨᖅᓯᒪᓂᖃᖅᑲᑦ? 

ᔭᐃᐱᑎ: ᐋᒡᒐᐸᓗᓪᓕ ᑕᐃᒪᐃᓕᒍᓐᓇᖅᑐᖓ, ᓱᓕ, ᐆᒪᔪᓕᒫᑦ ᐅᖃᕈᓐᓇᖏᒻᒪᑕ ᑕᒪᐅᓈᕐᓂᐊᑎᓪᓗᒋᑦ 

ᓇᐅᒃᑯᒃᑭᐊᖅ ᑭᓯᐊᓂᑦᑕᐅᖅ ᐅᔾᔨᕆᓯᒪᔭᑦᑎᓐᓂᒃ ᐅᕝᕙᓘᓐᓃᑦ ᑕᑯᓯᒪᔭᑦᑎᓐᓂᒃ ᐅᖃᕈᓐᓇᕋᓗᐊᖅᑐᒍᑦ 

ᑕᒫᓂᔅᓴᐃᓐᓇᐸᓗᓪᓚᕆᒃ ᑕᒪᐅᓈᖃᑦᑕᖅᑐᐃᑦ ᕿᓚᓗᒐᐃ ᓰᑏᕝᕙᒥ ᑕᒫᓂᔅᓴᐃᓇᐸᓗᑦᑎᐊᖅ 

ᑕᒪᐅᓈᖃᑦᑕᖅᑐᑦ ᕿᓚᓗᒐᖅᑖᓲᖑᔪᒍᑦ ᑕᒫᓂ ᓰᑏᕝᕙ ᑕᖅᑭᖓᓂ ᐃᓚᖓᓂ, 

ᑕᐃᒫᔅᓴᐃᓐᓇᐸᓗᓪᓚᕆᑦᑎᐊᖅ ᑕᐃᑲᙵᓂᑦ ᑕᐃᒪᐃᑦᑐᖅ ᐅᓪᓗᒥ ᑎᑭᑦᑐᒍ ᑖᓐᓇ ᐃᖏᕐᕋᓂᕆᕙᑦᑕᖓ 

ᕿᓚᓗᒐᐃᑦ ᐃᒫ ᐊᑕᖏᐊᓗᙱᒻᒥᔫᒐᓗᐊᑦ, ᐃᖏᕐᕋᓂᕆᕙᑦᑕᖓ ᓴᖅᑭᐸᓪᓕᐊᓕᖅᑐᖅ ᐅᕝᕙᓗ 

ᒪᐅᙵᐸᓪᓕᐊᓕᕐᓂᕆᔭᖓ ᐅᖃᐅᓯᕆᔪᓐᓇᖅᑕᕋ ᑕᕝᕙᓂᔅᓴᐃᓐᓇᐸᓗᑦᑎᐊᖅ ᓰᑏᕝᕙ ᐃᓚᖓᓂ, ᑕᖅᑭᖓᑕ 

ᐃᓚᖓᓂ ᑕᒪᐅᙵᓕᖃᑦᑕᖅᑐᑦ 

ᓰᓚ: ᐊᓯᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᔭᐃᐱᑎ: ᐅᐱᕐᖔᒃᑯᑦ ᓯᓈᓯᐅᓗᐊᕈᓐᓇᐸᙱᓇᑦᑕᓖ ᓯᓈᖃᑦᑎᐊᐸᙱᑦᑐᖅ ᐃᓛᓐᓂᒃᑯᑦ 

ᐋᒡᒐᐅᕙᑦᑑᒐᓗᐊᖅ ᐱᖃᓗᔭᖃᓗᐊᒧᑦ ᑕᐅᓐᓇ ᐃᑭᖅ ᑕᐃᒫᒃ ᐊᐅᓚᔾᔭᑦᑕᐅᑎᒋᕙᙱᒻᒪᑦ ᐃᓛᓐᓂᑯᑦᑕᐅᖅ 

ᑕᐃᒪᐃᙱᓐᓇᐅᔭᙱᒃᑲᓗᐊᕆᓪᓗᓂ ᒫᓐᓇ ᐅᐱᕐᖔᖑᓚᐅᖅᑐᖅ ᖃᓂᓚᐅᖅᑐᖅ ᓯᓈᖓ 

ᑕᐃᒪᐃᒐᓚᓲᖑᙱᑦᑐᖅ, ᕿᓚᓗᒐᕐᒥᒃ ᑕᐃᒪᐃᒃᑲᓗᐊᖅᑎᓪᓗᒍ, ᖃᓂᒃᑲᓗᐊᖅᑎᓪᓗᒍ ᕿᓚᓗᒐᕐᓂᒃ 

ᑕᑯᔪᖃᓚᐅᑦᑎᐊᓚᐅᙱᑦᑐᖅ. ᐅᓇ ᐅᑉᐱᕆᓪᓗᒍᓗ ᕿᓚᓗᒐᐃᑦ, ᐅᑉᐱᕆᓪᓗᒍ ᐃᓛ ᐃᒫᓪᓕ 

ᑕᑯᓐᓇᖅᓯᒪᙱᒃᑲᓗᐊᖅᑐᖓᓕ ᑭᓯᐊᓂᓕ ᑕᐃᒃᑯᐊᖑᓚᐅᖅᑐᑦ ᐅᖃᐅᓯᕆᕙᓚᐅᖅᑕᖏᑦ ᐃᓚᖓᒍᑦ 

ᐅᖃᐅᓯᕆᔪᓐᓇᖅᑕᕋᓗᐊᕋ ᕿᓚᓗᒐᐃᑦ ᐃᒪᐅᑎᓪᓗᒍ, ᐃᒪᓪᓚᕆᐅᑎᓪᓗᒍ ᑭᓯᐊᓂ 

ᐃᖏᕐᕋᒍᒪᓂᖅᓴᐅᓲᖑᒻᒪᑕ ᐃᒪᓪᓚᕆᒃᑯᑦ ᐅᖃᖅᑲᐅᕗᖓ ᑕᐃᒪ ᓄᕗᐊᓗᑉᐸᓯᒻᒥᐅᑕᐅᒐᑦᑕ ᐸᓐᓇ 

ᐊᒡᒍᖔᕗᑦ ᐊᓄᕆᖃᕐᓂᓴᐅᒻᒪᑦ ᑕᒪᐅᖓ ᕿᓚᓗᒐᐃᑦ ᓄᓇᒋᕙᑦᑕᖓᓄᑦ ᖃᓂᓐᓂᖅᓴᐅᖃᑦᑕᖅᑐᑦ ᑕᑉᐹᓂ 

ᑭᓯᐊᓂ ᐅᐱᕐᖔᖑᓕᕋᐃᒻᒪᑦ ᔫᓂᒥᓘᓐᓃᑦ ᑕᑉᐹᓃᑉᐸᓚᐅᕋᑦᑕ, ᐄ, ᕿᓚᓗᒐᖃᐃᓐᓇᓲᖑᕙᓚᐅᖅᑐᖅ 

ᓲᖃᐃᒻᒪᓕ ᐅᖃᖅᑲᐅᕗᖓ ᐃᒪᒃᑰᓂᖅᓴᐅᓲᖑᒻᒪᑕ, ᐃᒪᐅᓂᖓᒎᓲᖑᒻᒪᑕ ᕿᓚᓗᒐᐃᑦ ᐊᑐᐊᕆᓪᓗᑎᒃ 

ᑕᐅᔅᓱᒪ ᓯᓈᖓᓐᓂᒃ ᐅᖓᓪᓕᕐᒥᒃ, ᐅᔅᓱᒥᖓ, ᑕᐅᓅᓈᕐᓂᓴᐅᓪᓗᑎᒃ ᓄᓇᖓᓅᖃᖅᑲᖃᑦᑕᖅᑐᑦ 

ᑕᑉᐸᔅᓱᒪᓘᓐᓃᑦ ᑕᓪᓗᕈᑎᐅᑉ ᐃᒪᖓᓄᑦ, ᑕᐃᒫᑎᒋ, ᑕᐃᒫᒃ ᑭᓯᐊᓂ ᐅᖃᕈᓐᓇᖅᑐᖓ. ᐱᔾᔪᑎᖃᒃᑲᓂᕐᒥᔪᖅ 

ᑕᑉᐹᓃᖏᓐᓇᐅᔭᓲᖑᙱᓇᑦᑕ ᖃᐅᑕᒫᑦ ᖃᐅᔨᒪᒐᓗᐊᖅᑐᒍᓪᓕ ᑕᑉᐸᐅᖓ ᕿᓚᓗᒐᐃᑦ, 

ᑕᑉᐸᐅᖓᖅᐸᓪᓕᐊᓕᓲᑦ ᑕᒫᓂ ᐅᐱᕐᖓᔅᓵᒥ ᑕᐃᒫᒃ ᖃᐅᔨᒪᒐᓗᐊᖅᑐᖓ 

ᓰᓚ: ᐅᑭᐊᔅᓵᑯᓪᓕ ᒪᐅᓈᕐᓂᕆᕙᑦᑕᖏᑦ ᐊᓯᔾᔨᖅᓯᒪᓂᖃᕆᕙᑦ? 

ᔭᐃᐱᑎ: ᐋᒡᒐᓗᐊᖅ, ᓰᑏᕝᕙᒥ ᑕᒪᐅᓈᖅᐸᓪᓕᐊᓕᖅᑐᑎᓪᓗ ᐊᑦᑑᕝᕙᒥ ᑕᐹᖔᖅᐸᓪᓕᐊᖃᑦᑕᕋᒥᒃ ᐄ, 

ᐊᓯᒡᒋᖅᓯᒪᓗᐊᙱᑐᖅ ᐅᕙᒃᑯᓪᓕ ᑕᑯᔭᒃᑯᓪᓕ ᑕᐃᑲᙵᓂ ᖃᐅᔨᓯᒪᓕᖅᑐᒍᑦ ᓯᕗᓪᓕᖅᐹᖑᔭᒥ 

ᒫᓃᓕᖅᑐᑕ ᐊᓯᒡᒋᖅᓯᒪᓗᐊᙱᑦᑐᖅ, ᐄ, ᐃᒪᐃᓕᒃᑲᓐᓂᕈᓐᓇᕋᓗᐊᖅᑐᖓ ᓯᑯᕙᓪᓕᐊᓂᖓᓂᒃ ᒪᓕᒻᒥᒻᒪᑕ 

ᐊᕙᓃᓐᓂᖅᑲᑕ ᑲᖏᖅᑑᑉ ᐃᓗᐊᓂ ᓯᑯᕙᓪᓕᐊᓂᖓᓂᒃ ᐆᒪᔪᐃᑦ ᖃᐅᔨᒪᔪᐊᓘᒻᒪᑕ ᐅᖃᕈᓐᓇᖏᑦᑑᒐᓗᐊᑦ 

ᖃᐅᔨᒪᔪᐊᓘᒻᒪᑕ ᐃᖅᓯᒋᔭᖏᓐᓂᒃ ᐱᑕᖃᙱᑦᑐᖃᑐᐊᖅᑲᑦ ᒫᓂ ᐊᖅᑯᑎᒋᓂᐊᖅᑕᖓᓂ ᖃᐅᔨᒪᔪᐊᓘᒻᒪᑕ 

ᐆᒪᔪᐃᑦ ᓲᖃᐃᒻᒪᓕ ᐃᒪᕐᒥᐅᑕᐅᒻᒪᑕ ᓯᑯᕙᓪᓕᐊᔪᓪᓗ ᓯᑯᐃᖅᐸᓪᓕᐊᔪᓪᓗ ᑕᑯᓐᓇᑕᐅᒻᒪᑕ ᖃᐅᔨᒪᔭᐅᒻᒪᑕ 

ᓯᑯᕙᓪᓕᐊᑎᓪᓗᒍ ᐅᑭᐊᔅᓵᒃᑯᑦ ᐹᓃᓗᐊᖅᑲᑕ ᐃᓗᐃᓕᖅᐸᓯᒻᒦᓗᐊᖅᑲᑕ ᐊᓂᓂᐅᓴᑐᐃᓐᓇᖅᑐᑦ ᐃᒫᓪᓕ 

ᐃᖅᓯᒋᔭᒥᓂᒃ ᑕᒫᓃᑦᑐᖃᙱᑉᐸᑦ ᐃᖅᓯᒋᔭᖏᓐᓂᒃ ᑭᓯᐊᓂ ᑕᒫᓃᑦᑐᖃᕐᓂᖅᑲᑦ ᑕᕝᕙ 

ᓯᒃᑯᔾᔭᐅᓕᑕᐃᓐᓇᕋᔭᖅᑯᑦ ᑕᐃᒫᓪᓕ ᑕᕝᕙ ᐅᖃᕈᓐᓇᖅᑐᖓ 

ᓰᓚ: ᓯᒃᑯᔾᔭᓂᒃ ᖃᐅᔨᓚᐅᖅᓯᒪᕕᑦ? 

ᔭᐃᐱᑎ: ᖃᐅᔨᓚᐅᖅᓯᒪᓪᓚᑖᙱᑦᑐᖓ ᓯᒃᑯᔾᔭᓂᒃ ᑭᓯᐊᓂ ᓯᒃᑯᔾᔭᐅᕕᐅᓚᐅᖅᓯᒪᕙᓪᓚᐃᔪᒥᒃ 

ᖃᐅᔨᓯᒪᒐᓗᐊᖅᑐᖓ, ᓯᒃᑯᔾᔭᐅᕕᐅᓚᐅᖅᓯᒪᕙᓪᓚᐃᔪᒥᒃ ᑕᑯᓚᐅᖅᓯᒪᔪᖓ ᐃᓛ ᖃᖓᑕᓲᒃᑯᓪᓕ 

ᑕᐃᒪᐃᑦᑑᒐᔭᙱᒪᓪᓕ ᓇᑦᑎᑐᐃᓐᓇᕈᓗᒻᒧᑦ ᑕᐃᒫᕌᓘᒐᔭᖅᑐᓴᐅᖏᒻᒪᑦ ᐊᒻᒪᓗ ᐊᐅᔭᕐᖑᑐᐊᕐᖓᑦ 

ᕿᓚᓗᒐᖅᑕᐅᔪᑦ ᑕᑉᐹᓂ Home Bay-ᕈᔪᒻᒥ ᑕᑉᐹᓂ ᕿᓚᓗᒐᖅᑕᐅᔪᑦ ᒪᑦᑖᖏᑦ ᐱᐅᓂᕋᖅᑕᐅᔪᙱᑦᑐᑦ 

ᓰᓚ: ᐊᓱ ᒫᓂ ᖃᓂᑦᑐᒥ ᑕᐃᓐᓇ ᑕᑯᔭᒥᓃᑦ? 

ᔭᐃᐱᑎ: ᐋᒡᒐᐃ, ᑕᑉᐹᓂ ᐊᒡᒍᖔᑦᑎᓐᓂ ᑕᑯᓯᒪᔭᕋ ᖃᖓᑕᓲᒃᑯᓪᓕ ᐊᑕᐅᓯᐅᙱᑦᑐᖅ ᑕᐃᒪ 

ᑐᓴᓚᐅᖅᑎᓪᓗᖓ ᐊᐅᔭᒃᑯᑦ ᕿᓚᓗᒐᕐᓂᐊᓚᐅᖅᑎᓪᓗᒋᑦ ᕿᓚᓗᒐᖅᑐᖃᖃᑦᑕᓚᐅᖅᑎᓪᓗᒍ ᑕᑉᐹᓂ 

Home Bay-ᕈᔪᒻᒥ ᑕᐃᒫᒃ ᑲᖐᓱᓕᓚᐅᖅᓯᒪᕗᖓ ᓯᒃᑯᔾᔭᐅᔪᖃᖅᐸᓪᓚᐃᓚᐅᖅᓯᒪᔪᒥᓂᖅ ᐅᑭᐅᕋᑖᒃᑯᑦ 

ᐅᕝᕙᓘᓐᓃᑦ ᑏᓰᕝᕙᒥ, ᐄ, ᑏᓰᕝᕙᐅᕙᓪᓚᐃᔪᒥ ᐅᕝᕙᓘᓐᓃᑦ ᓅᕖᕝᕙᐅᑉ ᐃᓚᖓᓂ ᑏᓰᕝᕙᐅᓪᓗᑭᐊᖅ 

ᐃᓚᖓᓂ ᔮᓐᓄᐊᓕ ᐱᒋᐊᓕᖅᑎᓪᓗᒍ ᑕᑉᐸᐅᖓᓚᐅᖅᓯᒪᒐᑦᑕ ᓲᖃᐃᒻᒪ ᑎᓕᔭᐅᓯᒪᓂᕗᑦ ᒪᓕᑦᑐᒍ 

ᓯᓈᑖᕐᓂᔪᒻᒪᑦ ᖃᓂᑦᑐᒫᐸᓗᕈᓗᒻᒥ ᑖᒃᑯᐊ ᓯᒃᑯᔾᔭᐅᓯᒪᔪᖃᖅᐸᓪᓚᐃᑎᓪᓗᒍ ᑭᓯᐊᓂᓕ ᔫᓂᐅᓕᖅᑎᓪᓗᒍ 

ᑕᑯᓚᐅᖅᓯᒪᒐᒃᑭᑦ ᖃᖓᑕᓲᒃᑯᑦ ᑕᐃᒪ ᐊᐅᔭᙳᕐᖓᑦ ᑕᕝᕙᓂ ᐊᕐᕌᒍᔅᓴᐃᓐᓇᖓᓂ ᐊᐅᔭᙳᕐᖓᑦ 

ᕿᓚᓗᒐᖅᑕᐅᔪᑦ ᑕᐃᒪ ᒪᑦᑖᖏᑦ ᐱᐅᓂᕋᖅᑕᐅᔪᙱᓚᑦ 

ᓰᓚ: ᕿᓕᕈᐃᓐᓈᓗᐃᑦ? 

ᔭᐃᐱᑎ: ᐄ ᐃᒫ ᑕᑎᕿᔮᑦᑐᒥᓃᑦ ᒪᐅᖓ ᑕᕝᕗᖓ ᓇᔪᖅᑕᖓᓄᖅᑲᐃ ᑕᐃᒫᖑᔪᔅᓴᐅᔪᖅ ᓲᖃᐃᒻᒪ 

ᕿᐳᖅᑭᔅᓴᕋᐃᑦᑐᑯᓗᐃᑦ ᒪᑦᑖᑦ ᖃᑭᑐᐃᓐᓇᖅᑐᒋᓪᓘᓐᓃᑦ 

ᓰᓚ: ᐃᕐᓂᐅᕐᕖᑦ ᖃᐅᔨᓚᐅᖅᓯᒪᕕᒋᑦ ᓇᒦᒻᒪᖔᑕ? 

ᔭᐃᐱᑎ: ᕼᐊᐃ? 

ᓰᓚ: ᐃᕐᓂᐅᕐᕖᑦ ᕿᓚᓗᒐᕐᓄᑦ ᓇᒦᒻᒪᖔᑕ ᖃᐅᔨᓚᐅᖅᓯᒪᕕᒋᑦ? 

ᔭᐃᐱᑎ: ᐄ, ᑕᑯᓐᓇᖅᓯᒪᔪᖓ, ᕿᓚᓗᒐᐃᑦ, ᐅᕙᓐᓂᑐᐃᓐᓇᖅ ᓴᓇᙱᓐᓇᒪ ᑕᐃᒃᑯᐊ 

ᓯᕗᓕᕆᓚᐅᖅᑕᑲᑦᑕᐅᖅ ᐃᓛ ᐱᖃᑎᒋᕙᓚᐅᖅᑕᒃᑲ ᐃᓄᑐᖃᐃᑦ ᑕᕝᕙᐅᒍᓐᓃᕐᖓᑕ ᐃᓅᕙᓚᐅᖅᑐᑦᑕᐅᖅ 

ᓲᖃᐃᒻᒪ ᑕᐃᔅᓱᒪᓂ ᑕᕝᕙᓂ ᓄᓇᒋᔭᑦᑎᓐᓂ ᐊᒻᒪᓗ ᖃᐅᔨᒐᓛᖃᑦᑕᖅᓯᒪᓪᓗᖓᓗ ᖃᐅᔨᓯᒪᓪᓗᖓᓗᐃᓛᒃ 

ᐊᒻᒪᑦᑕᐅᖅ ᑭᓇᑐᐃᓐᓇᖅ ᐅᖃᕈᓐᓇᖏᒻᒪᑦ ᓇᓚᐅᑦᑎᔪᑯᓘᓗᓂ ᐊᒻᒪᑦᑕᐅᖅ ᖃᐅᔨᒪᔪᕐᔪᐊᕌᓘᒐᓗᐊᖅᑲᑦ 

ᓯᓚᑦᑐᓴᕐᕕᕐᔪᐊᒦᙶᕋᓗᐊᖅᑲᑦ ᓴᓪᓗᒐᔭᕐᒥᒻᒪᑦ ᐅᖃᖅᑲᐅᕗᖓ ᑕᐃᒪ ᐆᒪᔪᑦ ᐃᓱᒪᒋᔭᔅᓴᐅᖏᑦᑐᒥᒃ 

ᐃᓱᒪᖃᕐᖓᑕ ᓲᖃᐃᒻᒪᑦᑕᐅᖅ ᐃᒪᕐᒥᐅᑕᐅᒻᒪᑕ ᑕᐃᑲᙵᓂᑦ ᐃᓅᒐᒥᒃ ᑕᐃᒪᐃᖏᓐᓇᕐᖓᑕ 

ᓇᓪᓕᐅᑎᓂᖓ ᓇᓪᓕᕐᓂᖓᓗ ᐊᓯᐊᙳᕆᐊᖃᕋᑦᑕ ᐃᕐᓂᐅᖅᑐᑦ ᑑᒑᓖᑦ ᑕᐃᒪ 

ᐅᖃᐅᑎᒋᔭᐅᖏᓐᓇᖅᐸᓚᐅᖅᑐᑦ ᐃᕐᓂᐅᖅᑐᑦ ᖃᖓᓗᑦᑖᑎᐊᒃᑯᑦ 

ᓰᓚ: ᐊᓱ 

ᔭᐃᐱᑎ: ᐄ, ᑕᐃᒪ ᑕᕝᕙ ᐊᒥᓱᕈᖅᐸᓕᐊᔾᔪᑎᒋᕚ ᖃᖓᑐᐃᓐᓇᒃᑯᑦ ᐃᕐᓂᐅᕐᒪᑕᓕ ᑕᐃᒪ ᐅᖃᖅᑲᐅᕗᖓ 

ᑕᐃᒪ ᐅᖃᖃᑦᑕᖅᑲᐅᕗᖓ ᑕᐃᒪ ᐃᓅᕕᒥᓂᖓᓂᒃ ᓇᐃᒪᑦᑕᐅᑎᒋᓕᕐᖓᒍᓕ ᑖᓐᓇ ᐃᒪᖓ 

ᑕᒪᐅᖓᔅᓴᐃᓐᓇᖅ ᐅᑎᕆᐊᓕᒃ ᓲᖃᐃᒻᒪᓕ ᑕᐃᑲᙵᓂᒃ ᓯᕗᓕᕆᓚᐅᖅᑕᖏᓐᓂᑦᑕᐅᖅ ᓄᓇᒋᔭᐅᒻᒪᑦ, ᐄ, 

ᕿᓚᓗᒐᐃᑦ ᖃᖓᒃᑯᑐᐃᓐᓇᑦᑎᐊᖅ ᐃᕐᓂᐅᖂᖅᑐᑦ ᑕᐃᒫᒃ ᑕᕝᕙ ᐊᒥᓱᕈᖅᐸᓕᐊᔾᔪᑎᒋᖃᑦᑕᖅᑲᐃᑦ 

ᕿᓚᓗᒐᐃᑦ, ᐃᓄᑦᑎᑑᖅᑲᑕ ᓲᖃᐃᒻᒪ ᐃᓄᑦᑎᑑᕆᐊᖃᙱᒻᒥᔪᑦ ᐆᒪᔫᒻᒪᓪᓕ ᐊᕐᕌᒍᒥ 

ᐊᑕᐅᓯᐊᑐᐃᓐᓇᖃᑦᑕᖅᑲᑕ ᑕᐃᒫᕌᓗᒃ ᐊᒥᓱᕈᕋᔭᙱᑦᑐᑦ 

ᓰᓚ: ᐄᓛᒃ 

ᔭᐃᐱᑎ: ᑭᓯᐊᓂᑦᑕᐅᖅ ᑕᑯᓐᓇᖅᓯᒪᔭᕗᑦ ᐊᑕᐅᓯᐊᕐᓗᑕᓘᓐᓃᑦ ᑖᓐᓇ ᐅᖃᐅᓯᕆᔪᓐᓇᖅᑕᕋᓗᐊᕗᑦ 

ᑭᓯᐊᓂ ᑐᓴᐅᒪᔭᒃᑯᓪᓕ ᑭᓯᐊᓂ ᖃᖓᓗᑦᑖᑎᐊᑯᒡᒎᖅ ᐃᕐᓂᐅᖅᑐᑦ ᖃᐅᔨᔪᖃᖃᑦᑕᖅᓯᒪᔪᖅ.  

ᓰᓚ: ᖃᖓᐅᑎᓪᓗᒍᓕ ᑕᑯᓐᓇᕐᓂᕋᕕᑦ? 

ᔭᐃᐱᑎ: ᓯᓈᖓᓂ ᔫᓂᐅᑎᓪᓗᒍ 

ᓰᓚ: ᐄ 

ᔭᐃᐱᑎ: ᑐᓴᖅᓯᒪᔭᒃᑯᓪᓕ ᖃᖓᑐᐃᓇᑎᐊᒃᑯᒡᒎᖅ ᐃᕐᓂᐅᖅᑐᑦ, ᐄ ᖃᖔᑐᐃᓐᓇᑎᐊᒃᑯᑦ ᐃᕐᓂᐅᖅᑐᑦ 

ᓲᖃᐃᒻᒪ ᐊᒥᓱᐊᓘᒻᒪᑕ ᕿᓚᓗᒐᐃᑦ ᓲᕐᓗ ᐊᒥᓱᐊᓘᑉᐸᑕ ᐃᓄᐃᑦ ᕿᑐᕐᖏᐅᕐᓂᐅᓴᔪᑦᑕᐅᖅ ᐊᒥᓱᓂᒃ, 

ᐆᒪᔪᐃᑦᑕᐅᖅ ᑕᐃᒪᐃᒻᒥᔪᑦ ᑭᓯᐊᓂᓕ ᓇᑦᑏᑦ ᐊᔾᔨᒋᙱᑕᖏᑦ ᐊᔾᔨᒋᔾᔪᑎᒋᙱᓛ ᑕᕝᕙᖃᐃ, ᓱᓖᓛᒃ 

ᑕᕝᕙ ᓇᓚᐅᑦᑎᔪᐊᓘᓗᖓ ᐅᖃᕈᓐᓇᖏᑦᑐᖓ ᑭᓯᓂᐊᓂᑦᑕᐅᖅ ᐅᔾᔨᕆᓯᒪᔭᕗᑦ ᐅᖃᐅᓯᕆᔭᕆᐊᖃᕋᑦᑎᒍᑦ 

ᐊᒻᒪᓗᑦᑕᐅᖅ ᓴᓇᕐᕈᑎᑦᑎᐊᕙᐅᒍᓐᓇᕆᓪᓗᑎᒃ ᓇᑦᑏᓪᓕ ᐊᔾᔨᐅᔾᔪᑎᒋᙱᓛ ᓇᑦᑎᐊᖅᓯᑎᓕᐅᕆᐊᖃᕐᖓᑕ 

ᓰᓚ: ᐄ 

ᔭᐃᐱᑎ: ᐊᒻᒪᑕᐅᖅ ᐃᕐᓂᐅᕆᐊᖃᖅᑐᑎᓪᓗ ᐅᕙᓂ ᑕᖅᑭᒥ ᐊᒻᒪᑦᑕᐅᖅ ᑕᒪᓐᓇ ᐱᐊᓂᓚᐅᖅᑎᓪᓗᒍ 

ᓲᖃᐃᒻᒪ ᐃᓕᖅᑯᓯᕆᒻᒪᒍ ᓇᑦᑎᖅ ᕿᓯᖓ ᐊᓯᔾᔨᕆᐊᖃᕐᖓᑦ ᐊᐅᔭᕈᓚᐅᖅᑎᓐᓇᒍ ᐆᑦᑑᔭᕆᐊᖃᕐᓂᐊᒥᒻᒪᑦ 

ᔫᓂᐅᓕᖅᑲᑦ ᑕᒪᔾᔭ ᐊᔾᔨᒋᔾᔪᑎᒋᙱᓛ ᐆᒪᔪᓕᒫᑦ ᓇᓄᐃᓪᓗ ᐊᑕᐅᓯᐊᑐᐃᓐᓇᖃᑦᑕᕐᒥᔪᑦᑕᐅᖅ ᐊᕐᕌᒍᒥ 

ᑕᒪᔾᔭᕈᓘᔭᐃᑦ ᐃᒪᕐᒥᐅᑕᐃᓪᓕ ᐊᔾᔨᒋᙱᑕᖏᑦ, ᐄ, ᑕᐃᒪᐃᓕᒍᓐᓇᖅᑐᖓ ᑐᓴᐅᒪᔭᒃᑯᑦ 

ᑕᐃᒪᐃᓕᒍᓐᓇᖅᑐᖓ ᑭᓯᐊᓂ ᑕᑯᓐᓇᖅᓯᒪᒐᒪ ᔫᓂᐅᑎᓪᓗᒍ ᐊᒻᒪᓗ ᖃᖓᒃᑯᑐᐃᓐᓇᖅ ᐃᕐᓂᐅᐸᓪᓚᐃᔪᑦ 

ᑑᒑᓖᑦ ᐊᒥᓱᕈᖅᐸᓪᓕᐊᔪᐊᓗᑐᐃᓐᓇᐅᒻᒪᑕ 

ᓰᓚ: ᕿᓚᓗᒐᕋᓱᑦᑐᖃᓚᐅᖅᓯᒪᕙ ᐃᕐᓂᐅᖅᑑᑉ ᖃᓂᒋᔭᖓᓂ? ᕿᓚᓗᒐᕋᓱᑦᑐᖃᓲᖑᕙ ᐃᕐᓂᐅᕐᕕᐅᑉ 

ᖃᓂᒋᔭᖓᓂ? 

ᔭᐃᐱᑎ: ᖃᓄᓪᓚᑖᒃᑭᐊᖅ, ᑕᐃᔅᓱᒪᓂᓕ ᓯᓈᖓᓃᒃᑲᑦᑕ ᐋᒡᒐᐅᓚᐅᖅᓯᒪᔪᖅ ᐃᓛ ᐅᔾᔨᓇᕐᖓᑕ 

ᐊᖅᑲᕈᓐᓇᑦᑎᐊᓲᖑᙱᒻᒪᑕ ᐃᕐᓂᓱᓪᓚᕆᓕᖅᑎᓪᓗᒋᑦ ᑭᓯᐊᓂᑦᑕᐅᖅ ᓴᖅᑭᔮᖅᑐᑯᓗᐃᑦ 

ᐃᕐᓂᕙᓪᓕᐊᑎᓪᓗᒋᑦ ᐊᓂᑦᑕᐅᑎᒋᖃᑦᑕᖏᑦᑐᑦ ᓲᖃᐃᒻᒪ ᐃᒪᕐᒥᐅᑕᐅᔭᕆᐊᖃᕐᖓᑕ ᐅᖅᑰᓂᖓᓂᑦᑕᐅᖅ 

ᓂᓪᓕᓇᕐᓂᖓᓂᑦᑕᐅᖅ ᐊᓂᑦᑕᐅᑎᒋᒍᓐᓇᙱᓚᑦ ᑕᐃᒫᒃ ᐃᓱᒪᒋᔭᒃᑲᓕ ᑭᓯᐊᓂ ᓱᓕᔪᓪᓚᑦᑖᕌᓘᓗᖓ 

ᐅᖃᕈᒪᙱᑦᑐᖓ ᓲᖃᐃᒻᒪᑦᑕᐅᖅ ᐅᖃᖅᑲᐅᕗᖓ ᑕᐃᒪ ᐆᒪᔪᑦ ᐅᖃᕈᓐᓇᖏᒻᒪᑕ ᑕᑯᔭᑐᐃᓐᓇᑎᓐᓂ 

ᑭᓯᐊᓂ ᐃᔨᑦᑎᓐᓄᑦ ᓇᓚᐅᑦᑖᑐᐃᓐᓇᕈᓐᓇᖁᑦᖓ ᐃᒪᐃᓲᓄᑯᐊ, ᐃᒪᐃᑦᑐᖃᓚᐅᖅᓯᒪᒻᒥᔪᖅ ᐃᒪᐃᑎᓪᓗᒍ 

ᑕᖅᑭᒥ ᐃᒪᐃᓕᐅᖅᑎᑐᐃᓐᓇᐅᒐᑦᑕᓕ ᐄ, ᑕᐃᒫᒃ ᐅᔾᔨᕈᓱᔅᓯᒪᙱᑦᑐᖓ ᑕᐃᒫᒃ ᐱᔪᖃᖅᓯᒪᒻᒪᖔᖅ 

ᐅᕝᕙᓗᑭᐊᖅ ᖃᐅᔨᓚᐅᖅᓯᒪᙱᑐᐃᓐᓇᖅᑐᖓᓗᑭᐊᖅ ᑕᐃᒪ ᐊᓯᕙᖅᑎᐅᖃᑎᓐᓂᒃ ᕿᓚᓗᒐᕋᓱᑉᐸᑦᑐᓂᒃ 

ᖃᐅᔨᓚᐅᖅᓯᒪᙱᑐᖓ ᑕᐃᒪᐃᑦᑐᖃᖅᑎᓪᓗᒍ ᑭᓯᐊᓂ ᐊᖅᑲᕈᒪᐃᓲᑦ ᖃᐅᔨᓯᒪᒐᓗᐊᖅᑐᖓ ᐃᒫ 

ᐃᕐᓂᕙᓪᓕᐊᓕᖅᑎᓪᓗᒋᑦ ᐊᖅᑲᕈᒪᐃᓲᑦ 

ᓰᓚ: ᐊᖅᑲᕈᒪᐃᓲᑦ? 

ᔭᐃᐱᑎ: ᕼᐊᐃ? 

ᓰᓚ: ᐊᖅᑲᕈᒪᐃᓲᑦ? 

ᔭᐃᐱᑎ: ᐄ, ᐊᖅᑲᕈᒪᐃᓲᑦ ᐊᖅᑲᑲᐃᓐᓇᓚᐅᖅᐸᒃᑲᓗᐊᖅᑐᑎᒃ ᐳᐃᔭᕇᕐᓂᖅᓴᐅᓲᑦ ᓲᖃᐃᒻᒪᑦᑕᐅᖅ 

ᐃᓕᖅᑯᓯᕆᔭᔅᓴᕆᒻᒪᒍ ᑕᒪᓐᓇ ᐊᒻᒪᓗᑦᑕᐅᖅ ᐃᓕᔅᓯᐅᓗᓯᑦᑕᐅᖅ ᐊᕐᓇᐅᓪᓗᓯ ᑕᐃᒫᑦᑕᐅᖅ 

ᑐᐊᕕᓗᐊᖅᑐᒥᒃ ᐱᐅᙱᒥᒻᒪᑦ ᑕᒪᒃᑯᐊᓕᒫᑦᑎᐊᖅ ᑕᐃᒪᐃᑦᑐᒥᒃ ᐊᔾᔭᖅᓯᓲᑦ ᐃᓛ ᑕᐃᒪᐃᑦᑐᑰᖅᑐᑦ 

ᑕᐃᒪᐃᑦᑐᓴᐅᒻᒪᑕ 

ᓰᓚ: ᖃᐅᔨᒪᕕᑦ ᑑᒑᓖᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᔭᐃᐱᑎ: ᑐᓴᐅᒪᔭᒃᑯᑦᑕᐅᖅ ᐅᖃᕈᓐᓇᑐᐃᓐᓇᖅᑐᖓ ᖃᐅᔨᒪᓪᓚᑖᙱᑦᑐᖓ ᑭᓯᐊᓂ 

ᓇᒧᙵᓪᓚᑦᑖᓲᖑᒻᒪᖔᑕ ᐅᖃᖅᑲᐅᕗᖓ ᑕᐃᒪ ᐊᐅᔭᐅᓕᕋᐃᒻᒪᑦ ᐃᒪᕈᖅᐸᓪᓕᐊᓂᖓ ᒪᓕᑦᑐᒍ ᑕᑉᐹᙵ 

ᓄᓇᖃᕐᕕᐅᕙᑦᑐᖅ ᐸᐅᖓᓗᑦᑖᖅ ᓇᒧᑐᐃᓐᓇᖅ ᐃᓛ ᐊᐅᓕᕋᐃᒻᒪᑦ ᓯᑯ ᓯᑯᖃᕈᓐᓃᐸᓪᓕᐊᓂᖓ 

ᒪᓕᑦᑕᐅᓪᓗᓂ ᐊᐅᔭᖅᓯᐅᐸᒻᒪᑕ ᑭᓯᐊᓂᓕ ᐅᑭᐅᒃᑯᒡᒎᖅ ᑕᒪᐅᖓᔅᓴᐃᓐᓇᐸᓗᓪᓚᕆᒃ 

ᑕᐅᓄᖓᔅᓴᐃᓐᓇᐸᓗᓪᓚᕆᒃ ᓄᓇᒋᖃᑦᑕᖅᑕᖓᓄᑦ ᐊᔾᔨᒌᙱᑦᑐᑦ ᐆᒪᔪᑦ ᐅᑎᕐᓂᖅᓴᐅᖃᑦᑕᖅᑐᑦ ᐅᓄᖓ 

ᐃᑭᒋᔭᑦᑎᓐᓄᑦ ᐅᓇᖃᐃ ᐱᔾᔪᑎᒋᒻᒥᒻᒪᒍᐊᐃ, ᖃᓄᓪᓚᑦᑕᖑᒐᓗᐊᑭᐊᖅ, ᐱᔾᔪᑎᒋᔭᔅᓴᕆᒻᒪᒍ ᐆᒪᔪᓕᒫᑦ 

ᑲᑎᒋᐊᖃᓲᖑᒻᒪᑕ ᑕᕝᕙᓂᔅᓴᐃᓐᓇᖅ ᑲᑎᕝᕕᒋᓲᖓᓂ ᓇᔪᖅᐸᑦᑕᖓᓂ ᐅᑭᐅᒃᑯᑦ ᐊᒻᒪᓗᑦᑕᐅᖅ 

ᓂᕿᖃᕐᓂᖓ ᖃᐅᔨᒪᔭᐅᑦᑎᐊᕐᖓᓪᓕ ᓂᕿᖃᕐᓂᕆᔭᐅᔪᖅ ᓂᕿᖃᕐᓂᐅᔪᖅ ᑕᒪᓐᓇ, ᓂᕿᔅᓴᖃᕐᓂᐅᔪᖅ 

ᖃᐅᔨᒪᔭᐅᑦᑎᐊᕐᖓᑦ ᐊᒻᒪᓗ ᐅᖃᖅᑐᖃᓲᖑᓪᓗᓂ ᑕᒪᓐᓇᒎᖅ ᓇᔪᒐᐅᖃᑦᑕᖅᑐᖅ ᕿᓚᓗᒐᕐᒧᑦ 

ᑲᒪᒋᔭᐅᔭᕆᐊᖃᙱᑦᑐᖅ ᐃᑭᕐᒦᑦᑐᖅ ᑕᐃᒫᑐᐊᖅ ᑕᕝᕙ ᐅᖃᕈᓐᓇᖅᑐᖓ ᑕᐅᕙᓃᓚᐅᖅᓯᒪᙱᑦᑐᖓᓕ 

ᑭᓯᐊᓂᓕ ᑕᒪᐅᖓᑐᐊᑦᑎᐊᖅ ᐅᖃᕈᓐᓇᖅᑐᖓ ᑕᒪᐅᖓᔅᓴᐃᓐᓇᐸᓗᓪᓚᕆᒎᖅ ᐅᑭᐅᓕᖃᑦᑕᖅᑐᑦ 

ᓰᓚ: ᑕᐃᒫᔅᓴᐃᓇᓪᓗᐊᖅᑕᐅᖅ ᐊᐅᔭᒃᑯᑦ ᓇᔪᒐᖓᓃᑉᐸᒻᒪᑕ? 

ᔭᐃᐱᑎ: ᐄ, ᑕᐃᒫᔅᓴᐃᓇᖅᑕᐅᖅ ᐃᖏᕐᕋᔭᕆᐊᖃᕈᑎᒋᒻᒪᒍ ᐅᓇᑦᑕᐅᖅ ᐱᔾᔪᑎᒋᔭᔅᓴᕆᒻᒥᒻᒪᒍ ᐅᑭᐅᒃᑯᑦ 

ᑕᒫᓂᔅᓴᐃᓈᕈᔪᖃᑦᑕᖅᑯᑦ ᓂᕿᔅᓴᖃᕐᒪᑦ ᐊᒻᒪᓗᑦᑕᐅᖅ ᓅᒋᐊᖃᕐᒥᔪᒍᑦ ᑕᒫᙵᑦ ᓅᕝᕕᔅᓴᕗᑦ ᓇᓪᓕᖅᑲᑦ 

ᐊᒻᒪᓗ ᑕᐃᒃᑯᐊ ᐆᒪᔪᒐᓴᐃᑦ ᐊᕐᕖᑦ ᐊᓯᐊᓃᖔᖅᐸᒥᒻᒪᑕᓕ ᓲᖃᐃᒻᒪ ᐃᒪᕐᔪᐊᖅ 

ᐅᖃᖃᑦᑕᐅᑎᕕᐅᒍᓐᓇᖅᑐᖅ ᐆᒪᔪᓕᒫᓄᑦ ᖃᓂᙱᑦᑐᐊᓘᒐᓗᐊᖅᑲᑕ, ᖃᓄᐊᓗᑭᐊᖅ ᑕᐃᒪᐃ? ᐅᓇ 

ᓄᓇᕐᔪᐊᖅ ᓂᐱᖅᑲᕐᓇᖃᕐᖓᑦ ᑕᕝᕙ ᑕᐃᒫᒃ ᑕᕝᕙ ᐅᖃᖃᑎᒌᒍᓐᓇᐸᑉᐳᑦ ᓱᓕᑦᑕᐅᖅ ᑕᒪᓐᓇ 

ᖃᐅᔨᓴᖅᑕᐅᓚᐅᖅᓯᒪᕙᓪᓚᐃᖏᒻᒥᔪᖅ ᑕᕝᕙ ᓴᓇᔾᔪᑎᖃᕐᓂᓴᕐᔪᐊᕌᓘᓕᕋᔭᖅᑐᑦ ᐃᒪᕐᒥᐅᑕᓕᕆᔨᕐᔪᐊᒃᑯᑦ 

ᑲᒃᑯᐊ ᒐᕙᒪᒃᑯᓪᓗ ᑕᒪᒃᑯᐊ ᑕᒫᓃᓐᓂᖏᓐᓂ ᓄᓇᒦᓐᓂᖏᓐᓂ ᑕᐃᒃᑯᐊ ᓯᕗᓪᓕᐅᕌᕐᔪᓚᐅᖅᑐᑦ 

ᑭᖑᓪᓕᐅᕌᕐᔪᓚᐅᖅᑐᑦ ᑐᓴᕐᕕᐅᓂᖅᓴᐅᖃᑦᑕᓕᖅᑲᑕ ᑕᐃᒫ ᑕᕝᕙ ᐆᒻᒪᔪᓕᒫᕌᓗᐃᑦ ᒪᑯᐊ ᐊᕐᕖᓪᓗ 

ᖃᓂᙱᑦᑐᐊᓘᒐᓗᐊᖅᑲᑕ ᐅᓇᓂᐊᓘᕋᓗᐊᖅᑲᑕ ᖃᐅᔨᒪᖃᑎᒌᒍᓐᓇᖅᑐᑦ ᑕᒫᓂ ᐃᒪᑦᑎᒍᑦ ᑕᒪᓐᓇ ᓄᓇ 

ᓂᐱᖅᑲᕐᓇᖃᕐᖓᑦ ᑕᐃᒪᑦᑕᐅᖑᒍᓐᓇᕐᒥᔪᖅᑕᐅᖅ ᐅᑭᐅᖅᑕᖅᑑᑉ ᑭᓪᓕᐅᔭᖓᓂ ᑕᒪᔾᔭ ᑕᐃᒫᒃ 

ᑎᓂᒍᓐᓇᑎᐊᔾᔭᙱᓚᖅ ᑕᐃᒫᒃ, ᑐᓴᐅᒪᔭᑐᐊᕋᓕ ᐃᑭᕐᒦᐸᑦᑐᑦ ᐅᑭᐅᒃᑯᑦ 

ᓰᓚ: ᐊᓯᔾᔨᖅᓯᒪᓂᖃᖅᑲ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? 

ᔭᐃᐱᑎ: ᕿᓚᓗᒐᐃᑦ? 

ᓰᓚ: ᕿᓚᓗᒐᐃᑦ 

ᔭᐃᐱᑎ: ᐄ, ᑕᐃᒪ ᓇᓚᐅᑦᑖᑐᐃᓐᓇᖅᑐᒥᑦᑕᐅᖅ ᖃᐅᔨᓯᒪᔭᓐᓂᒃ ᑕᑯᓯᒪᔭᓐᓂᒃ ᐊᒻᒪᓗ ᑐᓴᖅᓯᒪᔭᓐᓂᓪᓗ 

ᐊᓯᕙᖅᑎᐅᖃᑎᓐᓂᒃ ᐅᖃᕈᓐᓇᖅᑐᖓ ᓯᕗᓪᓕᖅᐸᐅᑎᓗᒍ ᐅᓇᐃ ᐸᓐᓇ ᐅᑭᐅᖅᑕᖅᑐᖅ ᑕᓪᓗᕈᑎ 

ᑕᑉᐸᓐᓇᕈᔪᒃ ᐃᒪᖓ ᐃᑉᐱᐊᕐᔪᒃ, ᒥᑦᑎᒪᑕᓕᒃ, ᑲᖏᖅᑐᒑᐱᒃ ᑕᑉᐸᓐᓇᓗ ᖃᐅᓱᐃᑦᑐᖅ ᐊᒻᒪᓗ ᐊᐅᓱᐃᑦᑐᖅ 

ᐃᒪᕈᔪᐊ ᑕᑉᐸᓐᓇ ᑕᑉᐹᓃᖃᑦᑕᖅᓯᒪᓪᓗᖓᓗ ᐊᕙᓂ ᐊᕐᕌᒍᓂᒃ ᐊᓂᒍᖅᑐᓂᒃ ᐊᔾᔨᒌᐸᖏᒻᒪᓂᓛᒃ 

ᐅᑭᐅᖅᑕᖅᑐᖅ ᐊᒻᒪᓗ ᐅᓪᓗᒥᐅᓕᖅᑐᖅ ᐊᔾᔨᒋᙱᑦᑎᐊᓕᖅᑕᖓ ᑕᑉᐸᓐᓇ ᖁᑦᑎᑦᑐᐊᓗᒃ 

ᖃᐅᓱᐃᑦᑐᒥᐅᑕᐅᓪᓗᖓᓕ 1970-ᖏᓐᓂ ᓂᓪᓚᓱᓐᓂᖅᓵᓗᖃᑦᑕᓚᐅᖅᑐᖅ, 1960-ᖏᓐᓂ 70-ᖏᓐᓂ 

ᓂᓪᓚᓱᓐᓂᓴᕐᔪᐊᕌᓘᖃᑦᑕᓚᐅᖅᑐᖅ ᑕᑉᐸᓐᓇ ᓯᑯᓴᕋᐃᑉᐸᑦ ᑕᑉᐸᒃᑯᐊ ᕿᓚᓗᒐᖏᑦ ᐅᑭᐅᒃᑯᑦ 

ᓇᔪᖅᐸᑦᑕᖓᓂ ᐃᖏᕐᕋᓯᓴᕋᐃᓐᓂᖅᓴᐅᒍᓐᓇᖅᑐᑦ ᑕᒪᓐᓇ ᐃᒪᖅ ᓯᑯᕙᓪᓕᐊᓴᕋᐃᓐᓂᖓ ᒪᓕᑦᑐᒍ 

ᓯᑯᕙᓪᓕᐊᓂᖓᓄᑦ ᒪᓕᑦᑐᒍ ᑕᕝᕙ ᒫᓂ ᐊᖅᑯᓵᖅᑐᑦ ᐃᓛᓐᓂ ᐊᒥᓱᐊᓘᕙᑉᐳᑦ ᐃᓛᓐᓂᑯᓪᓗ 

ᓇᓪᓕᑭᑕᕈᔪᓐᓂᖅᓴᐅᕙᑉᐳᑦ ᑭᖑᓕᕇᖑᒻᒪᑕ ᑕᑉᐹᖔᖅᑐᔅᓴᐅᔪᖅᑲᐃ ᑭᖑᓕᕇᒋᐊᖃᕐᖓᑕ 

ᐅᖃᖃᑦᑕᖅᑲᐅᒐᒪ ᑕᐃᒪ ᐆᒪᔪᓕᒫᑦ ᐊᑕᐅᑦᑎᒃᑰᕈᓐᓇᖏᑦᑐᑦ ᓇᔪᖅᐸᑦᑕᖓᓂ ᐱᔾᔪᑎᖃᕐᒥᔪᖃᐃ 

ᖃᓄᑭᐊᖅ ᖃᓄᓪᓚᕆᐅᒐᓗᐊᑭᐊᖅ ᐱᔾᔪᑎᖃᕐᒥᔪᖅᑲᐃ ᐊᑕᐅᑎᒃᑰᕆᐊᖃᙱᓚᒍᑦ ᐊᑕᐅᑎᒃᑯᑦ 

ᐅᐃᒻᒪᓇᖅᑐᒧᑦ ᐅᕝᕙᓘᓐᓃᑦ ᓱᕈᕐᓇᖅᑐᒧᑦ ᐊᑕᐅᑦᑎᒃᑰᑐᐃᓐᓇᕆᐊᖃᕋᑦᑕ ᑕᐃᒫᖑᔪᔅᓴᐅᔪᖅ 

ᐋᖅᑭᔅᓯᒪᔪᔅᓴᐅᔪᖅ ᖃᓄᓪᓚᕆᐅᒐᓗᐊᑭᐊᖅ ᐅᔾᔨᕆᔭᕋᓕ ᐃᓛᓐᓂᒃᑯᑦ ᐊᑕᐅᑎᒃᑯᑦ ᑎᑭᑲᓪᓚᓲᖑᓪᓗᑎᒃ 

ᐊᒥᓱᐊᓘᓪᓗᑎᒃ ᐃᓛᓐᓂᒃᑯᑦ ᐊᒡᒍᔮᖅᓯᒪᖅᑰᔨᓪᓗᑎᒃ ᐅᖃᖅᑲᐅᒐᒪ ᑕᐃᒪ ᑕᑉᐸᓐᓇᖃᐃ ᓯᑯᓴᕋᐃᙱᑉᐸᑦ 

ᓯᑰᕕᕆᖃᑦᑕᖅᑕᒥᓂᕋᓗᐊᖓᓂ ᑕᐃᒪ ᑭᖑᓪᓕᐅᕌᕐᔪᑉᐳᑦ ᑕᐃᒪ ᐆᒪᔪᑦ ᕿᓚᓗᒐᐃᑦ 

ᐃᖏᕐᕋᑐᐃᓐᓈᓗᓪᓗᑎᒃ ᐱᒍᓐᓇᖏᒻᒪᑕ ᑭᓯᐊᓂᑦᑕᐅᖅ ᐳᓚᑕᖅᑐᖅᑐᑎᒃ ᓯᑰᑎᓪᓗᒍᓕ ᐳᓚᑕᖅᑐᑎᒃ 

ᑭᓯᐊᓂᐅᓲᖑᒻᒪᑕ ᓂᕆᕙᓪᓕᐊᖑᔮᕐᔪᑦᑐᑎᒃ ᐊᒻᒪᓗᑕᐅᖅ ᐊᐅᔭᒃᑰᔪᔅᓴᐅᔪᖅ ᑕᒪᐅᖓ ᐊᑖᓕᖅᑎᓪᓗᒋᑦ 

ᐅᑭᐅᒃᑯᑦ ᓇᔪᖅᐸᑦᑕᖓᓄᑦ ᑕᐃᒫᑦᑕᐅᖅ ᓂᕆᒋᐊᖃᕐᒥᒻᒪᑕᑦᑕᐅᖅ ᑕᐃᒪ ᓱᒃᑲᐃᑉᐳᑦ ᑕᐃᒪ 

ᓴᖅᑭᓛᕐᒥᔫᒐᓗᐊᑦ ᓯᑯᓚᐅᖅᑎᓐᓇᒍᓗᑭᐊᖅ ᐅᕝᕙᓗᑭᐊᖅ ᓯᑯᕙᓪᓕᐊᓕᖅᑎᓪᓗᒍ 

ᑕᐃᒪᐃᓕᒍᓐᓇᑐᐃᓐᓇᖅᑐᖓᓕ ᐃᒫ ᐊᑕᐅᑦᑎᑰᖅᑐᐊᓘᓗᑎᒃ ᐃᒫ ᕿᓚᓗᒐᓕᒫᑦ ᑕᑉᐹᓃᓚᐅᖅᑐᑦ 

ᐊᐅᔭᓕᒫᖅ ᐊᑕᐅᑎᑰᖅᑐᐊᓘᓗᑎᒃ ᐃᖏᕐᕋᔪᓐᓇᖏᑦᑐᑦ ᓱᖅᑯᐃᒪᓇᖅᑐᖅ, ᐆᒪᔪᓕᒫᑦ ᑕᐃᒪᐃᑦᑐᑦ 

ᓰᓚ: ᐊᓯᔾᔨᖅᓯᒪᓂᖅᑕᖃᖅᑲ ᑑᒑᓖᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᔭᐃᐱᑎ: ᐄ, ᑖᓐᓇ ᑭᐅᓪᓚᑦᑖᕈᓐᓇᖏᑦᑕᕋ ᐱᔾᔪᑎᖃᕈᓐᓇᕐᖓᑦ ᐃᓗᓕᖃᕈᓐᓇᕐᖓᑦ ᐊᒥᓱᓂᒃ 

ᖃᐅᔨᒪᔾᔪᑎᖃᖅᑎᓐᓇᒋᑦ ᖃᐅᔨᒪᔾᔪᑕᐅᒍᓐᓇᖅᑐᒥᒃ ᐃᓄᓕᒫᓄᑦ ᐊᓯᕙᖅᑎᓄᓪᓗ ᖃᐅᔨᒪᔾᔪᑕᐅᔪᓐᓇᖅᑐᒥᒃ 

ᐱᑕᖃᙱᒻᒪᑕ ᑕᐃᒃᑯᐊ ᑕᐃᒪ ᖁᒻᒧᐊᑦᑎᑕᐅᓯᒪᔪᒃᑯᑦ ᓈᓚᐅᑎᖅᑕᐅᓯᒪᔪᒃᑯᑦ ᐋᒡᒐᐅᒐᓗᐊᖅ ᑖᓐᓇ 

ᑭᐅᓗᐊᕈᓐᓇᙱᑕᕋ ᐊᓯᒡᒋᖅᓯᒪᑦᑕᓕᕐᒪᖔᑕᓗ ᑑᒑᓖᑦ ᐃᒪᓐᓇᓂ ᐊᕐᕌᒍᓂᒃ 

ᓰᓚ: ᐃᕝᕕᑦ ᖃᐅᔨᔭᖓᒍᑦ ᐊᕐᕌᒍᑦ ᖁᓖᑦ ᑭᖑᓂᑦᑎᓐᓂ 

ᔭᐃᐱᑎ: ᐄ, ᐃᓚᖓᒍᑦ ᐃᒫ ᑕᒫᕌᓘᙱᑦᑐᖅ ᑕᐃᒪᐃᖏᓐᓇᐅᔭᖅᑐᑎᓪᓗ ᒪᑯᐊ ᑑᒑᖃᙱᑦᑐᑦ 

ᐊᕐᓇᓘᓂᖅᓴᐃᑦ ᑑᒑᓕᓐᓂᒃ ᐃᓚᖃᕋᓗᐊᖅᑐᑎᒃ ᓯᕗᓪᓕᐅᓂᐅᓴᑐᐃᓐᓇᕈᔪᑦᑐᑦ ᑭᖑᓪᓕᐅᕙᓪᓗᖔᓕᖅᑐᑎᒃ 

ᑑᒑᓕᐊᓗᐃᑦ ᐃᓗᓕᖃᕐᒥᒪᑦᑕᐅᖅ ᑖᓐᓇ ᐊᒥᓱᓂᒃ ᕿᑐᕐᖓᖃᖅᑑᓪᓗᑕ ᓇᓪᓕᒍᓱᒃᑲᑦᑕ 

ᕿᒪᐃᒍᒪᔭᕆᐊᖃᙱᓇᑦᑕ ᒪᐅᖓ ᓄᓇᑐᐃᓐᓇᕐᒧᑦ ᐃᓄᑑᓂᐊᖅᑐᑯᓘᒻᒪᑦ ᐆᒪᔪᑦᑕᐅᖃᐃ 

ᑕᐃᒪᐃᒻᒥᒻᒪᑕᖃᐃ ᑕᐃᒫ ᑕᕝᕙ ᐊᔾᔨᒌᖅᑰᔨᖃᑦᑕᙱᓚᑦ ᑕᑯᔭᕗᑦ ᐊᕐᕌᒍᑦᑕᕋᐃᒻᒪᑦ ᕿᓚᓗᒐᑦ 

ᑕᒪᐅᓈᓕᕋᐃᒻᒪᑕ ᑕᐃᒃᑯᐊ ᑕᑉᐹᓃᑦᑐᑦ ᐅᑕᖅᑭᔭᐅᖑᔭᖃᑦᑕᕐᖓᑕ ᖃᐅᔨᓯᒪᓪᓗᖓᓗ ᑲᖏᖅᑑᑉ ᐃᓗᐊᓂ 

ᕿᕐᓂᖅᑕᐅᑎᑯᓗᐃᑦ ᐊᕐᕌᓂ ᐅᖓᑦᑕᓂᓗᖃᐃ ᐃᓅᓚᐅᖅᑐᑦ ᐅᕝᕙᓗ ᐊᕐᕋᓂᓴᐃᑦ ᐃᓅᓚᐅᖅᑐᑦ 

ᑲᑎᙵᓲᑯᓘᒻᒥᒻᒪᑕ ᑲᖏᖅᑑᒦᖏᓐᓇᐅᔭᖅᑐᑎᒃ ᐅᓐᓄᐊᓕᒫᖅ ᑲᖏᖅᑑᒦᖏᓐᓇᐅᔭᖅᑐᓂᒃ ᐅᓐᓂᐊᓕᒫᖅ 

ᑕᐃᒪᐃᑦᑐᓂᒃ ᕿᓚᓗᒐᕋᓛᑯᓗᓐᓂᒃ ᕿᕐᓂᖅᑕᐅᑎᑯᓗᓐᓂᒃ ᑕᐅᓇᙶᖅᑐᖃᓚᐅᖅᓯᒪᒻᒪᑦ ᑑᒑᓕᐊᓘᒃ 

ᐊᐃᑉᐸᖓ ᐃᓪᓗᒌᓕᐊᓗᒃ ᐊᐃᑉᐸᖓ ᐊᑕᐅᓯᕐᒥᒃ ᑑᒑᓕᐅᒐᓗᐊᖅ ᐊᐃᔅᓯᑐᐃᓐᓇᓚᐅᖅᓯᒪᔪᑦ ᑕᐃᒃᑯᓇᙵᑦ 

ᓰᓚ: ᑳ 

ᔭᐃᐱᑎ: ᑕᑉᐸᐅᙵᕋᒥᒃ ᑕᐃᒪ ᑕᑉᐸᐅᙵᖔᖅ ᐅᑎᖃᑕᐅᑦᑕᓕᖅᑯᑦ ᑕᕝᕙ ᑕᐃᒫᒃ 

ᐊᔾᔨᒌᔾᔪᑎᒋᕙᓪᓚᐃᙱᑕᖓ ᖃᐅᔨᖃᑦᑕᕐᓂᕗᑦ ᕿᓚᓗᒐᐃᑦ ᑕᑉᐹᙶᖃᑦᑕᕐᖓᑕ ᐅᑕᖅᑭᒋᐊᖃᕐᒥᒻᒪᑕ 

ᑕᐃᒃᑯᓇᙵᑦ ᐅᖃᖅᑲᐅᒐᒪ ᑕᐃᒪ ᖃᐅᔨᒪᖃᑎᒌᑦᑎᐊᓲᖑᒻᒪᑕ ᓂᓪᓕᐊᓂᖏᑎᒍᑦ ᐃᒪᐅᑉ ᐃᑭᐊᖓᒍᑦ 

ᑕᐃᒪᐃᑉᐸᒻᒪᑕᖃᐃ ᖃᓄᑭᐊᖅ ᖃᓄᓪᓚᕆᐅᒐᓗᐊᑭᐊᖅ 

ᓰᓚ: ᑕᐃᓐᓇᓖᓛᒃ ᖃᐅᔨᓯᒪᔭᐃᑦ ᑕᐃᒃᑯᐊ ᑑᒑᓖᑦ ᐊᐃᔅᓯᖅᑐᑦ? 

ᔭᐃᐱᑎ: ᐄ, ᑕᐃᒫᒃ ᐃᓱᒪᒋᓚᐅᖅᓯᒪᔭᕗᑦ ᐊᑖᑕᒐᓗ ᑕᒫᓃᑦᑐᓂ ᑕᐃᒫᒃ ᐅᓐᓄᐊᓕᒫᑦ ᑕᒫᓃᑐᑦ 

ᐱᒐᓱᙱᑕᕗᓪᓕ ᐊᓯᐊᓂᓪᓕ ᑑᒑᓕᓐᓂᒃ ᕿᓂᑐᐃᓐᓇᕋᑦᑕ ᐅᓐᓄᐊᓕᒫᖅ ᑕᑉᐹᓃᑦᑐᑎᒃ 

ᑲᖏᑦᑎᓐᓃᖏᓐᓇᖅᑐᑦ ᐅᓐᓄᐊᓕᒫᖅ ᓇᒧᙵᕈᓐᓇᖏᑦᑐᑦ ᐱᒐᓱᙱᑎᐊᖅᑕᕗᓪᓕ ᑑᒑᓖᒃ 

ᑕᑉᐸᐅᖓᑦᑕᖅᑰᒃ ᒪᕐᕉᒃ ᑕᑯᓐᓇᕋᑦᑎᒍ ᑕᑉᐹᓃᓚᐅᖅᑐᑎᒃ ᑕᐃᒪ ᐊᑕᐅᑎᒃᑯᑦ ᐊᓂᖃᑕᐅᑦᑕᓕᖅᑯᑦ ᑕᐃᒫᒃ 

ᑕᕝᕙ ᑕᑯᔭᕗᑦ ᖃᐅᔨᔭᕗᑦ ᐊᕐᕌᒍᑕᒫᑦ ᐊᔾᔨᒌᔾᔪᑎᒋᕙᙱᓛᖃᐃ ᐅᑕᖅᑭᖃᑦᑕᐅᑎᖃᑦᑕᕐᖓᑕ ᓲᖃᐃᒻᒪᓕ 

ᕿᓚᓗᒐᐃᑦ ᐆᒪᔪᓕᒫᑦ ᐆᒪᔫᖃᑎᖃᕋᓱᐊᕈᑎᒃ ᑖᔅᓱᒥᖓᔅᓴᐃᓐᓇᖅ ᕿᓚᓗᒐᖅ, ᕿᓚᓗᒐᖅ ᑕᐃᑲᙵᓂᑦ 

ᖃᐅᔨᒐᒥᐅᒃ ᐱᖃᑎᒋᒐᒥᐅᒃ ᑕᐃᑲᙵᓂᑦ ᑕᐃᒫᒃ ᕿᒪᐃᒍᒪᓗᐊᓲᖑᔪᔅᓴᐅᖏᒻᒥᒻᒪᑕ ᐃᓄᑦᑐᑦ ᐆᒪᔪᓕᒫᑦ 

ᑕᐃᒪᐃᒻᒪᑕ ᐅᒥᒻᒪᐃᓪᓗ ᑕᐃᒪᐃᒃᑭᓪᓗᑎᒃ ᐆᒪᔪᓕᒫᑦᑎᐊᑦ ᑕᐃᒪᐃᑦᑐᑦ ᑭᓯᐊᓂ ᐊᔪᕐᓇᖅᓯᒐᐃᒻᒪᑕ ᑭᓯᐊᓂ 

ᓴᓂᕐᕙᕆᐊᖃᖃᑦᑕᒥᒻᒪᑕ ᑕᐃᒫᑦᑕᐅᖅ ᕿᓚᓗᒐᑐᖃᐅᓂᖓᓅᔪᔅᓴᐅᔪᖅ ᖃᓄᓪᓚᕆᐅᒐᓗᐊᑭᐊᖅ 

ᐃᓅᖔᖅᑲᓪᓕ ᐅᔾᔨᓇᖅᑐᖅ ᑭᓯᐊᓂᓕ ᐆᒪᔪᒥᒃ ᐅᖃᐅᓯᖃᕐᓂᐊᕈᑦᑕ ᑐᑭᓪᓚᑦᑖᑯᓗᐊᓂᒃ 

ᐅᖃᕈᓐᓇᖏᓐᓇᑦᑕ ᑕᑯᔭᑐᐃᓐᓇᑎᒍᑦ ᑭᓯᐊᓂ ᑕᕝᕙ 

ᓰᓚ: ᐊᓯᔾᔨᖅᓯᒪᓂᖅᑕᖃᕆᕙ ᑲᑎᙵᑎᓪᓗᒋᑦ ᓅᐸᓪᓕᐊᖏᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ? 

ᔭᐃᐱᑎ: ᑕᕝᕙ ᑕᐃᓐᓇ ᐹᓃᑦᑐᖅ, ᒫᓃᑦᑐᖅ ᐊᔾᔨᓪᓗᐊᑐᐃᓐᓇᕆᒻᒪᒍ ᑖᓐᓇ ᐅᖃᐅᓯᖅᑕᖅ. ᐄ, ᑕᐃᒪ 

ᐃᒪᐃᓕᒍᓐᓇᑐᐃᓐᓇᖅᑐᖓᓕ ᑑᒑᖃᑦᑎᐊᖏᑦᑐᑦ, ᒪᑯᐊ ᑑᒑᖃᙱᑦᑐᑦ, ᑑᒑᓕᐅᒐᓗᐊᑦ ᓇᐃᑦᑑᑎᕈᓗᐃᑦ 

ᑑᒑᖏᑦ ᑕᐃᒪᐃᑦᑐᐃᓐᓇᐅᓲᖑᙱᒻᒥᔫᒐᓗᐊᑦ ᓯᕗᓪᓕᐅᓂᐅᓴᑐᐃᓐᓇᕐᖓᑕ ᐊᒻᒪ ᑕᐃᒃᑯᐊ ᑑᒑᒃᑭᐊᓗᐃᑦ 

ᑭᖑᓪᓕᐅᓂᐅᓴᑐᐃᓐᓇᖅᑐᑎᒃ ᑕᐃᒪᐃᓕᑐᐃᓐᓇᕈᓐᓇᖅᑐᖓᓕ ᑭᓯᐊᓂ ᑖᓐᓇ ᐊᐱᖅᑯᑦ 

ᓰᓚ: ᐅᓇ, ᐊᓯᔾᔨᖅᓯᒪᓂᖏᑦ ᑲᑎᙵᑎᓪᓗᒋᑦ,  

ᔭᐃᐱᑎ: ᐄ ᑕᐃᒫ ᑕᕝᕙ ᑖᓐᓇ ᑐᑭᓯᔭᕋ ᐄ ᑖᓐᓇ ᑭᐅᓗᐊᕈᓐᓇᙱᑕᕋ ᓲᖃᐃᒻᒪᓕ ᐋᒡᒐᐅᑲᓴᑦᑐᖅ 

ᐃᒫᖃᐃ ᑭᐅᒍᓐᓇᖅᑕᕋᓗᐊᕋᐃ ᑭᐅᒍᓐᓇᕋᔭᖅᑕᕋᓗᐊᕋ ᐊᕐᕌᓂᐅᓚᐅᖅᑐᖅ ᐅᖓᑖᓂᓗ 

ᐊᔾᔨᓕᐅᕆᖃᑦᑕᓚᐅᕈᒪ ᑕᐃᒃᑯᓇᙵᑦ ᓴᖅᐱᖏᑎᒍᑦ ᑭᓯᐊᓂ ᖃᐅᔨᒐᔭᕐᒥᔪᖓ ᐅᕝᕙᓘᓐᓃᑦ 

ᐃᑭᓕᖅᑕᐅᓂᖅᐸᑦ ᕿᓕᕈᖓᒍᑦ ᖃᐅᔨᒐᔭᕐᒥᔭᕗᑦ ᐊᕐᕌᒍᑕᒫᑦ ᑖᒃᑯᐊᖑᐃᓐᓇᐅᔭᖅᑐᑦ ᐃᒪᐃᓕᒍᓐᓇᕋᔭᕋᒪ 

ᑭᓯᐊᓂ ᑖᓐᓇ ᑭᐅᓪᓚᑦᑖᕈᓐᓇᖏᒻᒥᔭᕋᑦᑕᐅᖅ ᑖᓇ ᓲᖃᐃᒻᒪᓕ ᐅᑉᐱᕐᓇᐅᑎᖃᕋᔭᙱᑦᑐᖓ 

ᐃᒃᑯᐊᖑᓂᕋᕋᓗᐊᕈᒃᑭᑦ ᐃᒫ ᐃᒃᑯᐊ ᑕᑯᓚᐅᕐᒥᔭᒃᑲ ᐊᕐᕌᓂ ᐃᒪᐃᓕᒐᓗᐊᕈᒪ 

ᓰᓚ: ᐃᓛᓪᓕᑭᐊᖅ ᖃᓄᐃᑦᑐᕙᑦ ᐊᔾᔨᒌᙱᓐᓂᖏᑦ? 

ᔭᐃᐱᑎ: ᕼᐊᐃ? 

ᓰᓚ: ᐅᖃᖅᑲᐅᔪᑎᑦ ᒥᑭᓂᖅᓴᐃᑦ ᓯᕗᓪᓕᐅᒐᔪᑦᑐᑦ ᐊᖏᓂᖅᓴᐃᑦ ᓯᕗᓪᓕᐅᒐᔪᑦᑐᑦ ᐊᔾᔨᒌᙱᓐᓂᖏᑦ 

ᑐᓴᖃᑦᑕᓚᐅᕐᒥᒐᒪ ᖃᑯᖅᓯᓃᑦ ᕿᓚᓗᒐᐃᑦ ᑎᒡᒐᐃᑦ ᑕᓕᕈᖏᑦ ᖁᒻᒧᐊᖓᓂᐅᓴᔪᑦ ᑕᐃᒃᑯᐊ 

ᑕᒪᐅᓈᓲᖑᒻᒥᔪᑦ? 

ᔭᐃᐱᑎ: ᐄ, ᐅᖃᖃᑦᑕᖅᑲᐅᕗᖓ ᑕᐃᒪ ᐆᒪᔪᓕᒫᑦᑎᐊᖅ ᑕᐃᒃᑲᙵᓂ ᐱᖃᑎᒌᖏᓐᓇᕈᑎᒃ 

ᑲᑎᒻᒪᐃᓐᓇᕈᑎᒃ ᐱᖃᑎᒌᒍᓐᓇᕐᖓᑕ ᑲᑎᒪᐃᓐᓇᓲᖑᒻᒪᑕ ᐄ, ᐃᓛᓐᓂᒃᑯᑦ ᐊᑕᐅᑦᑎᒃᑰᕐᓂᖅᓴᐅᓲᖑᒻᒥᔪᑦ 

ᒪᑯᐊ ᑑᒑᓕᐊᓗᐃᑦ ᖃᑯᖅᓯᓂᐊᓗᐃᑦ ᖃᑯᖅᓯᓂᐅᑎᒃᑲᑦᑎᒍ ᑕᐃᒫᑦᑕᐅᖅ ᐃᓄᑦᑎᑐᑦ, ᐆᒪᔪᓕᒫᑦ 

ᐊᔾᔨᒌᒍᓐᓇᕐᖓᑕ ᐃᓄᑐᖃᐅᓕᕋᐃᒐᑦᑕᑦᑕᐅᖅ ᓄᔭᕗᑦ ᖃᑯᖅᓯᕙᒻᒪᑕ ᑕᒪᒃᑯᐊᑦᑕᐅᖅ ᖃᑯᖅᓯᓃᑦ 

ᑕᐃᒫᑦᑕᐅᖅ ᑐᑭᖃᕐᒥᔪᑦ ᕿᓚᓗᒐᑐᖄᓘᒻᒪᑦ ᑎᒥᖓᑦᑕᐅᖅ ᖃᓱᕙᓪᓕᐊᓪᓗᓂ ᑕᐃᒫᑦᑕᐅᖅ ᒪᑦᑖᖓ 

ᖃᑯᖅᓯᕙᓪᓕᐊᒻᒥᔪᖃᐃ ᐅᑭᐅᑭᓐᓂᓴᐅᓪᓗᓂ ᒪᑯᐊ ᑕᓕᕈᖏᑦ ᓴᖅᐱᖏᓪᓗ ᐊᔾᔨᒋᓪᓚᑖᙱᒻᒪᒋᑦ 

ᐅᑭᐅᑭᓐᓂᖅᓴᐅᑎᓪᓗᒋᑦ ᑐᑭᓕᐊᖓᔪᑯᓗᐃᑦ ᐊᒻᒪᑦᑕᐅᖅ ᐊᑯᓐᓈᕿᓕᕋᐃᒻᒪᑕ ᓴᖅᐱᖏᑦ ᑕᓕᕈᖏᓪᓗ 

ᓂᐅᖓᐅᔭᖅᑐᑯᓘᑦᑕᓕᖅᑯᑦ ᐊᔾᔨᒋᒍᓐᓃᕐᒥᔭᖏᑦ ᒪᒃᑯᓂᖅᓴᐅᑎᓪᓗᒍ 

ᕿᓚᓗᒐᑐᖃᐅᙱᓂᖅᓴᐅᒐᓛᑦᑎᓪᓗᒍ ᕿᓚᓗᒐᑐᖃᐅᓕᕋᐃᒻᒪᑕ ᐊᔾᔨᒌᑉᐸᖏᒻᒪᑕ ᐊᖑᑏᑦ, 

ᐊᔾᔨᒌᙱᒻᒪᑦᑕᐃᒃᑯᐊ ᕿᓚᓗᒐᐃᑦ ᐱᖓᓲᕙᓪᓚᐃᔪᓂᒃᑯᐊ ᒪᕐᕉᖏᑉᓪᐸᑎᒃ ᐊᔾᔨᒌᙱᑦᑐᑦ ᕿᓚᓗᒐᐃᑦ 

ᑕᑯᓯᒪᔭᒃᑲᓖ ᕿᓚᓗᒐᕐᓂᓪᓕ ᑑᒑᓕᓐᓂᒃ ᐅᖃᐅᓯᖃᖅᑐᖓ ᕿᕐᓂᖅᑖᓗᐃᑦ ᑕᐃᒃᑯᐊ ᕿᕐᓂᑕᐃᓐᓈᓗᐃᑦ 

ᐊᖏᔪᐊᓘᒻᒪᑕᓕ ᕿᓚᓗᒐᐅᒻᒥᔫᒐᓗᐊᑦ ᑕᑯᒐᓚᓲᕆᙱᑕᕗᓪᓕ ᐃᓛᓐᓂᒃᑯᑦ ᐋᒡᒐᐅᓲᖏᒻᒥᔫᒐᓗᐊᖅ 

ᖃᑯᖅᓯᓃᓪᓗ ᕿᓚᓗᒐᐃᑦ ᐆᒪᔫᓕᖅᑐᑦ ᐊᑯᓂᐅᓛᖅ ᖃᑯᖅᓯᓂᐅᙱᓂᖅᓴᖅ ᑖᒃᑯᓂᖓ ᖃᑯᖅᓯᓂᕐᓂᒃ 

ᑭᖑᓪᓕᖅ ᐃᓅᓯᒪᔪᖅ ᕿᕐᓂᖅᑕᑯᓗᐃᑦ ᐅᑭᐅᑭᓐᓂᖅᓴᐃᑦ ᐊᕐᕌᒍᒃᑭᐅᖏᑦᑐᑦ ᑕᕝᕙ ᑕᐃᒫᒃ 

ᐊᔾᔾᔨᒋᙱᓚᖏᑦ ᐆᒥᖓᓕ ᐅᖃᐅᓯᖃᑐᐃᓐᓇᖅᑐᖓ ᑑᒑᖃᑐᐃᓐᓇᖅᑐᖅ ᑭᓯᐊᓂ ᑭᓯᐊᓂᑦᑕᐅᖅ 

ᐊᕐᓇᕐᓗᐃᑦ ᑑᒑᖃᕐᒥᔪᑦ ᐊᒥᓲᙱᑦᑐᑦ ᑑᒑᖏᑦ ᐊᖑᑎᖔᓂᒃ ᐊᔾᔨᒋᙱᒻᒥᔭᖏᑦ ᐊᕐᓇᕐᓗᐃᑦ ᑑᒑᖏᑦ 

ᐊᒥᓲᖏᑐᖅᑲᐃ ᑕᐃᒪᐃᑦᑑᕙᓪᓚᐃᔪᑦ ᐱᔪᖃᖃᑦᑕᖅᓯᒪᔪᖅ ᑕᐃᒪᐃᑦᑐᓂᒃ ᐊᕐᓇᕐᓘᒐᓗᐊᕐᖓᑦ ᑑᒑᓕᑯᓗᒃ 

ᓰᓚ: ᑑᒑᖓ ᖃᓄᐃᓐᓂᖅᓴᐅᕙ? 

ᔭᐃᐱᑎ: ᑐᑭᓕᐊᖓᓂᖅᓴᖅ ᐊᒥᓐᓂᖅᓴᑯᓘᓪᓗᓂ ᑕᐃᒫᑦᑕᐅᖅ ᓴᓇᓯᒪᔪᔅᓴᐅᒥᒻᒪᑕ 

ᑕᐃᒪᐃᑦᑐᐃᓐᓇᐅᕙᓪᓚᐃᖏᑦᑐᑦ ᕿᓚᓗᒐᖅᑐᖃᖃᑦᑕᖅᓯᒪᔪᖅ ᐊᕐᓇᓘᒐᓗᐊᓂᒃ ᑑᒑᓕᑯᓗᓐᓂᒃ ᑭᓯᐊᓂ 

ᐊᒥᓐᓂᖅᓴᑯᓗᐃᑦ ᒪᑯᐊᓕ ᐊᖑᑕᐅᓂᖅᓴᐃᑦ ᑑᒑᓖᑦ ᓯᓕᓐᓂᓴᐅᒻᒪᑕᓕ, ᐄ, ᐅᖃᕈᓐᓇᖅᑐᖓ 

ᑕᕝᕘᓈᕐᓂᖅᓴᐅᖃᑦᑕᓕᖅᑲᑕ ᐆᒪᔪᓕᕆᕐᔪᐊᒃᑯᑎᒍᑦ ᑕᒪᒃᑯᐊ ᓄᓇᑦᑎᓃᙶᖅᑐᑦ ᐃᓄᓐᓃᖔᖅᑐᑦ 

ᓄᓇᓕᓐᓂ ᑕᐃᑲᙵᓗᑦᑖᖅ ᐱᐅᒋᓂᖅᓴᕆᓲᕆᓕᕋᒃᑯᓕ ᐃᒫ ᑐᓴᕐᕕᐅᔭᖅᑐᖅᑳᓚᐅᖅᑐᑎᒃ. ᐅᓇᓕ 

ᓄᓇᒋᒻᒪᒍ ᐃᓅᑉ, ᐃᖃᓗᒻᒥᐅᑕᐅᒍᕕᑦ, ᖃᐅᔨᒪᓗᐊᙱᓇᒃᑯᓕ ᐃᖃᓗᐃᑦ ᓄᓇᖓ ᐊᒻᒪᓗᑦᑕᐅᖅ 

ᒫᓂᒥᐅᑕᐅᙱᓐᓇᕕᑦ ᖃᐅᔨᒪᓗᐊᙱᒻᒥᔭᐃᑦ ᓄᓇ ᑕᕝᕙ ᑕᐃᒫᒃ ᑐᓴᕐᕕᐅᖃᑦᑕᖅᑲᑕ 

ᓴᓇᕐᕈᑎᖃᑦᑕᐅᑎᑦᑎᐊᖅᑐᐊᓘᒐᔭᖅᑐᑦ ᑐᑭᓕᐊᕐᓂᖅᓴᒥᒃ ᑕᐃᑯᖓ ᐃᓄᐃᑦ ᐱᒍᒪᔭᖏᑎᒍᑦ ᒪᓕᓪᓗᒍ, 

ᑕᐃᒫᓪᓕ ᐃᓱᒪᒋᕙᑦᑕᕋ ᑕᐃᒫᒃ 

ᓰᓚ: ᑕᕝᕘᓈᖅᐸᓪᓕᐊᒐᓲᔮᕐᔪᑦᑐᒍᑦ ᓱᒃᑲᐃᑦᑐᒥᒃ ᑕᐃᒪᐃᑦᑐᖅ, ᓱᒃᑲᐃᑦᑐᒥᒃ ᑕᕝᕗᖓ 

ᐃᓕᓴᖅᓯᐅᒪᖃᑎᒌᓐᓂᕐᒥᒃ, ᑐᑭᓯᐅᒪᖃᑎᒌᓐᓂᕐᒥᒃ ᐱᕙᓪᓕᐊᕌᕐᔪᑦᑐᒍᑦ ᓱᒃᑲᐃᔾᔪᑎᐅᑲᓂᖅᐸᑦᑐᖅ ᒐᕙᒪᒃᑯᑦ 

ᑕᐃᒃᑯᐊᓗ ᐃᒪᕐᒥᐅᑕᓕᕆᔨᒃᑯᑦ ᐃᓄᓐᓂᒃ ᐃᖅᑲᓇᐃᔭᖅᑎᖃᙱᒻᒪᑕ ᐃᓄᐃᑦ ᖃᐅᔨᒪᔭᑐᖃᖏᑦᓐᓂᒃ 

ᐃᖅᑲᓇᐃᔭᖅᑎᖃᓪᓚᕆᙱᒻᒪᑕ ᐃᓄᓐᓂᒃ ᐱᔾᔪᔾᔨᓂᕋᕋᓗᐊᖅᑐᑎᒃ ᑭᓯᐊᓂ ᐃᓚᖓᒍᑦ ᐊᓐᓇᐃᓯᒪᕙᒻᒪᑕ 

ᑖᒃᑯᐊ ᐱᔾᔪᑎᓇᓱᑦᑕᕋᓗᐊᑎᒃ ᖄᖐᓐᓇᖅᑐᒋᑦ ᐋᖅᑭᔅᓱᐃᓇᓱᓕᖅᑐᑎᒃ ᑭᓯᐊᓂ ᑐᑭᓯᐅᒪᓕᖅᑐᑦ 

ᐃᓱᒪᓕᐅᕈᑎᔅᓴᓂᒃ ᑐᓂᓯᔭᕋᐃᒐᒥᒃ ᐆᒪᔪᓕᕆᔨᕐᔪᐊᑯᓐᓄᑦ ᑖᒃᑯᐊ ᑐᓂᔭᕋᓗᐊᑎᒃ 

ᖃᐅᔨᓴᔅᕐᓂᒃᑰᖓᔪᐃᓐᓇᓕᒫᖑᑉᐸᑕ ᐃᓄᑦᑎᑐᑦ ᐃᓄᐃᑦ ᖃᐅᔨᒪᔭᖏᓐᓂᒃ ᐱᑕᖃᕆᐊᖃᕐᓂᖏᓐᓂᒃ. 

ᑕᕝᕘᓇ ᓱᒃᑲᐃᑦᑑᒐᓗᐊᖅ ᑭᓯᐊᓂ ᐱᕙᓪᓕᐊᕌᕐᔪᑦᑐᖅ ᐊᒻᒪ ᐃᓕᓴᕐᓯᕙᓪᓕᐊᓂᖅᓴᐅᓕᖅᑐᑎᒃ 

ᐆᒪᔪᕋᓱᑦᑎᓂᒃ, ᐊᖑᓇᓱᑦᑎᓂᒃ ᓇᒥᑐᐃᓐᓈᖅᑐᓂᒃ ᓄᓇᕗᒻᒥ ᐊᑦᑐᐃᓂᐅᓴᒻᒪᑕ 

ᔭᐃᐱᑎ: ᐄᑦᑎᐊᖅ, ᐅᖃᖅᑲᐅᕗᖓ ᑕᐃᒪ ᐊᑯᓂᕈᓗᒃ ᑕᒪᓐᓇ ᐱᓕᕆᓚᐅᕐᒥᒐᒃᑯᑦ 

ᐆᒪᔪᓕᕆᔨᒃᑯᓐᓃᖃᑦᑕᓚᐅᕆᓪᓗᖓᓗ ᐊᒻᒪᓗ ᒐᕙᒪᒃᑯᓐᓂᑦ ᖁᑦᑎᓂᖅᓴᓂ, ᐄ, ᑕᐃᒪᐃᑉᐸᓚᐅᖅᑐᖅ 

ᓲᖃᐃᒻᒪᓕ ᐊᑕᐅᓯᑐᐃᓐᓇᕐᒥᒃ ᒐᕙᒪᖃᖅᐸᓚᐅᕋᑦᑕ, NWT, ᐋᖅᑭᔅᓱᐃᔭᕆᐊᖃᕆᓪᓗᑎᑦᑕᐅᖅ ᓄᓇᓕᓐᓄᑦ 

ᓲᖃᐃᒻᒪᓕ ᒐᕙᒪᐅᒻᒪᑕ ᓄᓇᕘᖃᓕᖅᑎᓪᓗᑕ ᐊᒻᒪᓗ ᑐᙵᕕᒃᑯᖃᓕᖅᑎᓪᓗᑕ ᑖᒃᑯᐊ ᓄᓇᕘᑉ 

ᒐᕙᒪᒋᔭᖏᑦ ᐊᒻᒪᓗ ᒐᕙᒪᑐᖃᒃᑯᓪᓗ ᐃᓚᖓᒍᑦ ᖃᐅᔨᓯᒪᔪᔅᓴᐅᓕᖅᑑᒐᓗᐊᑦ ᐃᓚᖓᒍᔅᓱᓕ 

ᖃᐅᔨᒃᑲᓐᓂᕆᐊᓖᑦ ᐃᒫᖃᐃ, ᐅᕙᒍᑦ ᓄᓇᕘᖃᓕᖅᑎᓪᓗᒋᑦ ᑖᒃᑯᐊ ᐃᓄᐃᑦ ᐅᑭᐅᖅᑕᖅᑐᒦᑦᑐᑦ 

ᒐᕙᒪᒃᑯᓐᓂᑦ ᐃᖅᑲᓇᐃᔮᖅᑖᑕᖅᑯᒍᑦ ᒐᕙᒪᒃᑯᓐᓂ, ᐅᕝᕙᓘᓐᓃᑦ ᒐᕙᒪᑐᖃᒃᑯᓐᓂ ᐅᕙᒍᑦ ᒐᕙᒪᑖᖅᓯᒪᔪᓂ 

ᐊᒻᒪᓗ ᒐᕙᒪᓕᐅᖅᓯᒪᔪᓂ ᐊᑐᐊᖅᑕᐅᖁᓯᒪᔭᖏᓐᓂ ᓴᓇᓯᒪᔪᑦ ᑐᙵᕕᒃᑯᑦ ᑖᒃᑯᐊᖔᖅ 

ᐃᓱᒪᖅᓴᖅᓯᐅᕆᐊᖃᖔᓕᕋᓗᐊᕐᖓᑕ ᓴᖅᑮᓂᐊᕈᑦᑕ ᐅᕗᙵᖄᕆᐊᖃᓕᖅᑐᒍᑦ ᓱᓇᐅᕝᕙ ᑕᐃᔅᓱᒪᓂᓕ 

ᒐᕙᒪᖃᖅᑎᓪᓗᒍ ᐊᑕᐅᓯᕐᒥᒃ ᐋᖅᑭᓱᐃᑦᑕᐅᑎᒋᕙᓚᐅᕋᑦᑕ ᓲᖃᐃᒻᒪ ᒐᕙᒪᐅᒐᑦᑕᓕ ᐃᓚᖓᒍᑦ ᓱᒃᑲᐃᑦᑐᒥᒃ 

ᖃᐅᔨᔭᐅᕙᓪᓕᐊᓕᖅᑑᒐᓗᐊᖅ ᐅᖃᐅᓯᕆᖅᑲᐅᔭᐃᑦ ᐄ, ᖃᐅᔨᔭᐅᕙᓪᓕᐊᓕᖅᑑᒐᓗᐊᖅ ᐅᕙᒍᓪᓕ 

ᐃᖅᑲᓇᐃᔭᖅᑎᑐᐃᓐᓇᐅᒐᑦᑕ ᐅᕝᕙᐅᑯᐊ ᐊᑐᖅᑕᐅᖁᔭᒥᓃᑦ ᓄᓇᕘᖅᑖᕈᑦᑕ ᐋᖅᑭᔅᓱᐃᓯᒪᔪᑦ 

ᒪᓕᒐᔅᓴᖃᖅᑐᑎᓪᓗ ᐅᕙᒍᓪᓕ ᑕᕝᕙ ᐅᕗᙵᖅᑳᕆᐊᖃᓕᖅᑯᒍᑦ ᐃᒃᑯᐊ ᐅᐸᖅᑳᓚᐅᖅᑎᓐᓇᒋᑦ 

ᐋᖅᑮᓲᔨᖅᑳᓚᐅᖅᑎᓐᓇᒋᑦ ᐅᕙᒍᑦ ᐅᕙᙵᖔᖅ ᑐᓴᖅᑳᕆᐊᖃᓕᖅᑐᒍᑦ ᐅᑯᐊᖔᖅ ᐃᑲᙵᑦ ᓄᓇᓕᓐᓂ 

ᑐᓴᕋᓱᑉᐸᓪᓕᐊᓗᑎᑦᑕᐅᖅ ᑕᕝᕙ ᑕᐃᒫᒃ ᓱᒃᑲᓕᓂᖅᓴᒥᒃ ᐱᕙᓪᓕᐊᓂᖃᕈᓐᓇᓂᖅᓴᐅᒐᔭᖅᑐᖃᐃ 

ᐃᖅᑲᓇᐃᔭᖃᑎᒌᑦᑎᐊᓂᖅᓴᐅᖃᑦᑕᓕᖅᑲᑕ ᐅᕙᙶᖅᑐᓂᓪᓗ, ᓄᓇᓖᑦ ᐊᒥᓲᒻᒪᑕ, 

ᐆᒪᔨᓕᕆᔨᑐᐃᓐᓇᒦᖕᒑᖅᑐᓂᓪᓗ ᑐᓴᖅᐸᓪᓕᐊᖃᑦᑕᓕᖅᑲᑕ ᐅᑯᐊ ᐃᖅᑲᓇᐃᔭᕐᕕᒋᔭᖏᑦ, ᑕᐃᒫᒃ 

ᐃᓱᒪᒋᓲᕋ ᓱᒃᑲᓕᓂᖅᓴᒥᒃ ᓴᖅᑭᐸᓪᓕᐊᒍᓐᓇᖅᓯᒐᔭᖅᐸᓪᓚᐃᔪᑦ ᒪᓕᒐᔅᓴᖅ ᐃᓗᐊᓃᑦᑐᑦ ᑕᐃᒫᒃ 

ᐱᕙᓪᓕᐊᖔᓕᖅᑲᑕ ᐃᒫᖔᖅ ᐱᖃᑦᑕᑐᐃᓐᓇᕐᖓᑕ ᑕᐃᓐᓇ ᒐᕙᒪᑐᖃᐅᕙᓚᐅᖅᑐᖅ 

ᐊᑐᖅᑕᑐᐃᓐᓇᐅᓪᓗᓂ ᑕᕝᕙ ᓱᒃᑲᐃᓪᓕᑎᑎᕐᔪᐊᕌᓘᒻᒪᑦ ᐃᒫᖔᕐᓕ ᓱᒃᑲᓕᓂᖅᓴᒥᒃ ᐱᕙᓕᐊᓕᖅᑲᑕ 

ᓱᒃᑲᓕᓂᖅᓴᒥᒃ ᓴᖅᑭᐸᓪᓕᐊᓂᖅᓴᖅᑕᕋᔭᖅᑐᖅ ᐄᖑᓱᒋᕙᑦᑕᕋᓕ ᑕᒪᓐᓇ, ᐃᓄᐃᑦ ᐃᒪᐃᓕᓲᖑᒻᒪᑕ 

ᖃᖓᓕᑭᐊᕐᖓᐃ ᓄᓇᕘᑖᕈᑎᕗᑦ ᐊᑐᓛᓕᕋᓗᐊᖅᑲᑦ, ᐃᒪᐃᓕᓲᖑᒻᒪᑕ ᐃᓅᓪᓗᑕᓕ ᑕᐃᑲᙵᓗᑦᑖᖅ 

ᒐᕙᒪᓯᐅᕐᓂᖅ ᐃᓕᖅᑯᓯᕆᙱᓇᑦᑎᒍᑦ ᑕᕝᕙ ᑖᓐᓇ ᑕᐃᒫᒃ ᓱᒃᑲᐃᓕᕈᑕᐅᒃᑲᓐᓂᖃᑦᑕᕐᒥᔪᖅ 

ᖃᐅᔨᒪᔭᒃᑯᓪᓕ 

 ᓰᓚ: ᖁᔭᓐᓇᒦᖅᐹᓘᔪᑎᑦ ᔭᐃᐱᑎ. ᐊᐱᕆᓂᐊᖅᑲᐅᒋᒃᑭᑦ ᖃᖓ ᐃᓅᓂᕐᒪᖔᖅᐱᑦ ᓇᒥᓗ 

ᐃᓅᓐᓂᕐᒪᖔᖅᐱᑦ ᐊᑏᑦ ᑎᑎᕋᖅᑲᐅᒐᓗᐊᕋᒃᑯ 

ᔭᐃᐱᑎ: ᐸᓐᓂᖅᑑᒥ ᐃᓅᓂᑰᔪᖓ 

ᓰᓚ: ᖃᖓᒃᑯᑦ? 

ᔭᐃᐱᑎ: ᐃᓄᑐᖄᓘᓕᖅᑐᖓᓕ, ᔪᓚᐃ 7, 1953 

ᓰᓚ: ᖁᔭᓐᓇᒦᖅᐹᓗᒃ ᓂᐱᓕᐅᕋᑖᕋᒃᑭᑦ 

 

 

 

  


